
   Тухăç енчен пуйăс килчĕ. Пассажир вакунĕнчен кивĕрех пиншакпа салтак атти тăхăннă, çурăм хыçне кутамкка çакнă арçын тухрĕ те поселок урамĕпе утрĕ. Çулĕпе хĕрĕхрен кăна иртнĕ те вăл, аллăран кая тесе никам каламĕ. Сухалĕпе çӳçĕ кăвакарнă унăн, куç айĕнчи ӳчĕ пĕркеленнĕ.

Вулакан тавçăрса илчĕ пулĕ, çак кутамккаллă çын эпир тахçанах пĕлекен Микула пулчĕ ĕнтĕ. Ку поселока пĕрремĕш хут килнĕ чухне вăл çирĕм пиллĕкреччĕ. Килте пĕчĕк ывăлĕ юлнăччĕ. Арăмĕ ăна алкумне тухса ăсатнăччĕ. Пуçне ун кăкăрĕ çине хурса: «Чипер çӳреме тăрăш... Унта хула. Тем курса ларăн...» — тесе пăшăлтатнăччĕ.

Чунĕ хурланнипе Микулан пырне темĕнле йӳçĕ кумкка капланчĕ. Вăл кăмăлне лăплантарма тăрăшрĕ: Ывăлĕпе тĕл пулас саманта асра тытрĕ, йĕритавралăха сăнакаласа утрĕ. Урама сарнă чулсем ĕлĕкрех тикĕсчĕ, халь йăлтах путăкланнă. Асăрханмасăр утсан, такăнса ӳкĕн. Çĕнĕрен лартнă пӳртсем сахал. Кивелнисем хушшинче халь-халь тӳнес пек ӳпĕннисем те пур. Утнăçемĕн ăна урăххи те канăçсăрлантарчĕ: тăванран та тăван çынсен кил-çурчĕ упраннă-ши? Чарак çинче кăна тĕренсе ларатчĕ. Хуçисем сывăх-ши? Çурчĕ пур иккен. Акă вăл. Кĕтессисем çĕрнĕ, çивиттийĕ тĕл-тĕл сĕвĕннĕ. Çын тени çак çуртра епле пурăнтăр? Килнĕскер тĕрĕслемесĕр каялла çаврăнас мар тенĕрен кăна Микула хапха умне пычĕ. Шăнкăрав кантрине тытса туртрĕ. Шалта сасă илтĕнчĕ. Вара нумаях кĕтме лекмерĕ — çенĕк алăкĕ чĕриклетсе уçăлчĕ.

— Кам унта? — илтĕнчĕ хĕрарăм сасси.

Тухăç енчен пуйăс килчĕ. Пассажир вакунĕнчен кивĕрех пиншакпа салтак атти тăхăннă, çурăм хыçне кутамкка çакнă арçын тухрĕ те поселок урамĕпе утрĕ. Çулĕпе хĕрĕхрен кăна иртнĕ те вăл, аллăран кая тесе никам каламĕ. Сухалĕпе çӳçĕ кăвакарнă унăн, куç айĕнчи ӳчĕ пĕркеленнĕ.

Вулакан тавçăрса илчĕ пулĕ, çак кутамккаллă çын эпир тахçанах пĕлекен Микула пулчĕ ĕнтĕ. Ку поселока пĕрремĕш хут килнĕ чухне вăл çирĕм пиллĕкреччĕ. Килте пĕчĕк ывăлĕ юлнăччĕ. Арăмĕ ăна алкумне тухса ăсатнăччĕ. Пуçне ун кăкăрĕ çине хурса: «Чипер çӳреме тăрăш... Унта хула. Тем курса ларăн...» — тесе пăшăлтатнăччĕ.

Чунĕ хурланнипе Микулан пырне темĕнле йӳçĕ кумкка капланчĕ. Вăл кăмăлне лăплантарма тăрăшрĕ: Ывăлĕпе тĕл пулас саманта асра тытрĕ, йĕритавралăха сăнакаласа утрĕ. Урама сарнă чулсем ĕлĕкрех тикĕсчĕ, халь йăлтах путăкланнă. Асăрханмасăр утсан, такăнса ӳкĕн. Çĕнĕрен лартнă пӳртсем сахал. Кивелнисем хушшинче халь-халь тӳнес пек ӳпĕннисем те пур. Утнăçемĕн ăна урăххи те канăçсăрлантарчĕ: тăванран та тăван çынсен кил-çурчĕ упраннă-ши? Чарак çинче кăна тĕренсе ларатчĕ. Хуçисем сывăх-ши? Çурчĕ пур иккен. Акă вăл. Кĕтессисем çĕрнĕ, çивиттийĕ тĕл-тĕл сĕвĕннĕ. Çын тени çак çуртра епле пурăнтăр? Килнĕскер тĕрĕслемесĕр каялла çаврăнас мар тенĕрен кăна Микула хапха умне пычĕ. Шăнкăрав кантрине тытса туртрĕ. Шалта сасă илтĕнчĕ. Вара нумаях кĕтме лекмерĕ — çенĕк алăкĕ чĕриклетсе уçăлчĕ.

— Кам унта? — илтĕнчĕ хĕрарăм сасси.

Ку сасса Микула юлашки хут илтнĕренпе темиçе çул иртнĕ пулин те, килнĕ çын ăна самантрах палларĕ.

— Эпĕ Сехметкассем! — терĕ вара Микула.

Калинкке уçăлчĕ. Микулапа хĕрарăм хумханнипе ним шарламасăр пĕр-пĕрин çине пăхрĕç. Кун пек чухне кирлĕ сăмах та тупăнмасть. Вĕсем уйрăлнă вăхăтра хĕрарăм хĕрĕхрен кăна иртнĕччĕ. Хастар та правурскер, вăл вĕçнĕ пек çӳретчĕ. Пит-куçĕнче ялан хаваслăх çиçетчĕ. Халь вăл аллăран иртнĕ. Пуçĕ çине кăшăлласа вырнаçтарнă çӳçĕ кăвакарнă.

— Евдокия Ларионовна! — ăш кăмăллăн чĕнчĕ Микула.

— Николай Степанович, тăванăм! — Микулана ыталаса чуптуре Дуся. — Сехметкассем тенине илтсенех тавçăртăм, ĕненес килмерĕ çеç. Шыва путнă пек çухалнă çынпа тĕл пулассăн сунмарăм.

— Сире курнипе пĕтĕм чун савăнчĕ. Анчах Леонид Сергеевич мĕнле-ши?

— Вăл сывах. Сирĕн телейшĕнех-и, паян иртерех тавранчĕ те, килтех-ха.

Микула таса та капăр пӳлĕме кĕчĕ. Стена çине паян çеç çенĕ шпалер çыпаçтарнă тейĕн. Пӳлĕмре чечексен ырă шăрши саралнă.

— Леонид! — хавассăн чĕнчĕ Дуся, — кур-ха, кам килчĕ пирĕн пата?

— Николай Степанович! — сăн-сăпатĕнчен мар, сассинчен палларĕ Микулана Кузнецов.

— Шăпах çавă, Леонид Сергеевич!

Икĕ тус ыталашрĕç. Вут-çулăм витĕр тухса пиçĕхнĕ чĕрисем çемçелчĕç. Куçĕсенче куççуль тумламĕсем палăрчĕç.

— Каллех пĕрле-и? 

— Пĕрле, Леонид Сергеевич.

— Леонид, ытла та сипетсĕр-çке эсĕ! Николай Степановича мĕншĕн тумтирпех калаçтарса тăрататăн?

— Николай Степанович, ан çиллен. Пăлханнипе кил хуçи йăлине те маннă. Хывăн-ха, тархасшăн.

Кузнецов Мнкула кутамккипе пиншакне йăрхаха çакрĕ. 

— Хăçан çитрĕн? — пукан çине Микулана хирĕç ларса, сăмах хускатрĕ Кузнецов.

— Халь кăна. Пуйăс çинчен Хусанта анса юлтăм та тӳрех кунта çул тытрăм.

— Ăçти çĕршывра пултăн?

— Çурçĕр енче, Леонид Сергеевич. Çулĕ вăрăммипе Февральти революци пуçламăшнех ĕлкĕреймерĕм.

— Пытармастăп, Николай — Степанович, эпир кунта саншăн самаях пăшăрхантăмăр. Вĕлермелле суд тунă хыççăн чĕрĕ юласса шанма хĕн пулчĕ çав.

— Жандармсен аллинче ман сăнӳкерчĕк çукки тата эсир тутарнă суя паспорт хамсăр пуçнех йышăннă приговора пурнăçласран хăтарчĕ. Сакăр çул каторгăра ĕçлемелле турĕç. Тарса тепĕр хут çаклансан, ĕмĕрлĕхех унта хăварчĕç.

— Патша йыттисем пирĕн пĕккисене пĕтерме пĕлеççĕ. Ĕнтĕ пуриншĕн те явап тытĕç-ха. Сывлăху мĕнле?

— Аптрамаллах мар, Леонид Сергеевич. Ĕçе пуçăнсан, татах юсанĕ. Хăвăр мĕнле пурăнатăр?

— Сана ăсатсан, çулталăка яхăн чиперех ĕçлерĕм. Пĕр ирсĕрĕ сутрĕ. Виçĕ çул тĕрмере ларнă хыççăн Çĕнĕре ячĕç. Таврăннăранпа уйăх иртрĕ ĕнтĕ.

— Апла эс кунти лару-тăрăва лайăх пĕлмелле. Калаçăва Евдокия Ларионовна татрĕ:

— Пурин çикчен те сӳтсе явма ĕлкĕрĕр-ха. Халĕ апатланар. Николай Степанович вĕри шӳрпе курманни те чылай пулĕ?

— Тунмастăп, Евдокия Ларионовна, çул тăршшĕпех тип çăкăр çисе килме тиврĕ. Юрать-ха, вĕри шывĕ çителĕклĕ пулчĕ. Вĕри яшка сутнине куркаланă та — кĕсъе тĕпĕ яка-çке.

Пĕр-ик кашăк сыпсанах, Микулан ăшчикĕ ăшăнса çемçелчĕ. Çапла, сĕтел хушшинче йĕркеллĕ ларса апатланасси çинчен каторгăра иртнĕ вăрам çулсенче пайтах ĕмĕтленнĕ вăл. Ак ĕнтĕ вăл тăванран та тăван çынсем патĕнче. Анчах темшĕн пĕр-ик кашăк апатпах тăранчĕ вăл. Иртнĕ пурнăçĕ куç умне тухса тăчĕ. Энĕшкассинче унăн пӳрт-çурт çук. Ăна Михха туртса илнĕ. Ку темех мар, сывă пуç йӳнеçтерĕ. Энĕшкассинче-и е урăх çĕрте — пурпĕр йăва çавăрĕ вăл. Анчах юратнă арамне чĕртеес çук ĕнтĕ. Ывăлĕ пурăнать-ши пĕрех хут?

— Николай Степанович, ма сыпмастăр? Е яшка килĕшмерĕ-и? Ĕлĕкхи мар ĕнтĕ, аш таврашне курсах каймастпăр. Тип çупа çеç пĕçернĕ те, çапах вĕри яшка, — терĕ Евдокия Ларионовна, Микула сĕтел çине хунă кашăкне тытманнине курса.

— Яшки çав тери тутлă, Евдокия Ларионовна. Тĕлпулу пăлхантарчĕ пулас, хырăм выççи иртрĕ. Ванюк ăраскалĕ пирки шухăшлатăп. Манран вăл сакăр çулхи юлчĕ. Кĕркунне вунсаккăр тултарать. Сывах-ши? — пуçран тухман шухăшне пĕлтерчĕ Микула.

— Дуся Энĕшкассинче пулнă, — терĕ Кузнецов, Микула ывăлĕ çинчен хăйсем мĕн пĕлнине хыпарлама васкамасăр.

— Чăнах-и?! Мĕнле унта?!

— Леонидпа иксĕре хупсан, Ванюк тăлăха юлнине аса илтĕм, — лăпкăн пĕлтерчĕ Евдокия Ларионовна. — Ăна пулăшу кирлĕ мар-ши тесе, Энĕшкассине кайса килтĕм. Вăл кукашшĕ патĕнчеччĕ. Вĕсен пурнăçĕ çителĕклĕччĕ ĕнтĕ. Кĕтерук хĕрĕпе ывăлĕ те маттур ӳсетчĕç. Ан кулян, Николай Степанович, ывăлу сывах кĕтсе илĕ.

Микула кăмăлĕ çĕкленчĕ.

— Вăт, манăн васкамаллине хăвăрах чухлатăр, Леонид Сергеевич. Халĕ хамăр ĕç çинчен мĕн пĕлнине каласа пама ыйтатăп.

— Ăнланатăп, Николай Степанович, — килĕшрĕ Кузнецов. Вăл, ĕлĕкхи пекех, пукан çинчен тăрса, калла-малла утса çаврăнчĕ те Микула умĕнче чарăнчĕ. — Чи малтанах пирĕн губком тимлĕ ĕçленине пĕлтерес килет. Мана та бюро членне суйларĕç. Çапах та чи пысăк хыпар ку мар. Владимир Ильич Раççее таврăннă. Питĕрте ăна вуншар пин рабочи кĕтсе илнĕ. Малалла мĕн тумаллине кăтартса, Ленин акă статья çырнă. Вулăр! — Микулана «Правда» хаçат тыттарчĕ Кузнецов.

Ку ĕлĕк вăрттăн пичетлесе кăларнă листовка йышши япала мар, большевиксен уççăн тухса тăракан хаçачĕ. Пĕрремĕш страницăра Ленин сăнӳкерчĕкĕ. Пĕтĕм тĕнчери пролетарилле революци карапне тытса пыраканĕ, пусмăрти ĕçхалăхĕн çулпуçĕ ав мĕнлерех иккен.

— Мĕнле пек? — вуласа пĕтернине асăрхасан, ыйтрĕ Кузнецов.

— Хăватлă, Леонид Сергеевич! Хăйĕн тезисĕсенче вăл Раççейре парламентлă республика мар, рабочисемпе батраксен тата хресченсен депутачĕсен Советлă республики пулмалла тенĕ. Çакна мĕнле тумаллине те кăтартса панă

— Атăлкассйне таврăнсан, чăваш ĕççыннисене большевиксем тавра пĕтĕçтерме, Шупашкарти хамăр çынсемпе çыхăну тытма тăрăш. Унта çирĕп большевик — Ян Карлович Грасис пур, — терĕ Кузнецов.

Çапла вĕсем çур çĕрчченех калаçрĕç.

Çывăрма выртсан, Микулан тӳрех ыйхă килмерĕ. Çак хваттере пуçламăш хут килнине аса илчĕ вăл. Ун чухне кил хуçисем вăйпитти çынсемччĕ. Халь аллă урлă каçнă. Чун-чĕрепе хăйсем пурпĕрех ватăлман-ха. Тĕрме, ссылка, килте йĕп çинчи пек пурăнни те хуçайман вĕсен чун хавалне, ĕçхалăхшăн кĕрешес туйăмĕсене сӳнтереймен. Тĕрĕссипе, Микулан та вĕсем ăс панипе куçĕ-пуçĕ уçăлчĕ. Ĕнел çĕр общинин ĕçĕпе суда килсе, Кузнецовпа тĕл пулман пулсан, вăл та ĕмĕрне нимĕн ăнланмасăрах ирттеретчĕ пулĕ. Çавăн чухне вырăс çынни ăна пуянпа чухăн хушшинчи хирĕçĕвĕн сăлтавне, класлă общество аталанăвне тĕплĕ ăнлантарчĕ.

Çак асаилӳсемпе çывăрса кайма ĕлкĕрейнеччĕ Микула — шарт сиксе вăранчĕ. Сехет çине пăхмасăрах мĕн вăхăт иккенне тавçăрчĕ. Каторгăра шăп çак вăхăтра тимĕр ташкана шаккатчĕç.

Кил хуçисем вăрансан, Микула вырăн çинчен тăчĕ.

— Николай Степанович, ăçта васкатăр?

— Эсир мана çывратса хăварасшăн-им? Чăваш хушшинче ура сырса телейсĕр юлнисем сахал тетĕр-и? Çук, Евдокия Ларионовна, текех унашкал инкек курас марччĕ!

— Мĕнле çывăртăр? Мĕн тĕлĕк куртăр? — тепĕр пӳлĕмрен тухса, ăшшăн чĕнчĕ Кузнецов.

— Тĕлĕк курмалăх çывраймарăм, Леонид Сергеевич. Темиçе çул хушши хыт çĕрте выртса тăнăран çемçе вырăна хăнăхаймарăм. Пуриншĕн те тавтапуç сире! — сывпуллашса, алă пачĕ Микула.

— Тепрехинче ывăлупа пĕрле килессе шанатпăр, — терĕç Кузнецовпа арăмĕ, Микулана ăсатса.

Пристаньте Микулан нумаях кĕтме лекмерĕ, кĕçех пăрахут çитрĕ. Вырăнтан тапрансан, Мнкула пăрахутăн кайри пайне тухрĕ.

Атăл чакман-ха. Анлăн та тарăннăн шĕлкесе выртать вăл. Вăрман, улăх-çаран ешерет. Анчах матрос Микулана çутçанталăк илемĕпе киленсе пыма памарĕ — шала хăваласа кĕртрĕ. Хурамал Ту кĕперĕ инçе мар иккен. Ун айĕнчен тухнă чух никама та курмара тăратмаççĕ.

Пассажирсем нумай пирки шалта шăрăх та пăчă. Вăрçа пула спекулянтсем нумайланса кайни кунта та сисĕнет. Ав, темиçе çын пуç айне тулли михсем хунă та урай талккăшĕпех саркаланса выртаççĕ. Тăвалла çăнăх илсе каяççĕ ĕнтĕ. Табак, сахăр таврашĕпе сутă тăвакансем те пур. Пăрахут Хурамал Ту кĕперĕнчен иртсенех, Микула каллех курма çине тухрĕ.

Атăлкасси тĕлнелле çывхарнă май вăл ĕлĕк вут тивертсе çунтарнă йывăç çурт вырăнне çурма çавра тăрăллă чул çурт ӳссе ларнине асăрхарĕ. «Сехмет çурчĕ», — тавçăрчĕ вăл. Хăма çуракан завочĕ те ĕлĕкхинчен пысăк. Çыран хĕрри талкйшĕпех йывăç выртать. Баржасем çине хăма тиеççĕ. Миххашăн вăрçă тупăшлă пулни палăрать.

Пăрахут çинчен тухсан, Мнкула пĕр-пĕр паллакан çынпа, тен, Энĕшкассисемпех тĕл пулма, унран ывăлĕ çйнчен ыйтса пĕлме ĕмĕтленнĕччĕ, анчах никама та тĕл пулмарĕ. Ĕççинче, пасар кунĕ мар чухне, ял çынни çул çӳремест çав.

Микула васкарах утрĕ. Акă вăл хире çитрĕ. Энешкасси пуссиех мар та, пурпĕр çуралнă çĕршыв. Ав, Упахвар вăрманĕ, вăййа тухма хатĕрленнĕ хĕр евĕр, çурхи тумпа капăрланнă. Ыраш ешерет. Ĕлĕк кунта вăрман пулнине астутаракан улмуççисем чечекре. Çуначĕсене вĕлтĕртеттерсе, тăри тӳпейелле хăпарать, чĕрене килентерсе, юррине янратать. Çуралнă çĕршыв сывлăшĕ, юрри-кĕвви, илемĕ Микулана йăлтах пăлхатса ячĕ. Каторгăра чухне çак уй-хирсем урлă пĕрре те пулин утса каçасчĕ тесе, пайтах тунсăхласа шухăшланă. Ак ĕнтĕ вăл яланлăхах тăван енне таврăнчĕ. Микула çултан пăрăнса чĕркуçленчĕ те çĕре чуптурĕ. Таврара — куç ытамне шăнăçайми, халь çеç çур тырри акнă пусă. Таçта, инçех те мар, халиччен илтмен шав çывхарать. Микула тимлерĕ. Сăрталла, чыхăна-чыхăна, трактор хăпарать, темиçе плуг кăкарнăскер, тем сарлакăш сухалать вăл. Хыçран икĕ лаша кӳлнĕ сеялкăпа тырă акса пыраççĕ. Ку Михха пусси пулчĕ. Ун урлă каçсан, сулахай енчи вăрман хĕрринче кермен пек çуртсем курăнчĕç. «Ĕлĕк кунта нимле хуралтă та çукчĕ-çке?..» Çак самантрах Микула Столыпин реформине аса илчĕ те пуянсем хутора тухнине тавçăрчĕ. Вĕсем те çĕрйе плугсемпе сухалаççĕ иккен. Хресченсен пуссинче кăна, ĕлĕкхи пекех ырхан лашасем сухапуç сĕтĕреç.

Çăва çинчи хурăн тăррисем курăна пуçласан, Микула куçĕ умне каллех иртнисем туха-туха тăчĕç. Шăп çак вырăналла çĕршер çынна вилĕмрен çăлса хăварасшăн Ваçли пуç хунă. Ун чухнехи паттăрсенчен хăшĕ пурăнать-ши халĕ? Прахăрпа хĕрĕ, Натюш, хăтăлса юлайнă-ши? Наум мĕнле-ши? Уçка та вăйпитти çын пуль ĕнтĕ. Жандармсем тытса кайман пулсан, вăрçăра-и, тен...

Çăва çинче те, ытти çĕрти пекех, улшăну нумай. Çăва пуçне лартнă хурăн вулли хуйăрланнă. Тĕл-тĕл хăрнă турачĕсем, хамăрăнне пурăнса ирттернĕ ĕнтĕ тенĕн, кăнтарса тăраççĕ. Хальтерех лартнисем, çинçе пилĕклĕ хĕрсем пек, яштака та симĕс тум пĕркеннĕ. Чие йывăççисем те шап-шурă çеçкере. Михха аслашшĕн вилтăприйĕ çинче ĕлĕк юман хĕрес кăначчĕ. Халь тимĕр картари кирпĕч никĕс çине хулăн тимĕр хĕрес лартнă. Ун тавра пытарнисен вилтăприсем мăкăль-мăкăлĕн курăнаççĕ. Акă энĕшкассисен кĕтесĕ. Микула лартса хăварнă улмуççи те хăрман иккен. Чиперех ӳсет. Кунтах ун амăшĕпе ашшĕн, Анукăн тата Ваçлипе Кĕтерукăн вилтăприсем. Ырă çынсем тăрăшнипе вĕсен тăприсем паян пытарнă пекех хăпарса тăраççĕ. Çийĕсенче сип-симĕс курăк ешерет. Микула чĕркуçленчĕ. Темĕнле йывăрлăхра та куççуль кăларман этем халĕ тӳсеймерĕ — куçĕсем шывланчĕç. «Асран кайми аттепе анне, Анук. Эсир те, çывăх юлташсем. Хаяр тăшмансем сирĕн пурнăçăра вăхăтсăр пĕтерчĕç. Хăвăр кĕрешсе çывхартнă ирĕклĕ саманара савăнаймарăр. Канлĕ çывăрăр, йывăр тăпрăрсем çăмăл пулччăр. Эпир, сывă юлнисем, сирĕншĕн пуриншĕн те тавăрăпăр...»



II


Чăваш хĕрарăмĕн аллинчен самантлăха та ĕç каймасть. Наçтик, упăшкине тырă акма ăсатсан, выльăх-чĕрлăхне кĕтĕве ячĕ, пӳрт ăшчиккине тасатрĕ, унтан, майрапуççи илсе, алкум вĕçне тухрĕ те кĕпе çĕлеме ларчĕ.

Юлашки кунсенче Наçтик хăй йăшнине сисе пуçларĕ. Ара, чипер пурăннă çĕртех инкек сиксе тухрĕ-çке: мăнукĕ чул çыхса шыва путарнă пекех таçта çухалчĕ. Миххапа хăталлă пуласса тĕлĕкре те ĕмĕтленмен. Çапах мăнукне кăçалхи ӳтĕре авлантарас пирки татăклах шухăшланăччĕ. Кăлăхах пулчĕ-мĕн. Ăçта кайса кĕчĕ-ши вăл?.. Ашшĕпе амăшĕ пирки ăшталанни сахал, ывăлĕ те ăша çунтарать.

— Вăй патăр!

Кĕтмен сасă Наçтикĕн шухăшне татрĕ. Вăл пуçне çĕклесе пăхрĕ те кутамккаллă арçын çывхарнине асăрхарĕ. Пăлхануллă саманара юрамисĕр çынсем ашкăнса çӳреççĕ тенине илтмен мар ĕнтĕ. Çапах кил хуçи тивĕçĕпе:

— Тавтапуç, — терĕ. — Кам кирлĕччĕ?

Хунямăшĕ палламанни Микулана пăшăрхантарчĕ. Юратнă кĕрĕве те манма пулать-ши?

— Эпĕ-ха ку, Микула.

— Кĕрӳ-и? — шартах сикрĕ Наçтик, тытнă кĕпи аллинчен тухса ӳкрĕ. Умра ыр-усал тăнăн туйăнчĕ. Хĕрĕпе кĕрӳшĕн ячĕсене тахçанах вилнисене асăнакан кĕнекене кĕртнĕ-çке. Наçтик, кăкăрĕ çине хĕрес хурса, усала сиресшĕнччĕ, алли çĕкленмерĕ.

— Шăп çавă, ани!

Наçтик чĕри ырра сиснĕн тапма пуçларĕ. Çак сасса илтсе, сахал киленнĕ-и вăл. Тимлерех пăхрĕ. Чăнахах та Микула иккенне ĕненчĕ. Куçĕнчен юхса аннă куççульне пытармасăр ура çине тăчĕ.

— Тур çыхлахтăр, кĕрӳ. Тӳрех паллайманшăн ан çиллен, йывăра ан ил. Эпир сана пуçĕпех çухатнă.

Микула кăмăлĕ те çемçелчĕ. Анукпа иккĕше пĕр-пĕрне юратнине пĕлсенех, хунямăшĕ вĕсене телей сунса пил панă. Мăшăрлансан, вĕсен хутне кĕнĕшĕн упăшки çапкаланă пулин те, Микулана хисеплеме пăрахман. Хунямăшĕн чĕри халĕ те сивĕнмен курăнать, куççуль ахаль тухас çук.

— Ани, — çепĕççĕн чĕнсе ыталарĕ ăна Микула. — Йывăра илме сăлтав çук. Сасартăках паллаймăн çав. Пĕр-пĕрне курманни нумай пулать. — Çавăнтах ывăлĕ çинчен ыйтса пĕлесшĕнччĕ. Сывлăш çавăричченех чăрмантарни аван мар тесе шарламарĕ.

— Турă çырлахтăр, кĕрӳ. Ма ятлас мар мана? Аякри çултан килнĕ хăнана çенĕк умĕнче тăрататăп. Атя-ха пӳрте.

Сантăрсен кил хушшине кĕрсен, Микула çакна асăрхарĕ: ĕлĕк вĕсен хура пӳртпе чăвашла хапха кăначчĕ. Кĕлет пурччĕ, урлă каçа сарайччĕ. Халь тимĕр витнĕ пысăк пӳрт. Вĕçе-вĕçĕн икĕ хутлă икĕ ампар. Сăрлă хапха леш енче вĕрçĕнĕ лаç, икĕ хутлă сарай. Çине хăма витнĕ. Ун чух кунашкал кил-çурт Касмуххан та пулман. Микула кайнăранпа Сантăр пуйни пӳртре те палăрчĕ. Авнă пукансем. Сĕтел çинче çутă сăмавар ларать. Хунĕ Михха майлă кайнине аса илсен, Микула кичемленчĕ. Анчах ывăле çинчен пĕлес кнлнипе кăмăлĕ хуçăлнине палăртмарĕ.

— Килех-ха, килех, кĕрӳ. Хывăн та тĕпеле ирт. Вăрăм çул ывăнтарчĕ-и, тен. Хырăму та выçрĕ пуль. Халех апат та пĕçерĕп, — калаçнă хушăрах хурана шыв тултарса, вучаха çăкрĕ Наçтик.

— Эпĕ выçах мар, ани. Васкамасан та юрать, — терĕ те Микула ывăлне курасшăн пулчĕ. — Ванюк ăçтарах-ши?

Наçтик пуçран çапнă пек кайса ларчĕ. Ассăн сывларĕ. Пулни-иртнине пытараймăн.

— Ах тур, кĕрӳ, — сассине аран кăларчĕ вăл, — Ачана çухатрăмăр-çке эпир.

— Епле апла?!

— Чиперех шăкăлтатса пурăнаттăмăр. Калăм кун Михха çынни килсе лартса кайрĕ те, çавăнтанпа сас-хура çук. Хамăр та ним тума аптранă ĕнтĕ.

Микула пĕтĕмпех ăнланнă пек пулчĕ: ашшĕпе амăшне курайманшăн ывăлне тавăрма шутланă. Ванюк пĕтнĕшĕн хунĕпе хунямăшне айăплас килчĕ.

— Ани, — сиввĕнрех чĕнчĕ вăл, — ачана парса ямалла марччĕ! Сехмет чĕр тăшман иккенне мантăр-и?

— Сантăр Михха хисепĕнче те, ун-кун шухăшлама тавçăраймарăмăр. Чиперех апатланса лараттăмăр. Трифун тĕрлеттерсе çитрĕ те: «Хуçа Ванюка пыма хушрĕ», — терĕ.

Трифун пурри Микулана чун кĕртрĕ.

— Сехмет Ванюка мĕн ĕçпе чĕннине кучер каламарĕ-и?

— Ним те шарламарĕ. Ах тур! Ватăлсан, тăнпуç тени ма çухалать-ши çав? Тепĕр кунне Михха хăй килчĕ. Вăл та ачасене шырать. Ванюкпа мăшăрлантарма шутланă çĕртен Клавье таçта тухса кайнă, тет. Çавăнтанпах Михха хĕрĕн те сас-хури çук.

Микула лăпланнă лек пулчĕ: сывă çын тупăнĕ-ха. Анчах çавăнтах тепĕр асап çитсе çапрĕ — çамрăк чух аташни вут çине пăрахрĕ ăна.

Кĕрӳшĕ кăмăлсăррине Наçтик те сисрĕ, айăпа хăйсем çинчен сирес шутпа хушса хучĕ:

— Ванюк Михха хĕрĕпе тухса кайни питех пăшăрхантармасть-ха — çӳресен-çӳресен таврăнĕç. Ванюка тӳре-шара тытса хупмарĕ-ши тесе çуйланатпăр.

Тата темле ĕç пулса иртни палăрчĕ. Микула пуçне çĕклерĕ:

— Унашкалах мĕн тунă вара вăл?

— Пуçтах ачанне пĕлсе çитерĕн-и вара! Хĕлле Прахăр хĕрĕ каторгăран таврăннă та...

— Прахăр хĕрĕ?!.

— Ара.

Ку хыпар Микулана савăнтарса ячĕ. Прахăрăн икĕ хĕр юлнăччĕ. Хăшĕ таврăннă-ши? Сăмаха пӳлес килменрен Микула ыйтмарĕ.

— Ах тур, çав Уляна хĕрĕсене, — килĕштерменнине пытараймарĕ Наçтик. — Чипер çитнĕскер, ларасчĕ килте: пасара кайнă та çав халăх умĕнче тӳре-шарана питлесе тăкнă. Çавăншăн тытса хӳпнăччĕ ăна. Инкек ура пуçĕнчех çӳрет тени ахаль мар çав. Шăп Ванюксем мольă юхтарса аннă тĕле Натюша Атăлкассине илсе килнĕ пулнă, унта каллех хирĕçӳ кăларнă. Вара тепĕр хут тытса каясран Ванюк çăлса хăварнă. Сала ваккатне, кантур тиекĕпе Платун Павăлне Атăлта иштернĕ. Çавăншăн тытса хупмарĕç-ши тесе, чун çук. Лешсем тавăрмасăр ирттермĕç.

Итлесе ларнă май Ванюк паттăр çын пулса ӳснине ăнланчĕ Микула. Куншăн савăнма та юрĕччĕ те, хунямăшĕн юлашки сăмахĕсем савăнтараканнисем пулмарĕç. Хăйсене хур кӳрекене Лаврскисем каçарманни паллах. Ывăлне Михха урлă пĕтерме шутламан-и? Кирек мĕнле пулсан та, килте ларса, Ванюк ăçтине пĕлеймĕн.

— Ани, маншăн ан чăрман. Эпĕ Атăлкассине çитсе çаврăнам-ха, — ура çине тăчĕ Микула.

— Ах тур, кĕрӳ, сĕтел хушшине лармасăрах-и апла?

— Таврăнсан, ани, Халь тĕпренчĕк те анас çук.

— Телей пултăр, эппин, кĕрӳ, — чарма çуккипе ырă сунса ăсатрĕ Наçтик.



III


Атăлкасси урамĕнче Микула çула çухатнă пек чарăнчĕ. «Ăçта кĕрсе пăхас? Ванюка тытса хупнă пулсан, кантурта пĕлмелле те, хальхи саманара тĕрĕсне каламĕç. Малтан Сехмет патне кĕрес. Трифуна кураймăп-и?»

Михха кил хушшинче туллиех салтаксем. Пĕрисем пӳрт умĕнче картла выляççĕ, теприсем çĕре тăсăлса выртнă та юрă ĕнĕрлеççĕ. Сехмет çĕрне валеçме тухнă хресченсене пулеметпа персе салатни çинчен Микула илтмен пулсан та, салтаксем кунта мĕн сăлтавпа лекнине вăл тӳрех тавçăрчĕ.

Микулана ĕлĕкхи швейцарах кĕтсе илчĕ. Ватăлнă пулин те, хăйне тăп-тăп тыткалама тăрăшать вăл.

— Сире кам кирлĕ?

— Михаил Петрович.

— Кам эсир? Хуçапа мĕн тăватăр?

«Кунта улшăну пурри палăрмасть-ха. Пули-пулми, çынна кĕртмеççĕ. Юрать, паллаймарĕ. Хам кам иккенне пĕлтерсен хăраса ӳкĕ те пăтăрмах кăларĕ. Вара ывăлĕ çинчен пĕлеймесĕрех тухса кайма тивĕ», — шухăшларĕ те Микула пĕр чее меслетпе усă курас терĕ:

— Мĕн сӳпĕлтетсе хаклă вăхăта ирттеретĕр эсир? — терĕ вăл. — Е эпĕ камне мантăр-и?!

Микула хăюллăн алăка тĕртсе уçрĕ.

Швейцар аптраса ӳкрĕ. Хуçа çынниех-и, тен. Пурне те ăçтан пĕлсе çитерĕн. Анчах иккĕленчĕ. Ку хуçа çынни мар, темле усал çын пек туйăннипе сехĕрленсе ӳкрĕ вăл. Кăшкăрса, Микулана каялла çавăрасшăнччĕ. Лешĕ, кунта ялан çуренĕ çын пекех, çаврăнса пăхмасăрах утни швейцара парăнтарчĕ.

Швейцар куçĕнчен вĕçерĕнсен, Микула чарăнчĕ. Ĕлĕкхи çуртĕнче пулсан, вăл Миххана никам кăтармасăрах шыраса тупнă пулĕччĕ. Халь шалти пӳлемсене урăхла вырнаçтарнипе ниçталла кайма аптрарĕ.

— Кам кирлĕччĕ сире? — ыйтрĕ çак самантра ăнсăртран килсе тухнă пĕр лакейĕ.

— Михаил Петрович ăçтарах-ши?

— Кабинетĕнчех пулĕ.

— Кăтартса ямăр-и?

Микула лакее те шанăçсăр çын пек туйăнчĕ. Ĕлĕкрех пулсан, вăл та ют çынна тĕпчеме хăтланĕччĕ. Анчах ирĕклĕх сывлăшĕ кунта та сарăлма ĕлкĕрнĕрен ал сулчĕ кăна. Швейцар кĕртсе янă çыншăн ман мĕн ĕç тесе, кабинет алăкĕ патне çитерчĕ те:

— Çакăнта шаккăр, — терĕ.

Сĕтел хушшинче ларакан Михха кĕме ирĕк пачĕ. Тарçисем е пĕр-пĕр пуян килнĕ тесе шутларĕ вăл. Алăк патĕнче палламан çын тăни ăна тĕлĕнтерсе ячĕ.

— Кам эсĕ?..

Микула умĕнче — унăн ĕмĕрхи тăшманĕ. Вăл хĕрĕх пиллĕксене çитнĕ пулмалла, ватăлни палăрмасть. Кӳпшĕм пичĕ çинче пĕр пĕркеленчĕк çук. Куçĕ халичченхи пекех хĕсĕк. Тӳрех çиллентерсен, ним пĕлмесĕрех тухса кайма тивĕ тесе, Микула курайманлăхне пусарчĕ.

— Михаил Петрович, пĕр-пĕрне курмании нумай пулнăран чĕлхе çыхланчĕ, — терĕ.

Миххана тахçан çак сасса илтнĕн туйăнчĕ, анчах вăл кам иккенне тавçăраймарĕ.

— Кам эсĕ? — тата ытларах пăлханчĕ вăл.

— Энĕшкассисем эпĕ, Микула.

Михха, тăма хăтланнăскер, пукан çине каялла ларчĕ. «Хăрушă инкек çитрĕ. Мĕн тумалла. Килсе кĕнĕскере вĕçертес марччĕ. Кăшкăрса, прапорщике чĕнес-ши? Вĕсем ĕлкĕриччен ку тем кăтартĕ. Çакăнтах пуçтарса вырттарас. Уншăн никам та айăпламĕ», — тĕвтурĕ те Михха чĕтрекен аллипе сĕтел сунтăхне уçма тăчĕ.

Микула вăл мĕн шухăшланиие сисрĕ, револьверне хăвăрт кăларса тĕллерĕ:

— Аллăрсене сĕтел çине хурăр! Вăт çапла, Михаил Петрович. Мана тапăнса ĕç кăлараймăр... — Микула револьверне кĕсйине чикрĕ. Сассине çемçетрĕ: — Ман ывăла эсир хăвăр пата чĕнтернĕ. Ăçта вăл?

Револьвер курсан, Михха чунĕ чĕрне вĕçне çитнĕччĕ, Микула ывăлĕ пирки сăмах пуçлани кăштах лăпланма пулăшре. «Евĕклĕн калаçса ăсатни аванрах мар-ши? Хурахла ĕçсемшĕн айăпланă пулин те, çын — çынах. Тĕрмесенче асапланни тăна кĕртнĕ-и, тен. Канлĕ те тулăх пурнăçшăн хыпăнман сăрнай çуралман-ха», Михха йывăр çăкран хăтăлчĕ тейĕн, йăшт тӳрленсе ларчĕ. Унăн та Микуланни пекех пысăк хуйăх пуррине систересшĕн пулса, ассăн çывларĕ, сассине йăвашлатрĕ:

— Ельпох калатăп, — Николай Степанович. Эс мана кăлăхах кӳрентеретĕн. Хуть ĕнен, хуть ан ĕнен — усал шухăш пуçра пулман. Эсĕ таврăннăшăн, ман пата килнĕшĕн савăнатăп. Чăнах, мĕн çитменшĕн ĕмĕр тăршшĕпех харкашас иксĕмĕрĕн? Е çав харкашу сахал сиен кӳчĕ-и пире? Мăй таранах. Вуникĕ çул каярах эс мана çаппа-çарамас тăратса хăвартăн. Эпĕ акă каллех ура çинче, такамран та пуян. Сана пуçĕпех пĕтерме тăрăшрĕç. Эс — каллех сывă, çуралнă çĕршывра. Малашне ырă-тату пурăнни аванрах мар-шк? Эп хам та çын айне пуласшăн мар. Çавăнпа парăнманнисене хисеплетĕп. Хамăр ачасене турă умĕнче çураçнине те яланах асра тытнă, ăраскалĕсене ĕмĕрлĕхе тĕвĕлесшĕнччĕ. Пурлăхăма вĕсем валли хăварасшăнччĕ. Клавье ман пĕртен-пĕр ача. Ывăл татăкне хĕрлĕ шатра турă патне куçарчĕ. Пурин çинчен те калаçса татăлнă хыççăн хăнасене пухрăм. Ачасем сасартăк таçта каиса кĕчĕç. Сăлтавне те пĕленмерĕм. Ĕлĕк пулсан, полицие шыраттарăттăм. Халь йĕркине тупаймăн. Çавăнтанпа пĕтĕм канăçлăха çухатрăм. Апат анми пулчĕ, ăшчик те кăмрăкланчĕ-и, тен.

Михха чăннипех хурланчĕ. Çапах вăл Микула чунне тивмерĕ.

— Иккĕш пĕрле тухса кайман-и вĕсем? — ыйтрĕ Микула.

— Татса калаймастăп. Мана ухмаха тăратса хăварма мĕне кирлĕччĕ? Мăшăрланнă хыççăн кирек ăçта кайма та чарман пулăттăм.

Михха витерсе калаçма тăрăшни Микулан хуйхине çăмăллатрĕ, анчах пурпĕр йăлтах сиреймерĕ.

— Тытса хупман-ши Ванюка? — терĕ Микула.

— Эаĕ кĕрӳ тăвас йĕкĕт çумке çыпçăнма хăяймĕç! — мăнкăмăллăн татçа каларĕ Михха.

Микула ĕненчĕ, Сехметпе килĕшнĕн:

— Питех те тарăхмалла... — тесе хучĕ. Михха йĕкĕт ашшĕне хăй май çавăрма вăхăт çитнине сисрĕ, сассине пусарчĕ:

— Вăт, хăвах куртăн ĕнтĕ, Николай Степанович. Тӳсейми инкек иксĕмĕре пĕр пăявпа çыхрĕ. Çавăн пек чухне хирĕçсе пурăннинчен япăххи нимĕн те çук. Эпĕ санпа килĕшӳллĕ пулнине ĕçпе палăртăп. Сан кил-çурту, Атăлкассинчи лавкку — пурте ман алăра. Мĕншĕнне ху пĕлетĕн. Вĕсене пĕтĕмпех каялла тавăрса парăп. Каллех ура çине тăма пулăшăп. Ачасем тупăнсан, хăталанăпăр...

Михха хăйне парăнтарас, ĕçхалăхĕшĕн кĕрешес халне хавшатас кăмăлллине Микула тавçăрчĕ. Ванюка та вăл ача чухне çураçнине хисеплесе мар, ашшĕ-амăшĕн ячĕпе усă курасшăн кăна Клавьепе мăшăрлантарасшăнччĕ. Сехмете ним чухлĕ те ăс кĕмен иккен. Вăл, ĕлĕкхи пекех, пурне те укçапа сутăн илесшĕн. Кунта Микулан тек ним те çук. Тухса кайиччен Миххана чăнлăх çинчен астутарса кăна хăвармалла.

— Ыр сăмахушăн тавтапуç, Михаил Петрович. Анчах кил-çурта эпĕ хам вăйпа мар, халăхăннипе тунă. Çавăнпа вăл халăх аллине куçма тивĕç. Апла çеç мар, кĕçех рабочисемпе чухăн хресченсем влаçа хăйсен аллине çавăрса илĕç те, сан пурлăху та йăлтах вĕсен пулĕ.

Михха та тăна кĕчĕ. Кăмăллă калаçса, Микулана çавăрма çук иккен. Ăна ĕлĕк те сутăн илеймен. Халь сăрнай тата ытларах хаярланса таврăнни внтĕрех палăрать, кил-çурта, мула туртса илес пирки ахальтен юнамасть вăл. Ванюкла Клавьене мăшăрлантарма ĕлкĕрнĕ пулсан, Микула хăйне урăхла тыткалĕччĕ те, халь ним тума та çук ĕнтĕ. Сехĕрленни ирте пуçласан, Михха хыттăн татса хучĕ:

— Власть халăх аллинче. Патшана сирпĕтнĕ. Харпăрлă хуçалăха упрас пирки Вăхăтлăх правительство çирĕп тăрать. Йĕркелĕхе пăсакансене çĕр çинчен тасатма хатĕр вăл. Чипер пурăнас тесен, çавна ан ман.

— Пире хăратас самана иртнĕ ĕнте. Сирĕн правительствăна вăхăтлăх тесе ахаль каламан. Ĕççыннисем ăна кĕçех сирпĕтĕç. «Ĕмĕр сакки сарлака, пурнăçра пуянсем те юнлă куççуль юхтарĕç-ха», — тетчĕ ман атте. Ун ĕмĕчĕ туласси нумай юлмарĕ. — Микула хăвăрт револьверĕпе тĕллерĕ те хуçана сĕтел хушшинчен тухма хушрĕ. Сунтăхран ун револьверне илчĕ. — Çапла шанăçлăрах, Михаил Петрович. Сисетĕп, вăл сире паçăртанпах канăç памасть. Ман хыçран тухма е шавлама ан шутлăр. Тепре куриччен!

Параднăй крыльца пусми çинчен ансанах, Микум пир тăлапа çăпата сырнă арçын хăйне хирĕç утнине асăрхарĕ.

— Трифун пичче, эсе мар-и? — терĕ Микула. Лешĕ чарăнса тинкерчĕ. Пурпĕр паллаймарĕ:

— Çавă... Вара мĕн тет?

— Микула эпĕ. Энĕшкассисем. Е мантăн-и?

— Николай Степанович... Эсĕ-и?!

— Эпĕ! — терĕ те Микула лешĕ çывхарасран астутарчĕ: — Кăмăла ирĕке ямалли вырăн мар кунта. Самантлăха урама тухаймăн-и?

— Хаваспах! — терĕ Трифун.

Улахрах çĕре çитсен, Микула Трифуна ыталарĕ:

— Эсĕ тĕрĕс-тĕкелех пурăннишĕн çав тери савăнатăп!

— Эп нимех те мар. Эп килти çын, Николай Степанович. Сана вăт кĕтсе хăшкăлтăмăр. Сывлăху мĕнле?

— Аптрамалла мар, Трифун пичче. Инкек сиксе тухни кăна пăшăрхантарать.

— Мĕн-тата?

— Ванюк çук-çке. Çавăн пирки Сехмет патне килме лекрĕ. Вăл та калаймарĕ. Ани Ванюка эс лартса кайнă терĕ. Тĕрĕсех-и?

— Тĕрĕсех. Кил хушшине çитсе, урхамаха чарма ĕлкĕрейрĕм — Михха хĕрĕ чупса пычĕ. Ванюка çавăтса кĕрсе кайрĕ. Тем вăхăтран пăхатăп — Ванюк сирпĕнсе тухрĕ те тӳрех пристанелле вĕçтерчĕ. Эпĕ унталла çитиччен пăрахут анаталла хускалчĕ. Ванюк çавăнпа ларса кайрĕ пулмалла, урăх курмарăм.

Микула ывăлĕ тӳре-шара аллине лекменнине ĕненчĕ, çапах чĕри ыратма чарăнмарĕ. Ванюкпа Клавье юн тăвансем иккенне Лукарье каласа панине тавçăрчĕ.

Трифун ăна йăпатма тăрăшрĕ:

— Ытлашши ан хуçăл. Сан ывăлу çын хурри пулас ача мар. Ялта тăкăнса тăракан ĕç çук чухне Хусана çитсе килме шутларĕ пулĕ. Кĕçех таврăнĕ.

— Тĕрĕс, Трифун пичче, — хăйне алла илчĕ Микула. — Нумай çул хушши уйрăм пурăннине темиçе кун тӳсĕп-ха. Анчах иксĕмĕрĕн калаçмалли пурччĕ. Кунта вырăн мар. Кĕçĕр Энĕшкассине пыраймăн-ши?

Вĕсем калаçса татăлчĕç те уйрăлчĕç.

Лукарье выльăх-чĕрлĕх пăхакансем патĕнчен таврăннă чух ăнсăртран Трифунпа кăвак сухаллă арçын тăнине асăрхарĕ те палласа мар, теме сиснĕн чарăнса тимлерĕ. Кăвак сухаллă çын кам иккенне пĕлесшĕн пулчĕ. Вэра Трифун урамран кĕрессе кĕтсе илчĕ те:

— Кама ăсатрăн çак эсĕ? — терĕ.

Трифун суясшăнччĕ те, пытарма хăтланса шанăçран тухас килмерĕ унăн. Тĕрĕссине каласан та ним тăваймĕç. Ĕлĕкхи самана мар.

— Энĕшкассинчи Николай Степановича ăсатрăм, — терĕ вара.

Иккĕленмелли çук, умра — мĕн çамрăкран чĕрене çунтаракан çын, ун хĕрĕн ашшĕ пулнăскер. Микула ăçталла çул тытнине пĕлесшĕнччĕ Лукарье, анчах тарçи умĕнче кăмăлне палăртасшăн пулмарĕ. Хапха патнелле утрĕ.

Уй-хирте пĕччен юлсан, Микула каллех хуйха путрĕ. Ывăлне курас телей çав тери çывăхчĕ, кĕтмен çĕртен çухалчĕ. Пуринчен ытла Ванюк ашшĕне курайми пуласран хăрушă. Амăшне хур кунине кам ачи тусейтĕр. Микула Клавьене, хăйĕн хĕрĕ шутласа, пуçламăш хут чунтан шеллерĕ. Ванюк арçын ача, кирек ăçта та аптрамĕ. Трифун йĕлтернĕ тăрăх, вăл хăйĕнчен култармалла ача мар. Клавье вара... Ямăттипе ӳснĕскер, татăк çăкăрлăх та ĕçлеймĕ. Лукарьеве тавăрас тенипе арăмĕ умĕнче çылăха кĕнĕччĕ Микула. Ĕнтĕ ачисен пурнăçне пăçрĕ, хăйне ӳпкелемелли сăлтав тупса пачĕ. Çак самантра Лукарьене тата ытларах çилленчĕ вăл. Анука хур кӳмен пулсан, паян кун та ним хунхă-суйхă çукчĕ.

Хыçра сасă илтĕнни Микула шухăшне татрĕ. Каялла çаврăнса пăхрĕ те хĕрарăм васкаса утнине асăрхарĕ.

— Микула, — терĕ хуса çитне хĕрарăм йăлăннă сасăпа, — манран ан хăра тархасшăн. Эп сана усал сунмастăп.

«Михха арăмĕ», — тĕшмĕртре Микула. Çамрăк чухне пăхма илемсĕрех те марччĕ Лукарье. Пичĕ-куçĕнче ар-çынна илĕртмелле кулăш вылятчĕ. Халь йăлтах улшăннă. Сăн-сăпатне çĕр тĕсĕ çапнă. Пичĕ урлă та тăрăх пĕркеленнĕ. Çийĕ-пуçĕ тирпейсĕр. Миххапа танлаштарсан, арăмне уйрăм инкек çапса хуçнă темелле. Микула пурпĕр шеллемерĕ. Çак ирсĕр пирки паян ывăлне ыталаса савăнаймарĕ вĕт вăл. Микулая ăна тем каласа тăкас килчĕ. Ывăлĕ çинчен çĕнĕ сăмах илтесшĕннипе кăна хăйне алла илчă.

— Ман Ванюк ăçта?

— Пĕлместăп. Хуйхăрса чĕрем кăмрăкланчĕ ĕнтĕ. Ним тума, ниçта кĕрсе кайма аптраса çитрĕм.

— Эс вĕсемпе калаçнă-им?

— Калаçнă. Ман пата чĕкеç чĕпписем пек вĕçсе кĕчĕç. Пичĕ-куçĕсем сар хĕвел пек. Ма савăнмалла марччĕ вĕсен!! Иккĕшĕ те çамрак. Иккĕшĕ те чипер. Пĕр-пĕрие юратнине те пытармарĕç. Мăшăрланĕччĕç те такамран та телейлĕрех пулĕччĕç. Анчах... — Сывлăшĕ пӳлĕннипе чарăнчĕ Лукарье. Куççульне саппун аркипе шăлчă. Анчах вĕсен телейне мăка кусарпа касса татрăм. Иккĕшĕ пĕр ашшĕнчен пулнине пĕлтертĕм. Вара, Лукарье каллех ассăн сывларĕ. — Вара Ванюк маларах, пăртакран Клавье те тухса кайрĕç.

— Куна илтнĕ эпĕ. Çĕнни мĕн пур? — чунĕ кӳтнипе сӳрĕккĕн хушса хучĕ Микула.

Лукарье аранах тăна кĕчĕ. Вăл чунран калаçас, пĕрле хуйхăрас шухăшпа хăваласа çитрĕ. Микула вара хăйне ĕлĕкхинчен те ютшăнарах тыткалать. Лукарье кăмăлне хытарчĕ. Сассине улăштарчĕ:

Тăхта, сана кирли те пур манăн. Ывăлу ылханасран ан хăра. Вĕсен умĕнче пĕтĕм айăпа хам çине йышăнтăм.

— Ĕненчĕç-и?

— Кирек мĕн пулсан та, ывăлу умĕнче пит-куçна пĕçертмĕн. Юлашкинчен çакна астутарасшăн: пĕррехинче эсĕ, эпир ухмаххишĕн ача айăплă мар, нуша килсен пăрахмăп тенĕччĕ. Пирĕн хĕршĕн... Çапла каланăшăн ан çиллен, суйни мар, чăнни... Пирĕн хĕршĕн хăрушă самант çитрĕ. Михха килне таврăнма май çук унăн. Пурăна киле иксĕр тĕл пулсан, ху сăмаху çине тăр. Эп сана нихçан та усал сунман. Ĕçӳ, пурнăçу ăнса пытăр. Кун-çулу телейлĕ те вăрăм килтĕр.

Микула кăмЗлĕ ирĕксĕрех çемçелчĕ. Сехмет арăмĕ пулсан та, хĕрачи пирки чĕри ырататех ĕнтĕ. Лукарье Микулана ырă та тунă. Михха хăй мунчине вут тивертсе Микула пуçне пĕтерме шутланă вăхăтра, вăрттăн систерсе, ăна инкекрен хăтарнă. Тупăнсан, Клавье хутне кĕме ăшĕнче татăклах тĕвтурĕ, анчах чунĕ тарăхнипе уççăн ним те шарламарĕ.

Лукарье ăш сăмах кĕтрĕ. Кăна илтме те тивĕç пек сунчĕ. Микула çаврăнса та пăхмасăр утать. Лукарье тӳсеймерĕ. Çул айккинчи çерем çине кĕрĕслетсе ӳкрĕ. Сасăпах макăрса ячĕ.



IV


Паçăр çеç-ха салтаксем пӳрт умĕнче тăрмашатчĕç. Урама кайса çӳрес шухăш та пурччĕ вĕсен. Михха патăнче тарçăра ĕçлекенсем — украин, белорус, чăваш хĕрĕсем — пĕринчен тепри илемлĕрех. Атăлкасси хĕрĕсене те хурлама çук. Çапах салтаксем кил хушшинчен тухмарĕç. Вырăнти хресченсем хăйсене курайманнине пĕлеççĕ вĕсем. Çавăнпа пӳрте пуçтарăнчĕç те харпăр хăй ĕçне тытăнчĕç: çыру çыраççĕ, пушаннă тӳмесене хытараççĕ, картла выляççĕ.

Гриша кăна месерле выртнă та шухăша путнă. Хусанта чухне казарма пурнăçĕ, кашни кунах вĕренме хăваласа тухни тарăхтарса çитернĕччĕ. Çавăнпа, Атăлкасси вулăсне каймаллине пĕлсен, савăннăччĕ. Таса уй-хир, вăрман, Атăл хĕрри таврашĕнчи çутçанталăк илĕртетчĕ. Кунти çĕршыв чăннипех ытарайми илемлĕ. Тараватлăн кĕтсе илчĕç. Апат-çимĕç мăй таран. Михха çĕрне валеçме тухнă хресченсене пулеметпа персе салатни Гриша ăшне пăр татăкĕ кĕртсе ӳкерчĕ. Çитменннне, çав каçах хуçа кучерĕ тарларĕ. Гриша патне пычĕ те:

— Нимĕçсере Раççейрен хăваласа ятăр-и? Маттур, маттур! Аçу-аннӳ пуç тайсах тав тăвĕ ĕнтĕ сире, — терĕ.

Гриша ним хуравлама аптрарĕ. Кучер сăмахĕсене тепĕр май ăнланмалла ĕнтĕ. Тав тума мар, сура-сура ятлĕç килтисем пĕлсен. Хăйсем те çĕр улпучĕсен пусмăрĕнчĕ-çке. Ывăлĕ пур — Сехмет çĕрне туртса илесрен сыхлать. Луччĕ фронта каймаллаччĕ. Унта та ырах мар, çапах çын умĕнче хĕрелесси-тăвасси çук. Гриша ирĕксĕрех хурлăхлă юрласа ячĕ:



Под ракитою зеленой

Русский раненый лежал.

Он, штыком в грудь пронзенный,

Крест свой медный прижимал...

Кровь лилась из свежей раны

На истоптанный песок.

Над ним вился черный ворон,

Чуя лакомый кусок…



— Гриша, ку юрăран виле шăрши киле пуçларĕ, — тăрăхларĕ пĕр салтакĕ. 

Каччă кăмăлĕнче мĕн пуррине каласа парасшăнччĕ, чĕлхине тăсма юратакансем офицера пĕлтересрен хăраса шарламарĕ, юрринех тăсрĕ.

Çавăнтах темиçе салтак ăна пулăшма тытăнчĕ:



Ты не вейся, черный ворон, 

Над моею головой. 

Ты добычи не дождешься: 

Я солдат еще живой…



Петров прапорщикпе Балдин фельдфебель килсе кĕни вĕсен юррине татрĕ.

— Встать! Смирно! — хăнăхнă сасăпа команда пачĕ Балдин. Унтан вăл, прапорщик еннелле çаврăнса: — Господин прапорщик, отряд хăйĕн йăла тĕлĕшĕнчи ĕçне тăвать! — тесе рапортларĕ.

— Здравствуйте, братцы!

— Здравия желаем, господин прапорщик!

— Вольно!

Петров прапорщик салтаксемпе калаçас, шӳтлес шутпа Гриша çывăхне пычĕ.

— Господин прапорщик, Гриша юрланине илтесчĕ сирĕн. Чĕрĕллех тупăка выртнă-çке ку тейĕттĕр! — терĕ пĕр салтакĕ.

— Çав териех мĕнле хуйхă пулнă-ши унăн? Салтаксем пĕрин хыççăн тепри ăнлантарма хăтланчĕç:

— Хĕрĕ качча кайнă, тет!

— Чиперех лурăннă хушăрах лайăх пулеметчика çухатас марччĕ! 

— Урăх хĕр тупмалла ун валли. Атăлкассинче чнпер хĕрсем нумай, шансан, евчĕ пулма та хатĕр! — салтаксен кăмăлĕ май кулкаларĕ Петров.

Çак калаçу хыççăн прапорщикпе фельдфебель те ют çынсем пек туйăнчĕç Гришăна.

— Сире пула Атăла та сикĕн, — терĕ вăл. — Анчах унччен господин прапорщикрен ыйтса пĕлесчĕ: мĕн тума илсе килтĕр кунта пире? Хресченсемпе çапăçиччен фронта кайни пархатарлăрах марччĕ-и?

Демьян Петров — Çĕрпӳ таврашĕнчи хресчен ывăлĕ. Салтакра ăна пăшал пеме вĕренсе çитсенех фронта янă, Аманнă хыççăн Хусанти прапорщиксен шкулне лекнĕ. Ултă уйăхран полка таврăннă. Çамрăк вăй-халĕпе салтаксен хушшинчи дисциплинăна çирĕплетме тăрăшнă прапорщик Петров, чаçе большевиксен сывлăшĕ пырса кĕнине те туйман вăл. Атăлкассн вулăсĕнчи хресченсене лăплантарма хушнине те çар çынни тивĕçĕ вырăнне шутланă. Вĕсене пулеметпа персе пистернĕ хыççăн тин хăйсен терĕслĕхĕ пирки иккĕленме тытăннă. Гриша ыйтăвĕ Петрова тĕлĕнтерсе ячĕ. Çакна сиссе, Балдин ăна пулăшма васкарĕ:

— Господин прапорщик, Гриша присягăна пăсасшăн. Патшана сирпĕтнĕ, ĕнтĕ кам мĕнле пĕлет çапла пурăнма юрать тесшĕн.

Пĕр тăсланкă салтак хăй йăпăлтатнине пытараймасăр сăмах хушрĕ:

— Господин фельдфебель тĕрĕс каларĕ. Гриша çар уставне пăхăнасшăн мар!

— Иçмасса, санăн та пулин шарлас марччĕ! — татса хучĕ тăсланкă салтака пĕри.

— Устав, устав! Унта мĕн, хамăр пек хресченсемпе çапăçмалла тесе кăтартни те пур-и-мĕн? — юлташĕн хуйш кĕчĕç пулеметчиксем.

— Хресченсем пирĕн тăшмансем-и?!

— Чăнах, луччĕ фронта каймаллаччĕ!

Прапорщик хăй çине çаврăнса пăхнине сиссен, тăсланкă салтак ăна тата ытларах юрама тăрăшрĕ:

Вăхăтлăх правительство кăларнă йĕркене пăсма кам хушнă? — терĕ вăл шăртланса. — Хресченсем тăшман мар тесе, касма-пусма та чармалла мар-и вĕсене?!.

Фельдфебельпе прапорщик пулман пулсан, тăсланкă салтака шаккаса илекенсем те тупăннă пулĕччĕç, анчах çар дисциплининчен тухни мĕн патне илсе пынине лайăх пĕлнĕ пирки чĕлхисене çыртрĕç. Çапах та Петров прапорщике фельдфебельпе тăсланкă салтак сăмахĕ мар, пулеметчиксен калаçăвĕ килĕшрĕ. Ара, хресченсен çĕр сахяллине, вĕсем мĕн ĕмĕртен çĕр лаптăкĕсене сарасшăн çуннине кам пĕлмест! Çапах та прапорщик пулеметчиксем майлă пулма хăрарĕ. Вăл салтаксем хушшинче пăлхавлă шухăш-кăмăл пуррине сисрĕ. Ахальтен-им Вăхăтлăх правительствăшăн тăракан тăсланкă салтака юратмаççĕ вĕсем. Куншăн, командир мар-тăк, кам айăплă? Прапорщик çакна та ăнланчĕ: пĕтĕм инкек çар дисциплинине хытарманнинчен килет.

— Чарăнăр! — команда сассипе кăшкăрчĕ прапорщик. — Эçир Раççей салтакĕн сăн-сăпатне, тивĕçлĕхне çухатнă. Сирĕншĕн присяга пани те ним мар иккен. Пуçăрсене хăвăр та ăнланман политикăпа çӳпленĕ. Вĕсене йăлтах çухатас хăрушлăх пур. Господин фельдфебель!

— Итлетĕп, господин прапорщик! — терĕ Балдин.

— Çак самантран пуçласа, казарма йĕркисене çирĕплетĕр! Эпĕ ирĕк памасăр ниçта ура ярса пусмастăр. Ырантан вĕренме тытăнатпăр!

Салтаксем пăшăрханса ӳкрĕç. Чăрмавсăр пурăнма май пур çĕртен камăн стройпа утса-чупса çӳрес килĕ? Акă шарламасăр ларакансем те шавлама тапратрĕç.

— Господин прапорщик, пăсăлнисем пурте мар! Пулеметчиксем кăна! — терĕ пĕр салтакĕ.

Гриша, ура çине тăрса, темĕн калама хатĕрленчĕ, анчах сăмахне пуçлама ĕлкĕреймерĕ — прапорщик ăна хăтăрса тăкрĕ.

— Чарăнăр тенĕ сире! Е халех чупса çӳреме тухас килет-и?

Прапорщик Гришăна уйрăмах ятласшăнччĕ, Михха хашкаса кĕни чăрмантарчĕ. Хуçа йăлтах улшăннă. Çӳçе-пуçĕ вирелле тăнă. Пит-куçĕ урмăшнă.

— Демьян Петрович, — пралорщик патне хыпăнса пычĕ вăл, — эпĕ сире шыратăп.

— Мĕн пулчĕ? — çуйланса ыйтрĕ прапорщик те.

— Тăп-тăр кăнтăрла вăрă-хурах мăшкăлларĕ!

— Мĕнле вăрă-хурах?

— Унашкал хăрушă çын тĕнчипе те пулас çук. Каторгăран таврăннă-таврăнман тустарчĕ. Персе пăрахассипе хăратса, укçапа револьвера илсе кайрĕ. Çĕр пин хатĕрлемесен, пурпĕр вĕлеретĕп терĕ!

Салтаксем пуянсене кураймаççĕ, ку хыпара тепĕр чух илтнĕ пулсан, çав кирлĕ ăна тенĕ çеç пулĕччĕç, халь вара хăйсем пур çĕртех вăрă-хурах килсе çаратни вĕсене савăнтармарĕ.

— Мĕншĕн пире систермерĕр!

— Систерме терĕр-ха?! Хам пӳлĕмре чиперех ĕçлесе лараттăм. Пырса кĕчĕ те револьвер туртса кăларчĕ. Тӳрех çамкаран тĕллерĕ. Çак самантрах лутра яла ăсатăп тесе, сехрене хăпартрĕ. Хускалсанах е кăшкăрма çăвар уçсанах персе пăрахатчĕ. Вăрă-хурахĕ çавăн йышши. Демьян Петрович, тытасчĕ-çке ăна! Ирĕкре хăварсан, мана çеç мар, тем чул çынна çаппа-çарамас тăратса хăварать вăл.

— Халь ăçта вăл?!

— Энĕшкассинелле утрĕ пулмалла. Инçех каяймарĕ ипуль-ха. Юланутпа хуса çитме пулать. Эп хамăнне ик лаша йĕнерлĕп! .

Салтаксем прапорщик вăрă-хураха хăвалама килĕшессе кĕтрĕç. Анчах лешĕ шухăшласа тăчĕ: виçĕ юланут сахал пек туйăнчĕ ăна. Салтаксем пурăнакан çĕре кĕме хăраманскер, пĕччен марах ĕнтĕ вăл, пысăк шайка пур унăн.

— Халех каятпăр, Михаил Петрович! — терĕ вара прапорщик. — Господин фельдфебель, эсир хуçа лаши çине утланăр! Чернов, эсир те лашусене кӳлĕр. Пирĕнпе пĕрле пулеметпа пыратăр!

Михха казармăна кĕнине курсан, Трифун та ырă мара сисрĕ. Миххапа пĕрле прапорщик, фельдфебель, Гриша тата ытти салтаксем тухнăран вăл пушшех пăлханса кайрĕ. Ăçта кайма, мĕн тума пуçтарăнаççĕ-ши? Кучер камран та пулин ыйтса пĕлесшĕнччĕ, ĕлкĕреймерĕ. Ана Михха чĕнсе илчĕ.

— Трифун, хăвăртрах икĕ лаша йĕнерле-ха!

Вите умĕнче Гришăпа тĕл пулсан, Трифун пурпĕр вăлтса пĕлчĕ:

— Уçăлса çӳрес тетĕр-и?

— Чухлаймарăн, Трифун пичче! Вăрă-хурах тытма каятпăр!

— Вăрă-хурах?! Ăçта вăл, тĕлĕкре куртăн-и?!

— Каллех йăнăшрăн, Трифун пичче. Тин кăна хуçана çаратса кайнă. Пурпĕр хуса çитĕпĕр ăна, çĕр айĕнчен тупса кăларăпăр!

— Маттур, маттур! Сирĕнте шанăç пур иккен. Трифун ытарлă калаçни Гришăна тарăхтара пуçларĕ.

— Итле-ха, — терĕ вара сӳрĕккĕн, — сан чĕлхӳнте пĕр тӳр сăмах çук. Яланах вăлтса калаçатăн е шухăшна вĕçлеместĕн.

Трифун хаваспах тĕрĕсне калĕччĕ, пулеметчике шансах çитейменнипе юптарса хуравларĕ:

— Шухăша чиперех вĕçлерĕм-çке, эсир сывă чух хресченсенчен, вăрă-хурахран хăрамалли çук терĕм.

Хăй пăлханнине Трифун пытарма тăрăшрĕ. Иккĕленмелли çук, Микулана хăвалама хатĕрленеççĕ. Виçĕ юланут тата, ав, пулемет урапине те кӳлеççĕ. Хуса çитсен, тем туса пăрахĕç. Вĕсене кăшт та пулин чăрмав кӳмелле — Микула инçерех кайма ĕлкĕртĕр. Трифун, витене кĕрсен, лашана «тытаймасăр» чылай вăхăта тăсрĕ. Прапорщик утланнă ĕнтĕ. Пулемет лавне те кӳлнĕ. Трифун çеç пĕр лашине те йĕнерлеймен-ха.

— Ма йăраланатăн?! — тӳсеймесĕр кăшкăрса пăрахрĕ Трифуна Михха.

— Халех, халех... Хăямат, лаша кун пек итлеменнине хальччен нихçан курман.

Юланутçăсемпе пулемет лавĕ тухса кайсан, Трифун чи хытă чупакан урхамахне утланчĕ те çуран çӳрекен тӳр çулпа Микула хыççăн вĕçтерчĕ. Сала ялне çитичченех вăл аслă çул çине тухрĕ. Лашине чарса, пĕр хушă пăхса тăчĕ, Атăлкасси енче пĕр çынна асăрхарĕ. Микулах ĕнтĕ вăл, урăх кам пултăр? Мухтав турра, юланутсем курăнмаççĕ-ха.

Трифун часах Микулана хăваласа çитрĕ:

— Николай Степанович! — хумханса чĕнчĕ вăл, — сана хăвалаççĕ.

— Камсем?

— Сехмет. Унпа пĕрле пряпорщик, фельдфебель тата пулеметчиксем.

— Мĕн кирлĕ вĕсене?

— Тĕплĕнех пĕлеймерĕм те, Михха салтаксене вăрă-хурах çаратса кайнă тесе ĕнентернĕ. Вĕсем тем тума та хатĕр. Ав килеççĕ! — Атăлкасси еннелле кăтартрĕ Трифун.

Салтаксем çеç пулсан, вĕсене çавăрма пулĕччĕ-и, тен. Миххапа офицер пур çĕрте куна тума çук. Вĕсен куçĕ умĕнчен тасални аванрах.

— Тавтапуç, Трифун пичче. Ытти çинчен яла пырсан калаçăпăр. Халь хăвна ан асăрхаччăр. Вĕçтер хăвăртрах!

Микула хутор вăрманĕпе сыпăннă катана васкарĕ, револьверне кăларса хатĕрлерĕ. Акă, ăна хăвалакансем темшĕн чарăнчĕç. Тепĕр самантранах юланутсем каялла вĕçтерчĕç. Çул çинче пĕр лавĕ çеç юлчĕ.

Кун сăлтаве акă мĕнре пулнă иккен...

Микула хыççăн чупса тăнне çухатнă Лукарье тем вăхăтран; урапа кустăрмисем шалтăртатса çывхарнине илтсе, тăна кĕнĕ. Анăçалла çаврăнса пăхнă. Микула курăнман. «Сала ялĕнчен те иртрĕ пулĕ-çке?» — салхуллăн шухăшланă вăл. Сасартăк юланутсем килнине асăрханă. Кусем Миххапа прапорщик тата фельдфебель пулнă. Хыçра — пулемет лартнă лав.

Михха та арăмне инçетренех палланă. Хĕрĕ çухалнăранпа иккĕш пĕр-пĕринчен ютшăннă пулин те, тĕлĕннĕ вăл. Арăмĕ кунталла тухса çӳрени пулман-çке. Халĕ мĕн шырама килнĕ вăл кунта? Питĕ васканипе Михха ăна-кăна тĕпчесе тăман.

— Эсĕ çулпа арçын утнине курман-и? — тесе çеç ыйтнă.

Хĕçпăшаллă çынсемпе пĕрле пулнăран упăшки мĕн шутланине тавçăрма хăтланнă Лукарье.

— Мĕнле арçын ииркн пĕлесшĕн эсĕ? — тенĕ вăл.

— Каторгăна янă сăрнай пирки.

Лукарье йăнăшман. Акă хайхи Микула ăраскалĕ — ун аллинче. Тĕллесе кăна яр, унăн пуçĕ çийĕнет. Пĕр ăшă сăмах та каласа хăварманшăн Микулана çапла тавăрнă пулĕччĕ вăл. Анчах унăн чĕринче упранса юлнă ырă хĕлхем тăна кĕртнĕ ăна. «Ним шарламасăр уйрăлчĕ пулсан та, вăл Клавьене пăрахас çук».

Лукарье Микулана инкекрен хăтарма шутлать.

— Аташатăн эсĕ. Каторгăри çын мĕнле лектĕр кунта? Шăмми-шакки витĕр курăк та шăтрĕ пулĕ! — тет Лукарье.

— Курăк шăтман çав. Шĕкĕрех таврăннă. Тин хăна мана çаратса кайрĕ, персе пăрахассипе хăратрĕ. Тĕл пулмарăн-и? — тĕпчет арăмне Михха.

Упăшки салтаксене суйнине те тавçăрать Лукарье. Микула мĕнле çынне пĕлменскерсем вăл вăрă-хурах тенине ĕненеççĕ иккен.

— Эпĕ Сала патнех çитсе çаврăнтăм. Пĕр арçын та курмарам, — тет татах Лукарье, вăхăта тăсас шутпа.

— Апла тесен, сăрнай Атăлкассинче-шим? Упăшки иккĕленни Лукарьене рехетлентерет.

— Унта мар-тăк, ăçта пултăр! — упăшкине йăнăш çулпа чуптарма тăрăшать Лукарье.

— Ман шутпа, акă мĕн тумалла, Демьян Петрович, — тет вара Михха. — Эпир Атăлкассинелле çул тытăпăр. Унта тӳре-шарасене ура çине тăратăпăр. Кунта ман арăмпа пулеметчиксем юлччăр. Арăм вăл çынна паллать. Маттур салтаксем алăран вĕçертмĕç!

Çапла виçĕ юланут Атăлкассинелле вĕçтерет. Лукарьен те вĕсем хыççăн килелле утас килет, анчах суйи тухасран кунтах юлать.

Çанталăк ырă. Уй-хирте ем-ешĕл ыраш пусси куçа савать. Ĕнер çеç çумăр çуса тусана пусарнипе сывлăш таса, уçă. Салтаксем çерем çине выртса канĕччĕç, хуçа арăмĕ пурри кансĕрлет. Мĕн хăямачĕ тума хăварчĕ ăна Михха. Ирĕксĕрех асăрхануллă пулма лекет салтаксен. Вăхăт çав тери вăраххăн шăвать.

Гриша хуçа арăмĕпе калаçса илме шутлать.

— Лукерья Семеновна... — тет вăл именерех, — çав тери хăрушă текен этем халиччен кама çаратнă е вĕлернĕ?

— Вĕсем ман упăшкапа пĕр ялта çуралса ӳснĕ, — тет Лукарье, калаçасшăнах мар пулса. — Пĕр-пĕрне килĕштермен пирки чĕрре кĕнĕ. Вуникĕ çул каярах ял çыннисем пирĕн çурта вут тивертсе çунтарчĕç. Çавăншăн айăпласа хупнă ăна. Вăрă-хурах мар вăл. Маттур та паттăр çын!

Салтаксем тĕлĕнчĕç. Пĕр çын пирки упăшкипе арăмĕ икĕ тĕрлĕ калаçаççĕ, темĕн ăнланмаллах мар. Гриша каллех хăюлланса ыйтать:

— Лукерья Семеновна, йăлăхтарнăшăн ан çилленĕр те... Эсир пире пачах арпаштарса ятăр. Кил-çурта вут тивертекен çын вăрă-хурахах ĕнтĕ вăл.

Лукарье аванмарланать. Чĕре туйăмне парăннипе астăваймасăр ытлашши персе янă иккен. Анчах йăнăшне тӳрлетес вырăнне:

— Нумай пĕлсен — час ватăлăн! — тесе хурать. Микула çинчен Трифун та ытарлă калаçнине аса илет те Гриша вăл этем темле урăхла çын пулнине ĕненет. Атăлкассине çитсен, кучерпа тепре калаçма шутлать.

Кĕтмен çĕртен Миххапа прапорщик, фельдфебель хыпăнса килсе кĕни Улитина хăратса пăрахрĕ. Ним калама аптранă енне вăл:

— Иртсе ларăр-ха, тархасшăн! — терĕ.

— Ларса тăма вăхăт çук, Арсентий Ксенофонтович. Мана вăрă-хурах тустарса кайрĕ, — терĕ Михха. — Татах укçа хатĕрлемесен, вĕлерессипе сехрене хăпартрĕ. Милиционерсене ура çине тăратасчĕ. Вăл Атăлкассинчех-и, тен. Пытанма парас марччĕ.

Улитин, ахăртнех, Ваймистрова аса илчĕ. Лешĕ куç умĕнчен çухалнăранпа ял-ялĕнче лашасене çавăта-çавăта кайни пулкаларĕ. Хĕрарăмсен пир-авăрне çаратни те нлтĕнкелерĕ. Кĕрешме вăй-хăват сахал. Салтаксем вăрă-хурахсене шырама килĕшменрен юлашки вăхăтра кун пирки вĕсен умĕнче сăмах хускатма та пăрахнă. Халĕ хăйсем те пĕлчĕç пулсан, тытăнса пăхма юрать.

— Милици начальникне чĕнтерем-ха! — терĕ вара Улитин, — Мĕнле çынне асăрхаса юлайрăр-и хăть?

— Катăршнăя такам та паллать! Энĕшкассинчи сăрнай. Ман пата кĕчĕ те Вăхăтлăх правительствăна сирпĕтессипе хăратрĕ. Влаçа рабочисемпе чухăнсем хăйсен аллине илĕç те сан мĕнпур пурлăху вĕсен ирĕкне куçĕ тесе юнарĕ. Мана çеç мар, сире те инкек кăтартĕ вăл.

Салтаксем хресченсене пулеметпа персе салатнă хыççăн Улитин пурнăçĕ лайăхланнăччĕ. Вулăсра Вăхăтлăх правительство йĕркине пăсни сисĕнсех каймастчĕ. Прахăр хĕрĕ Натюш та лăпланнă пек туйăнатчĕ. Улитин хăйне бурлаксем чĕтретнине те манма пуçланăччĕ. Микула таврăннине пĕлсен, унăн чĕри тапма чарăнчĕ тейĕн.

Земски управ председателĕ шарламанни Миххана тарăхтарса ячĕ:

— Арсентий Ксенофонтович, ма чĕлхӳне çыртса ларатăр?

— Чĕлхене çыртмалли çук-ха та, Миханл Петрович... Милиционерсен йышĕ ытла пĕчĕк-çке. Тĕрĕссипе, эпир господин прапорщиксем хӳтĕленипе кăна ыр куратпăр. Хамăрăн вăй çителĕксĕр. Салтаксем пулăшсан аванччĕ.

— Демьян Петрович, илтрĕр-и? — прапорщик еннелле çаврăнчĕ Михха.

Кĕтмен сасă Петрова шартах сиктерчĕ. Вăл тарăн шухăша путнăччĕ, Улитинпа Михха сăмахĕсенчен хăйсем хăвалама тухнă çын, влаçа чухăнсен ирĕкне çавăрса илессипе хăратнăскер, революционер пулма кирлине туйрĕ. Анчах малалла хăйне мĕнле тыткаламаллине тавçăрайманнипе хăвăрт килĕшрĕ:

— Хуралне салтаксене тăратăпăр!

Пӳлĕме салтак гимнастерки тăхăннă, пиçиххи хушшине наган хĕстернĕ мăйăхлă çын кĕрсе тăчĕ. Прапорщике асăрхасан, хăнăхнă йăлипе ăна чыс пачĕ, унтан Улитин çине пăхса:

— Председатель юлташ, эсйр хушнипе çитрĕм! — терĕ.

— Тимофеев юлташ, господин Янашова çаратса кайнă, — васкавлăн пĕлтерчĕ управ председателĕ.

— Çапла, — çирĕплетрĕ Михха. — Персе пăрахассипе хăратса, сĕтел сунтăхĕнчен укçапа револьвера кăларса илчĕ.

— Мĕнлерех çын вăл? Ыттисенчен епле уйăрса илес ăна?

— Сăрная пин çын хушшинче те тĕшмĕртме пулать. Ун çийĕнче — шывпа супăнь курман кĕпе, хура шăлавар. Уринче — сăран атă. Сухалĕпе çӳçĕ кăвакарнă. Куçĕ çисе ярасла пăхать. Мĕн калаçмалли пур вара. Хам та сирĕнпе пĕрле çӳретĕп!

— Апла утрăмăр! — чĕнчĕ Миххана Тимофеев.

Вĕсем милиционерсене пухса тухрĕç. Иккĕшне Тимофеев икĕ ял вĕçне тăратрĕ, мĕн тумаллине ăнлантарчĕ. Ыттисемпе килĕрен киле ухтарчĕç, чайнăйне кĕрсе пăхрĕç, çынсене тĕпчерĕç. Анчах вăрă-хурах текен çын йĕрĕ çине ӳкеймерĕç.

— Хисеплĕ Демьян Петрович! — терĕ Михха, кантура таврăнсан, — Атăйкассинче тупаймарăмăр. Çапах та çын йĕп мар, улмури çине пăрахнă пек çухалмĕ. Арăм асăрхамасăр та ирттерме пултарнă. Тепĕр хут аслă çул çине тухас. Энĕшкассинелле çул тытман-и вăл?

Михха казармăна пырса пĕлтернĕ чухнехи пек пулсан, Петров прапорщик ним турткалашмасăрах килĕшнĕ пулĕччĕ. Халь унăн кăмăлĕ йăлтах улшăнчĕ. Ан тив, политика тĕлĕшĕнчен нихăш парти майлă та мар вăл, пурпĕр çынсен кăмăл-шухăшне сисмесĕр пурăнмасть. Салтаксем кунта улпут çĕрне сыхлама килнĕшĕн пăшăрханни хресченсене персе салатнă чухнех сисĕннĕччĕ. Паян Михха пĕр çын пирки ӳпкелешни Петров чĕрине пушшех ыраттарчĕ. Хуçа мулĕ чухăнсен ирĕкне куçасса ĕмĕтленекен çынна вăрă-хурах вырăнне хурса хăваланипе халăх умĕнче татах намăс курăн.

— Господин фельдфебель! Пулеметчиксене чĕнсе килĕр! — хушрĕ Петров прапорщик.

Прапорщик кунашкал хăтланасса кĕтменччĕ Михха. Ухмахă юласса сиссе, шурă куçне кăларчĕ, кăшкăрса пăрахрĕ:

— Эсир мана пулăшасшăн мар-и? Е хăвăра рунта мĕн тума янине мантăр-и?!

— Господин Янашов! Эпĕ хам тивĕçе тӳрре кăларнине пĕлетĕр. Малашне те иккĕленмĕр. Çапах темле хурах хыççăн хăваласа çӳреместпĕр. Куна валли милиционерсем пур. Кайса тытчăр! — терĕ ним пулман пек прапорщик.



V


Мăнукĕ çинчен пĕлес килнипе Наçтик кĕрӳшĕ алăкран кĕнĕ-кĕменех хыпăнса ӳкрĕ:

— Мĕнле? Телей пулчĕ-и? Ах тур, çав ачана... Хунямăшĕ мăнукĕшĕн çунни Микула чĕрине те çемçетрĕ.

— Ани, лăплан. Кăштах тĕнче курса çӳресен, хăех таврăнĕ.

— Михха хĕрĕлех тухса кайрĕ-ши çав?

— Вĕсем пĕрле мар, ани. Ванюк пăрахутпа анаталла ларса кайнă, тет. Ĕç-мĕн шырама Хусаналла çул тытнă-и, тен.

— Ĕç тени килте те мăй таран. Вăл çуккипе суха тума та тара тытма лекрĕ. Кĕçех çĕрулми пăрахмалла. Михха ĕçĕнче те хаклă тулеççĕ.

Çак самантра Сантăрпа тарçи хапхаран кĕчĕç.

— Акаран та таврăнчĕç акă, — хыпăнарах калаçрĕ Наçтик. Микула шухăша кайрĕ. Хунĕпе иккĕш курнăçманни чылай пулать. Кĕрӳшне ĕлĕк те хисеплесех кайманскер, пуйнă хыççăн епле йышăнĕ-ши вăл ăна?

— Л ашасене тăварса тирпейлеме пулăшас-ха! — ура çине тăчĕ Микула.

— Чăрманмасан та юрăть. Хамăрах ĕлкĕрĕпĕр! — терĕ Наçтик, Микулана пӳртре пĕччен хăварса, хăй картишне тухрĕ.

— Лашасем валли пăтратни хатĕр-и? — ыйтрĕ Сантăр арăмĕнчен.

— Хатĕр те-ха... Пăтă та пĕçертăм. Арăмĕ тем каласа пĕтермерĕ.

— Ванюк хыпарĕ пур-им? — терĕ Сантăр, çĕрĕн-кунĕн мăнукĕ çинчен шухăшлаканскер.

— Çук... Кĕрӳ таврăнчĕ. Сантăра йăнăш илтнĕн туйăнчĕ:

— Кам тетĕн?

— Микула кĕрӳ. Михха патне кайса килчĕ те... Сантăр хăраса ӳкрĕ. Кĕрӳшĕ таврăннă-таврăнманах хăйĕн ĕлĕкхи ĕçне тытăнĕ, ăна пула хуçа Сантăра та çилленĕ тесе шутларĕ.

— Мĕн манса хăварнă вăл унта?

— Ванюкшăн çунать-çке...

— Вара? — мăнукĕ пирки лайăх хыпар илтесшĕн васкатрĕ Сантăр.

— Ванюк пĕр-пĕчченех пăрахут çине ларса кайнине хуçа кучерĕ курнă, тет.

Сантăрăн ырă ĕмĕчĕ сӳнчĕ — мăнукĕ Михха хĕрĕпе тухса кайнине ĕненни, иккĕшĕ пĕрле таврăнсан, çĕрме пуянпа хăталлă пуласси савăнтаратчĕ ăна. Вĕсем уйрăм çуреççĕ иккен. Сасартăках Сантăр пуçне урăх шухăш кĕчĕ те, чĕри вĕри тимĕрпе пуснăн ыратса кайрĕ. Тепĕр тесен, хуçа хĕрĕпе мăшăрланманни темех мар — тивĕç хĕр татах тупăнĕ. Кĕрӳшĕ таврăнни вара хытă шухăшлаттарать: мăнукĕ ашшĕ патне куçĕ те, пăхса ӳстерни сая кайĕ.

Микула Сантăра ура çинче кĕтсе илчĕ.

— Хуньăм, салам! — тесе, ăна ăшшăн пырса ыталарĕ. Сантăр кăмăлĕ те çемçелме хăтланчĕ. Мнкула пирки усал шухăшланине мансах ăшшăн хуравларĕ:

— Салам, кĕрӳ. Чипер çаврăнса килнĕшĕн мухтавтурра.

— Революци... Патшана вырăнтан кăларни çавăрса çитерчĕ, хуньăм.

Сантăр «революци» сăмаха илтсенех чыхăннă пек пулчĕ.

— Э-э... — текелерĕ те чĕлхнне çыртрĕ.

Наçтик апат антарчĕ, тăм тирĕкпе çăмарта лартрĕ.

— Сантăр, кĕрӳ... Эсĕ те... — тарçине çапла чĕнчĕ вăл, — сĕтел хушшине килĕр-ха!

Микула сăхсăхмасăрах сĕтел хушшине вырнаçнăран Сантăра усал-тĕселпе тĕл пулнăн курăнчĕ. Анчах харкашу тухасран шарламарĕ. Черккене сăмакун тултарчĕ. Яланхи кĕллине тунă чухне Сантăрăн чĕлхи каллех çухалчĕ. Микула ятне вилнисен шутне кĕртнĕччĕ. Вăл сывах акă. Ăна пула хĕрĕ Анук сая кайрĕ тесе шутларĕ Сантăр. Палăртмарĕ кăна.

Микула виç-тăват кашăк ăсса сыпнипех тăранчĕ. Ывăлĕшĕн çунни хырăм выççине те мантарчĕ.

— Ара, кĕрӳ... Мĕскер эсĕ? Пĕр çăмартине те ватмарăн-çке? Пирĕн апат-çимĕç килĕшмерĕ-и? — сĕтел хушшинчен тухакан Микулана ӳпкелерĕ Наçтик.

— Пурте умра, ани. Пăтти çав тери тутлă, — терĕ те Микула, ватăсене тав туса, ал пачĕ.

Кĕçех Сантăр та сĕтел хушшинчен тухрĕ, чĕлĕмне тивертрĕ. Кăвак тĕтĕм ăçталла кайнине сăнаса маччаналла пăхкаларĕ.

— Эпир сана пĕтнĕ тесе. Эсĕ пытарнă çĕртен черĕлсе таврăнтăн. Куншăн çӳлтн турра мухтав ĕнтĕ. Çăкă кăна кăштах шухăшлаттарать: малалла мĕнле пурăнасшан? Ялсем пек-и е каллех пăлхава хутшăнăсшăн?

Микула ун шухăшне ăнланчĕ. Сăмах хускалчĕ пулсан, кайран ӳпкев ан пултăр тесе, кĕрӳшĕ тӳртен те тĕрĕссине калама шутларĕ.

— Мĕнле пурăнасси паллă, хуньăм. Сехметсем халăха асап кӳреççĕ. Çавсене çĕр çинчен тасатмалла, ĕççыннисен влаçне туса хумалла!

Пăшăрханни кăлăхах мар иккен. Кĕрӳшĕ тăна кĕрес вырăнне пушшех пăсăлнă. Кăмăлĕ авăкланнине тӳсеймен енне Сантăр сӳрĕккĕн хушса хучĕ:

— Апла, эппин. Арăмун пуçне пĕтерни, хамăра йăтайми терт кăтартни сахал тетĕн?

— Сахал мар, хуньăм, ытлашшипех. Çавăнпа хам çултан пăрăнасшăн мар. Анукăн, Ваçли кумпа Кĕтерук куман тата пиншер ытти паттăрсен пуçне çинĕшĕн тавăрмаллах!

Юлашкинчен Сантăр тӳсĕмĕ татăлчĕ.

— Акă мĕн, хисеплĕ кĕрӳ! — терĕ вăл хаяррăн. — Эс тавăрса çӳрех. Пире кăна нушаран хăтар!

— Ах турă, Сантăр, чипертерех калаçасчĕ, — харкашăва сирме васкарĕ Наçтик.

Арăмĕ сăмах хушни краççын çине шăрпăк тивертсе пăрахнă пекех пулчĕ.

— Мĕн чиперри?! Вăл аснишĕн кун чухлĕ тарăхнипе çитĕ! Ăна ылтăн пек хĕр патăмăр. Çамрăклах çĕре кĕртме тиврĕ. Тăван мар амăшĕн укçипе пурнăç курчĕ. Кĕпĕрнипе чаплă çын хăталлă пуласшăнччĕ... Кур-ха, вăл пуринчен те ăслăрах имĕш. Пирĕнтен чару çук, таси паха!

Кĕрушне хунĕ ĕлĕкех килĕштермен. Анчах инçетри çĕршывра асап туснĕ чухне Микула çакна маннă пекчĕ, пĕртен-пĕр ывăлĕпе тĕл пулнă килте кăштах канас кăмăлĕ те пурччĕ. Ĕмĕтленни кăлăхах пулчĕ. Хунĕ алăк пуканĕ урлă каçнă-каçманах хăвалать. Микула ура çине тăчĕ:

— Юрĕ, хуньăм, — хăйне лăпкăн тыткалама тăрăшрĕ вăл, — ятлаçмăпăр. Унсăрăнах пĕр-пĕрне ăнланатпăр. Ман пирки терт курма тивнĕшĕн каçару ыйтатăп. Ан хăра, урăх чăрмантармăп! — Микула пиншакне хулпуççийĕ çине уртрĕ. Кутамккине алла тытрĕ: — Сывă пулăр!

— Ах турă, Сантăр! — куççулĕ витĕр ӳпкелерĕ Наçтик. — Ма ял вереллĕ мар-ши эсĕ? Вунă çул курман çынна килсе кĕнĕ-кĕмен хăвалатăн. Ялйыш пĕлсен, мĕн тейĕ? Пире çын вырăнне шутламĕç.

— Çитет! Ан нăйкăш! — лăпланаймарĕ Сантăр. — Унăн типшарне текех тӳсес кăмăлăм çук. Çынсем кирек те мĕн калăччăр. Хам килте хам хуçа!

Микула хăйне кĕтсе тăракаи пур пекех васкаса тухрĕ те урам варринче тăпах чарăнчĕ. Пĕр кулас, пĕр макăрас килчĕ унăн. Ăçта, кам патне каймалла ĕнтĕ? Хăйĕн пулнă килте Наум пурăнас пулсан, ним иккĕленмесĕрех çавăнта кĕрĕччĕ. Анчах Михха ăнах кил хуралçине хăварас çук. Урăх çын куçĕ умне курăнас килмерĕ. Ют çынпа чуна уçса калаçса йăпанаймăн. Урамра тăма та аван мар. Çапла каллĕ-маллĕ шухăшланă хушăра Микула сасартăк аса илчĕ: «Тăхта, хуняма Натюш таврăнни çинчен каларĕ-çке. Ĕлĕк Улянасемпе пĕр килти пекех пурăннă. Пĕрле асап тӳснĕ çынсемпе сăмах килĕшмеллех». Микула Анаткасалла утрĕ.

Икĕ хĕрарăм кил хушши шăлаççĕ. Пӳ-сийĕсем пĕр майлах та, сылтăмри уйрăмах çамрăк хурăн пек авкаланать. Икĕ çивĕт енчен енне ывтăнать. «Марье-ши? Вăл ĕнтĕ вăтăр çулалла çитмелле. Апла Кĕтерук хĕрĕ Анахвис мар-ши, — шухăшларĕ хапхаран кĕнĕ Микула. — Тепри Натюш пулма кирлĕ».

— Вăй патăр!

Иккĕшĕ те харăсах шăлма чарăнса çаврăнса пăхрĕç; хапха умĕнче хулпуççи урлă пиншак уртнă, аллине кутамкка тытнă арçынна курсан:

— Ыр суннăшăн тавтапуç. Сире кам кирлĕччĕ? — терĕ Анахвис, Микулана паллаймасăр.

Микула куçĕ умне сасартăках Кĕтерук кумăшĕ тухса тăчĕ. Çамрăк хĕр сăн-сăпачĕ каснă-лартнă çавăн. Пичĕ тăрăхларах та илемлĕ. Куçĕ ăслăн пăхать. Иккĕленмелли çук, Кĕтерук кумăшĕн хĕрĕ — Анахвис ку. Микула чĕри ăшшăн варкăшрĕ.

— Мана эсир кирлĕ, хĕрĕм! — терĕ те вăл Анахвис патне пычĕ. Ăна, ик хул айĕнчен тытса, ал вĕççĕн çĕклерĕ. Лешĕ сехĕрленнипе çухăрса ячĕ:

— Мĕн хăтланатăр эсир? Ярăр!

— Анахвис хĕрĕм! ан хăра. Ванюк ашшĕ вĕт эпĕ.

Хĕр çăлкаланма чарăнчĕ. Тахçан курнине аса илчĕ те, пурпĕр татăклах паллайманнипе:

— Микула пичче-и? — терĕ.

— Çавă, хĕрĕм.

Анахвис аллинчи шăпăр ӳкрĕ. Икĕ куçĕнчен куççуль юхса анчĕ. «Нумай та кĕтмелле марччĕ — ашшен кăмăлне парăнĕччĕ те Ванюк, Анахвиспе иккĕш нихçан та уйрăлмĕччĕç. Мĕншĕн, Сехмет хĕрĕ хыççăн кайса телейне йытта пачĕ-ши?»

Микула Анахвисе кăкăре çумне чăмăртарĕ. Ут-пĕвĕ чĕтреннинчен хĕр сассăр макăрнине сисрĕ, пăшăлтатса та вĕри сывлăшĕпе савса йăпатрĕ:

— Ну-ну, ĕсĕклеме сăлтав çук. Шел. Ванюк килте мар. Ман паянхи савăнăç тăта пысăкрах пулнă пулĕччĕ.

Анахвис пуçне çĕклерĕ. Чĕри ыратнипе куççульне те пытармарĕ вăл:

— Сехмет хĕрĕпе çапкаланма кам хушнă ăна?!

Анахвис ӳпкевĕ йывăр пулсан та, Микула ывăлне тӳрре кăларма тăрăшрĕ:

— Ванюк Сехмет хĕрĕпе çыхланнăшăн эпĕ айăплă, — терĕ вăл.

— Тĕрĕс мар ку, Микула пичче! — хирĕçлерĕ Анахвис — Ун чухнехи тахçанах иртнĕ.

Ку хĕршĕн Ванюк ахаль юлташ çеç маррйне Микула тӳрех сисрĕ те ывăлĕ çукшăн пушшех тарăхрĕ. Амашĕсем чĕрĕ чухне икĕ çамрăкăн ăраскалне тĕвĕлесшĕн сахал мар ĕмĕтленнĕ, çав ĕмĕт, тен, халь те пĕтмен-ха.

— Сехмет хĕрне пулă тусĕсене пăрахса хăварнине ырламастăп. Çапах ытлашши ятлас килмест ман ăна. Çамрăк сатурлăхĕпе айкашнă ĕнтĕ. Клавьепе иккĕш ахальтен уйрăлман. Акă, таврăнĕ те каллех сирĕнпе пĕрле пулĕ, — Микула Анахвисе хулпуççинчен лăпкарĕ.

Анахвис хĕпĕртерĕ. Ванюк çинчен ытлашши калаçнине туйса аванмарланчĕ кăна.

Микула Натюш енне çаврăнчĕ. Ун умĕнче — нумай çул хушши хĕвел çинче пулманнипе шупкалнă сăн-питлĕ, кăн-кăвак çӳçлĕ хĕрарăм. Натюш революциллĕ юхăма вунсакăр çултах хутшăннă, çамрăк пуçне шеллемесĕр социал-демократла рабочи партин организацине пулăшнă. Çын сутман пулсан, жандармсен аллине çакланман пулĕччĕ-и, тен. Микулана пĕр шухăш-кăмăллă, пĕр ĕçпе çыхăннă хĕрарăм такамран та çывăхрах пек туйăнчĕ.

— Натюш хĕрĕм... — чуна килентерекен сасăпа чĕнчĕ те вăл хĕрарăм патнелле ăнтăлчĕ.

Натюш та тинкерсе тăнă çĕрте çакна асăрхарĕ: ан тив, Микула сăн-питне нушапа хуйхă чылай улăштарнă пултăр, çапах пурнăçшăн кĕрешес вăй-хăвачĕ унăн иксĕлми тапнн палăрать. Каторгăра Микулана курасси çинчен пайтах шухăшланăран халь вăл ун умĕнче тăнине ĕненес те килмерĕ Натюшăн. 

— Микула пичче... — терĕ те вăл хăй те астăваймасăр ун ытамне кĕрсе ӳкрĕ.

— Натюш хĕрĕм, санпа тĕл пулнăшăн çав тери савăнатăп, — кăкăрĕ çумне чăмăртарĕ ăна Микула.

— Эпĕ те, Микула пичче... — ачашшăн чĕнчĕ Натюш. Унăн куçĕсем шывланчĕç. 

— Эсĕ куçа сухан сĕрнĕ мар-и? — Натюш куççульне курса шӳтлерĕ Микула.

Ĕмĕчепе хăй тахçанах Микулапа пĕрлине, вăл таврăнасса чун пек кĕтнине Натюш тӳрех калаймарĕ.

— Хам та пĕлместĕп... Темшĕн кăмăл çемĕçрĕ, — терĕ çеç. Микула хăйне май ăнланчĕ. Ахăртнех, иртнĕ пурнăçне савнă çынни сутнине аса илчĕ-и, тен. Апла ун çинчен калаçса хурлантарас мар терĕ. Урăх сăмах çине куçрĕ.

— Эсă хăçан таврăннă? Натюш кăшт лăпланчĕ.

— Çуна çулĕ чухнех килте эпĕ. Вăхăтлăх правительство çăкăрне тутанса пăхма та ĕлкĕртĕм.

— Мĕн пирки?

— Атăл кассинче Сала ва ккачĕсем митинг уçнă та темтепĕр суяççĕ. Эпĕ тӳсеймерĕм, вĕсене хирĕç каларăм. Çав каçах тытса кайрĕç.. Кантура илсе пырсан, хăйсем майлă пулма сĕнчĕç. Килĕшмерĕм те, Шупашкар тĕрмине хупрĕç. Нимĕçсен шпионĕ тесе айăплама пăхрĕç. Юлăшкинчен хăйсем май çаврăннă пек кăтартрăм. Вара хамăр вулăс çыннисем умĕнче большевиксем çинчен элек сарма илсе килчĕç. Халăх лăк-туллиех пухăннăччĕ. Эпĕ хăйсене тăрă шыв çине кăларма тытăнтăм та, каллех хупса лартма тапăнчĕç. Ванюкпа юлташĕсем çăлса хăварчĕç. Тайма пуç вĕсене.

Ывăлне ырлани Микула чĕрине хускатрĕ. Хальхи пурнăç çинчен калаçнă май малалла пĕлес килнипе сăмах хушрĕ:

— Кун çинчен кăштах илтнĕччĕ...

— Кам пĕлтерчĕ?

— Хунякам... Сала ваккачĕсемпе кĕрешме йывăр. Вĕсем ĕçхалăхне тĕрмепе хăратма çеç мар, чеен улталама та ăста. Ялти чухăнсен шухăш-кăмăлĕ мĕнлерех-шн?

— Халăх кăштах ураланнăччĕ, Микула пичче. Вулăсри съездра хĕрарăмсем пуянсене хыта хĕненĕ. Çуркунне Сехмет çĕрне валеçме тапăнчĕç. Хресченсене салтаксем пулеметпа персе салатни вĕсен кăмăлне улăштарчĕ. Хальхи лару-тăру çинчен сăмах хускатсанах пăрăнма пăхаççĕ. Ĕлĕкхи самана каялла таврăнасран хăраççĕ пулмалла.

Уляна хыçалти калинккерен кĕчĕ те хĕрĕсем шăлма пăрахнинĕ курсан ӳпкелерĕ:

— Ах анчах, ачасем... Ма ĕçлеместĕр?! Кĕçех Коля çитĕ. Мунча та пулнă. Ытлашши каçа юличчен çăвăнса тухасчĕ.

— Кукамай, ан ятлаç! — хаваслăн чăнкăртатрĕ Анахвис. — Кур-ха, пирĕн патра кам пур?

Уляна тин арçынна асăрхарĕ те, яланах черинче тăнипе, упăшки мар-ши терĕ. Вăл маррине ĕненсен, камне сасартăках тĕшмĕртеймен пирки хирĕç ним тавăрса калама аптрарĕ.

Микула чĕнме ĕлкĕриччен кăллех Анахвис сăмах хушрĕ:

— Кукамай, паллаимаран-им ? Ванюк ашшĕ вĕт ку!

— Çавă, кума, — çирĕплетрĕ Микула.

— Ах анчах... Сана курмасăр çĕре кĕменшĕн сăвăнатăп, кум. Атте турра мухтав.

Микула «мана турă хăтарман» тесшĕнччĕ. Уляна хăй ĕмĕрĕнче пысăк хуйхă тӳснипе тĕне парăнма пултарнине ăнланчĕ те:

— Çапла, Уляна кума. Натюша тамăкран кăларнă пекех, мана та революци хăвачĕ çавăрса килчĕ, — терĕ.

— Ах анчах, ачасем, — тин аса илнĕн ĕшеленсе ӳкрĕ Уляна — Мĕн туса тăратпăр эпир. Çӳп-çапа ыран та тасатăпăр. Халь пӳрте кĕрер-ха!

— Кума, апла мар! Паян тумалли ĕçе ырана хăвармăпăр. Эпĕ çакна каласшăнччĕ: пуçа хума ниçта кĕтес çук ман. Ик-виçĕ кун хăвăр патăрта пурăнма ирĕк памăр-ши?

— Ах анчах, кум. Ун пирки калаçма та кирлĕ мар. Анук кумапа иксĕр пире ырă тунине нихçан тӳлесе татаймăпăр. Эпир мĕн ĕлĕкрен пĕр çемье пек пурăннă. Пӳрте кĕр те ашшĕ вырăнĕнче пул.

Тăванран тăван çынсем Микула кăмăлне çĕклерĕç, хунĕсем патĕнчи киревсĕр туйăма пусарма пулăшрĕç.

Коля юлашки лаптăка сӳрелесе пĕтĕрчĕ те аллисемпе хăлаçланса карăнкаларĕ, пӳ-сине тӳрлетрĕ. Ĕçленĕ хушăра айккинелле пăхма та вăхăт пулманнипе тавралăха сăнарĕ: хĕвел тӳпене хăмач карса хăварнă та Тĕмшер сăрчĕ айне пытаннă. Ят сахаллисе ĕнер-пĕркуннех акса пĕтернĕ. Виçĕ ят çĕрне ыттисемпе тан акма май çук. Пурпĕр ытлашши кая юлманшăн савăнать йĕкĕт.

Коля сӳрине тăварса, сухапуç кӳлчĕ. Сӳрине хыçа кăкарчĕ. Кунтăкĕпе пештĕрне суха тимринчен çакса, лашине çавăтрĕ. Çула тухсан тин, утланса, айккинелле пăхса пычĕ. Варкăшакан ăшă çил пит-куçа савать, чĕрене килентерет. Çулта чухне юрлама хăнăхнăскер, Коля тӳрех юрласа ячĕ.

Яла çитичченех юрласа пычĕ. Уй хапхинчен кĕнĕ чух унăн чĕри ыратса кайрĕ — Ванюка аса илчĕ вăл. Ванюк çухалнăранпа вăхăт чылай иртрĕ. Акă, çурхи ĕçсем те вĕçленсе пыраççĕ, кĕçех канлĕ кунсем çитеççĕ. Каçкӳлĕм урамра çамрăксен вăййи-кулли янрама тытăнать. Анчах хуткупăс калакан çук. Кичем урам хушши Ванюксăр. Вăл çухалнăшăн ытти çамрăксем те пăшăрханаççĕ. Ванюк пур чухне никам та çапăçма хăймастчĕ. Вăл пулас пулсан, Атăлкассинчи салтаксенчен те хăрас çук. «Вăт ухмах, мĕн тесе Сехмет хĕрĕ çумне çыпçăннă-ши? Е урăх хĕр çукчĕ-ши?..» Коля аппăшне аса илчĕ те, Ванюк ăна кӳрентернĕ пек туйăнчĕ. «Юрату тени мĕн япала-ши? Кама та пулин юрататăп-ши эпĕ? Е ялта хĕр ӳсмен-ши ман валли?» — шухăшларĕ Коля, хăй ăсĕпе хĕрсене пĕрерĕн-пĕрерĕн тишкерсе тухса. Пурте илемлĕ, пурте ăслă пек. Пĕрне ырласа теприне хурлаймăн. Çапах та Коля вăхăта усăсăр ирттересшĕн мар. Ĕç мăй таран. Унăн пурнăç тумалла. Аслашшĕ хыççăн çурт вырăнĕ Кольăпа Анахвисе юлнă. Унта çĕнĕ хуралтă çавăрмалла. Пахча чĕртмелле. Ан тив, кукамăшĕн килĕ Анахвисе пултăр та, хăй патне каччă, кĕрттĕр. Çурт выранлă, кил-çуртлă хĕре каччăсем те ăмсанаççĕ. Коля, аслашшĕн çурт вырăнне пурăнма куçсан та, кукамăшне пăрахмĕ, хăйпе пĕрлех илсе тухĕ.

Хапхаран кĕнĕ чухне Коля ши! шăхăрса хăй таврăннине систерчĕ. Çӳп-çапа шăлса, купа тунине курсан:

— Эх, ача... Ытла та ĕçчен-çке эсир?! Кил хушшине тасатса тирпейлеме те ĕлкĕрнĕ! Ахăртнех, Анахвис вăййа кайма васканипе çине тăчĕ пулĕ... — терĕ. Ют арçын пуррине курсан калаçма чарăнчĕ: «Кам хăямачĕ ку?»

Микула Кольăна хăех палласа илчĕ. Хăйне Çĕпере ăсатнă чух Коля пилĕк çулалли ачаччĕ. Халь вăл çитĕннĕ çын. Пит-куçĕ хаваслă.

— Коля, Коля, чипертерех пăх-ха, кам пур пирĕн патăрта? — терĕ Анахвис.

— Такам! Икĕ куçпа мар, тăваттăпа та паллаймап! — терĕ Коля, лашине тăварма тытăнса.

— Ванюк ашшĕ вăл...

Коля вăртах каялла çаврăнчĕ. Кукамăшĕ ун çинчен каласа панине пайтах илтнĕ вăл. Ун шухăшĕнче те Микула Ванюк пекех вăйлă та паттăр. Йăнăшман иккен. Ав, хул-çурăмĕ епле сарлака, кăкăрĕ патвар. Тӳрех тавçăрайманшăн Коля аванмарланчĕ, анчах çамрăк сатурлăхĕпе хăйне хăвăрт алла илчĕ:

— Сухалне ӳстерни аташтарчĕ. Ахаль пулсан, эпĕ ăна пĕр пăхсах тавçăраттăм!

— Супĕлти темерĕн! — кулса ячĕ Анахвис. — Эсĕ Микула пичче сухалсăр чухнехине астăватăн-им?

— Паянхи пекех астăватăп.

Коля шӳтлени Улянапа Натюша та килĕшрĕ. Вĕсем те ахăлтатса кулчĕç.

— Тĕрĕс, сухал аташтарнă сана, — ӳн кăмăлне майлă сăмах хушрĕ Микула. Кольăна ыталарĕ. — Эсĕ те каччă пулнă иккен. Паян тесен паян авлантармалла. Херĕ те хатĕрех-и, тен?

— Мĕн хĕрĕ вара. Пирĕн Коля айван-ха! — терĕ Анахвис.

— Илтрĕн-и, аппа хăраса та ӳкрĕ. Аплах хăрама кирлĕ мар, сан урлах авланмăп. Ват хĕре тăратса хăвармăп.

— Кум, пӳрте кĕрер, — терĕ çав вăхăтра Уляиа, кил хуçи тивĕçне аса илсе.



VI


Трифун хыçалти хапхаран кĕчĕ. Урхамахне витене хупса, кил хушшине тухрĕ. Микулана систерме ĕлкĕрчĕ пулин те лăпланаймарĕ. Сехмет çыннисем ялта та хупăрлама пултараççĕ. Анчах пулеметчиксем таврăнмасăр нимех те пĕлеймĕн. Ав, казарма умĕнче салтаксем тăраççĕ. Тем çинчен хăлаçлансах калаçаççĕ. Вĕсем килнĕренпе вулăс шăпланнă тенине Трифун та илтнĕ. Кучер командирсем çуккипе усă курма шут тытрĕ. Салтаксене пырса пуç тайрĕ.

— Паттăрсене салам! Шалти тăшмансене пĕтересси çинчен сӳтсе яватăр-и?

Трифун ытарлă калаçнине салтăксем халиччен питех йӳплемен. Ăна мыскараçă е катăкрах тесе шутлама хăнăхнă. Паян хăйсен умĕнчех хуçана çаратса кайнипе вĕчĕрхеннĕрен вĕсем Трифун шӳтне йышăнмарĕç. Пуринчен малтан тăсланкă салтак хирĕçсе калаçрĕ:

— Мучи, шалти тăшмансене пĕтерес тени мĕн сăмах?

— Шалти тăшмансем камсем вĕсем? — тăсланкă салтак хутне кĕчĕç ыттисем те.

— Камсем пулччăр — хресченсем. Улпут çерне валеçме тапăннисем. Ахальтен пулеметпа персе салатман вĕсене. Сехрисене хăпартмасан, тата тем кăтартĕç вĕсем. «Çĕр улпутсен мар, пирĕн! Çĕре эпир сухаласа акатпăр, çавăнпа пирĕнех пулмалла», — тейĕç. Çакăншăн кăна тарăхмалла — тăрăшнине çителĕклĕ хакламаççĕ. Командир вырăнĕнче пулсан, сире кашнинех хĕрес çакса ярăттăм. Паттăрлăхăр çинчен аçăр-аннĕрсене пĕлтерсе савăнтăрăттăм. Вăт çав çеç.

Трифун шухăшне вĕçлерĕ те, татах ыйту парасса кĕтсе, ерипен утрĕ.

Салтаксем нимле мар пулса юлчĕç. Кучер пирки вĕсем пит йăнăшнă иккен — чип-чиперех куркине парса, аврипе тĕксе хăварчĕ вĕт. «Гриша та тĕрĕс ӳпкелерĕ ăна», — аса илчĕç вĕсем. Чăнах, салтаксен ашшĕ-амăшсем куншăн савăнма мар, хуйха ӳкĕç. Вĕсем те, кунти хресченсем пекех, хĕн-хур айĕнче мар-и вара?

Трифун сарайне кĕрсе çухалсан, салтаксем шавласа кайрĕç:

— Вăт сире кучер. Питренех сурса хăварчĕ! — терĕ пĕр салтакĕ.

— Пире Атăлкасси çыннисем те кураймаççĕ. Тӳртен питлеме кăна хăраççĕ, — килĕшрĕ унпа тепри. — Иçмасса, фронта каймаллаччĕ.

Трифун юптарса калаçнине ăнланман тăсланкă салтак юлташĕсене тăн кĕртме тытăнчĕ:

— Атьсемĕр, кучера ма тапăнатăр? Вăл калашле, йĕркелĕхе хӳтĕлесси пирĕн тивĕç мар-и? Е кам мĕн шутлать, çавна тума ирĕк памалла-и?

Салтаксем сасартăках икĕ пая уйрăлчĕç. Пĕрисем, ытлашши сăмах персе ятăмăр пуль тесе, хăйсенчен хăйсем сехĕрленчĕç. Сатур чĕреллисем, Трифун каланине çирĕплетсе, тăсланкă салтака тустарасшăн пулчĕç.

Михха, йĕнер çинчен анса, лашине Трифуна пачĕ, прапорщик çине çаврăнса та пăхмасăр аслă пӳрчĕ еннелле утрĕ. Салтаксем Петров çулне пӳлчĕç:

— Господин прапорщик, вăрă-хураха тытайрăр-и? Петров хăй хăваланă çын йĕркеллĕ çынах иккенне пĕлтересшĕнччĕ. Салтаксем чĕлхене çыртма пĕлмĕç, хуçана çиллентерĕç тесе, кĕскен кăна хуравларĕ:

— Тупаймарăмăр. Пытанма ĕлкĕрнĕ.

Трифун лашана кĕртсе хупнă хушăра Балдинпа Гриша тĕрлеттерсе çитрĕç. Фельдфебель усаллипе салтаксем ăна чĕнмерĕç, пулеметчиксене тапăнчĕç:

— Эсир те çав;.. Пĕр хураха виçĕ юланутпа çитсе хупăрлайман!

Гриша кучерпа çеç калаçас шухăшлăччĕ. Салтаксем йĕкĕлтеме хăтланнине тӳсеймесĕр хыттăнах тавăрса хучĕ:

— Тытнă пулсан, мĕн тăваттăр?!

— Вăрă-хурахпа мĕн тумаллине такам та лĕлет. Ăна шаккама тивĕç!

Лукарье сăмахĕсем чĕринчен кайманнипе Гриша палламан çын хутне кĕчĕ:

— Вăл вăрă-хурах мар! Хуçа арăмĕ каланă тăрăх, эпир тӳрĕ те паттăр çынна хăваланă. Михаил Петрович ăна кил-çуртне тивертсе çунтарнăшăн кураймасть иккен.

— Кил-çурта вут тивертекенскер кам тата вăл? Трифун пырса тăрсан, салтаксем ун еннелле çаврăнчĕç.

— Гриша тĕрĕс калать. Вăл вăрă-хурах мар, — терĕ кучер.

— Апла вăл камне пĕлетĕр-и эсир?

— Ăна эп çеç мар, уесĕпех пĕлеççĕ...

— Кам вăл? Мĕнле çын? — ыттисем те пĕлесшĕн пулчĕç.

— Сире каласа пама та хăрушă. Хуçана е офицере систерĕр те мана инкек кăтартăр! — терĕ Трифун.

Салтаксен пĕлес кăмăлĕ çивĕчленчĕ. Ĕнентерме васкарĕç:

— Ан хăра, Трифун пичче, сутмăпăр! — шантарчĕç салтаксем.

Тăсланкă салтак паçăр кучер хутне кĕрсе йăнăш тунине ăнланчĕ. Вăл мĕнле çын иккенне сăнама шутларĕ:

— Трифун пичче, ним те ан иккĕлен! Чараксăр чĕлхесенне янах шăммине сиктерĕпĕр, — терĕ вăл.

— Тепĕр тесен, кирек мĕн хăтланăр, эпĕ пурпĕр чăннине пытарас çук. Самана ĕлĕкхи мар. Хăвăрах чухламалла, пуянсен ури айĕнче çĕр чĕтренет. Кĕçех эсреметсем тĕпсĕр шăтăка путĕç. Эсир хăваланă çын вăл — паллă революционер, — каласа хучĕ Трифун.

— Революционер?

— Çапла, ачасем! — çирĕплетрĕ Трифун. — Хăй çеç мар, унăн ашшĕ те, арăмĕ те революционерсем пулнă. Патша йыттисем иккĕшне те асаплантарса вĕлернĕ. Николай Степановича каторгăна янă. — Вырăнти революциллĕ юхăм, забастовка, восстани çинчен хăй пĕлнĕ таран каласа парсан, Трифун сăмахне çапла вĕçлерĕ: — Вăл таврăнни хуçана сехĕрлентерсе ӳкернĕ. Çавăнпа вăл ăна пуçĕпех пĕтересшĕн. Çавăнпа хуçа халăха ирĕке кăларасшăн пурнăçне шеллемесĕр кĕрешекен паттăр çинчен элек сарать.

Салтаксен чĕрине кăвар кĕрсе ӳкрĕ тейĕн. Хресченсем çĕршĕн кĕрешӳ хускатсан, вĕсене пере-пере пăрахнă тенине тем чул илтнĕ. Халь вĕсене хăйсене те çав ирсĕр ĕçе тума янă иккен.

— Вăт çавнашкал, ачасем, — терĕ татах Трифун, — Николай Степанович, хăвăр кăмăл тусан, сире ĕлĕкхипе хальхи пурнăç çинчен тĕплĕнрех ăнлантарса парĕ.

Салтаксем сасартăках чĕрĕленчĕç:

— Питех аванччĕ, Трифун пичче! Курнăçтар пире!



VII


Михха хăна йышăнмалли пӳлĕме, столовăйне кĕрсе тухрĕ. Ниçта пер çын çуккипе чунĕ пушшех тăвăлнăран вăл ал айне лекнĕ япаласене тӳнтере-тӳнтере хăварчĕ. Ĕç пӳлĕмĕнче, çапса ӳкернĕ пекех, пукан çине тĕшĕрĕлсе анчĕ, чăмăрĕпе сĕтеле кĕмсĕртеттерчĕ. Халь ăна Микула таврăннинчен ытларах прапорщик парăнманни тарăхтарчĕ. Ку таранччен вăл хушнине йĕркеллĕ туса пынăскер паян хирĕç тăчĕ. Иçмасса, чунтан калаçса кăмăла уçма никам çук. Ма Лаврский çывăхра мар-ши? Çав мĕн те пулин шутласа кăлараканччĕ. Микулана пĕтерме те ăс тупĕччĕ-и, тен.

Шăп çав самантра алăка шаккарĕç. Камне ыйтса та тăмарĕ Михха — кĕме ирĕк пачĕ. Пӳлĕме кĕнĕ Трифуна чăрмантарса çӳренĕшĕн кăшкăрса пăрахасшăнччĕ, ăна та сивĕтсен, пĕр-пĕччен тăрса юласран хăранипе çиллине пусарчĕ.

— А-а... Трифун. Мĕн хыпар?

— Ытлашши нимех те палăрмаре, Михаил Петрович.

Салтаксем сире çаратнă çынна тытайманшăн пăшăрханаççĕ. Чăн та тарăхмалла ĕнтĕ.

Кучерĕ хута кĕни Михха кăмăлне уçрĕ:

— Хурахĕ кам иккенне пĕлетĕн-и эç? — ыйтрĕ вăл ытахальтен.

— Çук...

— Ман кил-çурт çуннине те мантăн-и?

— Куна манман, Михаил Петрович. Ытла хăрушă çуннăччĕ çав. Унашкаллине турă тек ан кăтарттăрах.

— Вăт, паян эпир ман кил-çурта вут тивертнĕ çынна хăваларăмăр. Энĕшкассем вăл. Астумастăн-и?

— Аранах тĕшмĕртнĕ пек пултăм. Анчах вăл çухалнă тетчĕç мар-и?

— Çаплаччĕ те, каллех тупăннă. Çитменнине, юнаса хăварчĕ. Эп сана шанатăп, кала-ха, мĕнех тăвайĕ вăл мана?

«Ав мĕн канăç памасть Сехмете?» — рехетленчĕ Трифун.

Çапах йăпатма васкарĕ.

— Михаил Петрович! — сассине хăпартарах чĕнчĕ вăл. — Эсир кунашкал хăравçине курманччĕ. Чăнах, пĕр Микула мар, пин Микула та сире çиен куреймĕ. Кил хушши тулли хĕçпăшаллă салтак. Кирлĕ-кирлĕ маршăн пуçа ватмалли çук!

— Тĕрĕс, Трифун. Пин Мякула та ним тăваймĕ. Пирĕн ирĕкре власть, хĕçпăшал. Эсĕ чăннипех мана парăннине ĕненетĕп. Мĕн кирлине ним именмесĕр ыйт. Вăй çитнĕ таран тивĕçтерĕп.

— Эсир пулăшнипе пурнăç аптрамаллах марччĕ-ха, Михаил Петрович. Арăм пăшăрханни кăна шухăшлаттарать. Те усал куç ӳкрĕ, те лăп-лап çакланчĕ. Юмăç патне кайса пăхасчĕ, — майлă самантпа усă курма тăрăшрĕ Трифун.

Малтан кăмăллă калаçнипе халь хирĕçлеме аван мар пулчĕ Миххана.

— Мĕнех вара, çитсе кил, — ирĕк пачĕ хуçа.

Микулапа Коля мунча кĕрсе тухрĕç.

— Мунчи мĕнле, Микула пичче? Ăшши пур-и? Шыв çитрĕ-и? — çепĕççĕн ыйтрĕ Натюш.

— Мунчи çав тери ырă! — хавассăн тавăрчĕ Микула. Уляна сĕтел çине кăкшăмпа сăра лартрĕ.

— Кирлĕ таран ĕçĕр. Çиес килсен, яшка хуранта, пиçнĕ. Хăвăрах антарăр! — тесе, Натюшпа мунчана кайрĕ.

— Юрать, кукамай! — килĕшрĕ те Коля хĕрарăмсем тухса кайсанах сĕнчĕ: — Микула пичче, мĕнле, сăра тутанса пăхатпăр-и?

Коля хăвăрт тултарса пачĕ. Аш хыпнине ирттерсен, Микула путмар çине выртрĕ.

— Эпĕ кăшт кăна канса илесшĕн, — терĕ вăл.

Микула вăй тымарĕсем çемçелнине туйрĕ. Пĕр кана ним шухăшсăр выртас килчĕ унăн, анчах чĕрĕ çын шухăшсăр пурăнаймасть çав. Коля мунчара пĕлтернисем Микула пуçĕнчен туха пĕлмеççĕ. Прахăр революци ĕçне парăннă паттăр çынччĕ. Халĕ çук ĕнтĕ. Вăл çеç вилнĕ-и? Ирĕклĕх çулĕ йăлтах паттăрсен юнĕпе хĕрелнĕ. Кĕрешӳ малашне те çăмăлах пулмĕ. Тăшман чее те хаяр. Ĕçре Михха салтакĕсем те чăрмав куме пултараççĕ. Микула ывăлне аса илчĕ.

— Коля, — йăвашшăн чĕнчĕ вăл, — Ванюк çинчен мĕн те пулин каласа пар-ха.

Лешĕ сăмахне пуçличченех кулса ячĕ. Микула тĕлĕнсе пăхнине асăрхасан ăнлантарчĕ:

— Çамрăк чухне пулса иртнине аса илтĕм те тӳсеймерĕм. Ванюка халь пачăшкă хунă ятпа мар, ытларах Юман Паттăр тесе чĕнеççĕ.

— Мĕн пирки?

— Вăт итле... Патша тӳре-шари сана нумайччен шырарĕ. Ялйышран тĕпчесе, хăшне-пĕрне хĕнесе те ĕç тухман пирки Ванюка хурал пӳртне илсе пынă. Айван ача урлă айăплă çынна тытса хупма çăмăл тенĕ халап паянхи кун та çӳрет-çке. Ванюк ун йышши маррине кăна чухлайман вĕсем. Илсе кĕртрĕç, тет, хайхи ăна. Тĕпелте, пĕр хăмаран çапкаласа тунă сĕтел хушшинче, жандарм ларать, тет. Çумне револьвер çакнă, аллинче — саламат.

Çак эсремет, сĕтел хушшмчен тухса, Юман Паттăр патне пынă. 

— Эй, Ванюк, — тесе пуçĕнчен савнă. — Ахальтен мухтамăççĕ сана. Эс чăн та маттур ача иккен. Эпĕ шанчăклă тусĕ. Ăна тĕрмерен хăтармалли май тупса килтĕм. Кала-ха, ăçта вăл халь?

— Пĕлместĕп! — кĕскен тавăрнă Ванюк.

— Эй, ачам... Эсĕ çамрăклах суясшăн мăр-и? Сывпуллашнă чух аçу ăçта каяссине систерсе хăварнă теççĕ-çке? Ун çинчен кукамупа кукаçу калаçнине илтмен-и? — татах тĕпченĕ жандарм. Ванюк каллех пĕлмене персен, ăна шелленĕ пек хăтланнă: — Вăл ырă кăмăллине, сана юратнине лайăх астăвăтăп. Хуткупăс илсе парайманшăн пăшăрханатчĕ. Уншăн ан хуйхăр. Хам илсе парăп. Аçу ăçтине çеç кала.

— Сан укçу кирлĕ мар мана! — тенĕ Ванюк. Жавдарм, сасартăках шурă куçне кăларса, саламачĕпе хăмсарса кăшкăрашнă:

— Кайăмастăн-и, анчăк çури? Пыршуна куматăп!

— Ăхă, эп анчăк çури-и?! Эпĕ мар, эсĕ урнă йытă! — тенĕ те Ванюк жандарм саламатне туртса илнĕ.

Лешĕ ярса тытасшăн Ватюк çинелле сикнĕ. Ванюк ун ури айне выртнă та хăйне туртса антарнă.

— Жандармсем ялтан кайичченех Ванюк вăрманта пурăнчĕ. Çавăнтанпа ăна Юман Паттăр тесе чĕнеççĕ. Çавăн пек, Микула пичче. Эсĕ ху ывăлна Степанов е Иванов хушаматпа шыраса тупаймăн, — вĕçлерĕ сăмахне Коля.

Коля каласа панине илтсен, Микула ывăлĕ улăп пек паттăр иккенне тата ытларах ĕненчĕ. Ах, иккĕшĕ тĕл пулнă пулсан, мĕн тери аванччĕ. Ывăлĕ ăна кĕрешӳре те пулăшĕччĕ.

Натюшпа Анахвис мунчаран тавранни Микулапа Коля калаçăвне татрĕ.



IX


Энĕшкасснне çитсен, Трифун турех Сантăрсем патне кĕчĕ. Лешсем, кучер хуçа ĕçĕае çӳрет тесе, тараватлăн кĕтсе илчĕç:

— Килех, Трифун. Тĕпелерея ирт!

— Тĕпеле иртесси-мĕнĕ... Николай Степанович кирлĕччĕ те. Ăçта-ши вăл? — ыйтрĕ Трифун.

Тӳрех кĕрӳшĕ пирки самах хускатнăран Сантăр канăçсăрланса ӳкрĕ.

— Мĕн тăватăн унпа?

Хуçана хирĕçле çынсене Сантăр сутма та пĕлнĕрен Трифун асăрханарах хуравларĕ:

— Ванюка сирĕн патăртан эпĕ лартса кайнине пĕлнĕ Микула, çавăн çинчен калаçасшăнччĕ. Атăлкассинче май килмерĕ.

Сантăрăн та мăнукĕ çинчен пĕлес килчĕ.

— Çĕнĕ хыпар пур-им? Пирĕн умра ним те ан пытар! — терĕ вăл.

— Çĕнни нимех те çук. Николай Степанович килме хушнăччĕ те, курсах каяс терĕм.

Кучер хуçа ĕçĕпе маррине, Ванюк пирки те ытлашши пĕлменнине сиссен, Сантăр авăкланчĕ:

— Таçта, ун хыççăн çӳремен!

Сантăр кăмăлĕ сасартăках улшăннинчен Трифун тĕлĕнчĕ: хунĕпе кĕрӳшĕ харкашса илме те ĕлкĕрнĕ пулмалла.

«Ăçта щырамалла ĕнтĕ?» — шухăшларĕ Трифун, урама тухсан. Ик-виçĕ çынран та ыйтса пăхрĕ. Лешсем Трифуна аташнă çын вырăнне хучĕç. Пуçĕпех пĕтнĕ Микула епле таврăнайтăр-ши терĕç пулмалла.

Трифун Микулан пулнă килне, Наум патне, кĕрсе тухма шутларĕ..

Ан тив, вĕсем тус-йышлах мар та, иккĕшĕ пирки çывăх, хирĕç пулсан, пĕр-пĕрне ăшшăн масăр иртмеççĕ.

— Вăй патăр.! — терĕ Трифун картишĕнче кăштăртатакан Наума.

— Тавтапуç! Мĕн çăмăлпа?

— Николай Степянович кунта мар-ши терĕм те...

— Мĕнле Николай Степанович? — куçне чарса пăрахре Наум.

— Эс мĕн, çурт хуçине мантăн-им?

— Ăнах астăватăп-ха. Сас-хура çукчĕ-çке?

— Вăт, çухалнă çын тупăнчĕ. Мана Энĕшкассине килме хӳшрĕ.

Наум савăнса кайрĕ. Чунтан ырă сунса кĕтекен çын ялтах иккен. Вăл хăлхине мăк чикнĕ, куçне шур илнĕ пекех пурăнать.

— Хунĕ патĕнче мар-ши? — терĕ Наум, Трифун вăл мĕн каласса кĕтнине асăрхасан.

— Унта кĕрсе тухрăм, çукчĕ, — Трифун Сантăртан мĕн илтнине каласа пачĕ.

Сантăр кĕрӳшне сиввĕн йышăннинчен Наум тĕлĕнмерĕ. Вăл Микулана килĕштерменвшне, унпала ырă-татуллă маррине тахçанах пĕлет. Юлашки çулсенче Сантăр пуйса кайнă, вăл пур çĕрте те Михха йăлисене йышăнма хăтланни пуриншĕн те паллă. Çапах та Микула ăçтарах-ши?

— Улянасем патĕнче пуль эппин, — аса илчĕ юлашкинчен Наум.

— Прахăрсем патĕнче-и? Шел, çĕлен-калтасем пуçне çирĕç унне.

— Прахăра çеç мар, ылханлă самана пиншер айăпсăр çынна пĕтерчĕ. Николай Степановича урăх ниçта та ан шыра, тӳрех çавăнта кайăпăр. Тата сана Прахăр хĕрĕ хĕллех курасшăнччĕ. Ниепле те май килмерĕ. Малтан хăйне тĕрмене хупрĕç. Каярах салтаксем кансĕрлерĕç.

Наум йăнăшмарĕ. Михха кучерĕ мĕн шухăшпа çуренине чухлаймарĕç пулин те, Уляна çемйинчи çынсем Наумпа пĕрле килнĕскере кăмăллăн кĕтсе илчĕç.

— Килĕрех, тĕпелерех иртĕр, — ăшшăн саламларĕ Уляна.

— Николай Степанович! — хавасланса чĕнчĕ Наум, пукан çинче çӳçĕпе сухалĕ кăвакарнă çын ларнине курсан.

— Наум пичче! — вырăнтан çĕкленчĕ Микула.

Темиçе çул хушши савăнăçпа хуйăха пĕрле тӳссе пурăннă çынсем ыталанчĕç.

— Ĕненес килмест, — терĕ Наум, кăштах лăплансан.

— Çапла пуль те... Хăвах куратăн, эп сан умра. Наум пичче, мĕнле пурăнатăн? Сывлăху епле? — пурне те хăвăртрах пĕлесшĕн пулчĕ Микула.

— Сывлăхĕ хурламаллах мар, Николай Стапанович. Пурнăçĕ тенĕрен, пĕччен тăрса юлтăм та, ухмаха ерес патнех çитрĕм. Улянана тавтапуç. Унăн мăнукĕсене те. Çавоем тăван пек пăхни чуна усрарĕ.

— Ах анчах... — терĕ Уляна, — хăвна тайма пуç, Наум. Эс ухмаха ерĕттĕн-и, ермĕттĕн-и те, эпир вăт, тăван ашшĕ вырăнĕнче пулман пулсан, мăнуксем ӳсесси теплеччĕ.

— Уй, Микула пичче, пахчара куртăн пулĕ. Унти улмуççисемпе çырла йывăççисене йăлтах Наум пичче лартнă, — кукамăш шухăшне çирĕплетрĕ Анахвис.

Коля та сăмах хушмасăр юлмарĕ:

— Мана сӳре сӳрелеме, суха тума, тырă акма пичче вĕрентрĕ.

— Чăнах, Наум пиччене пуç тайса çитерес çук. Маца эсреметсен ирĕкĕнчен хăтарасшăн епле нуша тӳснине пĕлесчĕ тата, — терĕ те Натюш хăйне хупнă хыççăн Ндум халăха пухса приговор йышăнтарнине, вулăсри съездра чухăнсем пуянсене тустарнине каласа парсан, шухăшие çапла вĕçлерĕ: — Наум пичче пирĕн килйыша ырă тунине ĕмĕрне те манас çук. Тĕрмерен таврăннă хыççăн ĕçе чĕртсе ярайманни кăна пăшăрхантарать.

— Йыш пĕчĕк пирĕн. Çитменнине, Атăлкассинчи салтаксем çынсен сехрине хăпартрĕç, — терĕ Наум.

— Халĕ ĕнтĕ йыш сахалах мар. Паян тесен паян пиллĕкĕн эпир, — терĕ те Микула, Наум иккĕленсе пăхнине асăрхасан ăнлантарма васкарĕ: — Паллаштарма ĕякĕреймерĕм-ха, Трифун пичче те, сирĕн пекех, революдилле юхăма хутшăннă. Анчах ун çинчен никамах та пĕлмест.

— Вăл чиркӳре сăмах каланă чухнех сиссеттĕм. Куркăçасшăнччĕ те май килмерĕ, халь аттен тусĕпе тĕл пулнăшăн çав тери хавасланатăп! — сăмах хушрĕ Натюш.

— Çавăнпа чĕнтĕм ăна кунта, — терĕ Микула. — Ĕнтĕ Сехмет пурнăçĕпе салтаксен кăмăл-шухăшĕ çинчен каласа пар-ха, Трифун пичче!

— Пиллĕкмĕш çулхи революци вăхăтĕнче Миххан пырши кăна юлнăччĕ. Тепĕр икĕ çултанах ураланчĕ вăл, вăрçă тухнăранпа ахăрсах кайрĕ. Халăх каллех пăлханасран пулĕ, заводра, машина таврашĕсенчĕ пĕтемпех тыткăнри салтаксене ĕçлеттерет.

— Тыткăнри салтаксене?

— Çапла, Николай Стеяанович. Икçĕре яхăн тыткăнри салтак халь ун аллинче. Тĕрлĕ патшалăх çыннисем. Вĕсен хушшинче рабочисемпе хресченсем, вĕреннĕ çынсем те пур. Пĕр нимĕçе агроном, тет. Ăна управляющине лартнă. Ытти çĕрте беженецсем ĕçлеççĕ. Пурнăçĕсем выльăхăннинчен та япăх. Çаврăнкалама та тйвăр баракра выртса тăраççĕ. Вăт çавнашкал унта... — ассăн сывласа шухăшне вĕçлерĕ Трифун.

— Тыткăнрисем хушшинче вырăсла пĕлекен тупăнмĕ-шн? — ыйтрĕ Микула.

— Пĕр сербĕпе венгрĕ ăнланаççĕ. Вĕсем каланă тăрăх, тыткăнри салтаксем патшана вырăнтан кăларнăшăн савăнаççĕ. Хăйсен çĕршывĕнче те революцн тума ĕмĕтленеççĕ, — терĕ те Трифун каллех Михха пурнăçĕ çине куçрĕ: — Патшана вырăнтан кăларсанах, Сехмет çав терм хăраса ӳкнĕччĕ. Пĕррехннче ман умра та йăпăлтатрĕ. Парăнса ĕçлевĕшĕн сана тав тума вăхăт тет. Пӳрт лартса парăп, пăру туянтарăп, йăва çавăрса пурăн тет. Çавăншăн тарçăсем хушшинче хăлхана тăратса çӳремелле манăн, вĕсен шухăш-кăмăлне хуçана пĕлтермелле.

— Пӳртне лартса пачĕ-и вара? — ыйтрĕ каллех Микула.

— Лартса пачĕ. Хусах чухне пулсан çаврăнса та пăхмăттăм. Арăм хăй вучахĕ умĕнче аппаланасшăн çуннипе кайса кĕтĕм.

— Пит аван. Вăл сана ытлашшипех тивĕç.

— Уншăн эпĕ пурпĕр чуна сутмăп. Паçăр Надежда Прохоровна чиркӳре тухса каланине аса илтерчĕ. Уншăн халь те хама ятлатăп. Мĕнпур ĕçĕ çавăнтан пуçланчĕ. Мана хуçа патне чĕнсе кĕртрĕç. Унта Сала ваккачĕ пурччĕ. Çав хистесех сăмах калама хушрĕ. Эпĕ шӳтлесе килĕшрĕм. Тепĕр кунне чиркĕве кайрăмăр. Пусахласах калаçтарчĕç. Эпĕ, ăссăрскер, вĕсене тăрă шыв çине кăларма хăяймарăм.

— Пурпĕрех вырăнлă сивлерĕн, — ырларĕ Натюш. Анахвис те сăмах хушмасăр ирттереймерĕ:

— Эпир те киленсе итлерĕмĕр. Вĕçĕнче кăна Вăхăтлах правительствăна ырă сунни тĕлĕнтерчĕ.

— Çавăн пирки пăшăрханатăп та. Тӳрех долой тесе кăшкăрмаллаччĕ. Пытармастăп, хам çеç чухне уяса тă-мăттăм. Çав вăхăтра арăм тупăнчĕ те, пурнăçа ытлашши хуçасран хăрарăм. Тата Сехмет патĕнче ĕçлени малашне те кирлĕ пулмĕ-ши терĕм.

— Тĕрĕс тунă, Трифун пичче! — Натюш шухăшĕпе килĕшрĕ Микула. — Ĕнел халăхĕ чăмласа памасăрах ăнланĕ. Эсĕ Михха патĕнче ĕçлени паянах кирлĕ пулчĕ. Салтаксен кăмăл-шухăшне сăнамарăн-и?

— Хăямат, калама мансах каннă, — ĕнсине хыçса нлчĕ Трифун. — Пурте пĕр ăслă мар пулин те, хăйсене ирсĕр ĕç тума илсе килнине чухлаççĕ вĕсем. Уйрăмах Гриша пулеметчик сатур. Прапорщикпе, фельдфебельпе калаçнă чух та хăйне хăюллă тытать. Ун çннче шанăç пур пек. Паян тата сан пирки тавлашса кайрĕç. Эпĕ те хушша кĕтĕм, эсĕ мĕнле çынне, хуçа мĕн сарнине ăнлантартăм.

— Салтаксем мĕнле йышăнчĕç?

— Сан сăмаха илтесшĕн.

— Трифун пичче, тăватăп! Эпĕ халь тесен халь тав çула тухма хатĕр! 

Уляна ăшталанса ӳкрĕ:

— Ах анчах, кум... Инçе çултан таврăннă, мунча кĕнĕ хыççăн кĕçĕрхи каç канмалăх çеç. Ыранччен темех сиксе тухмĕ-ха.

— Ырă суннăшăн тавтапуç. Уляна кума. Сирен патăрта темиçе сехет хушшинчех вунă çулшăн кантăм, — терĕ Микула. — Салтаксемпе курнăçасснне вара самантлăха та хăварма юрамасть. Вĕсене хамăр май çавăрмасăр е хăваласа ямасăр халăха тепĕр хут кĕрешĕве хутшăнтарма йывăр. Ленин кăтартнипе большевиксен партийĕ Вăхăтлăх правительствăна çапса аркатма Хĕрлĕ гварди пиркн сан çинчен элек пухать. Ку ĕçе пирĕн те тытăнмалла. Хĕçпăшалсăр нимĕн те тăваймăпăр. Атăлкассине илсе килнĕ пулемета алăран вĕçертес марччĕ. Трифун пичче, Атăлкассине хăçан пымаллине пĕлесчĕ.

— Çур çĕр тĕлнелле çит. Эпĕ сана хыçалти хапха патĕнче кĕтсе илĕп, — терĕ Трифун, сывпуллашнă май.

— Микула пичче! — чĕнчĕ Коля. — Мана та пĕрле ил. Лаша кӳлĕпĕр.

Иккĕн çул кĕскереххине такам та пĕлет. Унпала Ванюк пурнăçĕ çинчен те калаçас килет. Анчах тем сиксе тухас пулĕ.

— Сана çӳресси, Коля. Эпĕ пасара каймастăп вĕт, ху пĕлетĕн. Лашана та кантармалла, — хиреçлерĕ Микула.

— Лаша пирки ан пăшăрхан, Микула пичче. Эпĕ ăна чуптарса суптарман. Пасара каймастăп тенĕрен, эпĕ пĕрре хăраса ирттернĕ. Влаçа чухăнсен аллине илме Хĕрлĕ гварди пухмалла тетĕн. Мана çав гварди ретĕнче тесе шутла та, çула пĕрле тухăпăр!

Большевиксен программине пĕлмесен те, Коля ĕççыннисен ирĕклĕхĕшĕн пăшал тытма хатĕрри куçкĕретех. Килĕшмесен, унăн ырă емĕчĕ татăлать. Килĕшме те вăл ытла çамрăк. Татăклă калама аптранăран:

— Кукамуран ыйт-ха, вăл мĕн калĕ? — терĕ Микула. Мăнукĕ те кĕрешĕве хутшăнасшăн çунни Улянана

савăнтарчĕ. Тăрăшни сая пулмарĕ. Упăшкишĕн, хĕрĕсем-Шĕн, мăнукĕсемшĕн вăл кăштах мăнаçланчĕ те.

— Эпĕ чармастăп, — терĕ çавăнпа. Коля пит-куçĕ хĕвел пек çуталчĕ. 

— Тавтапуç, кукамай! — терĕ те вăл Микула пиччĕш енне çаврăнса хушса хучĕ: — Куртăн-и, кукамай ман майлă!

Лаша кӳлсе ларчĕç те вĕсем çула тухрĕç. Урамра çамрăксен юрри-кĕвви илтĕнет:



Куккук çырли, куккук çырли

Санюк пур, Кĕркури пиччен...



Микула куçĕ умне хăй çамрăк чухнехисем тухса тăчĕç. Кĕçĕрхи пекех, вăйăсенче çак сăвва каласа, Анукпа иккĕшне те тăрăхлатчĕç. Карталанса çаврăнакан хĕрупраçсем хушшинче халĕ те Анук пулассăн туйăнать. Çавăнтах пурнăçра пулма пултарайман шухăшне сиресшĕн Коля енне çаврăнчĕ:

— Вăййа юлас килмест-и?

— Çук! — çула çитнĕ арçынла татса хучĕ Коля. — Вăйă-кулă тармĕ. Паян тумалли ĕçе ырана хăварсан, пин кун хăваласа та çитеймĕн тенĕ ваттисĕм.

Çамрăк çын сăмахĕ Микула кăмалне çемçетрĕ.

— Тĕрĕс, Коля. Чипер таврăнсан, вăйă-кулă ыран та пулĕ. Кĕçĕрхи ĕçе тумасăр хăварма юрамасть.

Микула хăйпе килĕшни Кольăна та савăнтарчĕ.

Кĕçех вĕсем Уйкаса тухрĕç. Çамрăксен юрри-кевви хăлхаран сирĕлменччĕ, урам вĕçнерех хуралçă шăкăртмин сасси илтĕнчĕ те, Коля кулса ячĕ.

— Мĕн куртăн? — тĕлĕнчĕ Микула.

— Ним те курман та, тӳсме çук. Ав, хуралçă шакăртаттарать. Çав мĕне пĕлтернине чухлатăн-и?

«Эй, эсреметсем. Кунталла ан çывхарăр. Эпир сире тытма пултăратпăрь — асăрхаттарать вăл хурахсене. Нумаях та пулмасть-ха Натюш аппана хупăрлама килчĕç. Эпир те çак хуралçă пек янраса çӳренĕ пулсан, милиционерсене хăваласа яма мар, хамăра шаккаса хăваратчĕç.

Коля çамрăксен пурнăçĕнчи пăтăрмах çинчен сăмах хускатнине сисрĕ Микула. Малалла калама хистесшĕнччĕ, пус хапхи патне çитни кансĕрлерĕ. Тимĕр сенĕкпе пакур йăтнă икĕ арçын çула пӳлчĕ:

— Эрхип пичче, Куçук пичче! Ма чаратăр? Е пăллай-марăр-и? — эрленсе сасă пачĕ Коля.

Хуралçăсем Кольăна палларĕç пулин те, унпа юнашар ют çын ларса пынипе кăларса яма васкамарĕç.

— Ăçталла çул тытатăр?

— Ăçталла... — терĕ те Коля пĕлтерме юранипе юраманнине чухлайманран Микула çине пăхрĕ.

— Эрхип пичче, Куçук пичче. Мĕнле пурăнатăр? — хаваслăн саламларĕ Микула.

Хуралçăсене ятран чĕнни те ӳкĕте кĕртмерĕ. Вĕсем çав-çавах тĕпчерĕç:

— Хăш ялсем эсĕ? Кам тавраш?

— Микула эпĕ. Çтаппан ывăлĕ. Нивушлĕ астумастăр?

— Чăнах-и?! — тĕлĕнчĕç хуралçăсем.

— Чăнах! — Микула, урапа çинчен анса, хуралçăсене ал пачĕ. 

— Хăçан таврăнтăн? Ăçталла çитсе çаврăнтан?

— Инçетре çӳрерĕм, Эрхип пичче. Тухнă çĕре кайса килĕр-ха, кайран пĕтĕмпех каласа парăп.

— Çулу телейлĕ пултăр! — ырă сунса ăсатрĕç хуралçăсем.

Валемĕн-валемĕн куçакан хура пелĕтсем тӳпене карса илнипе каçĕ тĕттĕм. Те çумăра ĕнтĕ ку? Çусан аванччĕ. Çур тырри акнă хыççăн питех усăллăччĕ. Таврара ким сас-чӳ çук. Кустăрмасем шăлтăртатни илтĕнмесен, пĕтем пусă йывăр ыйха путнă тенĕн. Урапа çннчисем те пĕр хушă шарламасăр пычĕç. Юлашкинчен Микула шăплăха сирчĕ:

— Паçăр эсĕ темле милиционерсене хăвалани çинчен сăмах хускатрăн. Хуралçăсем чăрмантарнипе вĕçлеймерĕн.

— Каласах пĕтерем эппин, — килĕшрĕ Коля. — Милиционерсене хăвалани, хуралçăсем хĕçпăшалланса çӳрени — пурте пĕр ĕçпе çыхăннă.

— Мĕнле ĕçпе?

— Вăт итле... Мольă юхтарса антарсан, Атăл урлă каçса, Атăлкаççине тухрăмăр. Ванюкпа иксĕмĕр пасаралла утрăмăр. Пасар кăшкăраканĕ: «Эй-й, пурте кантуралла васкăр. Унта Энăшнассинчи Прахăр хĕрĕ Натюш нимĕç шпионĕсем çинчен каласа парать», — тесе çуйхашать. Эпир васкаса çитрĕмăр те Натюш аппа умне тухса тăтăмăр. Вăл Сала ваккатне питлеме пуçлаçă кăна — ăна темиçен çулса та илчĕç. Кантуралла сĕтĕрме тапратрĕç. «Ара, Юман Паттăр, Натюш аппана куç умĕнчех парса ярапăр-и?» — астутартăм эпĕ. — «Çук!» — терĕ те Ванюк пусма çинелле арăслан пек çăмăллăн сикрĕ. Икĕ милиционера çĕрелле вăркăнтарчĕ. Сала ваккачĕ револьверне туртса каларчĕ. Ванюк çухалса каймарĕ — ун аллине ярса тытрĕ те çĕрелле хирчĕ. Пенĕ сасă илтĕнчĕ. Юрать- ха, тивмерĕ. Пахилкке пуçне кăна шăтарнă. Ванюк ун: револьверне туртса илчĕ те хăйне хул хушшине хупрĕ. Эпир Платун Павăлĕпе тиеке çулса илтĕмĕр. Атăл хĕррине йăтса, кайрăмăр.

— Ваккачĕсем мĕн хăтланчĕ?

— Малтанах юнаса хăратма пăхрĕç. Вара йăпăлтатса ӳкĕте кĕртесшĕн пулчĕç. Эпир ăна-кăна пăхмарăмăр, тытрăмăр та шыва чике-чике кăлартăмăр. Ах шăнса хытрĕç-çке, шереметсем. Шăлĕсене шаклаттараççĕ кăна. Тапа-тапа чикелентерсе ăсатрăмăр. Çавăн хыççăн милиционерсем Натюшпа Ванюка тытса кайма пынă. Каллех вĕсене хамăр хупăрларăмăр. Асаттесен йăлипе тĕпчесе, милиционерсем хушшинче хурахсем пуррине пĕлтĕмĕр. Иккĕшне халăх тирпейлерĕ. Утаманĕ тарса хăтăлнă. Çав килсе тустарасран хуралçăсем сыхă тăраççĕ.

Михха йĕтемĕ патне çитсен, лашана чарчĕç. 

— Эсĕ çакăнта юлатăн, эпĕ Трифун пичче патне кĕретĕп. Унччен тунсăхламăн-и? Лăп-лап çыпçăнасран шикленмĕн-и? — Коля кăмăлне çĕклесшĕн шӳтлерĕ Микула.

— Уншăн ан пăшăрхан, Микула пичче. Çăлтăр шутласа, вăхăта ирттерĕп. Лăп-лапа сирмелли майсем те пур, — килĕшрĕ Коля.

— Пит аван. Эсĕ маттур каччă. Вĕсем уйрăлчĕç.

Калаçса татăлнă пекех, Трифун Микулана хыçалти хапха патĕнче кĕтсе илчĕ. Салтаксем пурăнакан çĕре илсе кĕчĕ. Алăкран сылтăм енчи пирамидăра — винтовкăсем. Леререх — «Максим» пулемет. Пӳртре йĕркипех тимĕр кравать. Урай варринче — хăмаран çапса тунă вăрăм сĕтел. Ун тавра — тенкелсем.

— Ачасем, пирĕн пата Николай Степанович килчĕ. Вăл сире мĕн калас тенине каласа парĕ, — терĕ Трифун.

Гриша ура çине сиксе тăчĕ.

— Дневальнăй, тулта астукала! Кăкшăм пуç килсе ан перĕнтĕр.

Микула юлташне хушакан салтак çине тинкерчĕ. Вăл çирĕмсенчен иртмен те-и, тен. Çамрăклах вăрçă хуранĕнче пиçни палăрать. Куçĕ сыхлăхлăн та хăюллăн вылять.

— Юлташсем, — тенкел çине вырнаçсан, кăмăллăн чĕнчĕ Микула, — эпĕ кам пулнине, мĕнле çын иккенне Трнфон Гаврилович каласа панă сире. Ку питĕ аван. Халь сирĕнпе паллашар. Сăмахран, — Гриша çине кăтартрĕ вăл, — эсир мĕн ятлă?

Кĕтмен ыйту пулчĕ пулсан та, Гриша çухалмарĕ. Хăюллăн хуравларĕ:

— Эпĕ Чернов хушаматлă. Ятам — Григорий. Аттене Макçăм тесе чĕнеççĕ.

— Григорий Максимович эппин? Ăçтисем?

— Чĕмпĕр кĕпĕрнинчи Карсунь уесĕнчен. Вершкайм вулăсĕ. Çав ялсемех. Илтнĕ-и?

— Кĕпĕрнепе уесне пĕлетĕп. Ял ятне илтмен. Гриша малалла ăнлантарчĕ:

— Пирĕн пата чугун çулĕпе часах çитме пулать. Пенза хулинелле кайнă чухне Вершкайм станцинче анса юлмалла. Унтан вуникĕ çухрăм çеç. Вăрçă хыççăн хăнана пырса курăр!

— Ырă сăмахшăн тайма пуç. Авланнă чух туя чĕнсен турткаланса тăмăп! — шӳтлерех хуравларĕ Микула.

Гриша сасартăках сассине улăштарчĕ:

— Туя чĕнесси темех марччĕ. Хĕр вырăнне нимĕçсен штыкĕпе мăшăрлантарса ярĕç.

— Уншăн ытлашши пăшăрханмалли çук. Нимĕçсем те пирĕн пекех ывăнса çнтнĕ. — Вăрçăри лару-тăру çннчен халех сăмах хускатасшăн мар тепĕр ыйту пачĕ Микула: — Миçе çулта эсир?

— Çирĕм пĕр тултаратăп.

— Вăрçăра пулнă-и?

— Пулнă, икĕ хут аманнă.

— Аçу-аннӳ пур-и?

— Пур. Хресченсем.

— Мĕнле пурăнаççĕ?

— Мĕн пурăнни, аран-аран. Анне час-часах çусăр яшка пĕçерет. Пирĕн икĕ ят-ха. Йыш та пысăках мар. Сахал ятлисем пушшех начар пурăнаççĕ. Хутаç çакса çӳрекенсем те пайтах.

— Ялĕпех çав тери чухăн-и вара? 

— Пурте мар. Пирĕнтен виçĕ кил урлă сутăç пурăнать. Вăрçăччен унăн пĕчĕк лавкка çеçчĕ. Халь магазин уçнă. Тепри чухăнсен çĕрне тара илсе аккалатчĕ. Пĕлтĕр, сутăн илсе, çирĕм теçеттина çитернĕ тет.

Гриша шухăшне вĕçлесенех ыттисем шавласа кайрĕç. Атăлкассипе Вершкаймра çеç-и вара? Вĕсен ялĕсенче те çавах, пуянсем татах пуйнă, чухăнсем пушшех çука юл-нă. Салтаксем хушшинче çирĕм пилĕк çултан аслăраххи пулмĕ, çапах хĕн-хурне пурте тӳсме ĕлкĕрнĕ иккен.

Тăсланкă салтак ним чĕнмесĕр хиркеленсе ларчĕ. «Наянсем кăна чухăн» — тесе хăртасшăнччĕ вăл. Ыттисем хĕрӳленсех Гриша шухăшĕпе килĕшни, хирĕçсен чышкă та лекме пултарасса ăнкарни чĕлхине çырттарчĕ ăна.

Салтаксем ялти класлă уйрăмлăха чухлама тăрăшни, мул хуçисене курайманни Микулана рехетлентерчĕ. Кунашкал çынсемпе Раççейри лару-тăру çинчен сӳтсе явма пулать. Çав вăхăтрах хăшпĕрисем хăйне шанманнине те сисрĕ, вĕсен кăмăлĕсене çавăрма шутларĕ.

— Юлташсем, — терĕ ăшшăн Микула, — эсир ман шухăшсенех çирĕплетрĕр. Ялти класлă уйрăмлăх кунтан-кун тарăнланса пыни сирĕн патăрта çеç мар, Атăлкассинче те тĕкĕр çинчи пек курăнать. Хăвăр хӳтĕлеме килнĕ Янашовăн пурнăçне аса илĕр-ха, вăл хуçа та, улпут та. Ун патĕнче татăк çăкăршăн çĕршер тарçă ĕçлет. Вăрçă ун патне выçăпа аптранă таврари çынсене çеç мар, ют çĕршыв çыннисене те хăваласа килнĕ. Çавăнпа вăл вăрçă вăхăтĕнче темиçе хут ытларах пуйнă. Ĕççыннисем фронтра тăкнă юн Янашовсен кĕсйине ылтăн пулса кĕрет. Тарçăсем, чухăнсем хĕн-хур айĕнче мĕн таран терт тӳсни Трифон Гаврилович пурнăçĕнче уйрăмах палăрать. Вăл Янашов патĕнче çирĕм çула яхăн тарçăра ĕçлет ĕнтĕ. Çав хушăра, саплăклă кĕпе-йĕмрен пуçне, нимле пурлăх та пухайман, выртса тăма кĕтес çаврайман. Трнфон Гаврилович пеккисем çĕршер те пиншер. Çавăнпа Янашова Сехмет ят панă та. Малтанхи революци тапхăрĕнче эпир ăна лайăх чĕтретрĕмĕр. Анчах ун чухне влаçа хăйсен ирĕкне илме рабочисемпе хресченсен вăй-хăвачĕ çитеймерĕ. Патша влаçĕ, казак-стражниксемпе жандармсем ярса, нумай паттăрсен пуçне çирĕ. Сехмет Янашов пурнăçне упраса хăварчĕ. — Микула та сассине хăпартрĕ: — Шел те, чăн сăмахăн суйи çук тенĕн, каламах лекет, юлташсем. Сире кунта патша чухнехи ирсĕр ĕçе тума илсе килнĕ. Хресченсем ĕмĕртенпех çĕр сахаллишĕн тарăхнине хăвăр та чухламалла. Вĕсен ят çĕрĕ пысăкрах аçампа витсен те хупланать. Çав вăхăтрах Янашовăн — пиншер теçеттни çĕр. Вăл сухалакансен, акакансен пулмалла. Çавăнпа Атăлкасси таврашĕнчи хресченсем Янашов çĕрне пайлама тухнă. Эсир вĕсене пулеметпа персе салатнă. Аçусем хăвăр патăрти улпута тапăнсан, вĕсене персе пăрахма та кайăттăр-ши вара? — Микула сывлăшне çавăрмăлла чарăнчĕ. Салтаксем хăйсене мĕнле тыткаланине сăнарĕ.

Лешсем ним хускалмасăр, шăна вĕçни илтĕнмелле шăп лараççĕ. Аванмарланаççĕ курăнать. Атăлкасси хресченĕсем хăйсем çине сиввĕн пăхнине, ял хĕрĕсем хăйсенчен пăрăннине сахал курнă-им вĕсем.

Гриша тӳçеймерĕ, татăклă сăмах каларĕ:

— Текех эпĕ хресченсене пулеметпа перессе кĕтсе илеймĕç эсрелсем!

Ыттисем те пулеметчик шухăшне çирĕплетрĕç:

— Эпĕ те перес çук!

— Кунта намăса кĕрсе пурăниччен, фронта илсе кайччăр! — терĕç теприсем.

— Офицер сирĕнпе килĕшмесен, каллех хресченсене пеме хушсан, мĕн тăвăр?! — ыйтрĕ Микула.

Салтаксем чĕнмерĕç. Чăнах, прапорщика итлемелле-çке. Вĕсем командир хушнине пурнăçлама тупа тунă. Ăна пăсакансене сутăнчăк тесе айăпласса та пĕлеççĕ.

Тем вăхăтран каллех Гриша сасă пачĕ:

— Пуçлăх хушнинчен пăрăнса юлма май çук-ши? Çавна ăнлантарасчĕ сирĕн.

Микула çăварне уçма ĕлкĕрнччен хуралти салтак чупса кĕчĕ:

— Фельдфебель кунталла килет!

Салтаксене аçа çапрĕ тейĕн! Халь çеç паттăрланнн таçта çухалчĕ. Пурицчен малтан тăсланкă салтак утнял айне чăмрĕ. Ун хыççăн ыттисем те. Кун пирки ытлашшн тĕлĕнмелле мар ĕнтĕ. Балдин фельдфебельрен вĕсем прапоршйкран та ытларах хăраççĕ. Йăлтах тарăхтарса çитериĕ вăл салтаксене. Е наряд панă, е кил хушшинчен кăларман. Çур çĕр иртсен те салтаксем çывăрма выртманнине курсан, пушшех тилĕрĕ.

— Мĕскĕн чунсем темерĕн! — эрленсе ятлаçрĕ Гриша. — Тин çеç хамăр тивĕçе тӳрре кăларас пек янрашрăмăр, халĕ ак, кăкшăм пуçран хăраса, шăтăка сикме те хатĕр. Çавăнпа пире хĕнеççĕ, чипер çынсенех пăшалпа пертереççĕ. Эпир самана ĕлĕкхи маррине те чухлайман-ха!

Пулеметчик сăмахĕ салтаксен чĕрине тиврĕ. Чăнах, вĕсем ытла та хăравçă-çке. Пурте пĕр чĕлхеллĕ пулсан, фельдфебель нимех те тăваймĕ. Хăшĕсем тăра-тăра ларчĕç. Хăйсене хавхалантарасшăн:

— Кĕтĕр! Çулăхсан, шинельпе хупласа ислетĕпĕр! — терĕç.

Салтаксем сехĕрленни Микулана пăшăрхантарнăччĕ. Чернов ăса кĕртнипе фельдфебеле хирĕç тăма шутлани каллех кăмăлне уçрĕ. Анчах, тытăçу сиксе тухсан, йăлтах Микула май çаврăнасса шанма хĕн. Каялла тапса сикекенсем тупăнĕç. Харсăрланнисене тытса суда парĕç. Ыттисене, пăлхава хутшăннă тесе, Атăлкассинчен хăваласа кайĕç. Килех илсе килнĕ винтовкăсене алăран вĕçертĕн.

— Акă мĕн, юлташсем, — ăшшăн та витерсе чĕнчĕ Микула, — эсир курайман çынпа кĕрешме хатĕрри пархатарлă. Çапла пулмалла та. Анчах çапăçу тăпрансан, сире пурин çинчен те каласа параймăп.

— Николай Степановича çенĕкри чăлана пытар! — çав самантрах хушрĕ Чернов хуралти салтака.

Балдин кĕрсе тăчĕ. Пит шăммисем мăкăрăлса тăраççĕ унăн. Çӳçĕ те, сухалĕ те кăвар пек хĕрлĕ. Хул-çурăмĕ сарлака. Вăй-хăват тапса тăрать. Салтаксем ним хускалмасăр выртаççĕ, хăшпĕрисем хуп турттарнă пек курăнма тăрăшаççĕ пулин те, фельдфебель казармăра яланхи пек маррине асăрхарĕ. Нихăшĕ те тирпейлĕ витĕнеймен. Ку тата мĕн? Хывăнман та мар-и? Балдин тилĕрсе кăшкăрчĕ:

— Кăнтăрла чĕлхĕрсем чавса тăршшехчĕ. Халь казарма йĕркисене пăсас терĕр-и? Е господин прапорщик астутарнине мантăр-и? Мĕн пирки хывăнмасăр выртнă?!

Тăсланкă салтак тем каласшăнччĕ — Гриша чĕнни хăтарчĕ.

— Господии фельдфебель!

— Ну-у?!.

— Пуриншĕн те эп айăплă. Юмах ятăм та вăхăт иртнине те сисмен. Çавăнпа хывăнма ĕлкĕреймерĕмĕр.

Гриша айăпа хăй çине илнипе ытти пулеметчиксем аванмарланчĕç. Ирĕк ыйтмасăрах пĕрин хыççăн тепри сасă пачĕ:

— Чернов çеç мар, пурте айăплă! Юмах яма хамăр хушрăмăр!

— Ахă, пурте иккен, — тăвăлса кайрĕ Балдин. — Юрĕ, устава мĕнле пăсмаллине вĕрентĕп сире, Чернов! Пилĕк талăк кил хушшинчен тухмастăн!

— Итлетĕп, господин фельдфебель!

— Отбой! — команда пачĕ Балдин.

Анчах салтаксем вырнаçсан, фельдфебель дневальнăй çуккине асăрхарĕ.

— Сидоров ăçта?

— Тула тухрĕ. Вар-хырăмĕ пăсăлнă та. Ниçта кĕрсе кайма аптранă! — терĕ Гриша.

— Сахалрах чыхмаллаччĕ! — терĕ Балдин, йĕрĕннине пытармасăр.

Вăл кайсанах салтаксем тăра-тăра ларчĕç.

— Асту-ха, кăкшăм пуç ăçталла çул тытрĕ? Вара Николай Степановича чĕнсе кĕрт! — хушрĕ Гриша пĕр салтакне.

Кĕçех Микулапа салтак таврăнчеç.

— Каласа пар-ха ĕнтĕ, атте-анне умĕнче вăтанмалла ан пултăр тесен, мĕн тумалла пирĕн? — паçăрхи ыйтăвах хускатрĕç салтаксем.

— Мĕн тумалли патне çитиччен хальхи лару-тăрăва пĕлсен аванччĕ, юлташсем.

— Эпир итлеме хатĕр!

— Анчах ун çинчен ик-виç сăмахпа каласа пама çук. Хăвăрах куратăр, тул çутăлать. Уйрăлма вăхăт.

Салтаксем чӳречерен пăхрĕç те Микула тĕрĕс асăрхаттарнине ĕненчĕç.

— Ну, вăт, юлташсем... Хăвăр килĕшсен, татах килĕп. Ун чух сире хумхантаракан ыйтусем пирки калаçăпăр.

— Хаваспах кĕтетпĕр!

Тарçăсем хускалма ĕлкĕрĕйменнипе кил хушшинче нимле сас-чӳ те çук-ха. Шурăмпуç çутя васкавлă килни Микулана эрлентерчĕ. Пурпĕрех çĕр усăсăр иртмерĕ. Пуринчен пахи — салтаксен шухăш-кăмăлне пĕлни.

— Мĕнле унта? — ыйтрĕ Трифун картишĕнче.

— Хурламаллах мар, Трифун пичче. Салтаксем тимлесшĕн.

— Аплă мĕн тăвăпăр?

— Ыран каç каллех килме пуятăм. Гриша пирки эс калани тĕрĕсех-и, тен. Хăюллă çалтак.

— Пулеметчиксем пурте маттур.

— Пит аван, Трифун пичче.

Микула таврăннă çĕре Коля ним туйми çывăрать. Пĕччен юлсан, халь те ыйхипе нумай кĕрешрĕ вăл. Уткаласа та çӳрерĕ. Асаилӳсемпе вăхăта кĕскетме тăрăшрĕ. Çапах кун каçипе акара пулса ывăнни çĕнтерчĕ.

Микула, çамрăка ăнланса, ăшĕнче кулчĕ. «Апăршук ачи тӳсеймен иккен...» Вăратмасăрах лашана килелле çавăрчĕ.

Тул çутăлас умĕнхи тӳлек çанталăк. Пусăра талккишпех шăп. Лаша юртса чупнипе хумханнă сывлăш пит-куçа савать. «Ăçта çӳрет-ши? Коля çемçе утă çинче ырă курать ав. Ванюкăн айне сарма та ним çук-и, тен». Çапах хуйхăрнипе ывăлне пулăшас çук.

Çул тикĕс мар çĕрте урапа кисреннипе Коля вăранчĕ. Куçне уçса, тӳпенелле тинкерчĕ. Хăвăрт тăрса ларчĕ. Хăйне вăратмасăрах каялла хускалнине тавçăрсан, кулса ячĕ.

— Микула пичче, кайрăмăр-и?!

Йĕкĕт сасси Микула шухăшне татрĕ. Вăл çамрăк еннелле çаврăнса шӳтлерĕ:

— Сывах-çке эсĕ? Ним хускалмасăр выртатăн та, чĕрех-ши ку тесе хуйхăраттăм!

— Ан та кала, Микула пичче. Вилнĕ пек çывăрнă. Пуçа касса кайсан та, сисмен пулăттăм.

— Хуралçă темелĕх пур. Юрать-Ха, тӳре-шарасем е вăрă-хурахсем тапăнман. Лашупа иксĕре илсе кайнă пулсан, ял кулатчĕ вĕт.

Коля пăшăрханчĕ. Микула чăнласах ӳпкеленĕ пек туйăнчĕ ăна. Енчен милици тавраш хупăрланă пулсан, хирĕç тăраймасăрах вĕсен аллине çакланатчĕ. Мĕнле-ха вара. Килте чухне, темле йывăр çывăрсан та, кукамăшĕ чĕнмесĕрех вăранаканччĕ-çке. Коля Микула умĕнче тӳрре тухмаллине ăнланчĕ. Унсăрăн вăл ăна ӳлĕмрен хăйпе пĕрле ниçта та илсе çӳремĕ. Ĕç те памĕ.

— Микула пичче! — витерме тăрăшса чĕнчĕ вăл. — Малашне сыхă пулма тăрăшăп! 

Çамрăк çын сăмах пани Микулана килĕшрĕ, çав вăхăтрах йĕкĕт именнине сирме тăрăшрĕ:

— Ун пирки иккĕленместĕп. Çитменнине, таврара ытла хăрушлăх пурри те палăрмасть.

Çакăнпа вĕсен калаçăвĕ вĕçленчĕ.

Микулана çутçанталăк илемĕ килентерчĕ. Хĕвел вăрман хӳтлĕхĕнчен хăпарайман та, хĕлхемĕ тӳпене хĕретме ĕлкернĕ. Пĕлмен-курман çын, ахăртнех, вăрман çунать тейĕ. Темиçе çул хушши арман чулĕ айĕнчи пек асап тӳснĕ хыççăн, çуралнă çĕршыва таврăнса, хĕвел тухнине сăнасси кама ан савăнтартăр! Микулашăн паянхи хĕвелтухăçĕ пĕтĕм ĕçхалăхшăн килес ырлăх пек туйăнчĕ. Ан тив, кĕрешӳ çăмăл пулмĕ, çĕнтерӳ пархатарĕ пурне те юсĕ, пур йывăрлăха та сирĕ.

Михха вăрманĕн хӳтлĕхĕнчен тухсан, çил капланса вĕре пуçларĕ. Сулхăн çанçурăма çуçентерчĕ.

Лаша ансăр та тумхахлă çул çине кĕрсен:

— Энĕшкасси çулĕ сулахаялла тăрса юлчĕ вĕт. Ку çул пире Хайрал вăрманне илсе каять! — астутарчĕ Коля.

— Çавăнталла каймалла та. Унта çамрăксен манăçми вырăн пур.

— Мĕнле вырăн вăл, Микула пичче?

— Кĕтӳ çулĕ çинчи пылăха пĕлетĕн-и?

— Ăна пĕлменни пирĕн ялта никам çук. Выртмара яланах çавăнта вут çунтараттăмăр.

— Вăт, ман аттепе сан аннӳ ăçта выртнине кăтартăп... Микулан хуйхăллă сасси Кольăна та тиврĕ. Вăл сасартăк амăшне аса илчĕ, аичах тем чул тăрăшсан та, сăн-питне куç умне кăлараймарĕ. Ăна вĕлернĕ чух Коля ытла та пĕчĕкчĕ çав.

Çут тĕнчешĕн, вăрманшăн çын хуйхи-суйхи ним те мар. Вăл ĕмĕртенпех хăй пурнăçĕпе пуян. Шап-шурă çĕмĕрт çеçкисем ытарас çук шăршă сараççĕ. Ытти йывăçсем те çулçă кăларса ешернĕ, куçа илĕртеççĕ. Вăрман кайăк-кĕшĕк чĕвĕлтетнипе, пиклетни-шиплетнипе янраса тăрать. Инçех те мар куккук авăтни илтĕнет.

Коля йывăр ыйхăран вăранса тăна кĕнĕн тимлерĕ:

— Пĕрре... Иккĕ...

Йĕкĕт сассипе Микула та, хумхантаракан шухăшсене сирсе, хăлхине тăратрĕ. Куккук кĕçех шăпланчĕ.

— Вăт каттăршнăй! — эрленсе сасă пачĕ Коля.

— Ма ятлаçатăн?

— Илтмерĕн-им! Вуннă авăтрĕ. Çавăн чухлĕ çеç пурăнăпăр-и эпир?

— Куккука ĕненетĕн-им? Ан хăра. Вăл авăтнипе çӳç пĕрчи те ӳкмен.

Пылăха çитсен, Микула урапа çинчен анса малалла утрĕ. Ав, пĕр кĕтесре шĕшкĕ кати. Вуникĕ çул хушшинче темиçе хут каснă пулин те, çав-çавах сарăлса ларать. Шăп çак шĕшкĕ кати çумне, симĕс курăк ешерекен вырăна, вырттарнă вĕсене. Микула ашшĕн юлашки сăмахĕсене аса илчĕ: «Маншăн хуйхăрса вăйна ан пĕтер. Çĕршер çын сан сăмахна кĕтет. Вĕсен шанăçне тӳрре кăларма тăрăш. Тăшман сире шеллес çук. Хăвăр та ан шеллĕр. Сывă пул, ывăлăм. Пил сана. Ачасене...»

Микула хăй пĕччен маррине аса илчĕ. Чĕри çемĕçме хăтланнине сирсе, аллине Коля хулпуççийĕ çине хучĕ:

— Сан аннӳне Ваçлипе иксĕмĕр çакăнта, ман аттепе юнашар вырттартăмăр. Маттур хĕрарăмччĕ... — Кольăн куçĕнче куççуль пуррине асăрхаса, Микула ăна йăпатма васкарĕ: — Паттăрсен тăпри çинче макăрни килĕшӳсĕр. Вĕсем пуç хуни сая каймарĕ. Кĕçех ирĕклĕ самана çитĕ. Сирĕн пурнăç телейлĕ пулĕ. — Юлашкинчен Микула хĕç-пăшалланнă хресченсем çакăнта пухăнни, митингра халăх телейĕшĕн вĕçне çитиех çапăçма тупа туни, тепĕр куннех забастовка тапратса Миххана чĕтретни çинчен каласа пачĕ. Унтан иккĕшĕ, икĕ ĕннелле ура усса, урапа çине вырнаçрĕç. Микула каллех тилхепе тытрĕ, кĕтӳ çулĕ вĕçленнĕ тĕле çитерехпе Кольăн амăшĕ Кĕтерук часовньăна мĕнле çунтарни çинчен каласа пачĕ.

Натюш кĕçĕрхи пек çывăрнă-çывăрман çĕр ирттернине астумасть. Ытарайми çын таврăнчĕ. Ăна курнăранпа çамрăк чухнехи ырă туйамсем хускалчĕç. Микула савас пулсан, ăна вăл Анук пекех юратма, ĕçре пулăшма тăрăшĕччĕ. Юратнă çынни тăшман йăвине кайнине аса илсен, шăллĕпе нккĕшĕн ăраскалĕшĕн канăçсăрланчĕ. Пӳрт умĕнче урапа шалтăртатни илтĕнсенех тулалла вирхĕнсе тухрĕ.

— Аранах çитрĕр. Аннепе иксĕмĕр сехĕрленмех пуçларăмăр, — пăшăрханнине пытармарĕ Натюш.

— Кăлăхах хумханатăн. Кольăпа чух никам та çыхлананмĕ! Çапла-и, тезка? — шӳтлерĕ Микула.

— Çапла пулмасăр! — çывăрса намăса кĕнине манса хуравларĕ йекĕт.

Лашана тăварса пӳрте кĕчĕç. Уляна вĕсене ура çинче кĕтсе илчĕ.

— Ытла нумай çӳрерĕр-çке, — сăмах хушмасăр тӳсеймерĕ вăл.

— Хамăршăн, кума, çĕр ытла та хăвăрт иртрĕ. Салтаксемпе тĕплĕн паллашма та ĕлкĕреймерĕмĕр — тул çутăлчĕ. Ирĕксĕрех пăрахса тухма лекрĕ.

— Апла кайни усăллах пулмарĕ-им?

— Халлĕхе татăклах калама хĕн те, çакиа çирĕплетме май пур: патша самани салтаксене йăлтах тарăхтарса çитернĕ. Вăхăтлăх правительствăна та хисеплени сисĕнмест. Ыран каç татах каятăп. Вĕсем хальхи лăру-тăрупа паллашасшăн. Аташнă этемсем çул шыраççĕ. Большевиксем çул кăтартмасан, кам кăтартĕ вĕсене?

Казармăри салтаксене тĕрĕслесе таврăнсан, фельдфебель выртса çывăрнăччĕ. Службăра хăнăхнă йăлипе шăп вахăтра сиксе тăчĕ. Хăвăрт тумланса тирпейленчĕ, кил хушшине тухрĕ.. Унта Трифуна тĕл пулчĕ те чăвашсенчен кулма хăнăхнă йăлипе йĕлпĕрсе чĕнчĕ:

— Василь Ванăч, хăнкăласем çыртмарĕç-и? Арăму тăрса тармарĕ-и?

Балдин тăрăхланине кучер халиччен те куркаланă, çавăнпа яланах шӳтлесе ирттерме тăрăшнă. Паян чĕрине ытларах тивнипе хыттăнах каларĕ:

— Господин фельдфебель, ман арăмшăн ан пăшăрханăр. Килти выльăх килех таврăнĕ. Хăнкăла тенĕрен, стена çурăкĕтче пурăнакансенчен те хăрӳшăраххнсем пур. Вĕсем ик ураллă, çĕртех утса çӳреççĕ. Çавсене тасатсан, сывлăш йăлтах уçăлĕ-ха.

Хăйне йĕкĕлтенне сисрĕ те Балднн тилĕрсе кайрĕ. Ун умĕнче салтак пулсан, вăл ăна самантрах хырăмпа шума команда парĕччĕ, пĕтĕм тинкине кăларĕччĕ. Хуçа кучерĕ ăна шăхăнмасть çав. Ирĕксĕрех урăх сăмах çине куçрĕ:

— Хуçа е прапорщик кил хушшинелле тухмарĕç-и?

— Çукл çывăраççĕ пулмалла. Мнхаил Петрович ирех лаша кӳлтерекенчĕ. Паян курăнмарĕ-ха, — лăпкăн калаçрĕ Трифун.

Фельдфебель çилли тăвăлчĕ. Çĕрле килнĕ чух салтаксем пĕри те çывăрмастчĕç. Халĕ ним туймн хуп турттараççĕ. Кунашкалне тусме çук.

— Подъем! — хулăн сасăпа стеяана чĕтретсе кăшкăрчĕ Балдин.

Салтаксем сике-сике тăчĕç, тумланнă-тумланман строя тăрса йĕркеленчĕç.

— Ак ăçта иккен вырăссен маттур салтакĕсем! Çук, салтаксем мар эсир! Ултă минут вырăнне вунă минутра та тумланаймастăр. Енчен тревога пулсан? Тăшман килсе тапăннă пулсан? Сире купăста пуçĕ пек тураса тăкнă пулĕччĕç! Дневальнăй?

— Эпĕ! — сасă пачĕ салтак.

— Пĕр утăм малалла! Сире, постра çывăрнăшăн, пилĕк талăка хупса лартатăп, — терĕ.

Салтаксем, хускалса, пĕр-пĕринпе тем калаçса илчĕç. Ку Балдина тилĕртсе ячĕ:

— Смирно! Замри на месте! — асар-писер кăшкăрчĕ вăл! — Эсир, мĕн, патшана вырăнтан кăларнипе власть тĕп пулнă тетĕр-и?! Камăн пуçне мĕн пырса кĕнĕ çавна тума юрать тетĕр-и?! Йăнăшатăр! Власть хăй вырăнĕнче. Дисциплина çирĕплетмелĕх ун вăй та, хăват та пур! — Балдин çак самантрах чăмăрĕпе юнаса кăтартасшăнччĕ. Пĕр-иккĕшне хăлха чикки пама та хатĕрччĕ. Самана улшăнни чарчĕ. Вара çиллине шăнарайман пирки команда пачĕ:

— На физзарядку... бегом марш!

Пушмакĕсене тăхăнма ĕлкĕреймен, тăхăннисем те обмоткине авраса çыхайман, çӳçпуçне якатайман салтаксене фельдфебель кил хушшине хăваласа кăларчĕ.

Грйша чуптарасран хăтăлма май шырарĕ.

— Ман тула тухас килет, — терĕ вăл, хырăмне тытса. — Тем-и, вар-хырăм пакăртатма пуçларĕ.

Гриша чеепе хăтланнине ыттисем те чухларĕç. Вара пĕрин хыççăн теприне «варвитти» аптратрĕ. Балдин ятларĕ, йĕкĕлтерĕ, пурпĕр тăсланкă салтакпа иккĕшех тăрса юлчĕç.

— Эс мĕн, тăмана пек, кăн-кан пăхкаласа тăратăн? Чуп, хырăмна пушат!

— Господин фельдфебель, — йăпăлти сасăпа чĕнчĕ тăсланкă салтак. — Ман вар-хырăм йĕркеллех-ха. Ытлашши хăлхасем çук чух сире систерес тетĕп.

— Мĕн? — Ку салтак юрама, йăпăлтатма тăрăшнине Балдин малтанах асăрханă.

— Эпир кĕçĕр çĕрĕпех çывăрайман. Казармăра эсир хăваланă вăрă-хурах пулчĕ.

— Мĕн терĕн?

— Господин фельдфебель, хулленрех калаçăр. Вăл вăрă-хурах мар, революционер и-ккен.

Фельдфебель пăлханнине асăрхасан, тăсланкă салтак малалла ăнлантарма васкарĕ: — Вăл пиллĕкмĕш çулта хуçа кил-çуртне çунтарса янине те каласа пачĕ. Янашов çавăншăн кураймасть, тет, ăна. Салтаксен ашшĕ-амăшĕсем мĕнле пурăннине тĕпчесе ларчĕ. Эсир пырса кĕнĕ чухне те кунтахчĕ. Сидоров çенĕке кăларса пытарчĕ:

— Мĕншĕн çавăи чухнех систермерĕн?!

— Чернов шайкки шаккаса пăрахасран хăрарăм. Тата уншăнах кӳренмелли çук. Кĕçĕр каллех килет вăл.

— Каллех килет?!

— Çапла, господин фельдфебель.

Балдин кун çинчен çак самантрах прапорщика пĕлтересшĕнччĕ. Лешĕ Миххапа хирĕçнине аса илсен, ку шухăша сирчĕ. Ырлăх курма май пуррине тавçăрчĕ. Вăл çынна тытса хуçа умне тăратмалла. Анчах тăсланкă салтак сăмахĕ тĕрĕсех-ши? Иккĕленнине сиресшĕн татах вăлтса ыйтрĕ:

— Эсĕ йăнăшмастăн-и?

— Тупата туршăн, господин фельдфебель! Хам хăлхапа хам илтрĕм. Хам куçпа куртăм. Манăн сăмах тĕрĕссине çирĕплетме те темех мар. Каç пултăр кăна.

Балдин ĕненчĕ. Тăсланкă салтак пулăшма хатĕрри те палăрать. Куншăн ун кăмалне çĕклесех пулать.

— Эсир киле каясшăн марччĕ-и çак?

— Господин фельдфебель, тунмастăп. Çĕрĕн-кунĕн ĕмĕтленсе пурăнатăп. Май килтерсен, ĕмĕр-ĕмĕрех манмăттăм. Эсир мĕн хушнине пурне те тăвăттăм!

— Курăп, мĕн хăтланăн!

— Господин фельдфебель, хушăр кăна!

— Чи малтан чĕлхӳне çырт, иксĕмĕр сăмах пĕçернине никама та ан пĕлтер. Салтаксем хушшинче хăлхуна тăрат. Вĕсем мĕн шутлине мана систер.

— Хаваспах, господин фельдфебель.

— Ну вăт, калаçса татăлтăмăр. Ман патран сирĕл ĕнтĕ. Ыттисем куç хывма пултараççĕ.

— Итлетĕп, господин фельдфебель.

Ывăннипе-ши е нумай çул хушши асап туснĕ хыççăн çуралнă çĕршыва таврăннипе, хуйхă-суйхă тамалнăран-и е утă шăршине симпыл пек çăтса ӳсĕрĕлнĕрен, Микула выртсанах Кольăна ыталарĕ те çывăрса кайрĕ. Тем вăхăтран тĕлĕк курчĕ. Таçта пек: те ялта, те хулара, пĕр шухăшласан, Атăл тăрăхĕнче пек, ывăлĕпе тĕл пулчĕ. Ванюк, Коля сăнарласа панă евĕрех, илемлĕ те маттур каччă. Микӳла ыталаçшăн аллине тăсрĕ. Ванюк тарса тăчĕ. «Тăхта, ан кай-ха! Нивушлĕ паллаймарăн? Эпĕ сан аçу-çке!» — терĕ Микула, аллине каллех Ванюк енне тăсса. Юлашкинчен ывăлĕ ашшĕне палларĕ. Хăех хирĕç чупса пычĕ, ашшĕ ытамне кĕрсе ӳкрĕ.

— Ай, ай! Ан чăмăрта-ха!

Микула вăранса кайрĕ. Ыталанă çын тапкаланнине туйса, куçне уçрĕ.

— Яр, тархасшăн!

Микула тăна кĕчĕ — ун ытамĕнче Коля иккен, аллине илсенех лешĕ каллех ыйха путрĕ.

Тĕлĕкре аташни, ывăлĕ вырăнне Кольăна çупăрлани Микулана кулăшла пек туйăнчĕ. Паян каллех салтаксем патĕнче пулмаллине аса илсе, вăл çăрай çннчен анчĕ. Хăнăхнă йăлипе физзарядка турĕ. Хĕвел самаях хăларнă. Çывăрмаллипех çывăрнă иккен. Тавралла сăнаса çаврăннă май, ĕнер мунчара пăрахнă тума çуса çакнине асăрхасан, намăсланчĕ. Çынна çутармалла кĕпе-йĕм марччĕ вĕт, çĕтĕлнĕскерччĕ.

Натюш тĕлĕнмелле улшăнса пычĕ. Сасартăках çамрăк чухнехи туйăмсем, çурхи хĕвеллĕн килсе, унăн чĕрине ăшăтрĕç, юнне вĕрилентерчĕç. Куçĕнче хаваслă сăрсем выляççĕ. Микула вăранасса кĕтсе, амăшĕпе йăмăкĕ тавçăрасран та хăрамасăр, вăл юсаврах кĕпине тăхăнчĕ. Халиччен, асап туснине кăтартасшăн пек, кăвакарнă çуçне тутăр айĕнчен тухма чаракан марччĕ. Паян вăхăтсăр ватлăхне палăртасшăн мар, пĕр пĕрчине хăвармасăр пытарчĕ. Ĕç тунă çĕрте чупкаласа кăна çӳрерĕ.

Микула çакна асăрхаймарĕ, ырă кун сунсанах айăпа кĕнĕн хушса хучĕ:

— Ман кĕпесене çуса чăрманмалла марччĕ.

— Микула пичче, ан култар, — çепĕççĕн чĕнчĕ Натюш. — Мĕн чăрмавĕ? Килте çамрăк хĕрарăмпа хĕр пур çĕртен сана çутарнă пулсан, чăн та аван марччĕ.

— Çапах та...

«Мĕнех... Ĕмĕре тăлăххăн ирттерме те хатĕр», — тесе хуравласшăнччĕ Микула — чĕлхи çаврăнмарĕ. Ирĕксĕрех Натюш çине тинкерсе пăхрĕ те ăна пуçламăш хут курнăн тĕлĕнчĕ. Ĕнер çеç хăй çулĕнчен ватăрах кăтартакан сăрсем çухалнă, куç айĕнчи пĕркеленчĕксем юсаннă. Пĕвĕ-сийĕ, шăмми-шакки те хĕрĕнни пек.

Натюш урăх сăмах çине куçни Микула шухăшне татрĕ.

— Ыйхă канлĕ пулчĕ-и?

— Çав тери канлĕ.

— Эпĕ те çапла каторгăран таврăннă каç ним туйми çывăрнăччĕ.

Анахвиспе Коля кĕчĕç, Микула вĕсене йĕпĕслесе илчĕ:

— Акă ыйхă чăптисем ăçта!

Анахвис, Мнкуласем Атăлкассинчен килнине сисменшĕн именсе, тĕпелелле иртрĕ.

Коля парăнасшăн мар, вăл Микулана хăйне тăрăхларĕ:

— Эп çывăрса юлнă-и?! Тĕрĕссипе, тахçанах вăраннă эпĕ. Малтаи тăрса сана вăтантарас мар тесе юри выртса юлтăм.

— Чăнах-и? Эпĕ мĕнле астăваймарăм-ха? — кулкаларĕ Микула.

— Сан ăна-кăна астума вăхăт пулман. Атьсемĕр! — ĕнтĕ пурин еинелле çаврăнса каларĕ Коля. — Микула пиччепе юнашар выртма турă ан хуштăр. Чăмăртаса вĕлеретчĕ. Аран-аран вĕçерĕнтĕм.

— Вĕлерсех мар та, кăштах чăмăртарăм çав. Çапла шӳтле-мĕнле калаçса ларнă хыççăн Микула сăмахĕ каллех ĕç çине куçрĕ.

— Эпĕ сире, Анахвиспе Коля, пĕр çĕре кайса килтересшĕн, — терĕ вăл.

— Микула пичче, мĕн ĕçне кала! Халь тухса чупатпăр! — хавасланчĕ Коля.

— Эс мĕн хушнине пĕтĕмпех тăвăпăр, Микула пичче! — сăмах пачĕ Анахвис те.

— Акă мĕн, ачасем манпа çыхăннă паттăрсем прихутра сахалах марччĕ. — Микула вун-вуникĕ çын ятне асăнчĕ. — Çавсем пурăнаççĕ-ши? Иксĕр, икĕ еннелле уйрăлса, Ĕнел общинине кĕрекен ялсене кайăр. Каланă çынсем патне кĕрĕр. Эп таврăннине пĕлтерĕр. Юнкун пасара тухма чĕнĕр. — Микула шухăша кайрĕ. — Анчах пасара пырсан ăçта, хăш вырăкта тĕл пулмалла-ши? Ĕлĕк пасарăн ку пуçĕнчех пĕр вырăс чайнăй тытăтчĕ, халь пур-и çав?

— Пур, пур! — çирĕплетрĕç çамрăксем.

— Вăт, çавăнта кĕччĕр вĕсем. Асăрхаттарма ан манăр: унта митинг туса ирттерĕпĕр, эпĕ хальхи лару-тăру çинчен каласа парăп. Вĕсем кĕçĕрех хăйсен ял çыннисене систерччĕр. Халăха ытларах пухма тăрăшчăр. Ăнлантăр-и?

— Ăнлантăмăр, Микула пичче!

— Çакă эсир революциллĕ ĕçе хутшăнни пултăр!

— Тавтапуç, Микула пичче! Сирĕн шанăçа турре кăларма тăрăшăпăр!

Мăнукĕсем хыççăн Уляна та кил хушшине тухрĕ. Микулапа Натюш иккĕшех ларса юлчĕç. Калаçмалли темĕн чухлех вĕсен, анчах темшĕн сăмахĕсем тупăнмарĕç. Микула Натюшăн революциллĕ ĕçне-хĕлне аса илме тăрăшрĕ — вăл ĕлĕк те чи шанăçличчĕ. Таврăнсанах Вăхăтлăх правительствăна хирĕç тăни те çавнах çиреплетет.

— Пытармастăп, Микула пичче, — терĕ чĕнмесĕр ларма кичемрен Натюш. — Каторгăра чухне те эсĕ асран тухмастăн. Чун тăвăннă вăхăтсенче сан çинчен шухăшласа йăпанаттăм. Пĕррехинче тĕлĕкре те куртăм. Эпир çамрăк пек йăлăмра утă çулатлăр. Эс пире, Анук аппапа иксĕмĕре те, юрататăн. Каçкӳлĕм вăйăра иксĕмĕр ташлама тухрăмăр. Йăлăмра та мар пек, Хайрал вăрманĕнче çырла тататпăр пек. Кĕтӳ çулĕ çине кĕтĕмĕр те: «Натюш, эп сана юрататăп!» — терĕн. Аллуна ман еннелле тăсрăн. Эпĕ кула-кула тартăм. Инçе те каяймарăм — хуса çитсе ыталарăн... Çав хушăра надзиратель шăхăртнипе вăрантăм. Телей татăлнишĕн çав тери кулянтăм...

Хĕрарăмăн çепĕç сасси, вăл тĕлĕкре курнине мар, пурнăçри ĕмĕтне систерни Микулана та хумхантарчĕ. Натюш чăнах та нихçанхинчен те илемли, унăн пит-куçĕ хаваслăхпа çиçет. Аш сăмах та калĕччĕ ăна Микула — Анука аса илни пӳлсе лартрĕ. Унпа пĕр вăхăтрах тепĕр хĕре юратнă тени, тĕлĕкре пулсан та, кăмăлне каймарĕ. Арăмĕ пурăннă чухне вăл урăх никам çинчен те шухăшламан. Çавăнпа каллех ĕç çине куçрĕ.

— Маттур, хĕрĕм... Каторгăран таврăннă-таврăнманах кĕрешĕве хутшăнни, тăшмансене парăнманни çав тери мухтавлă. Пур чăрмава та çĕнтерес тесен, пирĕн большевиксен ячейкине чăмăртамалла. Ĕлĕк сана партие илме ĕлкĕреймерĕмĕр. Халь кĕрессе шанатăп.

— Хаваспах, Микула пичче. Ун пирки хам та нумай шухăшланă.

— Кĕçех Хусана, Шупашкара кайса килĕпĕр. Унти юлташсемпе паллаштарăп.

Чӳрече умĕнчи арçын сасси Мнкулапа Натюш калаçăвне татрĕ.

— Килте пур-и?! Хурал пӳрчĕ патне халăх çине! Кашни килтен пымалла! Тепĕр хут хăваламалла ан тăвăр вара! — астутарчĕ тулти сасă. 

Шăп çак вăхăтра Уляна пӳрте кĕчĕ:

— Халăх çине хăвалаççĕ. Мĕн ĕç-ши?

— Кирек мĕншĕн пулсан та, халăх пухăнни аван, кума, — терĕ те Микула Натюша чĕнчĕ: — Каятпăр-и?

— Каятпăр та... Кăштах тăхтас мар-и? Пухăнарах паччăр!

Микула килĕшрĕ, пурпĕр ларас-тăрас килмерĕ, часрах ял çыннисемпе курнăçасси килчĕ. Ĕлĕк Сехметпе кĕрешнĕ çĕрте энĕшкассисем малти ретреччĕ, халь кăмăлĕсем улшăнман-ши?

Юлашки вăхăтра пуху час-часах пулкаланă пулин те, çынсем йăлăхман-ха. Кашнинчех çĕнĕ хыпар, пуринчен ытла вăрçă пĕтесси çинчен илтме ĕмĕтленеççĕ. Çавăнпа паян та хăваланă-хăваламан пухăнчĕç. Анчах Павăла курсан пурин те кăмăлĕсем пăсăлчĕç — вăл нихçан та ырă сăмахпа çӳремест. 

Павăл тенкел илсе тухма хушрĕ. Президиум суйларĕç. Сантăр та президиума лекрĕ. Халь вăл ялта чи хисеплĕ çын. Михха ĕçне кĕрĕшмелле-и е кивçене каймалла — пурте ун куçĕнчен пăхаççĕ.

Микулапа Натюш пырса çитнĕ вăхăтра Павăл сăмах пуçаратчĕ:

— Юлташсем! Астăватăр пуль, ĕлĕк эпир урапа кустăрми шалтăртатнинчен те хăранă. Халĕ тĕнчери лару-тăру çинчен сӳтсе явма ирĕк пур. Куншăн Вăхăтлăх правительствăна тав! Хресченсен тусĕсене — эсерсене тав! Çапах та çакна каласа хăварас килет... Шел, Энĕшкассинче çав мухтавлă саманапа çырлахман этемсем, Вăхăтлăх правительствăн шанăçлă тарçисене тапăнакансем те тупăнчĕç. Юрать-ха, отряд килсе вĕрилениĕ пуçсене сивĕтрĕ. Уншăн уес комиссарне мухтамалла. Ĕнтĕ самана майлисем никамран хăрамасăр пурăнма, ĕçлеме пултараççĕ... — Павăл сывлăшĕ пӳлĕниипе чарăнчĕ. Çынсен шухăшне витĕр курас пек пăхса çаврăйчĕ те вăл сăмаха малалла майлаштарчĕ:

— Юлташсем, чăннине пытарма çук. Нимĕçсем çав-çавах сăваплă Раççей çĕршывне таптаççĕ, çаратаççĕ. Сисетĕп, вăрçă пурне те тарăхтарса çитернĕ. Пурпĕр вĕсене хăваласа ямасăр вăрçă пĕтес çук. Çавăнпа Вăхăтлăх правительство мĕнпур хăватне пухма тăрăшать. Анчах патшалăх тăрăшни çеç сахал. Вăрçа тĕп тăвас тесен, вăй çитнĕ таран пурян те пулăшмалла. Правительство заем кăларнине эсир илтнĕ ĕнтĕ. Çавна ытларах туянасчĕ. Патшалăха кивçен укçа пани хăвăра та усăллă. Нимĕçсене çĕнтерес вăй-хăвата ӳстерннпе пĕрлех вăл сире проценчĕпе тупăш кӳрĕ. Укçа çеç мар, тырă парасса та шанатăп! — шухăшне вĕçлесе, халăх çине тинкерчĕ Павăл.

Микула çак самантрах Павăлăн суя сăмахне питлесшĕнччĕ, халăх кăмăлне пĕлес килнипе вырăнтан хускалмарĕ.

— Пирĕн укçана мар, хăвăнне шутла! Тахăш кĕтесрен илтĕнне хĕрарăм сасси пӳртри халăха вĕллери хурт пек пăлхатса ячĕ:

— Эс пулăш, сан укçа нумай! Пирĕн ĕнсене сахал хырман!

— Арçынсем чипер таврăнччăр-ха, шăммуна ватĕç! — терĕç теприсем.

Павăл тем каласшăнччĕ, хĕрарăмсем тата хытăрах кăшкăрашма тапратрĕç.

— Çăварна ан уç! Хулăпа çунтарнине, тикĕтпе серсе яиине мантăн-им?!

Павăл чĕлхи çĕтрĕ. «Салтаксем пурри те çынсен хирĕçес кăмăлне пусарайман имĕш», — пăшăрханчĕ вăл ăшĕнче.

Анчах тепĕр самантранах Павăла пулăшма Сантăр тăчĕ. Хисеплĕ вырăна лартрĕç пулсан, шăла çыртни килешусĕр», — тесе шухăшларĕ вăл. Çӳçĕпе сухалне ывăç тупанĕпе якатрĕ. Шараç пиçиххи хушшинчи кĕпине каялла сăтăркаларĕ. Çынсем умĕнче хăйне тивĕççĕн тыткалама хăнăхса çитнĕ ĕнте Сантăр.

— Халăх, лăпланăр-ха! — аллине çĕклерĕ вăл. Çынсем пĕр-пĕрне хистесе шăплансан, шухашне малалла тăсрĕ: — Павел Платонович тĕрĕс калать. Хамăр патшалăха хамăр пулăшмасан, епле тӳсейтĕр вăл! Нимĕçсене çĕнтерсе хăвăртрах мнр тăвассишĕя эпĕ икçĕр тенкĕлĕх заем илетĕп! Çине вунă пăт тырă паратăп!

Павăла аранах чун кĕчĕ.

— Тавтапуç, Александр Кузьмич! Кантур ячĕпе тав тăватăп сана! Саманашăн йывăр тапхăрта эсĕ пуринчен малтан ун нушине ăнлантăн. Сан пурнăçу, ĕçӳ-хелӳ яланах ăнса пытăр! — Сантăр аллине тытса чăмăртарĕ Павăл.

Сантăр çултан çулах пуйнипе энĕшкассисем ăна курайми пулнă. Çапах Павăл чухлех тарăхтарса çитерейменрен тата Михха ĕçне ун урлă кăна лекме май пуртан ку таранччен ăна тапăнакансемех тупăнманччĕ. Халь вăл уççăнах Павăл май çаптарçине илтсен, ял çыннисем тарăхса кайрĕç, хаяррăн кăшкăрса тăкрĕç:

— Ма иксĕр тенкĕлĕх çеç илетĕн?! Сан вăрçăра пуç хунисем çук вĕт!

— Сехмет хăти пулăшмасан, кам пулăштăр патшалăха?! Сантăр хăйне çак териех тустарасса кĕтменччĕ. Юрать, Павăл ун хутне кĕме васкарĕ:

— Юлташсем, Александр Кузьмича хурлама епле хăятăр?! Е вăл хăвăра хаклă ĕç тупса панине, ыран каллех ун куçĕнчен пăхмалла пуласса мантăр-и?! «Сан вăрçăра пуç хунисем çук!» — текенсем те тупăнчĕç. Александр Кузьмичăн ывăл ача çуралманни турă инрĕкĕ. Эсир вара турра питлесшĕн-и?! Тата çакна та маннă: камăн хĕрĕпе кĕрӳшĕ паянхи пархатарлă пурнăçшăн пуç хунă? Александр Кузьмич Анукĕпе унăн упăшки Микула мар-и?! Чыс та мухтав вĕсене! Хисеплĕ Александр Кузьмича нимĕçсен тусĕсем çеç хур кӳме пултараççĕ!

Халăх лăпланнă пек пулчĕ, Микулапа Анука, ĕçхалăхшăн пуç хунă ытти паттăрсене асăнни çынсен кăмăлне йăвашлатрĕ.

Павăл çакăнпа усă курма тăрăшрĕ. Питне-куçне пĕркелесе, сассине хурлăхлăн кăларчĕ:

— Юлташсем, эпĕ нимĕçсен тусĕсем тесе кăштах йăнăшрăм. Пирĕн ялта унашкал çын çук. Вăт, Анукпа Микулана тата ытти паттăрсене хисеплесе, Вăхăтлăх правительствăна пурте пулăшар!

Энĕшкассисем Павăлпа Сантăра куç умĕнчех питлени Микулана савăнтарчĕ. Юнлă патшапа йыттисем тем чул тăрăшсан та халăхăн пăлхавлă кăмăл-шухăшне пусарайман иккен. Хунĕ пуянсен урапи çине ларма хăтланнăшăн пăшăрханни те вăраха пымарĕ. Тĕрĕслĕх ăçтине хăех

ăнланĕ-ха. Халь тухса калаçма шăп вăхăт.

— Мана сăмах парăр-ха!..

Пурте унталла çаврăнчĕç. Натюшпа юнашар темле арçын тăрать. Кам-ши? Вĕсен асаилĕвĕнче Микула вăтăра та çитмен маттур çын. Ку вара...

— Сăмах калас текен кам унта? — асăрхаса юлайманран ыйтрĕ Павăл.

— Эпĕ! — аллине çĕклерĕ Микула.

Павăл ку кам иккенне тĕшмĕртеймерĕ. Чĕри çеç теме сиснĕн сисчĕвленсе тапма пуçларĕ. «Ыр çын пулас çук. Большевиксем янă агитатор мар-и? Вăл халăха тепĕр май çавăрĕ те, ку таранччен çине тăни сая кайĕ. Унтан хăтăлма пĕр ман çеç, хăваласа ямалла».

— Акă мĕн, ырă çыннăм... Кунта энĕшкассисен пухăвĕ, çавăнпа çулçӳренсен ним ĕç те çук. Ăçтан килнĕ, çавăнталлах уттар. Пире ĕç тума ан чăрмантар!

— Кăлăхах хăвалатăр, хисеплĕ Павел Платонович. Эсир ирĕклĕх çинчен ăнлантарнине илтрĕм. Апла ман хамăн та пухура сăмах калама тивĕç пур.

— Кам эсир? Ăçтисем?

— Сире, Павел Платонович, эп кам, ăçтан пулни кирлĕ мар. Мана чĕрĕллех çĕре кĕртни те çителĕклĕ!

Тавçăракансем тупăнчĕç, анчах пурпĕр ĕненесшĕн пулмарĕç пулас, пăшăлтатса калаçрĕç: 

— Кам терĕ вăл?

— Ах турă, Микулах-ши вара?

Халăх шăпланчĕ. Чăн та çавах-çке. Кăвак çӳçĕпе кăвак сухалĕ кăна арпаштарнă. Сăн-сăпачĕ ннм чухлĕ те улшăнман. Микула ертсе пынипе вĕсем хăйсен пурнăçне лайăхлăтасшăн çапăçнă. Казак-стражниксем нумай терт кăтартрĕç пулин те, ирĕклĕхшĕн кĕрешнĕ самантсем халăх асĕнчен çухалман. Микула пĕтнĕ тенине илтсен, куççуль кăларсах хуйхăрнисем те сахал пулман. Ак хайхи, юмахри пек паттăр вĕсен хушшинчех.

Павăл Микулана палларĕ те, ӳнăн çанçурăмне сивĕ тар тапса тухрĕ. Пулнă-иртнĕ инкекшĕн хавшани те сирĕлейменччĕ, тата хăрушăраххи сиксе тухрĕ. Каттăршнăй пуçĕ, вилмен иккен. Маларах пĕлнĕ пулсан, Улитяна е Лаврские систернĕ пулĕччĕ. Халь мĕн тумалла ĕнтĕ? Калама чарас çук!

— Николай Степанович... Чăн та, эсĕ-çке! Тӳрех паллайманшăн ан çиллен, тархасшăн. Май та çук çав. Пĕр-пĕрне курманни нумай пулать. Сире асаплантарнă пусмăр самани аранах пĕтрĕ. Эс ырă-сывах таврăннишĕн чĕререн савăнатăп! — терĕ те Павăл аллине тăсрĕ.

Микула хура çĕленрен те хăрамĕччĕ. Ку ирсĕре сăхтарсан, вилĕмрен хăтăлаймăн. Вăл çĕлен те, кашкăр та, тилĕ те. Микула хыттăн татса хучĕ:

— Ытлашшиех ан савăнăр, Павел Платонович. Ӳкĕнме те лекĕ. Эпĕ Микула çеç мар, большевик та. Иксĕмĕре пĕр-пĕрин енне каçма çук тĕпсĕр çыр уйăрса тăрать. Эсир, эсерсем, ĕçхалăхне хăратса, пусмăр саманине тăсасшăн. Эпир, большевйксем, чăн-чăн ирĕклĕхшĕн, ĕçхалăхне хĕн-асапран хăтарасшăн кĕрешетпĕр.

Павăл тилĕрсе кайрĕ. Микулана алă пама хăтланса хăй йăнăш тунине ăнланчĕ.

— Хисеплĕ Николай Степанович! — куштанланса чĕнчĕ ял комиссарĕ. — Эпĕ сире ырă сунса кĕтсе илтĕм. Куна пурте курчĕç. Эсир пĕр сăмахранах чăркăшма тапратрăр. Ман партие хур куме пикентĕр. Çавăнпа халех пухуран сирĕнме хушатăп!

— Сан влаçу кайман çур пуса та тăмасть! — çавăрттарса хучĕ Микула.

Сантăр тӳсеймерĕ. Ура çине тăчĕ те:

— Акă мĕн, кĕрӳ! — терĕ çиллессĕн. — Энĕшкассисем пĕрре пăлханса нушана лекнĕччĕ. Унтан халĕ те хăтăлсах çитеймен-хă. Эс татах пăлхатасшăн-и? Кирлĕ мар пире сан сăмаху. Ăçтан килнĕ, çавăнталла уттар!

Хунĕ кĕрӳшне хăвалани энĕшкассисене питех тĕлĕнтерчĕ. Çапах малтан Сантăр майлисем сасă пачĕç:

— Тĕрĕс, яла пăлхатса инкек кăтартнипе çитĕ!

— Сывă таврăннăскер, пурăнасчĕ лăпланса!

Çав самантрах Микула майлисем вĕсене путарса хучĕç:

— Мĕн тĕрĕсси?! Павăлпа юнашар Сантăра та ĕнсе çине утлантарса лартас тетĕр-им?

— Пĕртен-пĕр кĕрӳшне хăвалакан путсĕр тĕнчере те урăх пулас çук! Микула, каламалалла!

Хунĕ хирĕç тăни Микулана самаях пăшăрхантарчĕ. Ăна хытăрах калама та тивĕç пурччĕ. Халăх хушшинче Сантăр хыççăн кайма хатĕррисем сахал маррине сиссе, Микула шарламарĕ: унпа харкашсан, пуху йĕрки пăсăлма пултарать. Аякран, майĕпен пырса çапнă сăмах лайăхрах çыпçăнĕ.

— Юлташсем! — ним сас-хура пулман пек кăмăллăн чĕнчĕ Микула. — Мана пухуран хăвалас текенсем тупăнчĕç. Çавиа кăна чухлаймаççĕ вĕсем: эпĕ пĕтĕм хуйхăпа савăнăçа энĕшкассисемпе тӳссе ирттерме таврăннă. Хăш-пĕрисем, иртнĕ саманара ман пирки нуша туснĕ теме хăясшăн, эпĕ татах инкек кăтартасран шикленеççĕ. Кунашкал сăмаха илтме питех йывăр. Ирсĕр саманана хирĕç кĕрешсе, сирĕн умра айăпа кĕтĕм-ши вара эпĕ? Е аттепе асран кайми мăшăрăм пуç хуни сахал тетĕр-и? Юнлă патша вăхăтĕнче манран ытларах хуйхă курнисем те пур. Уляна кума çемйинех аса илер акă: аслă хĕрне персе вĕлерчĕç. Упăшкин пуçне каторга çирĕ. Вунă çул асапланса таврăннă хыççăн Натюша каллех хупса лартнă. Уляна кумапа мăнукне станувуй саламатпа çунтарнă. Çаксене тӳсме çăмăл мар ĕнтĕ. Çапах та Уляна пуçне уснине е хăйĕн асаплă ăраскалĕшĕн революцие хутшăннă çынсене ӳпкеленине курнă-и эсир?

— Çук, çук! Кирек кама та турă Уляна тӳсĕмне патăрччĕ!

— Тĕрĕс, юлташсем... — шухăшне малалла тăсрĕ Микула. — Ĕçхалăх хĕн-хур айĕнчен тухас çул такăр пулмасса Уляна кума лайăх ăнланнă. Çакă ăна пĕтĕм асапа тӳссе ирттерме хăват панă. Ĕçхалăхшĕн çапăçса пуç хунă паттăрсен тăпри çинче ӳпкелешни килĕшӳсĕр. Вĕсене ĕмĕр-ĕмĕрех мухтав!

Пухури çынсен чунĕ уçăлнă пек пулчĕ:

— Вĕсен ырă ятне нихçан та манмăпăр! — тупа тунăн кăшкăрашрĕç вĕсем.

Пухури халăх кăмăлне çĕклесен, Микула ял комиссарĕ пирки каларĕ:

— Платун Павăлĕ-и е унтан пысăкраххисем хăйсен саманине тăсасшăн пирĕн ятсемпе усă курма та вăтанмаççĕ. Хăвăр илтрĕр-çке, мăшăрăмпа иксĕмĕре епле шеллет вăл. Платун ывăлĕ икĕпитленнине тавçăрайман ăссăр çын пирĕн хушăра тупăнмĕ! — Витĕр куратпăр!

— Вĕсен ырлăхĕ карланка пăвать! — шавларĕç пухăннисем.

Тӳсĕмĕ пĕтнĕ Павăл ухмаха ернĕ пекех сĕтеле чышрĕ. Сурчăкне сирпĕтсе кăшкăрчĕ:

— Çăварусене хуплăр! Никама та сăмах памастăп! Халăх пăтрашăнса кайрĕ. Микула вăхăтра тавçăрчĕ:

Павăл йышши этемсене тăрă шыв çине кăларма тата лайăхрах май туса пачĕ иккен.

— Эпир санран ыйтман, ыйтмастпăр та! — терĕ те вăл халăх енне çаврăнчĕ. — Юлташсем, влаç эсерсемпе Вăхăтлăх правительство аллинчех юлсан, ĕçхресченĕсен пурнăçе мĕнле пуласса Платун Павăлĕ сĕтеле чышсах кăтартрĕ. Нивушлĕ татах тӳсесшĕн эсир вĕсене?! Халăх кĕрлесе кайрĕ:

— Шаккамалла вĕсене! — Атăла кайса ямалла!

Хĕрарăмсем малалла ăнтăлчĕç. Сĕтел çывăхне çитсен, Микуларан аванмарланса чарăнчĕç. Павăл, хăрушлăх çывхарнине сисрĕ пулин те, чунĕ чĕрне вĕçне çитнине палăртасшăн пулмарĕ:

— Ну, юрĕ! — текелесе сĕтел хушшинчен тухрĕ те хаяррăн юнаса хăварчĕ: — Салтаксем пулеметпа килсен мĕн калăр-ха, курăп!

Павăл хыççăн Сантăрпа темиçе çын пухуран кайрĕç. Салтаксем пулеметпа килĕç тени ыттисене те сехĕрлентерчĕ. Пусăра персе хăратнине манма ĕлкĕреймен-ха вĕсем. Саланас шутлисем урăх та пурччĕ, Микула татах мĕн каласса кĕтсе юлчĕç.

— Юлташсем! — терĕ вара Микула, — Платун Павăлĕпе Сала ваккачĕ е тиек каланисене илтнĕ ĕнтĕ эсир. Вĕсем суйса та хăратса влаçа мул хуçисен ирĕкĕнчех, чухăнсене хĕн-хур айĕнчех хăварасшăн. Шухăшлăр-ха, çĕр пирки мĕн сĕнеççĕ вĕсем? Учредиловка татса парĕ, теççĕ. Автан çăмарта тăвасса кĕтме хушаççĕ. Туртса илме хăтлансан, пулеметпа персе салатаççĕ. Нимĕçсене çĕнтеричченех çапăçма хушаççĕ. Кама усă кӳресшĕн çапаçмалла-ши? Вăрçă ĕçхалăх ĕнсине сахал хырнă-им? Е унта пуç хунă çынсен йышĕ сахал-и? Сахал мар, юлташсем. Вăрçă пурне те карланкăранах пăвса илнĕ. Фронтра юн тăкни, килте хура тар юхтарса выçăллă-тутăллă пурăнни сехметсемшĕн кăна усăллă. Хăвăрах чухламалла: Янаш Миххи çеç мар, Платун Павăлĕ йышшисем те юмахри пекех пуйса кайрĕç. — Микула сывлăш çавăрма чарăнчĕ. — Вăт çавнашкал, юлташсем! — терĕ вăл малалла. — Вăрçă Раççей халăхне çеç мар, нимĕçсемпе французсене, акăлчансене — вăрçа хутшăннă ытти халăхсене те — тарăхтарса çитернĕ. Ахальтен мар нимĕçсем пирĕн салтаксемпе туслашрĕç. Вăхăт нумаях иртмĕ — пĕр-пĕринпе çалăçас вырăнне вĕсем штыкĕсене хăйсен мул хуçийĕсем еннелле çавăрĕç. Тĕнчипех пролетарилле революци пулĕ. Эпир, большевиксем, çапла тума тăрăшатпăр та, Владимир Ильич Ленин вĕрентнипе пĕтĕн власть рабочисемпе чухăнсен ирĕкĕнче пулмалла тетпĕр. Çĕр ыйтăвне Учредиловка татса парасса кĕтмелле мар, халех туртса илмелле. Вăхăтлăх правительствăна пĕр пус укçа, пĕр кĕрепенкке тырă ан парăр. Большевиксем сире те миршĕн, çăкăршăн керешĕве тухма чĕнеççĕ. Хăраса тăмалли çук. Эпир çĕнтеретпĕр! Сывă пултăр пĕтĕм тĕнчери пролетарилле революци! Сывă пултăр большевиксен партийĕ! Вăхăтлăх правительствапа унăн йыттисем тĕп пулччăр!

— Сехметсене долой!

— Охо-хо-хо-о! — шавлăн кăшкăрса ячĕ халăх.

— Юлташсем! — халăх шăллансан, хавхаланса чĕнчĕ Микула. — Ман шутпа, Платун Павăлне комиссартан калармалла. Эсир мĕн шутлатăр?

— Тĕрĕс! Кăлармалла! Ун чухнех суйламалла пулман!

— Долой Платун Павăлне! — кĕрлерĕ халăх.

— Юлташсем, сасăлăпăр! Кам Платун Павăлне комиссартан кăларас тет, ал çĕклĕр.

Пурте алă çĕклерĕç.

— Наума суйлас! — терĕç хăшĕсем.

Халăх пĕр сăмахранах Наум ятие асăнни Микулана савăнтарчĕ.

— Наум Васильевича комиссара суйлама кандилата тăратнипе эпĕ те килĕшетĕп, — терĕ Микула. — Çапах ăна комиссара лартмăпăр. Ялти ĕçсене ертсе пыма, чухăнсен хутне кĕме хресченсен Советне туса хурăпăр. Çав Совет валли миçе çын суйлас тетĕр?

— Ман шутпа, пилĕк çын суйламалла! — сĕнчĕ Натюш.

— Килĕшес! Пилĕк çын пултăр! — терĕ халăх.

Çапла калаçса татăлнипе Совет председательне — Наума, секретарьне — Анахвисе тата виçĕ çынна члена суйларĕç.

Ĕнтĕ киле саланма та вăхăт. Пухăннисем пурпĕрех васкамаççĕ-ха. Чунĕсем çĕкленнĕ май татах ыр сăмахсем илтесшĕн. Микула хăюллăн юрласа ячĕ:



Пирĕн тавра усал тавăл улать-çке... 

Тĕттĕм вăй-хăват пире пит хĕстерет. 

Тăшмансемпе тĕп вăрçа кĕтĕмĕр-çке:

Пуçăмăра мĕн кĕтет? Кам пĕлет…



Натюш та пулăшма тытăнчĕ. Кĕçех çамрăксем те юрра хутшăнчĕç.

Çук, ку юрра манăçа хăварман иккен. Энĕшкасск урамĕнче чуна çĕклекен, кĕрешĕве йыхăракан юрă малалла янарарĕ:



Ĕç ялавне çӳлелле хăпартар!

Лайăх пурнăçшан, хаклă ирĕклехшĕн.

Пур халăхсем, çав ялава тытар,

Танлăхшăн юнлă

Вăрçă пуçланнă…



Микулапа Натюш пухуран пуринчен кайран кайрĕç. Хăйсем хаваслă. Урăхла мĕнле пултăр тата? Çуралнă çĕршывĕнчен, малтанхи революци вăхăтĕнче юнашар тăрса çапăçнă çынсенчен уйрăлии вунă çул иртнĕ пулин те, таврăнсанах пĕр-пĕрне ăнланчĕç вĕсем.

— Халăх пурне те астăвать иккен... — пырсан-пырсан сăмах хушрĕ Микула.

— Куртăм... Сантăр пичче айкашни кăна пăшăрхантарать.

— Мана та, Натюш. Вăл ĕлĕкех пире хирĕçчĕ. Халь пушшех Сехмет урапи çине ларасшăн. Ун хыççăн утакансем пур. Çав аван мар. Пуянсене парăнса ырлăх шырама хăнăхни хуньăмпа пĕрле уттарать вĕсене. Йăпăлтисемпе чунсăрсем чухăнсен влаçĕшĕн те хăрушă. Вĕсемпе кĕрешесси пуринчен те йывăртарах.



XIII


Микула таврăннине илтсенех, Улитин тиек хавшаса ӳкнĕччĕ. Павăл комиссар хыпăнса пырса кĕнипе вăл шартах сикрĕ. Вăр-вар ура çине тăчĕ.

— Чи пысăк инкек çитрĕ, Арсентий Ксенофонтович! Энĕшкассинче заем сарассине, тыр пухассине пĕтерсе хучĕ! — пĕлтерчĕ комиссар.

— Кам?! — хыпăнса ӳкрĕ Улитин та.

— Леш... Пирĕн ялсем. Ĕлĕк Ĕнел халăхне пăлхатнăскер, Çтаппан Микули тени. Мана инкек кăтартасшăнах çăва шăтăкĕнчен тупăннă.

Микула ĕçе тытăннине ăнланчĕ Улитин. Татăклăрах пĕлесшĕн ыйтрĕ: 

— Мĕн турĕ вăл?

— Эсир хушнине пурнăçлама Энĕшкассинче халăх пухрăм. Ĕç чиперех аталанса пыратчĕ. Александр Кузьмич икçĕр тенкĕлĕх заем илме пулчĕ. Тырă та парăп терĕ. Ун хыççăн ыттисен кăмăлĕ те уçăлĕччĕ. Çав, ăнман пуç, пĕтĕм халăха аташтарса ячĕ. Сире, господин Лаврские, Вăхăтлăх правительствăна темтепĕр каласа хурларĕ. Хама халăх туртса çурасран епле хăтăлнине халь те тăна илейместĕп! Хисеплĕ Арсентий Ксенофонтович, паянах тытса хупмалла ăна. Пулемет ямалла та ялĕпе çулса тăкмалла. Ытти çĕрте те шарт сиксе тăччăр! — Павăл асĕнче мĕн пуррине кăларса хучĕ те, хăвачĕ арканнăн, пукан çине персе анчĕ. Тиек мĕн каласса кĕтрĕ.

Улитин сĕтел хушшинчен васкаса тухрĕ. Тăвăлса каллĕ-маллĕ уткаларĕ. «Микула пĕр ял çыннисене пăлхатнипе çеç çырлахмĕ. Апла халех, Энĕшкассине кайса, Микулапа тытăçас мар-и? Ана халăх умĕнче путарни темрен те паха. Çапах та малтан Лаврскипе сутсе явмалла!» — тĕвтурĕ Улитин, уйтан Павăла йăпатма тăрăшрĕ: 

— Павел Платонович, пуçа ан усăр! Пĕтĕм ĕç хамăр шутланă пек пуласса пĕр иккĕленмесĕр шанатăп.

Павăла ăсатсан, Улитин тӳрех пристанелле утрĕ. Шупашкара вăл тĕттемленсен тин çитрĕ. Соборпа мăнастир чиркĕвĕсем каçхи кĕлле кĕме йыхăраççĕ. Вĕсен сассине илтсен, пурнăçра нимле улшăну та пулман тейĕн. Ĕмĕрхи пекех хавхалануллăн та хурлăхлăн чансем янлаççĕ. Атăл хĕрринче, таса та уçă сывлăшра, канса çӳрекенсем йышлă. Улитин вĕсене асăрхамасть те тейĕн, унăн хăвăртрах уес комиссарне курмалла.

Кунĕпе ĕçре ывăннă Лаврский апат çисенех канми выртасшăнччĕ. Ирпе ирех вулăссене кайса çӳремелле, хресченсене Раççейри лару-тăру çинчен ăнлантармалла, Вăхăтлăх правительство тавра пĕтĕçтермелле.

Такам ăна курасшăннине пĕлтерсен, Лаврский кăмăлсăррăн коридора тухрĕ. Алăк патĕнче Атăлкассинчи земски управ председателĕ тăнине курсан, чĕри кăртах турĕ. Улитин ахальтен çӳремессе чухлать вăл.

— Константин Сергеевич... — сехĕрленнине пытармарĕ Улитин, — чăрмантарнăшăн ан ятлăр, тархасшăн!

— Кирлĕ мар сăмах, Арсентий Ксенофонтович. Мĕн çăмăлпа çӳретĕр?

— Пăтăрмах, Константин Сергеевич! Çĕр çăтман этем, Энĕшкассинчи Николай Степанович таврăннă.

— Хăçан?

— Çак кунсенче çеç пулмалла... Паян пăтăрмах кăларма та ĕлкĕрнĕ. — Вара Павăл пĕлтернине каласа пачĕ те шухăшне çапла вĕçлерĕ: — Ытти ялсенче те пăтратма тытăне вăл. Инкеке сирме мĕнле май тупăпăр? Хам ăс çитерейменнипе сирĕн пата килтĕм. 

Лаврский те аптраса ӳкрĕ. «Атăлкассинче çеç мар, пĕтĕм уесĕпех большевиксен майлисем Вăхăтлăх правительствăна хирĕç кĕрешеççĕ. Халлĕхе çав кĕрешӳ çивĕчленсех çитмен те, сарăлса пыни сисĕнет. Ленин ют çĕр-шывран таврăннă хыççăн вĕсен хастарлăхĕ уйрăмах ӳсрĕ. Нумаях пулмасть Шупашкарта рабочисемпе салтаксен депутачĕсен Советне туса хунă. Микуласем çав Советпа çыхăну тытма тăрăшĕç. Инкеке мĕнле сирмелле-ха?» — тесе шухăшларĕ те вăл тивĕç хурав тупайман енне:

— Хăвăр мĕн шутлатăр? — терĕ Улитина.

— Ăна вулăс халăхĕ умĕнче намăс кăтартсан аванччĕ, Константин Сергеевич. Урăх ан асайтăр. Эсир кăна çĕнтерме пултаратăр ăна.

Улитип шанса калаçни Лаврский мăнкăмăллăхне хăпартрĕ. Чăнах, унран урăх Микулапа кам тавлашайтăр? Натюша парăнтарайманнине аса илсен, кăмăлĕ кăштах пăсăлчĕ те вăраха пымарĕ. Халь лару-тăру йăлтах улшăннă. Вăхăтлăх правительство темиçе хут çирĕпленнĕ. Большевиксене çапса аркатма май паракан сăлтав та пур. Вăхăтлăх правительствăпа ăна пулăшакан партисен хаçачесем Ленииа тата унпа ют çĕршывран таврăннă юлташĕсене нимĕç шпионĕсем тесе айăплаççĕ. Ытах отрядпа усă курма та юрать.

— Ыран мĕн кунччĕ çак? — ăнсăртран пек ыйтрĕ Лаврский.

— Юнкун, Константин Сергеевич.

— Апла Атăлкассинче пасар пухăнать-и?

— Пухăнать, Константин Сергеевич.

— Пит аван. Кайрăмăр!

Атăлкассине вĕсем шурăмпуçĕпе çитрĕç. Лаврский килне кĕрсе тухасшăнччĕ. Тăват-пилĕк çухрăма çурран утас килмерĕ. Юри пекех пристань çывăхĕнче ямшăк тавраш çук. Ямшăк тупăнсан та, арăмне ыйхăран хускатни çеç — тăраниччен калаçаймăн. Шутланă ĕçе ăнăçлă вĕçлесен, çĕр выртмаллах кайĕ-ха. Пасар пухăниччен Мнхха патне кĕрсе кăштах канас мар-и? Çук, юрамасть. Çынсем асăрхасран хăрушă.

Лаврский аптраса пынине сисрĕ Улитин. 

— Констаитин Сергеевич, хăйнăшăн йывăра ан илĕр те... Çынсене чăрмантарасси. Тиркемесен, хамăр пата кĕрсе выртар-и? — терĕ.

Лаврский килĕшни ăна савăнтарчĕ. Уес комиссарĕ, кĕпĕрнипе чаплă ваккат, ун патне пырать.

Вулăс кантурĕнчен инçе те каяймарĕç, ултă кĕтеслĕ пӳрт тĕлне çитсе чарăнчĕç. Улитин хапхана шаккарĕ.

— Кам унта? — илтĕнчĕ хĕрарăм сасси.

— Эпĕ, Фрося!

— Кантура кайса ыйтрăм, эс ăçтине никам пĕлмест. Атăла сиктермерĕç-ши куна тесе чун юлмарĕ, — ӳпкелерĕ хĕрарăм.

— Фрося! — аслă çын умĕнче кулешни аван маррине систересшĕн хыттăн чĕнчĕ Улитин. — Каласа хăварма май килмерĕ, васкарăм. Тата манпа пĕрле Константин Сергеевич пуррине курмастăн-им?!.

Фрося чĕри кăртах сикрĕ. Çывăхран курма пӳрмен те. Салара чаплă ваккат пурăнать тенине тем чухлĕ те илтнĕ. Çавна май упăшки те чапа тухасса ĕмĕтленнĕ. Пурпĕр Лаврский хăйсем патне килессе шанман.

— Ырлăх сунатăп! — саламларĕ Лаврский. Фрося пилĕкне авса пуç тайрĕ:

— Хаклă Константин Сергеевич, хăвăра ырлăхпа сывлăх сунатăп. Кĕрĕр, тархасшăн. Килти пек пулăр!..



XIV


Микула Атăлкассине кайма пуçтарăннине асăрхасанах:

— Эпĕ те пыратăп, лаша кӳлем-хă! — терĕ Коля.

Хăй çуранах утма шутланипе Микула ăна хăварасшăнччĕ, кăмăлне пăсас мар тесе килĕшрĕ, пурпĕр тăрăхламасăр ирттермерĕ:

— Татах çывăрса, лашасăр тăрса юлмăн-и?

— Ку ĕнтĕ аслăраххисем хăйсене епле тыткаланинчен килĕ. Кĕçĕр те шурăмпуçпе тин таврăнсан, шантарма пултараймастăп.

Çапла калаçкаласа, вĕсем пӳртрен тухрĕç. Натюш, сарай тӳпинчен утă антарса, урапа çине хучĕ. Микулапа Кольăна хапха уçса ăсатрĕ.

Ял çыннисем çывăрма выртнă та, урам хушши пуш-пушах. Кустăрмасем шăлтăртатнипе кӳршĕ йытти хаяррăн вĕрсе ячĕ, кил хушшине кĕртмен хурсем какăлтатрĕç. Лапсака хупама тăрринче кураксем туратран турата вĕçкелерĕç. Пĕр тĕлте çамрăксен юрри-кĕвви шăранать:



Çиппи, çиппи,

Çиппи куççи куç çути, 

Чипер ача, сар ача, 

Сарай тăрăх кускалать. 

Варвари, Варвари, 

Пушмак тĕпне ан якат. 

Шур чăлхана ан хурат,

Каврил курсан çилленет…



Микула хаваçпах çамрăксемпе юнашар тăрса çаврăнĕччĕ. Çук çав, çамрăклăхри вăйă-кулă асăнмалăх çеç юлчĕ.

— Ну, Коля... Ванюк çинчен тата мĕн пĕлетĕн? — терĕ уя тухсан Микула.

Коля Элнет шывĕ хĕрринче Ванюк упа тытнн, Зурин хуçа салккисене кая хăварни, Кĕчĕер стрелокĕ Ванюка чаплă кимĕ туянтарни çинчен каласа пачĕ. Вара шухăшне çапла вĕçлерĕ:

— Çав тутар стрелок пирĕн кукамайпа кукаçине, аннене паллать иккен.

— Стрелок мĕн ятлине асăнмарĕ-и Ванюк?

— Асăнма та кирлĕ мар, Микула пичче. Вăл Ганият ятлине пурте илтнĕ.

Калаçса пынипе Микулапа Коля Атăлкассине çитнине те сисмерĕç. Михха йĕтемĕ тĕлĕнче чарăнчĕç. Микула каллех Кольăна тăратса хăварчĕ. Хыçалти хапха патĕнче ăна Трифун кĕтсе илчĕ.

Балдин хăй сăмахĕ çине тăчех. Апат хыççăн салтаксене вĕрентме илсе кайрĕ те, каçкӳлĕм вĕсем казармăна сӳçленсе таврăнчĕç, иртнĕ каç Микула хускатса хăварнă чĕрисем пурпĕр лăпланаймарĕç.

Балдин тăсланкă салтака дневальнăя тăратрĕ те ыттисене çывăрма хушрĕ. Салтаксем хывăнса выртса юлчĕç.

Микула пырса кĕрсенех, пурте тăрса тумланчĕç.

— Ну, паянхи кун мĕнле иртрĕ? — кашнинех алă парса саламларĕ Микула.

— Тĕлĕнмелле аван!

— Фельдфебель дисциплинăна çирĕплететĕп тет! Кунĕпех чуптарчĕ!

— Унсăрăн салтак сăн-сăпатне çухататпăр иккен! — сассисене пусарарах хуравларĕç салтаксем.

— Дисциплина кирлех ĕнтĕ, — теме систерчĕ Микула.

— Николай Степанович, унпала хăямат-ха!

— Эсир пире малалла ăнлантарăр!

Микула салтаксем мĕн шухăшланине вăлтса пĕлесшĕн пулчĕ:

— Сирĕн шутпа, вăрçă мĕн пирки тухнă? Кам пуçарнă ăна?

Сербинче Австро-Венгри эрцгерцогне вĕлернĕрен тухнă. Ăна сăпкари ача та пĕлмелле, — кăмăлсăрланарах хуравларĕç салтаксем.

— Сăпкари ачасем шăпах эсир ĕнтĕ! Çавăнпа вăрçă мĕншĕн тухнине пĕлменшĕн сире айăплама çук. Патша стройĕшĕн тăрăшакансем сире суя халапсемпе минретнĕ.

— Николай Степанович, чăн халапĕ мĕн-ши?

— Халапĕ çакă, юлташсем: вăрçă Австро-Венгри эрцгерцогне вĕлермесен те тухатчĕ. Урăх сăлтав шутласа тупнă пулĕччĕç. Пуянсем мулран тăранманнине хăвăрах пĕлетĕр. Вĕсем хăйсен çĕршывĕнчи ĕççыннисен тирне сӳнипе çеç çырлахмаççе. Ытти патшалăх çыннисене те чура тума тăрашаççĕ. Çакă пулать те хальхи вăрçăи пĕр сăлтавĕ. Кунсăр пуçне, рабочи класс вăй илсе пынăçемĕн нрĕклĕ пурнăç тăвасшăн çапăçу хĕрсе пырать, Вăл пуринчен ытла Раççейре хăватлăн аталанать. Тĕнчери ĕçхалăхне пĕр-пĕринпе çапăçтарса революцие сирес шутпа тухнă та ĕнтĕ çак вăрçă. Ку — хальхи вăрçăн Тепĕр пысăк сăлтавĕ. Большевиксем вăрçă мар, мир кирлĕ теççĕ. — Микула пĕр хушă чарăнса сывлăшне çавăрчĕ. Салтаксем сас-чӳ тумасăр тимленипе татах хĕрӳленчĕ. Раççейри лару-тăру çинчен самах хускатрĕ...



XV


Кил хушшинче тăсланкă салтак çăмăллăн сывласа ячĕ. Айван ăслă юлташĕсем ним те сисмерĕç. Кĕçех мыскара пуçланĕ. Пуринчен ытла Гришăна çăварлăхлама май килни савантарать салтака. Айсăртран Трифуна асăрхарĕ те вăл сисчĕвленчĕ, хуçа кучерĕ хăйне сыхланăн туйăнчĕ. Апла ун умĕнче фельдфебель патне кеме юрамасть.

— А-а... Трифун пичче-çке? — ним пулман пек чĕнчĕ тăсланкă салтак.

— Эпĕ-ха... Мĕнле унта?

— Чиперех... Шел, итлеме пулмарĕ. Хурала кăларчĕç, Тепĕр тесен, уншăнах хуйхăрас мар. Кайран каласа парĕç-ха. Эс те астукаламă тухрăн-и?

— Çапла.

Хуçа кучерĕ мĕн шутланине пĕлни тăсланкă салтака рехетлентерчĕ. Хăй унпа пĕр каварлă пек пăшăлтатрĕ:

— Кăлăхах ыйхуна тататăн. Кайса вырт. Хамах сыхлăп. Эс казарма таврашĕнче çӳренине фельдфебель курма пултарать. Вăл усал çын иккенне ху та пĕлетĕн, Шанмасăр тем туса пăрахĕ. Николай Степановича кансĕрлĕ.

Трифун ĕненчĕ. Иртнĕ каç Балдин килессе Микулана хăйсемех систернĕ-çке. Кĕçĕр те сыхă тăрĕç салтаксем. Фельдфебель куçе тĕлне пулни чăн та аван мар. Трифун пăрăнса кайрĕ.

— Мĕн каласшăн? — тăсланкă салтак Кĕрсĕнех ыйтрĕ Балдин.

— Леш çын çитрĕ.

— Кайрăмăр, казармăра чухне ĕлкĕрес!

— Ан васкăр, господнн фельдфебель. Вăл часах тухса каяс çук.

Пӳрте кĕрсенех Трифун ăшчикĕ теме сисмĕн вăркама тытăнчĕ.

— Ма çăмарта тума йăва тупайман чăх пек кускалатăн? Хурала юлнă çын çапла айкашать-и? — терĕ вара Варвари.

— Хурал тăракансем мансăр пуçнех пур. Шан вĕсене!

Трифун сасартăк хăраса ӳкрĕ: «Чăнах тăсланкă салтака мĕншĕн çав териех шанатăп-ха?»

— Юрĕ, Николай Степановича чипер ăсатмасăр килместĕп! — терĕ вăл, пӳртрен тухма хатĕрленсе.

— Кай, эппин» васка, — упăшкине ăсатрĕ Варвари. 

Çенекрен тухсан, Трифун çакна курчĕ: тăсланкă салтак паçăрхи вырăнтах тăрать, анчах казармăна такам кĕрсе кайрĕ.

— Эс халь те çывăрман-и? — терĕ Трифуна тăсланкă салтак.

— Казармăна кам кĕчĕ? — ыйтăва ыйтупах тавăрчĕ Трифун.

— Мĕн тăватăн унпа?

— Каламасăрах пĕлмелле. Кунта иксĕмĕр пĕр сăлтавпа çӳретпĕр!

— Иксĕмер пĕр сăлтавпа-и?! Апла, эппин, пытарас мар. Фельдфебель вăл. Кĕçех большевика çаклатса тухĕ!

— Эсĕ?.. — ним калама аптрарĕ Трифун.

— Эпĕ салтак! Эсĕ Раççейен шалти тăшманĕ! Тĕрĕс-тĕкел чухне сирĕл! — винтовка затворне уçса хупрĕ тăсланкă салтак.

Трифун хăй ним тума аптрарĕ. Тăсланкă салтак хĕсĕрленипе каялла чакрĕ:

— Ну, юрĕ... Юлташусем пĕлсен мĕн калĕç-ха, курăпăр! — теме çеç пултарчĕ. 

Балдин казармăна кĕнине сиссенех, салтаксем Микулана итлеме пăрахрĕç. Хăшĕсем вырăн çине выртрĕç, хăшĕсем выртма та ĕлкĕреймерĕç. Алăк патĕнче янăравлă команда илтĕнчĕ:

— Встать!

Салтаксем сиксе тăчĕç.

— Ав епле иккен! Турă умĕнче тупа тунине манса, шалти тăшмана хӳтĕлетĕр. Вăхăтлăх правительствăна хирĕç тăма шутланă. Власть çирĕп алăрине, сирĕн йышшисене ыранах персе пăрахасса е ĕмĕрлĕхе каторгăна ярасса кăна маннă!

Балдин систермесĕр килсе кĕнинчен ытла салтаксем хăраса ӳкни тĕлĕнтерчĕ Микулана. Ĕнер çеç фельдфебеле весем шинельпе хупласа ислетме хатĕрччĕ. Тĕл пулсанах чĕлхисене çыртрĕç. Вĕсен хăтюлăхне çеклемесен ыррине кураймăн.

— Господмя фельдфебель! — сиввĕн чĕнчĕ Микула. — Çынсене кăлăхах каторгăпа та персе пăрахасснпе хăрататăр. Вĕсем Николай патшана пăхăнма тупа тунă. Патшине вырăнтан сирпĕтнине вара пурте пĕлетпĕр. Çавăнпа салтаксене айăплама сăлтав çук. Персе пăрахмалли йăлана Вăхăтлăх правительство хăех пăрахăçланă. Эсир, господин фельдфебель, Николай патша танатинчен тухайман-ха. Вăл сире пысăк сиен кӳрĕ.

— Ав епле... Мана сиен кӳретĕр иккен! — тесе, Микула еннелле утăмларĕ Балдин. Тахçантанпах ывăç тупанĕсем кĕçĕтетчĕç. Аранах чунне кантармалли самант çитрĕ.

— Встать! — пĕтĕм сассипе кăшкăрчĕ Балдин. Микулана фельдфебель каторгăри тӳре-шара пекех туйăнчĕ, çийĕнчех вăл нимĕн те чĕнеймерĕ.

Балдин Микула шарламаннине хăйне май ăнланчĕ.

— Команда панине илтмерĕн-им, сукин сын! — хаяррăн кăшкăрчĕ те вăл пĕрре çапсах ӳкересле чăмăрĕпе сулса ячĕ.

Салтаксем тăна кĕчĕç: хăйсем чĕнсе килнĕ çынна çапасшăн вĕт фельдфебель. Вĕсем пур, çулламан пăру пек аптраса тăраççĕ. Лешсем Балдина çулса илме те хатĕрччĕ — çав вăхăтра Микула фельдфебель аллине ярса тытма ĕлкĕрчĕ, тимĕр хĕскĕч пек чăмăртарĕ.

— Çук, вырăс çарĕн фельдфебелĕ мар эсир. Тĕрмесенче айăпсăр çынсене асаплантаракан жандарм, надзиратель. Ĕмĕрĕрте мĕн чухлĕ салтака хĕненĕ эсир! Самана улшăнни те витмен сирĕн чĕрĕре. Пуриншĕн те тăн памалла сире. Çитменнине, хăвăр шыратăр пулсан. — Балдин аллине вĕçертесшĕн турткаланчĕ — вĕçертеймерĕ. Ыратнине тӳсеймесĕр кăшкăрса та ярĕччĕ, салтаксем умĕнче парăннине кăтартасшăн мар шăлне çыртрĕ. Микула ăна тепĕр аллипе кăкăрĕнчен тытрĕ те çӳле çĕклесе урайне хыттăн антарса тăратрĕ.

Балдин хуçăлса анчĕ. Мăнкăмăллăхĕ çăва патне кайса кĕчĕ.

— Мĕн пăхса тăратăр?! Е командира куç умĕнчех вĕлерме ирĕк паратăр-и?! Тытăр ăна! — йăлăнчĕ вăл салтаксене.

Микула салтаксем çине пăхрĕ — лешсем фельдфебель хускалманнипе лăпланнă пулас.

— Сире никам та вĕлерме шутламасть, — терĕ Микула Балдина, — эсир ахалех вилĕ.

— Çав эсреметрен хăратпăр-и?! Пуçран памалла ăна! — терĕç салтаксем.

Строй саланнине курсан, Балдин шăлне шатăртаттарса юнарĕ: «Тăхтăр-ха, пуриншĕи те тавăрăп!» — шухăшларĕ вăл, анчах уççăн калама шикленчĕ.

Салтаксем хăюлланни Микула кăмăлне çĕклерĕ.

— Вăт çавнашкал, юлташсем! — терĕ вăл. — Пупсем тĕн сĕрĕмĕпе тĕтĕрсе, патша тӳре-шари персе пăрахассипе, каторгăна ярассипе хăратса, ĕçхалăхне чура вырăнĕнче усранă. Ирĕклĕ те пĕр танлă, пархатарлă пурнăç тăвас тесен, чи малтан сирĕн хăвăр çын иккенне ăнланмалла, ĕмĕрхи мĕскĕнлĕхрен хăтăлмалла. Власть, фабрик-завод, çĕр ĕççыннисен аллине куçмалла. Анчах кунашкал самана ĕмĕтленнипех аркă çине персе анмĕ. Мул хуçисемпе вĕсен йыттисем влаçа рабочипе чухăн хресченсен аллине хăйсен ирĕкĕпе парас çук. Вĕсене хирĕç татăклă кĕрешĕве тухма Питĕрте, Мускавпа ытти хуласенче салтаксем, рабочисемпе чухăн хресченсем Хĕрлĕ гвардие кĕреççĕ, хĕçпăшалланаççĕ. Сирĕн мĕншĕн вĕсенчен юлмалла? Е эсир те хĕн-хур тусмен-и? Пролетарилле революци юхăмне хутшăнса хăвăрăн тивĕçлĕхшĕн, ирĕклĕхшĕн кĕрешме вăй-хăват çук-им?!. Пур, юлташсем. Çавăнпа эпир те, Атăлкассннчи большевиксем, аслă Ленин кăтартнипе Хĕрлĕ гварди отрячĕ йĕркелеме шутларăмăр. Сире çав отряда хутшăнма чĕнетпĕр!

Микула шухăшне вĕçлерĕ, çапах куçне салтаксем çинчен илмерĕ. Ун шухăшĕпе килĕшекен тупăнĕ-ши?

Лешсем çăвара шыв сыпнă пек лараççĕ. Микула сăмахне ĕненеççĕ вĕсем, анчах та пуянсене çĕнтерме пулĕ-ши?

Микула салтаксем иккĕленнине сисрĕ те:

— Сирĕн хушара, тен, хамăр вăй-хăвата шанманнисем тупăнĕç. Ун пирки çакна çирĕплетсе калама тивĕç: халăх, уйрăмах хĕçпăшаллансан, темле тăшмана та çĕнтерĕ. Халăх ура тапсан, çĕр кисренет тенине илтмен-им эсир? — терĕ.

— Илтнĕ! — терĕ Грнша. — Ыттисем мĕнле те, эпĕ хама хам лайăх пĕлетĕп, Николай Степанович. Хĕрлĕ гвардие пыратăп. Хăвăр калашле, мул хуçисене пуйма пулăшакан çарта кун чухлĕ тăнипе çитет!

— Хĕрлĕ гвардне пырас текенсем, ман енне каçăр! Пилĕк пулеметчикпа виçĕ салтак кĕттермесĕрех Микула енне каçса тăчĕç.

— Ну, эсир мĕн шутлатăр? — ыттнсене те йыхăрчĕ Микула.

— Эпир тăхтатпăр-ха! Малашне ăçталла çул тытмалли ӳççăнрах палăртăр! — хăюллăнах мар пулин те, сасăсем илтĕнчĕç.

— Кăмăлăр пулсан, пире тупма йывăр мар, — терĕ те Микула хăй енне каçнă салтаксене хушрĕ: — Юлташсем, хĕçпăшала йăлтах пĕрле илĕр. — Балдинпа юлакан салтаксем пăлханма пуçланине асăрхасан, Микула револьверне кăларса хыттăн астутарчĕ: — Эсир тăп тăрăр! Кунта ача-пăча вăййи мар. Пуçăрсене шеллетĕр пулсан, эпир кил хушшинчен тасаличчен вырăнтан ан хускалăр!

Салтаксем ним тума аптрарĕç. Микула вĕсен куçĕ умне чăн-чăн паттăр пек тухса тăчĕ.

Хуралти тăсланкă салтак казармăна кĕчĕ те минресе кайрĕ. Хăшпĕрисем пăшалĕсене йăтнă, теприсем кĕтесре кĕпĕрлексе тăраççĕ. Балдин уранĕнче выртать.

Унччен те пулмарĕ, Трифун васкаса çитрĕ. Хăй сыхă тăрайманшăн чĕри çурăлса тухас пек унăн, анчах кунта ĕçсем начар маррине курсан, вăл çăмăллăн сывласа ячĕ.

— Çак эсремет сутрĕ сире. Çав систерчĕ фельдфебеле! — тăсланкă салтак çине кăтартрĕ Трифун.

Лешĕ çăварне уçма ĕлкĕриччен Гриша ун пăшалне туртса илчĕ те:

— Эсĕ хамăрăннисене сутма-и? — терĕ хаяррăн, чăмăрĕпе тăрăслаттарса.

Тăсланкă салтак çывăхри кравать çинелле сирпĕнчĕ. Ыттисем те тӳпкеме хатĕрччĕ, Микула чарчĕ.

— Юлташсем, çапăçма вăхăт çук. Хăй мĕн шыранине пирĕнсĕрех тупĕ-ха. Кайрăмăр! — терĕ Микула Гришăсен ушкăнне, лешсене татах астутарчĕ: — Эсир те хăш çулпа утас пирки шухăшласа пăхăр!

Тем вăхăтран салтаксем сасартăках хăраса ӳкрĕç: «Прапорщик килĕ те, ăçта сирĕн хĕçпăшалсем, вуниккĕн сакăр çынна парăнатăр-и тесе айăплĕ. Мĕн тумалла ĕнтĕ?

Балдин ура çине тăчĕ. Ахаль те çынла курăнманскер, халь урнă кашкăрах тейĕн.

— Смирно! — хаяррăн кăшкăрчĕ вăл. — Çапла иккен, сукин сынсем! Хĕçпăшала вăрă-хураха парса, Вăхăтлăх правительствана хирĕç тăма шутларăр-и? Ман хута кĕмерĕр. Ак ĕнтĕ пуриншĕн те мыскара кăтартăп!

— Мĕн хăратнипе çитĕ! — илтĕнчĕ сасартăк строй хушшинчен.

Çак сасă Балдин чĕрине сăнă пек пырса тăрăнчĕ.

— Строя пăсма кам хăйрĕ?! Пĕр утăм малалла!

Пĕр салтакĕ стройран тухса тăчĕ. Балдин ăна патĕнчен çутăлтара-çутăлтара ячĕ.

— Юлташсем! — хаяррăн кăшкăрчĕ иккĕмĕш салтак: — Тата нумайччен тӳсмелле-и пирĕн кăкшăм пуç пусмăрне?

— Кам унта, мала тухăр!

Темиçен тухса тăчĕç. Вара тепĕр салтакĕ çапла хушса хучĕ:

— Эпир пурпĕр ыррине курас çук. Иçмасса, кăкшăм пуçа асăнтарса хăварар юлашкинчен!

Салтаксем Балдина кĕпĕр-кĕпĕр çулса илчĕç. Урайне тăсса пăрахрĕç. Чăмăрпа та ура пуçĕпе ислетме тытăнчĕç. Тăсланкă салтака та фельдфебель хутне кĕме памарĕç, çапса ӳкерчĕç. Чун каниччен хĕнесен, тухса шурĕç.



XVI


Петров прапорщик ыйхăран вăранчĕ те тутлăн анасласа карăнчĕ. Ялти пурнăçа пыл та çу темелле çав. Мĕн çиес килет — çи, мĕн тăвас килет — ту. Укçа кирлĕ тесен, хуçа парĕ. Петров ыйтман çеç-ха. Хĕрупраç та çителĕклех, пĕринчен тепри илемлĕ те маттур. Анчах ыйхă сирĕлнĕçемĕн унăн чĕрине тем хĕссе ыраттарма тапратрĕ. Куç умне урăх пурнăç тухса тăчĕ. Улпут çĕрне валеçме тапăннă хресченсене пулеметпа персе салатнă чухнех ăша кĕнĕччĕ çак шиклĕх. Унтанпа Вăхăтлăх правительство йĕркисене пăсниех илтĕнмест те, пурпĕр лăпланаймарĕ Петров. Хресченсем каллех улпут çĕрне туртса илме тăрсан, вăл татах пулеметпа персе пистерĕ-и вĕсене? Çакăнти хресченсем те ун ашшĕ-амăшĕпе пĕрех мар-и вара?

Виçĕмкун хуçа вăрă-хурах килсе тустарчĕ терĕ. Ку вачах тĕрĕс маррине ун чухнех тавçăрчĕ Петров. Çавăнпа Микулана йĕрлеме килĕшмерĕ. Халь хамăн та курнăçса калаçмалла мар-ши унпала? Канăç паман ыйтусене ăнлантармĕччĕ-ши вăл? Çак самантра Петров хăй офицер пулнине аса илчĕ те, киревсĕр ĕç тунăн, хыпăнса ӳкрĕ. Нимле революционерпа та курнăçма кирлĕ мар. Хресченсемпе кĕрешме те хал çук. Инкекрен хăтăлма пĕр май çеç — фронта каймалла. Унта Раççей тăшманĕпе çапăçса хăй тӳрĕ салтак пулнине ĕнентермелле. Вăхăтлăх правительство пысăк наступлени тума хатĕрленнĕ сас-хура пур. Паянах Хусана рапорт çырса ярас. Хурав çаврăнса киличчен салтаксен дисциплинине хытарма тăрăшас. Фельдфебель астутарни тĕрĕсех, салтаксем хушшинче дисциплина хавшарĕ. Куншăн никам та мар, прапоршик айăплă.

Петров хăвăрт вырăн çинчен тăрса тирпейленчĕ, кил хушшине тухрĕ. Хĕвел самаях хăпарнă ĕнтĕ. Ку вăхăтра салтаксем яланах ура çинче пулаканччĕ, халь пĕри те çук. Фельдфебель вĕрентме илсе кайрĕ-ши? Петров кучера курчĕ те яланхи пекех евĕклĕн саламларĕ:

— Трифун пичче, ырă кун сунатăп!

— Хăвăра турă сывлăх патăр, господин прапоршик!

— Мĕнле пурăнатăн?

Трифунăн каçхи сас-хура çинчен хыпарласа Петрова та большевиксем хыççăн кайма сĕнес килчĕ. Çавăнпа шӳтлесе те систерсе хуравларĕ:

— Господин прапорщик, тарçăннинчен лайăх пурнăçа шыраса та тупаймăр! Куланай илмеççĕ. Çĕр çук манăн, суха туса асапланмастăп. Вилсен те, пурлăха пайлассишĕн çапăçса çылăха кĕрекенсем юлмаççĕ.

Кучер ытарлă калаçнине прапорщик халиччен те илтнĕ. Çак ăна тепĕр чухне эрлентернĕ, тепĕр чухне ун кăмăлĕнче мĕн пуррине пĕлес килтернĕ. Анчах кучерпа чунран чуна калаçса офицер тивĕçлĕхне çĕре ӳкересрен харанă. Халĕ те, кучера хăйпе тан шутламаннипе салтаксем пирки ыйтмасăрах, урăх сăмах çине куçрĕ:

— Хуçа килте-и?

— Унсăр пуçне эпĕ те кунта пулас çукчĕ, господин прапорщик.

— Тĕрĕс... — килĕшрĕ Петров. Хуçи хускалманни аван-ха. Кĕçех апата чĕнĕç. Унччен фельдфебеле тупса ĕç хушас.

Петров çула май казармăна кĕчĕ. Никам та курăнман пирки алăк патĕнчех чарăнчĕ. Пулеметпа виятовкăсем те çук. Фельдфебель салтаксене кăларса кайма та ĕлкĕрнĕ. Петров каялла тухасшăнччĕ, йынăшнă сасă илтĕннипе тытăнса тăчĕ. Мĕн амакĕ ку? Туйăнчĕ-им? Чăннипех иккен. Тăсланкă салтакпа фельдфебель кравать çинче выртаççĕ. Тăма хăтланса пăхаççĕ, тăраймаççĕ, тата хытăрах йынăшса яраççĕ.

Прапорщик фельдфебеле тăрса ларма пулăшрĕ те çуйланса ыйтрĕ:

— Мĕн пулнă сире?

— Салтаксем... вĕлерес пек хĕнесе хăварчĕç, — мăкăрса ярас пек хуравларĕ Балдин.

— Мĕншĕн?

— Астумастăр-и, хуçа пире вăрă-хурăха хăвалама хушрĕ. Шел, эсир килĕшменнипе хуса çитеймерĕмĕр. Çавна тытнă пулсан, паян нимле хуйхă та пулмастчĕ.

— Тăхта-ха, Балдин, эп ним те ăнланаймарăм.

— Вăрă-хурахран. та хăрушăрах этем иккен вăл, большевик!

— Большевик?

— Çавă, господин прапорщик. — Балдин каç мĕн пулса иртнине йĕркипе каласа рачĕ. Начальникне мĕншĕн систерменнине çеç пытарчĕ.

Ура вăйĕсем шĕлтĕрех кайнипе Петров тенкел çине персе анчĕ. Ай, мăка çĕçĕпех пусрĕç. Прапорщиксен шкулĕнче лайăх вĕреннĕрен, вăл пысăк утăмсемпе малалла каясса шанатчĕ. Çавăнпа çамрăккине пăхмасăрах салтăксем парса ячĕç. Отрячĕ пуçĕпех саланнă иккен. Вăл, начальник, салтаксен кăмăл-туйăмне туйман та. Каторгăран таврăннă çын лайăх чухланă, вĕсене хăй май çавăрнă. Куншăн ăна фронта мар, тӳрех хупса лартĕç. «Юрĕ, айваннипе асăрхаймарăм-и тен. Фельдфебель — сăнавлă çын, ялан салтаксемпе пĕрле. Вăл мĕншĕн сисмен?»

— Балдин! — юлашкинчен сассине хăпартрĕ Петров. — Эсир мĕншĕн çывăрса юлнă?

— Айăплă, господин прапорщик. Хама хам тем туса пăрахас патнех çитрĕм ĕнтĕ. Çав каттăршнăй килсе тухасса кам кĕтнĕ?

Тăсланкă салтак прапорщик умĕнче ырă ятлă пулма шутларĕ:

— Господин прапорщик, калама юрать-и? — терĕ.

— Калăр!..

— Салтаксем пăсăлнăшăн эсир те, господин фельдфебель те айăплă мар. Вĕсен пуçне хуçа кучерĕ пăтраштарнă. Большевика çав чĕнçе килсе паллаштарчĕ... Вăхăтлăх правительствăна чунтан парăннă. Тăван çĕршывшăн пуçа шеллемен çынна хĕнесе хăварчĕç... Мĕнле тӳсес?

Петров тӳрех тавçăрчĕ. Ку салтак чăн та путсĕр иккен, ахаль ислетмен ун шăмми-шаккине. Аслăраххисем умĕнче ырă ят илтесшĕн ăна та шеллесе тăмĕ вăл. Мĕн пĕчĕкрен сутăнчăксене курăйман Петров, çавăнпа чунĕ кӳтрĕ унăн. Тăсланкă салтака ăш сăмахпа йăпатас вырăнне вăл татса хучĕ:

— Ухмах!

Петров çакна та лайăх ăнланчĕ: тем пулсан та, салтаксене тупса Хусана илсе каймалла. Унсăрăн офицер чысне çухатăн, тĕрмене лекĕн. Салтаксем ăçтине большевиксемпе çыхăннă кучер пĕлмеллех. Петров казармăран тухнă чухне Трифун паçăрхи пекех кил хушшинче кăштăртататчĕ.. Прапорщик, пĕтĕм инкекĕ çак çынтан килнĕ пек шутласа, хаяррăн чĕнчĕ:

— Кам эсир?!.

Трифун пуçне çĕклерĕ. Офицер палламалла мар улшăннă.

— Господин прапорщик, эп камне халь те пĕлместĕр-и вара? Пĕр-пĕрне кашни кунах куратпăр-çке?

— Ун çинчен ыйтмаççĕ сиртен? Эсир большевик-и?!

Трифун прапорщикпа шăпах çак вăхăтра куçкĕрет калаçкалла тесе шутларĕ.

— Суççемех мар, господин прапорщик. Большевик пулма хатĕрленетĕп кăна. Николай Степанович тĕрĕслĕхшĕн кĕрешекенсен ретне кĕме пулăшăп терĕ-ха.

— Хуплăр çăварна! Эсир салтаксене улталаса хăвăр май çавăрнă. Халь персе пăрахатăп! — аллине кобура çине хучĕ Петров.

— Господин прапорщик! — Микула парнеленĕ наганне алла тытрĕ Трифун. — Салтаксене илĕртнĕ тесе, шухăшламасăр персе ятăр. Салтаксем пачах урăх çынсем. Вĕсем мĕн пĕчĕкрен пуянсен пусмăрне курса ӳснĕ. Мул хуçисемех Вăхăтлăх правительство туса хунине те чухлаççĕ. Çавăнпа, Хĕрлĕ гвардие çырăнса, ĕçхалăхшăн çапăçма килĕшрĕç. Салтаксем каланă тăрăх, сирĕн аçу-аннӳ те пуянах мар-çке.... 

Трифун сăмахĕсем Петров чĕрине витрĕç, — ашшĕ-амăшĕ пуян çын марри тĕрĕсех-çке: Кăмăлĕ уçăлнă май вăл большевиксемпе Хĕрлĕ гварди çинчен ыйтса пĕлесшĕнччĕ, анчах офицер тивĕçне çухатасран шикленчĕ. Çавăнпа каллех хыттăн татса хучĕ:

— Мĕн сӳпĕлтетнипе çитĕ! Кала, ăçта илсе кайрĕç салтаксене?

Петров харкашса калаçнинчен унăн кăмăлĕ йăшни уççăнах сисĕнчĕ.

— Пĕлместĕп, господин прапорщик. Анчах канаш пама хăятăп: паян пасар, çавăнта тухса пăхкалăр.

Прапорщик ăнланчĕ: ку çын ытарлă калаçать те, пасар еннелле ăнсăртран сĕлтмерĕ пулĕ. Салтаксем çавăнта тупăнмĕç-и? Трифунран хăпрĕ. Параднăй алăк патĕнче кĕтмен çĕртен хуçапа тĕл пулчĕ. Микулана тытма пулашманшăн çилленнĕ Михха лăпланнă курăнать. Офицера пуçĕпех хирĕçтерсе ярасран хăраса ӳкнĕ пулмалла.

— Демьян Петрович, сывлăх сунатăп! — терĕ Михха.

— Здравия желаю! — терĕ те Петров пуçне пĕксе малалла утрĕ.

— Господин прапорщик! — пĕр тĕлĕнсе те тарахса чĕнчĕ Михха. — Хăвăрпа кам калаçнине те чухлаймарăр-им?

Петров пурпĕр шарламарĕ, утăмне кăна васкатрĕ. Вăл хапхаран тухса çухалсан, хуçа шикленсе ӳкрĕ. Ним тума аптранă Михха, Балдинпа калаçса пăхас тесе, тӳрех казарма еннелле утрĕ. Çурма çулта Трифуна курчĕ те:

— Прапорщика мĕн амакĕ пулнă? — терĕ.

Трифун хăй каçхи ĕçе хутшăнни çинчен хуçа илтме ĕлкĕреймен-ха тесе шухăшларе, Сехмет канăçсăрланнăшăн яланхи пекех рехетленчĕ.

— Аван марри çинчен пĕлтерме йывăр та, Михаил Петрович... Тĕрĕссине пытарма çук.

— Мĕн пакăлтататăн эсĕ?!

— Энĕшкассинчи Николай Степанович ик лашине йĕнерлесе, иккĕшне кӳлсе кайрĕ. Çитменнине, хут çырса хăварчĕ.

— Мĕнле хут?

— Ман ăçтан пĕлес? Хут вĕрентнĕ чух çуралман эпĕ. Михха Трифун аллинчи хута илсе вуларĕ: «Господин Янашов, лашусене вăрланă тесе ан шутла. Эпир сирĕнне мар, халăх пăхса ӳстернĕ выльăх-чĕрлĕхе Хĕрлĕ гварди валли илтĕмĕр...»

Михха, ним тума аптранă енне, хут татăкне чĕркелесе пăрахрĕ. Вара:

— Сăрнай, мĕншĕн вăхăтра систермерĕн? — тесе кăшкăрчĕ, кучера чышса яма тăчĕ.

Трифун пăрăнма ĕлкĕрчĕ. Хирĕç пама хатĕрленсе, хыттăн татса хучĕ:

— Господин Янашов, эсир çын çине алă çĕклемелли вăхăт маррине, урăх саманара пурăннине маннă!.. Анчах сире ытлашши пăшăрхантарасран çакна та калăп: салтаксем те Николай Степановичпа пĕрле кайрĕç. Вăт пырса калаç! Прапорщик çавăн пирки ухмаха ерес патне çитнĕ те ĕитĕ.

Михха кучерне тем туса пăрахас патне çитнĕччĕ. Анчах унăн юлашки сăмахĕсем ура шăнăрĕсене çемçетрĕç. Лашасене илсе кайнинчен те пысăкрах харушлăх пур иккен. Çапзх, ĕненесшĕн мар пулса, казармăна кĕчĕ.

Кунта чăн та пушах. Хыçалти кравать çинче кăна иккĕн ахлатса выртаççĕ. Вĕсенчен пĕри Балдин пулчĕ.

— Эсир мĕн туса выртатăр? Ыттисем ăçта?

— Ай, гоçподин, Янашов, — ашшĕпе тĕл пулнăн йĕрсе ячĕ фельдфебель. — Пире шаккаса хăварчĕç те тарчĕç...

Михха парăннă чурнсене йăпатмалăх пĕр ăшă сăмах та тупаймарĕ. Казармăран урисене аран-аран ылмаштарса тухрĕ. Кучерĕ суйман иккен. Пуçланчĕ-ши ĕнтĕ мыскара? Кĕçĕр салтаксĕне илĕртнĕ. Ыран тарçăсене аташтарĕ. Мĕн тумалла? Кама евитлемелле? Вулăсри земски управ председательне-и? Вăл хăй те сăрнай. Микулана ним те тăваяс çук. Лаврские шанни те кăлăхах. Хĕрĕпе Ванюка аса илчĕ те Михха, чунĕ пушшех ыратрĕ. Ванюка, хăй май çавăрса, мăшăрлантарнă пулсан, паянхи хуйхă айккипе иртсе кайĕччĕ. Ашшĕ ывăлне тапăнмĕччĕ.

Лаврский вырăн çинчен тăчĕ те тутлăн карăнкаласа илчĕ. Уесри ĕçсем тикĕсех мар та, пурпĕр пăшăрханмаллиех палăрмасть. Анчах, тăн илнĕçемĕн хăй кунта мĕншĕн килсе лекнине аса илсен, чĕри хускалчĕ. Пурнăçри лару-тăру пĕрре те улшăнман иккен. Паян та ĕнерхи пекех кĕрешӳ. Хирĕç тăракансемпе суд умĕнче нумай çапăçнă вăл. Тепĕр чухне хăватлисемпе те тытăçнă, ĕçне пурпĕр ун майлă татса панă. Паянхи ĕç йывăртарах. Микулана путармасан, халăха унран сивĕтмесен, вăл каллех хресченсен пуçне çавăрма тытăнĕ. Çак шухăшпа Лаврский вырăн çинчен тăчĕ.

— Арсентий Ксенофонтович, пасар кăшкăракана тупасчĕ. Митинг пуласси çинчен хыпарлатăр! — урамач тухсанах хушрĕ Лаврский.

Унччен те пулмарĕ, пасар кăшкăраканăн сасси илтĕнсе кайрĕ:

— Эй-й!.. Урам вĕçĕнче митинг уçăлать. Унта Энĕшкассинчи Çтаппан ывăлĕ Микула сăмах калать. Пурте митинга васкăр!..

Лаврскипе Улитин ирĕксĕрех чарăнса тимлерĕç.

— Арсентий Ксенофонтович, мĕне пĕлтерет ку?

— Лăпланăр-ха, Константин Сергеевич, халех тепĕр май çавăрăпăр! — терĕ те Улитин пасар кăшкăракана хуса çитрĕ.

— Тăхта! Мĕн анрашса çӳретĕн? Кам ирĕк панă сана?!.

— Кам ирĕк парасса кĕтмелле ман? Хампа хам хуçа эпĕ. Пĕркун эсир тӳлерĕр те, сирĕншĕн çăвар картăм. Халь энĕшкассисем тӳлĕрĕç, вĕсем хушнине тăватăп.

— Юрĕ, кăшкăрасси сан ĕç. Анчах лешсем мĕн чул пачĕç сана?

— Вунă тенкĕ! — шухăшламасăрах патлаттарчĕ пасар кăшкăракан. Тĕрĕссипе, Микуласенчен пĕр пус та илмен вăл. Микула пурнăçĕпе кĕрешĕвĕ çинчен пĕлекенскер, вăйĕ çитнĕ таран ăна пулăшма шутларĕ.

— Эп вунпилĕк паратăп! — терĕ те Улитин укçа кăларса тыттарчĕ.

Пасар кăшкăракан тем пекех хĕпĕртерĕ. Кун чухлĕ укçа ун кĕсйине кĕрсе те курман.

— Мĕн тумалла?

— Пасар вĕçĕнче митинг пулать. Унта Энĕшкасси çынни мар, уес комиссарĕ сăмах калать тесе çаврăн.

Этем самантлăха шухăша кайрĕ: «Унашкал аван-ши? Микулана сиен кӳмĕ-ши? Çук, Микула пирки пурте илтнĕ ĕнтĕ. Тепĕр майлă çаптарни халăха пушшех шухăшлаттарĕ те, тата йышлăнрах пухăнĕç».

— Юрать, ара, маншăн пурпĕрех. Укçа ытларах тӳлеччĕр кăна, — терĕ те кăшкăра-кăшкăра утрĕ: — Эй-й, пасар вĕçĕнче митинг пулать. Унта Энĕшкасси çынни мар, уес комиссарĕ сăмах. калать. Пурте митинга васкăр!

— Арсентий Ксенофонтович, милиционерсене ура çине тăрат. Инкек-мĕн пуласран хăрушă.

Лаврский çитнĕ çĕре çивиттисĕр лавкка тавра халăх кĕпĕрленнĕ. Çӳле хăпарма ĕлкĕрнисем те пур. Микулапа Натюш пулмалла. Лаврскисем кунта та кая юлчĕç иккен.

Микула чунтан савăнчĕ. Ĕмĕрне ирĕклĕхшĕн кĕрĕшсе ирттернĕ, уншăн йывăр асап тӳснĕ большевикшăн халăхпа тĕл пулассннчен пысăк телей тата мĕн пултăр!

Ура сасси илтĕннипе Микула каялла çаврăнчĕ — Лаврский хăпарать иккен. Вăрăм мăй самаях çулланнă пулин те, сăн-сăпачĕ улшăнман. Пасар кăшкăракан урăхла майлă каласа кăшкăрнине илтсенех, ваккат кунтине тавçăрнăччĕ Микула. Тĕрĕсех иккен. Куншăн савăнчĕ. Тăшмана халăх умĕнче тăрă шыв çине кăларни — пархатарлă ĕç. Анчах шухăшне палăртмасăр та тус-йышлăн чĕнчĕ:

— А-а... господин Лаврский-çке, салам!

Ваккат Микулана калаçма памарĕ:

— Халăха пăлхатма кам ирĕк панă сире?!

Микула пит-куçĕнчен кулăш сăрĕ çухалчĕ.

— Господин Лаврский, — терĕ вăл сиввĕн, — эсир тĕпсакайĕнче пурăнакан çын пекех хăтланатăр. Революци кирек кама та митинг е пуху туса ирттерме ирĕк панине пĕлместĕр-им? Пурпĕр йывăра илмĕпĕр, хисеплесе пуринчен малтан сире сăмах парăпăр. Эсир, эсерсем, нумайранпа влаçра тăратăр. Ĕçхалăх ыйтăвĕсене мĕнле тивĕçтеретĕр? Çĕр, вăрçă пирки мĕн шухăшлатăр? Каласа кăтартăр! — Çавăнтах халăх еннелле çаврăнчĕ Микула. — Юлташсем! Атăлкасси вулăсĕнчи хресченçен митингне уçăлнă тесе шутлатпăр. Уес комиссарĕ сăмах илет! Вăл Раççейри лару-тăрупа паллаштарасшăн, Вăхăтлăх правительство ĕçхалăх пурнăçне çăмăллатас пирки мĕн туни çинчен каласшăн!

Лаврский Микулана лайăх ăнланчĕ: çын шухăшне пĕлнĕ хыççăн ăна çапма ансат. Çак инкекрен хăтăлас тесе, халăха хăваласа салатасшăнччĕ вăл. Милиционерсем персе çитсе трибуна çине Павăлпа Улитин хăпарсан, Лаврскин вăй-халĕ çĕкленчĕ.

— Тăвансем! — çывăх çыннисемпе тĕл пулнăн пуçларĕ сăмахне Лаврский, — хăвăрах илтрĕр ĕнтĕ, çак çын, — аллипе Микула çине кăтартрĕ, — мана сăмах парать имĕш. Кунти влаçра вăл тăрать тейĕн! — Халăх хушшинче шавлани илтĕнчĕ. Комиссар ăна илтмĕш пулчĕ, малалла каларĕ: — Анчах ун ирĕкĕпе мар, Вăхăтлăх правительство шаннипе сирĕнпе калаçма Шупашкартан килтĕм эцĕ. Юлашки вăхăтра Атăлкасси вулăсĕнчи хресченсем хăйсене лăпкă тытни, Вăхăтлăх правительствăна парăнса пурăнни савăнтарать. Уншăн мухтав сире! — Хăшпĕрисем алă çупнипе Лаврский пушшех хавхаланчĕ: — Тăвансем, Раççейри лару-тăру мĕнле аталанни çинчен эсир тем чухлĕ те илтнĕ. Çакă кăна пурин хăлхине те кĕреймен-и, тен. Вăхăтлăх правительство тунă чухне ун пуçлăхĕ пулма çĕр улпутне лартнăччĕ. Эсерсем тăрăшнипе улпута вырăнтан сирпĕтнĕ. Халь Вăхăтлăх правительство пуçлăхĕ хамăр çын — Керенский социалист!

— Пĕлетпĕр! Куккука хурчкапа улăштарнă! — илтĕнчĕç сасăсем. 

Лаврский хăйĕннех печĕ:

— Вăт çапла, тăвансем, февральте пуçланнă революци, кунран кун асланса, чи çӳллĕ сыпăка хăпарчĕ...

Лаврский халапĕ Атăл çинчи хум евĕр пĕр çĕкленет те пĕр тикĕсленет. Унăн, тем пулсан та, халăх чĕрине витермелле:

— Тăвансем! Кашни пухурах эпир вăрçа пĕтерсе халăх пурнăçне лайăхлатасси çинчен калаçатпăр. Кун пирки тĕлĕнмелли çук ĕнтĕ. Вăрçă пурне те тарăхтарса çитернĕ. Анчах тарăхнипе те ылханнипе вăрçа чараймăр. Сĕмсĕр нимĕçсем пнрĕн сăваплă çĕршыва шаларах та шаларах кĕреççĕ. Вĕсене хăваласа ямасăр та ырă курас çук. Çавăншăн эпир, нимĕçсене çапса çĕмĕрмелле пултăр тесе, Вăхăтлăх правительствăна пулăшма чĕнетпĕр. Хирĕç шутлисене тӳрех калатпăр: эсир — тăшмансем!

Лаврский сывлăшне çавăрчĕ те малалла каларĕ:

— Тăвансем, эсир çĕре улпутсенчен туртса илсе валеçесшĕн. Куна эпир такамран та лайăхрах ăнланатпăр. Çавăнпа сирĕн умра турă умĕнче тупа тунă пек сăмах паратăп: кĕçех хавăр суйласа янă çынсем Учредиловкăна пухăнĕç те çĕрпе мĕнле усă курмаллине татеа парĕç. Унччен тӳсмĕ лекет. Анчах харпăр хăй пуçне килнĕ пек айкашакансемпе килĕшме çук. Паян вĕсем Атăлкасси улпучĕсен çĕрне туртса илме, вăрманне касма тытăнĕç. Вĕсене хирĕç пур майсемпе кĕрешĕпĕр! Саккунлăха, йĕркене пăсакансене шеллесе тăмăпăр!

Лаврский шухăшне ырласа ал çупни илтĕнчĕ. Тĕрĕссипе, халăх унăн сăмахне паянхи пек тимлениие астумасть вăл. Яланах хиреçлекенсем тупăнаканччĕ. Паян апла пулмарĕ. Микулана çĕр тĕпнех путарса лартма шăп вăхăт тесе шутларĕ Лаврский.

— Шел пулин те, пирĕн хушăра халăх кăмăлне пăсма хатĕр çынсем çук мар-ха, — терĕ вăл. — Вĕсем большевиксем. Ун пеккисем пирĕн вулăсра та палăрчĕç. Пĕрин çинчен сире хĕллех каланăччĕ. Ăна тивĕçлипе айăпласран. ăссăр этемсем хăтарчĕç. Ĕнтĕ тепри тупăнчĕ. Ĕнер çеç-ха Энĕшкасси пухăвĕнче Вăхăтлăх правительствăна хурланă, влаçра тăракан çынна пухуран хăваласа янă. Паян вăл сире аташтарма митинг тăвасшăн пасар кăшкăртнă. Çав çын кам иккенне хăвăрах тавçăратăр-и, тен? Акă вăл! — Лаврский аллипе Микула енне кăтартрĕ. — Пĕрремĕш революци вăхăтĕнче Ĕнел халăхне пăлхатса нушана кĕртсе ӳкерни сахал уншăн. Татах çапăçтарса ярасшăн. Нимĕçсене Питĕре çитме çул уçса парасшăн!

Сутуçăсем тăракан енче юнавлă сасăсем илтĕнчĕç:

— Туртса антарăр ăна!

Лаврский çунакан вут çине краççын сапнăн кăшкăрчĕ:

— Тĕрĕс, тăвансем! Ăçтан килнĕ, çавăнтах ăсатăпăр! Микулашăн хăрушлăх сиксе тухнине чи малтан трибуна çывăхĕнчисем ăнланчĕç те пĕр-пĕрин çумне таччăнрах çыпçăнчĕç. Лăпкăн курăнакан çынсем сасартăк хăватлăн шавлама тытăнчĕç:

— Ирĕклĕх текенĕ çакă-и?!.

— Долой комиссара!

— Охо-хо-хо-хо!..

Халăха хăй май çавăртăм текен Лаврский ухмаха ернĕ пек пулчĕ. Мĕн тăвасса та чухламасăр, милиционерсене хушрĕ:

— Мĕн пăхса тăратăр?! Ма илсе каймастăр?!. Милиционерсем Микула патне пыма мар, хăйсем халăх хушшине хĕсĕнчĕç.

«Пăлхав тапрансан, хĕçпăшала та уямĕç, пуçа çухатăн», — шухăшларĕ Лаврский.

Петров Лаврский хутне кĕрес шутпа малалла ăнтăлчĕ, анчах халăха сирейменнипе пĕр утăм та тăваймарĕ.

Микула çакна ăнланчĕ: халăха лăплантармасан, çапăçу сиксе тухĕ те — митинг саланĕ. Апла сăмах илме вăхăт. Вăл сасси пур таран кăшкăрчĕ:

— Юлташсем! Чарăнăр! Ан шавлăр! Халăх майĕпен шăпланчĕ.

— Господин тиек, господин ваккат... — пуçларĕ Микула, — хур кӳрсе, халăх тӳсĕмне ан пĕтерĕр. Мĕн калас тенине калама ирĕк патăмăр. Халĕ пирĕн черет! Юлташсем! Хисеплĕ ваккат хăйне ĕççыннисен тусĕ тесшĕн иккен. Апла тесен, вăл хăйĕн пурлăхне те, Сехмет пурлăхне те халăха валеçсе парĕ, тен. Çук, апла нихăш пуян та тăвас çук. Ĕçхалăхне вĕсем ĕмĕрех хăйсене пăхăнтарса, пусмăрласа пурăнма хатĕр. Анчах большевиксен партийĕ рабочисемпе чухăн хресченсене ĕмĕрхи пусмăртан тухмалли тĕрĕс çул-йĕре кăтартса пачĕ ĕнтĕ. Çав çул вăл — класлă кĕрешӳ. Эпир ĕççыннисене пĕр-пĕринпе çапăçтарасшăн мар, тĕнчери мĕнпур ĕçхалăхне пĕтĕçтерсе, çĕр улпучĕсемпе мул хуçисене хирĕç пыракан кĕрешĕве вăйлатасшăн. Апла, пăшал тытса, влаçа пуянсенчен туртса илмелле, рабочисемпе чухăнсен влаçне туса хумалла. Раççейри пĕтĕм фабрик-завод, çĕрĕ-шывĕ — пурте ĕçхалăхĕн пулмалла. Господин ваккатпа господин тиек, Вăхăтлăх правительство хутне кĕрсе, пуянсен мулне хăйсен аллинчех хăварасшăн. Ĕçхалăхĕн хĕн-хурлă пурнăçне ĕмĕре тăсасшăн. Акă мĕншĕн кураймаççĕ большевиксене пуянсемпе вĕсен йыттисем!

— Шаккамалла вĕсене!

— Чул çыхса авăра ямалла!

Микула шава пăхмасăр малалла каларĕ:

— Çĕр пирки те çавах, юлташсем! Господин ваккат мĕн юрланине илтрĕр. Çĕр ыйтăвне Учредиловка татса парĕ, тет. Унччен çĕрпе ĕлĕкхи пекех усă курмалла имĕш. Ку вара чухăнсен саплăк çĕрпех çырлахмаллине, пуянсен вĕçĕ-хĕррисĕр нумай çĕрпе юлмаллине пĕлтерет. Господин ваккат чунĕ-юнĕпех Сехмете сутăннă. Ахальтен-им, хресченсем ун çĕрне валеçме тухсан, салтаксем ярса панă. Пулеметпа персе сехĕрлентернĕ. Ку та сахал: господин ваккат вăрçа малалла тăсма кирлине ĕнентерме тăрăшрĕ. Большевиксем нимĕçсене сутăннă та вĕсене Раççее çĕнтерме май туса парасшăн имĕш. Ку элеке тăрă шыв çине кăларма та йывăрах мар. Вăрçă кама кирлĕ? Камшăн усăллă?.. Вăрçă пуянсене кирлĕ. Чухăнсене вăл вилĕм кӳрет. Кунашкалне эпир инçе каймасăрах, хамăр таврарах куратпăр. Миçе килте арăмĕ-ачисем тăлăха тăрса юлнă! Миçе килте ашшĕ-пиччĕшĕсем уксах-чăлах пулса таврăннă! Вăрçă пуçланнăранпа миçе килтен хутаç çакса пуçтарма тухса кайнă! Çав вăхăтрах Михха пуяилăхĕ юмахри пек ӳснĕ. Унăн çеç-и вара? Пĕчĕкреххисем те чухăнсен ĕнсине сахал хырман. Платун ывăлĕпе Касмухха ывăлен тантăшĕсем тахçанах вăрçăра. Аманнисем, пуç хунясем те пур. Кусем вара килтех хырăмĕсене каçăртса çуреççĕ.

— Кĕсйисем тачка, çавăнпа салтака илмен вĕсене! — илтĕнчĕç сасăсем.

— Вăрçă Раççей сехмечĕсене çеç мар, нимĕçсен, французсен, акăлчансен пуянĕсене те усă кӳрет. Çавăнпа, улталаса çапăçтарасшăн, айăпа пĕр-пĕрин çине йăвантараççĕ. Большевиксен партийĕ кăна вăрçа хирĕç, миршĕй кĕрешет. Çакна нимĕç ĕçхалăхĕсем те ăнланаççĕ. Ахальтен мар фронтра пирĕн салтаксемпе тăванлашаççĕ. Хăйсен мул хуçисемпе кĕрешме хатерленеççĕ. Çавăнпа Вăхăтлăх правительствăна ан пулăшăр, влаçа хăвăр аллăрă çавăрса илме хатĕрленĕр тесе чĕнетпĕр те сире!

— Пире мир кирлĕ! Çăкăр кирлĕ! — шавларĕ халăх.

Атăлкасси çак териех çĕклевлĕ те хавхалануллă пулнине никам та астумасть. Натюш хĕрлĕ ялава çӳле çĕклесе юрласа ячĕ. Микула ăна пулăшрĕ:



Пирĕн умра усал тăвăл улать-çке,

Теттĕм вăй-хăват пире пит хĕстерет…



Энĕшкассинчи пекех, ку юрра астăвакансем митиягра та тупăнчĕç. Вуншар çын юрласа яче. Микулапа Натюш трибуна çинчен анчĕç. Юрла-юрла урам тăрăх утрĕç.



Тăшмансемпе тĕп вăрçа кĕтĕмер, 

Пуçăмăра мĕн кĕтет — кам пĕлет? 

Пĕр шикленмесĕр, пĕр хăрамасăр 

Ĕç ялавне çӳлелле хăпартар. 

Лайăх пурнăçшăн, хаклă ирĕклĕхшĕн, 

Пур халăхсем, çав ялава тытар. 

Танлăхшăн юнлă 

Вăрçă пуçланнă…



Лаврский трибуна çинчен анса чупрĕ. Унăн ĕмĕчĕ — демонстраци саланиччен салтаксем патне çитееси.

Тимĕр халхаран кĕрсенех чарăнса тăчĕ вăл. Салтаксене верентме илсе канман-ши? Вара чупни те кăлăхах. Малтан прапоршика тупас. Ăçтарах-ши? Пӳлĕмĕнче пулмасан, ăна шыраса хаклă вăхăта ирттерни çеç. Луччĕ тӳрех салтаксем патне каяс. Хушнине прапорщиксăрах тăвĕç.

Лаврский казармăна кĕчĕ. Унта салтаксем çук. Ăçта вĕсем?» Йынăшнă сасă илтĕнчĕ. Кравать çинче Балдин выртать.

— Господин фельдфебель, мĕн туса выртатăр? Прапоршик ăçта? Салтаксем ăçта?

— Пĕлместĕп...

— Господин фельдфебель, сирĕнсĕр пуçне кам пĕлтĕр?

— Халиччен çаплаччĕ, господин комиссар. Кĕçĕр сăсăла вĕçтерчĕç...

— Господин фельдфебель, сӳпĕлтетсе тăма вăхăт çук. Мана çак самантрах салтаксем кирлĕ!

— Господин комиссар, салтаксем çинчен каторгăран таврăннă çынран ыйтăр. Çав килсе ертсе кайрĕ вĕсене.

— Мĕн терĕр?! — хăй илтнине хăй ĕненмерĕ Лаврский. Балдин сăмахне кĕскен çапла вĕçлерĕ:

— Эпир пурĕ те иккĕнех, çитменнине, хĕçпăшалсăр юлтăмăр. 

Куçĕ хуралса килнипе Лаврский сĕтел çине тĕренчĕ. Пĕтĕм çилли чашкăрса хăпарчĕ. «Пуриншĕн те прапортик айăплă. Çав салтаксене ирĕке янă. Ăна хăвăртрах арестлемелле те суда памалла».

Балдин патĕнчен тухсанах Лаврский кучера тĕл пулчĕ.

— Здравия желаю, господин ваккат!

— Салам, Трифон Гаврилович... Прапорщика курман-и эсир? — хăйне лăпкăн тыткăлама тăрăшрĕ ваккат.

— Какшĕ... Пасаралла кайса çурес-ха тесе тухса утрĕ. — Лаврский малалла мĕн тумаллине шутласа илме ĕлкĕриччен тепĕр сăмах хушса хучĕ: — Господин ваккат, сирĕн Михаил Петровича кăштах йăпатасчĕ.

— Мĕн пулнă ăна?

— Кĕçĕр пысăк инкек унăн, гослодин ваккат. Салтаксем тарса пĕтнĕ, тет. Вăт, Михаил Петровича хураллакаи никам çук. Çавăнпа ниçта кĕрсе кайма аптранă. Сире шанни те вырăна килмерĕ тесе ӳпкелет.

Лаврский пăрăнса утрĕ. Трифуя ăна кула-кула ăсатрĕ: «Ак ĕнтĕ, сехметсем, пĕр-пĕрннпе канашлăр-ха. Революди мĕн иккенне тутанса пăхăр».



XVIII


Михха пуç тăрах вĕри шыв янă пекех ĕшеленсе кĕчĕ кабинетне. Ниçта кайма, ним тума алтранă енне, каллĕ-маллĕ уткаларĕ. Вăй-халĕ пĕтнипе пукан çнне персе анчĕ. Ик аллипе сĕтел çине чавсаланчĕ, кăн-кан пăхкаларĕ. Пĕтĕм пурнăçĕ куç умне тухса тăчĕ. Мĕн çамрăкран ун çулĕ çинче, кирек хăш пусăма хăпарнă тапхăрта та, Микулана унăн ашшĕ чăрмав кӳрсе пычĕç. Михха вĕсене пĕтерме е хăй майлă çавăрма пайтах тарăшрĕ. Лешсем çаврăнмарĕç. Акă халĕ каллех Микула ăна аырсв çапрĕ. Кĕçĕр салтаксене таçта ертсе кайнă. Халь Миххана кам хӳтĕлĕ? Салтаксем çуккипе хресченсем каллех пуç çĕклĕç. Иçмасса, калаçса чун уçма та çын çук. Пĕртен-пĕр юратакан хĕрĕ те çăва патне кайса кĕчĕ-и, тен. Михха сасартăках ик чăмăрĕпе сĕтеле çапса кĕмсĕртеттерчĕ те ура çине тăчĕ. «Мĕн нăйкăшнипе çитĕ! Манăн пĕтмелле мар-ха. Пурнăçăма, пурлăхăма упрасшăн вунă пин, çĕр пин шеллемĕп те, тепĕр отряд килетех!»

Алăка шаккани Миххана шартах сиктерчĕ. Микула пуль тесе, сĕтел сунтăхне уçса пăхрĕ. Револьверĕ унрине аса илчĕ. Хуçи ирĕк памасăрах алăк уçăлчĕ. Лаврский кĕнине курсан, Михха сехĕрленнипе те эрленнипе йĕп-йĕпе тара ӳкрĕ.

— А-а, сăрнай комиссарĕ... Килех, килех! Мĕн хыпарпа савăнтарăн?!

— Михаил Петрович, — сассине хăпартарах чĕнчĕ Лаврский, — сăлтавсăрах кӳрентеретĕр!

— Ахă, эпĕ кӳрентеретĕп иккен?! Эсĕ мар-и?! Кала-ха, салтаксем ăçта?!

— Çавăн çинчен ыйтса пĕлме килтĕм те... — сӳрĕккĕн тавăрчĕ Лаврский. — Эп отряд ярса патăм. Эсир ăçта салатрăр ăна?! Мĕншĕн пăхмарăр?!

Михха пушшех шăртланчĕ:

— Ахă, сăрнай... Салтаксем тарнăшăн эп айăплă иккен? Прапорщикпа фельдфебель мар-и? Çавăншăн укçа паратăп-и эп вĕсене?! Çавăншăн умран юличчен чыхтаратăп-и?

Лаврскин те парăнас килмерĕ. Шухăшне вĕçнех çитерчĕ.

— Прапорщикне явап тыттарăп-ха. Халь çакна астутарасшăн: хисеплĕ Михаил Петрович, эп пулăшнине пĕрре те хакламастăр иккен эсир. Ним маршăнах ятлаçатăр. Ку йăлана пăрахма вăхăт!

Михха, ытлашши ĕрĕхнипе Лаврские кӳрентернине аса илсе, çиллине шăнарчĕ.

— Хăвăн ман вырăнта пуласчĕ. Вара мĕнле юрлăттăн? — терĕ мирлешнĕн.

Хуçа кăмăлĕ çемçеле пуçлани Лаврские килĕшрĕ. Ĕнтĕ кăшт йăпатма, ĕç пирки сăмах хускатма та вăхăт.

— Эп те сирĕнтен инçех мар, Михаил Петрович. Пирĕн ăраскалсем пĕр тĕвĕллĕ. Мана лайăххи — сана лайăх, сана начарри мана та начар. Вăт, малалла мĕн тумаллине сутсе явар.

— Сӳтсе явмалли çук. Тытмалла та хупмалла!

— Шел те, çак самантра апла тăваймастпăр. Прахăр хĕрне хупкаласа хăтланни те нумай çынна пиртен сивĕтрĕ.

Микула ун йышши çеç мар. Çитменнине, унăн хĕçпăшаллă ушкăн пур. Çара алăпа пырса çулăхаймăн.

— Хусантан е Шупашкартан тепĕр отряд ярăр!

— Кунашкал отряд тупма çăмăл мар, Михаил Петрович. Отряд кирлĕ вырăнсем Атăлкассисĕр те пур.

— Мăка çĕçĕпех пусатăн, Константин Сергеевич! Апла вăрă-хурахсене парăнмалли, ампарсене уçса хумалли çеç юлчĕ-и?

— Кăлăхах пăлханатăр, Михаил Петрович. Ним тума та çук темерĕм вĕт эпĕ.

— Тата мĕн лăпăртатса ларатăн?!

— Ăна ним шавсăр леш тĕнчене ăсатмалла. Ыттисем хăйсемех саланĕç.

Вĕлерес, тĕп тăвас сăмах Михха кăмăлне яланах килентернĕ.

— Ельпох та калатăп, сирĕн шухăш вырăнлă. Анчах епле ăс тупса майлаштарăпăр ку ĕçе?

— Унта пĕр салтак юлнă. Юлташĕсене сутма хăю çитернĕскер именсех тăмĕ.

— Фельдфебельпе калаçса пăхсан аванрах мар-ши? Вăл ытларах парăннă пек туйăнать мана?

— Сутăнчăкпа парăнни икĕ тĕрлĕ япала, Михаил Петрович. Малтан салтакне тĕпчесе пăхар-ха. Фельдфебель валли урăх вырăн пур. Вулăсри милиционерсен путлĕ начальник çук. Ку ĕçе ăна шанас.

Кĕçех сĕтел çине апат-çимĕç, эрех хатĕрлесе хучĕç. Тата пĕртакран тăсланкă салтака кĕртрĕç. Лешĕ алăк патĕнчен те хăпманнине асăрхасан, Михха хирĕç пычĕ.

— Мĕн ятлă-ха эсĕ?

— Савелий Миронович Сударков! — стройри пек хуравларĕ тăсланкă салтак. Куçĕ хăйĕн тутлă апат-çимĕç çинче. Вăл паян ăша тĕпренчĕк те яман-çке.

— Пит аван... — Салтак кăмăлне çĕклесшĕн сăлтавсăрах ырларĕ Михха: — Сĕтел хушшине кил-ха. — Салтак ура пусма та хăранипе, хулĕнчен тытрĕ. — Атя, атя! Ним те ан имен. Эпир сана вырăссен тӳрĕ салтакĕ тесе шутлатпăр. Пурте тарнă çĕртен пĕр-пĕччен тăрса юлнă. Çавăнпа хисеп тăвасшăн. — Салтака сĕтел хушшине лартрĕ. Тултарса черккине тыттарчĕ.

Тăсланкă салтак çак пӳрт еннелле яланах ăмсанса тем чул ыйхине кăна тĕлĕкре те пăхнă. Михха пек пуясшăн ĕмĕтленсе татнă. Кунти кĕрекене ларма тивессе курман. Киле таврăнсан ашшĕ-амăшĕ уменче мухтанмалăх телей килчех. Вăл чăн та тӳрĕ салтак. Вăхăтлăх правительствăна парăннине пĕр-пĕччен кăтартрĕ. Апла тесен, ма хăяс мар? Тытнă черккене пушатрĕ. Тепĕр черкке хыççăн тăсланкă салтакăн ыратнисем иртнĕн туйăнчĕç, хăйне хăй çăмăлрах тыткалама пуçларĕ.

— Савелий Миронович... — тере Лаврский, — каçхине мĕн пулса иртнине каласа парăр-ха. Фельдфебель хыпарларĕ те, вăл сирĕн чухлĕ пĕлеймест пулас. Эсир паçăр, казармăра тел пулнă чухне, шарламарăр.

Чаплă çынсем ашшĕ ячĕпе чĕнни тăсланка салтак кăмăлне хăмла пек хăпартрĕ.

— Эсир тĕрĕсех тавçăртăр, господин комиссар. Каçхи сас-хура çинчен манран лайăх никам та пĕлес çук. Мĕншĕн тесен эпĕ дневальнăй пулнă. Вăрă-хурах текенĕ пирĕн казармăна леш каçах килнĕччĕ.

— Леш каçах?.. — тĕлĕнчĕ Лаврский.

— Ийя. Салтаксен пурнăçĕ, кăмăл-шухăшĕ çинчен тĕпчесе ларчĕ. Ун чухне дневальнăйра Сидоров тăнă. Фельдфебель килессе çав систернипе вăрă-хураха пытарса хăварчĕç. Кайран тепĕр каç курнăçма сăмах туса уйрăлчĕç. Çакăн çинчен эпĕ фельдфебеле каласа патăм.

— Маттур салтак эсĕ, Сударков. Киле курма яма та çылăх мар сана. Шанатăп, господин Янашов та тав тăвĕ! — терĕ Лаврский.

— Эпĕ тав тума хатĕр. Анчах мĕншĕн прапорщика е мана систермерĕн?

— Эп устав тăрăх çывăхри начальника евитленĕ. Кучер сутман пулсан...

— Мĕнле кучер? — хăвăрт ыйтрĕ Михха.

— Господнн Янашов... Эсир ним те сисмен-им? Эпĕ Трифун çинчен калатăп. Тĕрĕссипе, çав паллаштарчĕ пире вăрă-хурахпа. Çавах чĕнсе килнĕ. Сирĕн кучер — чи хăрушă тăшман. Эсир ăиа хăвăр патăрта усратăр! — хăйĕн курайманлăхне палăртрĕ тăсланкă салтак.

Михха тилĕрнипе ура çине сиксе тăчĕ. Трифуна тем туса пăрахĕччĕ, Лаврский астутарни тăна кĕртрĕ.

— Ун пиркн кайран калаçăпăр, Михаил Петровнч, халь сапаланма юрамасть.

— Вара мĕн, вăрă-хурах майлисем хĕç-пăшалĕсене илсе тухса кайрĕç. Господин фельдфебель ятлама пуçларĕ. Салтаксем çулса илчĕç те мана та патак çитерсе хăварчĕç, — вĕçлерĕ сăмахне тăсланкă салтак.

Пĕр хушă пурте чĕмсĕрленчĕç. Лаврскипе Михха умне сасартăках Микула сăнарĕ тухса тăчĕ. Иккĕшин те пĕр шухăшах тĕвĕленчĕ: «Эпир ăна пĕтермесен, вăл пире пĕтерĕ». Юлашкинчен Лаврский, шăплăха сирсе, чи кирлĕ сăмахне пусапчĕ:

— Эсир чăн та маттур салтак. Аçупа анну мĕн ĕçлесе пурăнаççĕ сирĕн?

— Анне лавккара сутă тăвать. Атте тавар кайса илет, — чыслă çынсем умĕнче вăтанма кирлĕ мар пек мăнкăмăлланарах хуравларĕ салтак.

— Пит аван. Сире хăвăр ялта çеç мар, хулара та лавкка уçас, суту-илӳ ĕçне Михаил Петрович пек сарса ярас шухăш пырса кĕмен-и?

— Кам пуясшăн мар-ши? Çăтмаха кĕме çылăх чарать теççĕ. Пирĕн те çавах, суту-илĕве аслатыа укçа-тенкĕ çителĕксĕр.

— Енчен тупăнсан? Нумай укçа тупăнсан?

— Манран телейлĕ çын пулас çукчĕ. Халех аттене леçсе парăттăм. Вăл темиçе лавкка уçĕччĕ! — хавасланчĕ тăсланкă салтак.

Лаврский ун сехрине хăпартма шутларĕ:

— Шел те, эсир киле таврăнасси пулмасть. Атăлкассинчи пăтăрмахшăн айăпламасан та, сире турех фронта ярĕç.

Тăсланкă салтак Вăхăтлăх правительствăшăн, хуçашăн тăрăшса патак çинишĕн хăйне тав тăвасса кĕтнĕччĕ. Лаврский астутарни ăна пĕр вĕрилентерсе, пĕр шăнтса пăрахрĕ. Фронта лекесси уншăн вилĕмпе пĕрех.

Тăсланкă салтак хăраса ӳкннне сисрĕ Лаврский.

— Анчах кнле кайма, укçа тупма та май пур, — ытарлă сасă çине куçрĕ вăл.

Тăсланкă салтака чун кĕчĕ. Телейĕ çак таврарах çӳренĕн, ăна халех ярса тытмасан ĕмĕрлĕхе çухатассăн туйăннипе васкаса ыйтрĕ:

— Мĕнле май?

— Пĕтĕмпех хăвăнтан, ху пултарнинчен килĕ. Тăсланкă салтак темле ĕç хушасса сисрĕ. Хăвăртрах пĕлесшĕн:

— Апла мĕн тумалла ман? — терĕ.

— Сирĕн те, пирĕн те пĕр тăшман. Салтаксене илĕртсе кайнă вăрă-хурах пулмасан, эсир чиперех пурăнса ирттерĕттĕр, вăрçă тĕлне те пĕлмĕттĕр. Ун ырлăхĕпе халлехе шăммуна ватнă, ыран-тепĕр кун — вăрçа кăларса яреç. Куншăн тавăрас шутлă мар арçынна çын теме те çук. Эс паттăррнне шанатпăр эпир. Пуçтармалла ăна. Урăх ннхçан та, ннкама та ан тарăхтартăр. Леш тĕнчĕне ăсатмалла. Вара сана çар службинчен хăтарнă хут туса парăп. Михаил Петрович укçапа пулăшĕ.

— Пилĕк пин паратăп! — терĕ ннм шухăшласа тăмасăрах Михха.

Тăсланкă салтак йăлтах ăнланчĕ. Микулана çул çинчен тасатмалла. Ку ун кăмăлне юрăхлă сăмах. Çапах та хака ӳстермелле. Вак-тĕвек сутăç ачи çеç пулин те, вăл хăйĕн тивĕçне çĕре ӳкермĕ.

— Сахал тӳлесшĕн эсир. Эпĕ çамрăк пуçăма шеллеместĕп, — терĕ вара.

Лаврскипе Михха тăсланкă салтак килĕшессе ĕненчĕç.

— Мĕн чул ыйтатăн?

— Вунă пин! — терĕ тăсланкă салтак.

— Паратăп. Анчах сăмахна тытайăн-и?

— Ку ман ĕç, господин Янашов!

— Апла, юмах-сăмах вĕçленнине çирĕплетсе, пĕрер черкке ӳпĕнтерер! — Михха пурне те тултарса пачĕ. Ытларах ӳсĕрĕлнĕ тăсланкă салтака пуш пӳлĕме вырттарчĕç. Хăйсем çеç юлсан, Михха тăвăлса кайрĕ: — Вăт, тӳрĕ те лăпкă тарçă тесе пурăн ăна!

— Кам пирки эсир?

— Илтмĕрĕн-им? Ман кучер çинчен мĕн каларĕ?

— Эп ытлашши тĕлĕнместĕп, Михаил Петрович. Хăй камне вăл чиркури митинграх кăтартрĕ. Пачăшкă патĕнче мана станувуйпа танлаштарчĕ.

— Урăх шеллесе тăмăп. Паянах çăва патне кайтăр! — Михха çавăнтах Трифуна чĕнсе килме хушрĕ.

— Михаил Петрович, эп килтĕм. Лаша кӳлмелле-и? Кучер ним шарламасăр тăнă пулсан, Михха йĕлпĕрсе калаçĕччĕ. Трифун ним пĕлмен, ним сисмен пек айкашни ăна тилĕртсе ячĕ.

— Сăрнай!.. — хаяррăн кăшкăрса пăрахрĕ хуçа. — Лаша кӳлмелле иккен. Ман урхамахсене вăрă-хураха кам парса ячĕ?! Эс мар-и?! Ĕмĕр тăршшĕпе тăрантарса усрарăм. Мăшăрупа вырнаçма йăва туса патăм. Çапла тав тăватăн иккен?!. Юрĕ, хăвна ху ӳпкеле. Паянах тĕрмере пулăн!

— Господин Янашов! — пуçламăш хут çапла чĕнчĕ Трифун. — Тĕрме пирки шухăшларах калаçăр. Халь ĕлĕкхи самана мар. Лашасене илсе кайни вырăнлă. Вĕсем сирĕн мар. Тĕрĕссипе, сирĕн кунта нимĕн те çук. Эсир усă куракан мула çĕршер тарçă ĕçлесе пухнă. Эсир вĕсен вăй-халне сĕлĕх пек ĕмсе пурăннă. Тарçăсем куç уçма пуçларĕç, хăйсем ĕçлесе пухнă мулпа хăйсем усă курасшăн!

— Хуп çăварна, сăрнай! — Михха пукана ярса илсе çĕклерĕ.

Трифун вăр-вар револьверне кăларчĕ:

— Господин Янашов, ытлашши ан ĕрĕхĕр! 

Пукан Михха аллинчен тухса ӳкрĕ.

— Вăт çавнашкал, господин Янашов! — теме систернĕн астутарса хăварчĕ Трифун.

Варвари упăшкине яланхи пекех хаваслăн кĕтсе илчĕ, анчах лешĕ йăшăхнине асăрхасан, сасартăк çуйланчĕ:

— Трифун, мĕн пирки салху эсĕ?

— Хуçа ĕçрен кăларчĕ...

— Ĕçрен кăларчĕ? — ĕненмен пек пулчĕ Варвари. Тата тепĕр сăмах хушса хучĕ: — Мĕншĕн тет?

Трифун тĕппипе каласа пачĕ. Варвари пĕр самант шухăша кайнăн шарламарĕ. Тăн илсенех упăшкине йăпатма васкарĕ:

— Кăларчĕ-тĕк кăлартăр! Урăх ĕç тупаймастăн-им? Пурăнкалăпăр-ха. Эпир тӳсмен сӳсмен çук. Анчах Николай Степановичсен урапи çинчен ӳксе ан юл. Вĕсем пире ырă пурнăçа илсе çйтерессе шанатăп!

Варвари упăшкине апат антарса пачĕ.

...Митинг хупăннă хыççăн Микула трибуна çывăхĕнче хăйне кĕтсе тăракан юлташĕсем патне çитеймерĕ — çулне çамрăк офицер пӳлчĕ. Ку Петров прапорщик пулчĕ.

— Каç салтаксем патне пыни эсир мар-и?

— Эпĕ... Вара мĕн?

— Ман салтаксем ăçта?

— Господин прапорщик, салтаксем ăçтине сирĕнтен лайăх кам пĕлтĕр? — ыйтупах тавăрчĕ Микула.

Микула юптарса калаçни Петрова тарăхтарса ячĕ.

— Хисеплĕ гражданин, ан кутăнланăр! Çĕркаç эсир вĕсене илĕртсе кайнă! — терĕ вара прапорщик команда пама хăнăхнă сассипе.

Микула татах юптарасшăнччĕ, сасартăк çакна аса илчĕ: Хĕрлĕ гвардие ертсе пыма офицер кирлĕ. Мĕншĕн ăна хăйсем май çавăрма тăрăшас мар?

— Господин прапорщик, — витĕмлĕн пуçарчĕ сăмахне Микула. — Эсир кăштах йăнăшатăр. Пĕчĕк ачасене тетте кăтартса илĕртме пулать. Сирĕн салтаксем çăкăр хыттипе çемçине чухлама вĕреннĕ. Хальхи саманапа этем ăраскалĕ пирки каллĕ-маллĕ шухăшлама пултараççĕ. Тӳрех калатăп, сире пăрахса хăварма хăраманскерсем, хăш çулпа кайсан телей тупăнасса ăнланнах ĕмтĕ. Хăвăрах шухăшлăр, пуянсем ĕмĕр тăршшĕпе чухăнсен тирне сӳнĕ, халь çав чухăнсен ачисене хуçасен мулне хӳтĕлеме хĕçпăшал тыттарнă. Эсир мĕн, мул хуçи ачи-им?

Петров «çук!» тейĕччĕ. Ăстăнĕ йăлтах пăтрашни чарчĕ. Салтакĕсем тупăнсан, инкекрен хăтăлма май пур пек сунса: 

— Хисеплĕ гражданин, эп кам ывăлĕ пулни сире кирле мар. Тата хам салтаксен шухăшĕпе те интересленместĕп. Вĕсем ăçтине кăна калăр! — терĕ.

Çын ăсне ик-виçĕ сăмахран чухлама çук та, прапорщик иккĕленнине сисрĕ Микула. Салтакĕсемпе курнăçтарсан, вăл мĕнле çынни лайăхрах палăрĕ. Çавах салтаксен кăмăлĕпе ăстăнне сăнама май парĕ.

— Ака мĕн, господин прапорщик, эпир салтаксене пытарса усрамастпăр. Вĕсемпе курнăçас тесен, сирĕн Энĕшкасси ялне пымалла. Чăрмав темĕр-и?

— Маншăн пурпĕрех халь... Салтакĕсене çухатнă офицерăн суд умне тăмалли кăна юлать. — Чунĕ кӳтнипе калас мар сăмахне персе ячĕ те Петров пуçне усрĕ.

Прапорщик йăшни витĕрех курăнать ĕнтĕ.

— Вăхăтлăх правительство сучĕ умне ăссăр çын кăна çакланĕ. Унтан хăтăлма пĕр çул кăна сирĕн, — терĕ те Микула, лашапа тăваттăн килнине аса илсе, хушса хуче: — Анахвиспе Коля, эсир çурран утатăр пулĕ!

Микулапа Петров тата Натюш лавпа çула тухрĕç.

— Ăçтисем эсир? — пырсан-пырсан ыйтрĕ Мнкула. 

— Çĕрпӳ уесĕнчен. Çавалкасси вулăсĕ тенине илтнĕ-и?

— Илтме мар, пулса та курнă. Энĕшкассинчен хĕрĕх çухрăмра. Аçу-аннӳ мĕн ĕçлесе пурăнать?

Калаçу тĕвĕленсе кайрĕ. Мнкула лашана хăваламарĕ, Петров кунçулĕ пирки ытларах пĕлес килчĕ унăн.

Петров вăтам хресчен ывăлĕ иккен, ултă çул вĕреннĕ хыççăн салтака иличчен ашшĕн хуçалăхĕнче ĕçлесе ӳснĕ. Фронтра аманса та курнă. Прапорщиксен шкулне патша стройне çирĕплетес шутпа мар, офицер пулса чапа тухас ĕмĕтпе кĕнĕ. Микулапа Натюш умĕнче вăл Лаврские ĕненнине те пытарса тăмарĕ. Микула сăмахĕсене илтсен, халăх демонстраци туни чĕрине питех хумхантарнине те палăртрĕ.

Иккĕленмелли çук, большевиксене хирĕç каяс çын мар ку çамрăк. Хăйсем май çавăрса Хĕрлĕ гварди ретне кертсен, пит аванччĕ. Килес çапăçусенче çар ĕçне вĕреннĕ çынсем кирлĕ. Çав ĕмĕтпе Микулапа Натюш Петрова большевиксен партийĕн теллевĕсем çинчен ăнлантарма тăрăшрĕç.



XIX


Кĕтмен çертен прапорщик килсе кĕни салтаксене хăратса пăрахрĕ.

Çакна сиссе, Микула вĕсене Петров ирĕкĕнчен хăтарасшăн хавасланса саламларĕ:

— Сывă-и, юлташсем?!

Салтаксем тăна кĕчĕç. Прапорщик вĕсен командирĕ мар.

— Здравия желаем, Николай Степанович!

— Ну, хăвăра мĕнле туятăр? Энĕшкасси ялĕ килĕшрĕ-и?

— Çав тери лайăх, Николай Степанович!

— Энĕшкасси пек нлемлĕ ял урăх ниçта тупаймăн! — тахçантанпах пĕрле пурăнакан çынпа тĕл пулнăн хуравларĕç салтаксем. 

— Пит аван. Хамăр хушăри ĕçсем çинчен сӳтсе явма вăхăт тупăнать-и сирĕн? Господин прапорщик калаçасшăн.

«Эсир Хĕрлĕ гварди салтакĕсем, хăвăра мĕнле тыткаламаллине чухламалла!» — тесе астутарасшăнччĕ Микула. Кăмăлĕсене тĕпчесшĕн:

— Ну вăт... калаçăр. Эпнр сире кансĕрлемĕпĕр. Наум пичче, пӳрте атя! — терĕ.

— Аслине мĕн тума илсе килтĕр? — çенĕке кĕрсен, хăй канăçсăрланнине пĕлтерчĕ Наум.

— Кĕтӳрен аташса юлнă выльăх пек сĕнксе çӳрет. Хамăр май çавăрсан аванччĕ. Пире офицер та кирлĕ. 

— Салтаксене ертсе тухса кайсан?

— Вара хăйсен ирĕкĕ. Ун йышши çынсем кирек хăçан та çапăçуран пăрăнма пултараççĕ, Эсĕ кил хушшине тух-ха, асăрхакала. Хăрушлăх палăрсан, мана систер.

Петров салтаксемпе тĕл пулсанах, команда парса пăшалĕсене йăттарасшăнччĕ, пĕрле пыма хушасшăнчче. Пурте кунтине шаннăскер, саккăрăн çеç юлнйне курсан, çухалчĕ.

— Ыттисем ăçта?

— Пирĕнтен унтах юлчĕç, господин прапорщик! — терĕ Гриша.

— Халь çук! Ăçта кайнă-ши?

— Пĕлместпĕр, господин прапорщик!

Ирĕксĕрех чĕмсĕрленчĕç. Салтаксен ыйту çине хуравлассинчен урăх тивĕç çук. Прапорщик пушшех çунма пуçларĕ. «Ăçта кайрĕç вĕсем? Хусана-и? Хĕçпăшалсăр пырса кĕме юраманнине, айăплама пултарасса тавçăраймарĕç-ши? Е ăна шанса панă салтаксем таркăна тухрĕç-ши? Нихăш май шухăшласан та, ырри çук. Саккун умĕнче явап тытма лекетех».

— Эсир присяга панине маннă! Эсир таркăнсем! Сире персе пăрахмалла! — хаяррăн кашкăрчĕ вăл ним тума аптранă енне.

— Господин прапорщик, пире халиччен сехре хăпартнипе те çитĕ! Сире те самана уççи-хуппине чухлама вăхăт! — çивĕччĕн тавăрса хучĕ Гриша.

— Мĕнле хăятăн?! — аллине кобура çине хучĕ Петров. Ку ухмах персе пăрахма та пултарĕ тесе, Гриша прапорщик çине сикрĕ. Сывлăш çавăрма ĕлкĕриччен ăна çĕре тăсса ӳкерчĕ. Револьверне туртса илчĕ.

— Вăт çапла, ваше благородие. Эпир присяга панă эсремете тахçанах вырăнтан сирпĕтнĕ. Тата чухăнсемпе çапăçма, пуянсен хутне кĕме никам умĕнче те тупа туман.

Гриша пуçсăрланни, прапорщик ун айĕнче выртни ыттисен хăюлăхне çĕклерĕ, кăмăлĕсене кулăш хускатрĕ;

— Салтак чышки-муклашки мĕн тути калать?

— Чернов, лайăхрах пар ăна! Хĕçпăшалпа хăратмалли йăлана мантăр!

Петров тытакан чире ернĕн чĕтрерĕ. Саккун йĕркинчен тухнă салтаксем тем тума та пултарĕç. Вăл кăравул кăшкăрма та хатĕрччĕ — Гриша сасси пӳлчĕ.

— Тивес мар. Ачи лайăх, таврăнсан, салтаксене чут çеç персе пăрахмарăм тесе мухтантăр.

Гриша ура çине тăрсан, Петров ӳпне çаврăнса выртрĕ, чунĕ кутсе çитнипе тӳсеймесĕр йĕрсе ячĕ. Кунтан усал мăшкăл мĕн пултăр. Перĕнсе вилмелли кăна ĕнтĕ.

Çакна асăрхаса тăракан Наум хыпарласан, Микула салтаксем патне тухрĕ.

— Мĕн пулнă кунта?

— Пире персе пăрахасшăн. Таркăнсем иккен эпир. Каллех хресченсене пулеметпа хăратма илсе каясшăн! — çиллине шăнараймасăр хуравларĕ Гриша.

— Пĕчĕк ача ăсĕ кĕнĕ ăна. Юнтарчĕ те чарăнайми макăрать!

— Аяк пĕрчине шутламаншăн хурланнă! — шӳтлесе илчĕç салтаксем.

— Демьян Петрович, — евĕклĕн чĕнчĕ Микула, — хресченсем мĕн ĕмĕртен асапра пурăнни ним чухлĕ те шухăшлаттармасть-им сире? Аçу-аннӳ тĕ ытла пуяннинех каламастăр-çке?

Микула сасси Петрова пĕр вĕрилектерсе, пĕр шăнтса ячĕ. Хăй ачалла айкашнипе салтаксем умĕнче çеç мар, ун умĕнче те намăса кĕчĕ. Кунашкал чухне мĕн хуравлăн?

Петров мĕншĕн шарламасăр шртниие ăнланчĕ те Микула унăн кăмăлне çавăрма тăрăшрĕ:

— Демьян Петрович, çĕрте йăваланни аван мар. Этем хăй мăнаçлăхне упрама тивĕç. Тăрăр та, пурин çинчен те сӳтсе явăпăр!

Петров аякĕнчен темпе тĕксе ыраттарнăи сиксе тăчĕ:

— Тата мĕн çинчен сӳтсе явмалла сирĕнпе?! Эсир хăвăр мĕн пултарнине мансăрах тунă. Манне çеç мар, салтаксен пуçне те çинĕ. Чип-чипер пурăнаканскерсене илĕртсе салатнă, тепĕр пайне таркăна кăларнă. Таркăнсене мĕн кĕтнине, мана та суд тăвасса малтанах пĕлнĕ эсир. Апла мейĕр, хăвăрах перĕр! — кăкăрне каçăртрĕ вăл.

Прапорщик шанăçне çухатнăран çапла хăтланнине тавçăрчĕ те Микула сассине хăпартарах каларĕ:

— Пирĕн умра кăлăхах сатурланатăр. Айăп пулсан, перекенсем урăххисем пулĕç. Салтаксене мĕнле илĕртни çинчен паçăрах каласа патăм. Кунта юри хăвăр тĕллĕн хăвартăм та, салтаксем сирĕнпе каясшăн маррине кăтартрĕç. Эсир пурпĕр шута хумастăр. Çук, Петров прапорщик, вĕсем таркăн мар. Мул хуçисен саманине тĕп тăвасшăн çапăçма Хĕрлĕ гварди ретне тăнă салтаксем!

— Тĕрĕс, эпир таркăнсем мар!

— Чухăнсемшĕн пуçăмăра шеллемесĕр çапăçма хатĕр! — Микула шухăшне çирĕплетрĕ темиçе сасă.

— Ман сире те çапла калас килет, Петров юлташ: эсир ĕçхалăхне хаяр сунакан çын мар. Сире офицера тухни кăштах пăтраштарнă, çавăнпа эсир хăвăр кам иккенне мана пуçланă. Тăна кĕрĕр те йĕри-тавра сăнаса çаврăнăр: пĕтĕм халăх хĕрлĕ ялав йăтса утать. Пурнăçри тĕрĕсмарлăха пĕтересшĕн, чуралăх сăнчăрне татса, ирĕке тухасшăн алла хĕçпăшал тытса çапăçать. Çавнашкал тапхăрта сирĕн пек çамрăк çын аташса çӳрени питех пăшăрхантарать. Куçăра уçăр, Демьян Петрович! Ĕç-çыннисемпе пĕр харăс утăр!

Салтаксем те Петрова сырса илчĕç:

— Господин прапорщик, кăлăхах турткаланатăр. Николай Степанович тĕрĕс каларĕ. Сирĕн çул пирĕннипе пĕрле!

Петров салтаксем çине тĕлĕнсе пăхрĕ. Гриша ытлашши хăрасах тăманнине, хăйне ирĕклĕн тыткаланине хальчченех сиснĕ, анчах ыттисен çăварĕнчен пĕр хирĕçле сăмах тухнине те астумасть. Халь пурте пĕр кăмăллăи унран кулчĕç, ĕнтĕ чи çывăх тус-йыш пек, пĕрле пулма йыхăраççĕ. Апла вăл, чăн та, офицера тухнипе каппайланса, салтаксен кăмăл-шухăшне туйман. Ак ĕнтĕ вĕсем хăйсен телейне тупрĕç те-и, тен. Петровăн ăçта кĕрсе каймалла? Хусана таврăнмалла-и? Шутламалли те çук. Пĕтĕм отрядне çухатнă офицера кам хисĕплĕ? Суда парсан, кам хăтарĕ? Апла çак паттăр çынпа, салтаксемпе пĕр рете тăрсан аванрах мар-ши?

Микула прапорщик иккĕленнине сисрĕ те татăклăрах шухăшлаттарăсшăн хушса хучĕ:

— Демьян Петрович, салтаксем сирĕн сăмаха кĕтеççĕ. Прапорщик тинех асăрхарĕ — пурте ун çине тинкернĕ.

Ним хуравлама аптранă енне:

— Ман урăх ниçта кайма та çук! — тесе хучĕ.

— Апла мар, Петров юлташ. Ниçта кайма çукран çеç Хĕрлĕ гвардие çырăнакансем кирлĕ мар пире. Унашкаллисем кĕрешӳ йывăрлăхне тӳсеймĕç. Юлташĕсене пăрахса тарĕç. Пире пролетарилле революци тăвас çĕрте вĕçне çитиех большевиксен, рабочисемпе чухăн хресченсен ĕçне парăннă çынсем кирлĕ! — астутарчĕ Микула.

Петров аванмарланчĕ. Хăй йăнăш персе янине туйрĕ.

— Хам ирĕкпех килĕшетĕп! — терĕ.

— Ку урăх сăмах, Петров юлташ, — хаваслăн алă пачĕ ăна Микула.

— Шанатăп, Петров юлташ, хамăр хушăра пĕр-пĕрин çине тапăнмалла текех вылямăпăр! — терĕ Гриша та, ăна револьверне тавăрса парса.

— Эсир калашле пултăр! — килĕшрĕ прапорщик.

— Юлташсем, пирĕн тепĕр пысăк ĕç тумалли юлнă-ха. Çар командирсăр тытăнса тăрайманни пуриншĕн те паллă. Сире те командир кирлĕ, — терĕ юлашкинчен Микула. — Урăх çĕртен ярса парасса кĕтмелли çук. Вăт, кама командир тума шутлатăр?

Салтаксем йĕнчесе тăчĕç. Чăнах, çар пурнăçĕнче пулман япала-çке ку.

— Николай Степанович, — юлашкинчен кăшт эрленерех чĕнчĕ Гриша, — çар командирне аслисем лартаççĕ.

— Тĕрĕс, юлташсем. Патша стройĕнче çар командирне суйламаççĕ. Тата унти командирсем пĕтĕмĕшпе тенĕ пекех çĕр улпучĕсемпе мул хуçисен ывăлĕсем пулнă. Вĕсем салтаксен кăмăлне ним вырăнне те хуман. Эпир пухакан çар йăлтах урăхла... Командира салтаксем шанмалла. Вăт... Калăр ĕнтĕ, кама суйлатпăр?

— Чернова суйлатпăр! — терĕç пулеметчиксем. — Гриша Чернова.

— Юлташсем! — хумханарах чĕнчĕ Гриша. — Мухтанса мар, чăннине калатăп, пулеметпа пересси ман ĕç. Анчах командир пуласси — пачах урăх шут. Çара тытса тăма пĕлекен çын пирĕн хушăра Петров кăна. Ăна çавăншăн верентнĕ. Петров юлташа суйлама сĕнетĕп.

— Юлташсем! — терĕ вара Микула. — Чернов сĕнĕвĕпе эпĕ те килĕшетĕп. Çара ертсе пыма вĕренни кирлех. Кун пирки тата кам калас тет?

— Пирĕншĕн те аван!

— Петров юлташа суйлатпăр! — Микула май кайса шавларĕç салтаксем.

Петровăн кăмăлĕ уçăлчĕ, шӳтлеме хăтланчĕ:

— Ваттисен йăлипе витре эрех лартмаллаччĕ те...

— Авланнă чухне ĕçтерĕн-ха! — парăмра юлмарĕç салтаксем те.

Унтан Гришăна командир заместительне суйларĕç те, Микула тепĕр сăмах пуçарчĕ:

— Юлташсем, Хĕрлĕ гвардие кĕрес текçнсен кашнинех заявлени çырмалла пулать. Ĕçхалăх ырлăхĕшĕн пурнăçăмăра шеллемесĕр çапăçма хатĕррине палăртса кĕçех тупа тăвăпăр. Халлĕхе сирĕн салтак пек мар, хресчен пек пурăнма лекет. Ялта тăлăха юлнă хĕрарăмсем сахал мар. Нумайăшĕ лаша çуккипе çын акса парасса кĕтеççĕ. Лашаллисем ĕлкĕреймен пирки е вăрлăх çуккипе акмасăр та юлчĕç. Пирĕн алăра темиçе лаша пур. Нивушлĕ тăлăх-туратсене пулăшмăпăр?

— Хаваспах акса паратпăр! Ывăç тупанĕсем тахçанах сухапуç тытасшăн çунатчĕç-ха! — шавласа илчĕç салтаксем.

— Эсир çапла каласса шаннă эпĕ, юлташсем. Наум пичче кĕçĕрех кама акса памаллине пĕлтерĕ.

— Ху каларăшле, хăшĕн-пĕрин вăрлăх çук-и, тен? — астутарчĕ Наум.

— Вăрлăх тупас пулать, Наум пичче. Пуянсем йĕри-таврах. Хутора çеç çитмелле. Хресченсен Советне пухăр та, камран мĕн чухлĕ вăрлăх илмеллине палăртăр, кайса тийĕр. Çав хушăра эпĕ Хусана çитсе килĕп.

— Микула пичче, — ирĕксĕртен çапла чĕнчĕ Натюш, урама тухсан, — кĕçĕр каймасан юрамасть-и? Иртнĕ каç та пуçа çытар çине хумасăр ирттернĕ.

Натюш пĕр çемьери çын пек ырă сунни Микула чĕрине ăшăтрĕ. Хăй те çепĕç сăмах каласшăнччĕ, сăмахĕ чĕлхи çине килменрен:

— Натюш хĕрĕм, — терĕ кăна, — иртнĕ каç пуçа çытар çине хуманни темех мар... Кăнтăрла пирĕнпе пĕрле хресченсем демонстрацие тухни, пирĕн лозунгсене йышăнни ывăннине йăлтах сирсе ячĕ. Çак хыпар ытти вулăссене те сарăлĕ, хресченсен кăмăлне çĕклĕ. Канма вăхăт çук. Сире парти ретне илсе ячейка тумалла. Энĕшкассисене çеç мар, вулăсри ытти чухăнсене те пĕр тĕвве пĕтĕçтермелле. Унччен кĕпĕрнери юлташсемпе паллаштарам, ĕç пиркн калаçса татăлар. Пăрахут çине ларсан, тăраничченех çывăрăпăр ак.

Натюш ăшне кĕрсе ӳкнĕ кăвар Микула таврăннăранпа ялкăшсах çунать. Унăн та ытлашши турткаланмалли çук пек. Микула та тăлăх-çке. Ăна та хĕрарăм савни кирлĕ. Çак самантрах чĕринче мĕн пурриие уçайса кăтартасчĕ. Тивĕç сăмах тупăнмĕ. Унăн кăмăлĕ мĕнлине те пĕлме хĕн. Халлĕхе вăл савса юнашар утни те паха.

Микулан çамрăк чухнехи пурнăçие хурлама çук. Ашшĕпе амăшĕ лаша-ĕне усранă, çын патне кивçене кайман. Ашшĕ Энĕшкассинче çеç мар, Ĕнел çĕр общининче те хисеплĕ çын шутланнă. Çавăнпа Микула вăййа-кулла хутшăнма вăтанман.

Сутăнчăксем тыттарнипе Микулан ытарайми арăмне жандармсем асаплантарса вĕлернĕ. Вăл ăна нихçан та манмĕ, çапах чĕри пушанса юлнипе çырлахасшăн мар. Çухални вырăнне урăххине тупма хистет. Натюшпа тĕл, пулнăранпа чĕрн тепĕр хут хускалчĕ. Натюш ăна революциллĕ юхăма хутшăннипе, класлă кĕрешӳре юнашар утма хатĕррипе çеç мар, кăмăлĕпе, çепĕçлĕхĕпе, хĕрарăмлăхĕпе те килĕшет. Çавăн çинчен кăштах систерсен мĕнле-ши?

— Ай, Микула пичче. Çитнĕ-çке эпир? — шарт сикнĕ пек пулчĕ Натюш.

Вĕсем алăран алла тытса утнине туйрĕç. Хăçан, хăшĕ маларах ал тăснине нихăшĕ те тавçăраймарĕ.

Улянасем патĕнче вĕсене Михха кучерĕ кĕтсе ларнă. 

— Мĕн çăмăлпа, Трифун пичче? — ал тытрĕ ăна Микула.

— Ĕçрен кăларчĕ. Явăл пуçĕ, тăсланкă салтак сутрĕ пулмалла, — терĕ Михха кучерĕ. — Сехмет хăй патне чĕнтерчĕ те тӳрех харкашма тапратрĕ. Эпĕ... лешне, эс парса хăварнине, кăларса кăтартрăм та — çĕкленĕ пуканне аллинчен ӳкерчĕ. Пурпĕрех ĕçрен хăваларĕ. Малалла тем тумалла ĕнтĕ ман?

Трифун мĕншĕн канлĕ маррине ăнланать Микула. Ĕçрен кăларсан татăк çăкăрсăр юлас хăрушлăх кама ан кулянтартăр? Урăх çĕре ĕç шырама кайĕччĕ Трифун, анчах вăл халь Атăлкассимче кирлĕ — Микулапа Натюш Михха тарçисемпе паллашма ĕлкĕреймен-ха. Куна Трифун, урлă тума çăмăлрах.

— Трифун, санăн халлĕхе Атăлкассинчех пуласчĕ, — терĕ Микула:

— Хăй тутарнă пӳртрен хăваласан? Арăма та ĕçрен кăларсан?.. — пăшăрханса калаçрĕ Трифун.

Ун енне кайсан, хамăр хута кĕме пултарăпăр. Анчах кун çинчен тепĕр чух сӳтсе явăпăр-ха, халь урăх ĕç пур, Трифун пичче.

— Мĕн-ши?

— Партие кĕрес пирки пĕркун калаçнăччĕ. Çав ыйтупа Хусана кайса килер мар-и?

— Хаваспах, Николай Степанович.



...Уя тухсан, Микула Натюш аллине тытса утнине туйрĕ те пĕр тĕлĕнчĕ, пĕр аванмарланчĕ. Хăйпе юнашар çамрăк та вăй-хăватлă хĕрарăм пыни савăнтарчĕ ăна. Натюш кăмăлĕ те çĕкленӳллĕ. Иккĕшех пулсан, вĕсем пристане йĕкĕр мăйăр пек çитĕччĕç. Пăрахут çинче те уйрăлмĕччĕç. Çук çав, Трифун умĕнче юрамасть.

Атăл хĕррипе утма Услăхалла пăрăнчĕç. Хăйрал вăрманĕ çумĕпе Энĕш айлăмне анчĕç. Çултан инçе те мар шĕшкĕлĕхре шăпчăк юрă шăратать. Çамрăк чухне шăпчăк çăмартине тупса ĕçме кам ĕмĕтленмен-ши? Вара ыйхă питĕ çăмăлланать тетчĕç.

Микуласем кĕтӳ çулĕ вĕçĕнчи ват хурама айĕнчен юхса тухакан çăл тĕлне çитрĕç. Унчченех шут тунăн чарăнчĕç. Выртса ĕçрĕç. Пит-куçĕсене çуса уçăлтарчĕç.

Саларан иртсен талккишпех чул купаланса выртнипе умлăн-хыçлăн утма лекрĕ. Вĕсем чĕмсĕрленчĕç. Атăл яланхи пекех хăй пурнăçĕпе пурăнать. Ав, буксир пăрахучĕ виçĕ баржа кăкарнă, анатран хăпарать. Çăкĕ йывăррипе ураписем янăравсăррăн хӳлтлетсе çаврăнаççĕ. Туран пассажир пăрахучĕ çуталса анать.

— Ĕлкĕреймерĕмĕр, пăрахут иртсе кайрĕ, — терĕ Микула.

— Кирлĕ те мар! — хуравларĕ Трифун. — Вăл Хусана çĕрле кăларать те, пристаньрех йăваланма лекет. Çур çĕрте анаканни çине ларăпăр. Шăп ир çине çитерет.

Хăма тиекен баржăсем вĕçе-вĕçĕн лараççĕ. Кăнтăрлă кунта халăх кăткă пекех хĕвĕшет ĕнтĕ. Халь пĕр çын та курăнмасть. Кунĕпе хăма йăтса сӳсленнĕ çынсем ăçта май килнĕ çавăнта вырнаçнă, ыйха путнă.

Нумаях кĕтме лекмерĕ — Кама тăрăх çӳрекен пăрахут çитрĕ. Микуласем билет илсе кĕчĕç. Тăваттăмĕш класра халăх лăк-тулли. Хăшесем тăсăлса выртнă та хуп турттараççĕ, теприсем ларнă çĕртех тĕлĕреççĕ.

Микулапа Натюш, Трнфун, урайĕнче выртакансем урлă каçа-каçа, пăрахутăн кайри пайне тухрĕç. Кунта никам çукпа пĕрех. Пĕр кĕтесе вырнаçма пулать. Натюш варрине лекрĕ. Микула çумне çапла çыпçăнса çĕр каçсан та сивве туймĕччĕ Натюш. Трифун умĕнче аван мар, çавăнпа:

— Атьăр, шала кĕретпĕр. Кунта шăнса чирлеме те пулать, — терĕ. Микула та унпа килĕшрĕ.

Вĕсем, пушă вырăн шыра-шыра, сулахай енчи стена çумне вырнаçрĕç. Иртнĕ каç куç хупма та ĕлкĕрейменнипе Микула часах çывăрса кайрĕ. Натюш та пуçне ун хулпуççийĕ çине хурсанах ыйха путрĕ.

Тем вăхăтран Микула пăрахут кăшкăртнипе вăранса кайрĕ. Ытти çывăракансем те сике-сике тăчĕç. Хусана çитнĕ те иккен.

Пăрахутран тухсан, Микула тӳрех слоббдара пурăнакан Кузнецов патне каясшăнччĕ. Акă трамвай та чăнкăртаттарса çитрĕ, слобода инçех мар. Анчах çĕрне-кунне пĕлмесĕр ĕçлекен çын патне çапла ирех пырса кĕни аван мар тесе шутларĕ. Губкома кайма та иртерех.

— Акă мĕн, тус-йышсем, — терĕ вара Микула. — Хулана çурран утăпăр. Вырăна çитнĕ çĕре пире кирлĕ çынсем ĕçе те тытăнĕç. 

Натюшпа Трифун хаваспах килĕшрĕç.

Ир еннелле тин лăпланакан пристань шăпах. Çăмăл лавçăсем те пуçĕсене усса кăтăш пулнă. Пассажирсем пырçан кăна лашисене хуланалла çавăраççĕ.

Микула Науççана ĕлĕк те кĕрсе тухкаланă. Унтанпа вунă çул иртнĕ пулин те, кунта улшăнусем пурриех палăрмасть. Хăмаран тунă лавккасем, булка-çăкăр пĕçерекен столовăйсем халь те çавсемех. Юсаман пирки тĕксĕмленнĕ, тунсе каяс пек малалла ӳпĕннĕ.

Çул çинче виç-тăватă лав чупса иртрĕ. Пăрахута ĕлкĕрме васкаççĕ пулас. Чăптасемпе ещĕксем тиенĕ бара-буссем умлă-хыçлăн çӳреççĕ. Хула урамĕ чĕрĕлме тытăннă.

Икĕ хутлă чул çурт тĕлне çитсен, Микула «Губернский окружной суд» тесе çырнине асăрхарĕ. Çурт тăрринче — ăмăрткайăк кĕлетки.

— Ĕлĕк Енелпе Пиш çĕр общинисем утравшăн судлашнă чух çак çурта кĕрсе курнăччĕ, — терĕ Микула утнă май. — Кулăшла та пăшăрханмалла пулчĕ ун чухне. Сехмечĕ, ваккачĕпе уполномоченнăйсем пĕр шутлă пулса, утрава халăхран туртса илме тытăннă. Çакна малтан никам та сисмен. Чугун çул çинче ĕçлекен пĕр вырăс, ăна ĕçсем мĕнле пулса пынине каласа парсан, кунта чее ĕç тунине тавçăрса илнĕ. Çав вырăс вĕрентнипе Ĕнел çĕр общицин пухăвĕнче Миххан ултавне питлеме май килчĕ.

Ир пулçан та, губкбмрисем ĕçе тытăннă. Коридорта çынсем васкавлă утаççĕ, алăксенчен кĕре-кĕре тухаççĕ. Микулапа юлташĕсем, тĕл пулакансене сывлăх сунса, кирлĕ алăк патне пычĕç. Ун çине: «Губком бюро членĕ Кузнецов Л. С» тесе çырнă. Микула алăка шаккарĕ.

— Кĕрĕр, Николай Степанович! — ура çине тăрса ал пачĕ ăна Кузнецов. — Мĕн хыпар пур?

— Хыпарĕ тем чухлех, Леонид Сергеевич... — Апла лар та йĕркипе каласа кăтарт.

— Атăлкассине Хусантан отряд янă пулнă. Хресченсем Сехмет çĕрне валеçме тытăнсан, çав отряд вĕсене хăратса салатнă. Халь Атăлкассинче салтаксем çук.

— Ăçта вĕсем?

— Саккăрăшĕ пирĕн енне куçрĕ. Ыттисем тарса саланнă. Хĕрлĕ гварди отрячĕ тăватпăр. Пирĕн алăра çирĕм винтовкăпа пĕр пулемет пур. Офицерĕ те пĕрлех. Ку ĕçе тума Трифон Гаврилович нумай пулăшрĕ.

— Янашов кучерĕ-и? Пит аван.

— Шанатăп, Леонид Сергеевич, пирĕн отряд татах пысăкланĕ. Вăл Атăлкасси вулăсĕнчех тăрсан та юрамалла пек. Унтан вара Хусана е Шупашкара çитме çывăх.

— Килĕшетĕп, Николай Степанович.

— Ĕнер Атăлкасси пасарĕнче пысăк митинг пулчĕ. Халăх революциллĕ юрă юрласа демонстраци турĕ, большевиксене саламласа, резолюци йышăнчĕ. Акă, вуласа пăхăр, — хут кăларса пачĕ Микула.

— Пит аван, — ырларе Кузнецов, вуласа тухсан. — Хусанта тухакан хамăр хаçатра пичетлеттерĕпĕр.

— Эпĕ те çапла шутлатăп. Пуринчен ытла ак мĕн ĕçпе килтĕм: Энĕшкассинче большевиксен ячейкине тăвасчĕ.

— Ку шухăша ырлама тивĕç, Николай Степанович... Çыннисем пур-и?

— Пур, Леонид Сергеевич: халь çеç асăннă Трифон Гаврилович, Надежда Прохоровна...

— Надежда Прохоровна таврăннă-и?

— Хĕллех таврăннă, Леонид Сергеевич. Митингра эсерсене питленĕшĕн тĕрме çăкăрне тепĕр хут та тутанса пăхнă.

— Ирсĕрсем, — çилленсе кайрĕ Кузнецов. — Куçа-куçăн кĕрешме хăват çитереймеççĕ те ирсĕр йăласемпе усă кураççĕ. Кун пирки халех хаçатсем урлă рабочисемпе чухăн хресченсене пĕлтермелле. Надежда Прохоровна ашшĕ таврăнман-и?

— Çук. Вăл каторгăрах çĕре кĕнĕ.

Икĕ большевик пĕр хушă чĕнмесĕр ларчĕç. Тем вăхăтран тин Микула шухăшне малалла тăсрĕ:

— Тата Наум Васильевич пур. Кӳртăр-и, халех тăваттăн эпир. Вĕсене партие илмелле кăна. Надежда Прохоровнăпа Трифон Гавриловича хампа пĕрлех илсе килтĕм.

— Ăçта вĕсем?

— Коридорта лараççĕ-ха, Пĕрне эпĕ рекомендаци паратăп. Тепĕрне эсир парсан аванччĕ.

— Хаваспах, Николай Степанович. Чунĕпе вĕсем тахçанах большевиксем. — Натюшпа Трифуна чĕнсе кĕртиччен Кузнецов ыйтса пĕлчĕ: — Эс Ванюк çинчен ним те хыпарламарăн-çке? Мĕнле пурăнать вăл?

Микула чĕри ыратса кайрĕ, турех нимĕн те калаймарĕ.

— Ванюка кураймарăм, вăл ялтан тухса кайнă, — терĕ кăна.

— Ăçта?

— Никам та пĕлмест.

Вара Микула, Лукарьепе мĕн пирки çыхланнинчен пуçласа, хăйĕнчен хĕрача çурални, Ванюкпа çав хĕре çураçни, Михха Ванюка Клавьепе мăшăрлантарма тапăнсан, хĕрĕпе ывăлĕ те çухални çинчен каласа пачĕ.

Кузнецов тĕлĕнчĕ, çав вăхăтрах Микулана ăнланчĕ те. Миçе çул курасшăн çуннă ывăлĕ килте çук иккен.

— Ванюкпа тĕл пулайманшăн тарăхмалла ĕнтĕ. Вараха тăсма та сăлтав çук. Тăнсăр-пуçсăр ача мар, хăех таврăнĕ е ăçтине пĕлтерĕ. Клавьепе иккĕшĕ пĕртăвансем пулнине амăшĕ систерни те лайăх. Вĕсем мăшăрланни пур енчен те сиенлĕ пулнă пулĕччĕ...

Кузнецов сăмахне вĕçлемерĕ, анчах Микула вăл мĕн каласшăн пулнине тавçăрчĕ.

— Паçăрах каларăм, çӳресен-çӳресен таврăнĕ, — терĕ Кузнецов Микулана йăпатас шутпа. — Клавье пирки шухăшлама лекет. Хĕрупраç йĕкĕт мар... Тупăнсан, хăвăнтан сирме ан васка.

Микула Трифунпа Натюша илсе кĕчĕ.

— Паллашăр, Леонид Сергеевич. Сирĕн умра — Трифон Гавриловичпа Надежда Прохоровна.

— Надежда Прохоровна, салам! — ал пачĕ Кузнецов. — Сирĕнпе курнăçма телей килнĕшĕн çав тери савăнатăп. Эсир каснă-лартнă Екатерина Прохоровна!

— Çапла, пире пĕр сăнлă теççĕ. Анчах ĕçĕм-хĕлĕмпе аппа çывăхне те пыраймастăп.

— Пирĕн умра сăпайланмасан та юрĕ, Надежда Прохоровна. Эсир мĕн таран хăрушă ĕçре пулнине чухлатпăр. Эсир аппупа танах паттăр революционерка! Пĕтĕм чун-чĕререн шанса сире парти ретне кĕме рекомендаци паратăп!

— Тавтапуç, Леонид Сергеевич! — именерех хуравларĕ Натюш.

Унтан Кузнецов Трифуна ал пачĕ, ăна та парти ретне тăма рекомендаци пама пулчĕ.

— Шаннине тӳрре кăларма тăрăшăп! — терĕ Трифун.

Губком секретарĕ вăхăта ирттермесĕр бюро членĕсене пухрĕ. Натюшпа Трифуна партие илчĕç...

Каялла таврăннă чухне Натюш Микулапа пĕрле Шупашкара каясшăнччĕ. Анчах виççĕмĕш кун хăйсем тĕллĕн пурăнакан салтаксем хушшинче тем сиксе тухĕ тесе шутланăран унăн Атăлкассине анса юлма тиврĕ.

Микула виççĕмĕш класри борт хĕррине тухрĕ, пристаньри Натюша алă сулчĕ.

Кĕçех Натюш курăнми пулчĕ. Микула чĕринче темĕн йăштăр турĕ. Уйрăлни салхуллатрĕ ăна. Анчах ку туйăма вăраха тăсма юрамасть.

Пăрахут Сала тĕлне çитрĕ. Ку вăхăтра хресченсем хăй çутсах лармаççĕ те, çапах пĕр çутă пур. Вăл йаккат килĕнче иккен. Çавăн кил-çурчĕ çӳллĕ сăртра виçĕ чӳречипе Атăл еннелле пăхса ларать. «Пасарти мыскара хыççăн мĕн тума шутлать-ши? Çĕнĕ отряд ярасран сыхланмалла. Шупашкара хăвăртрах çитее çаврăнас та тивĕçлĕн кĕтсе илме хатĕрленес», — терĕ хăй ăшĕнче Микула.

Шупашкара пăрахут шурăмпуç çутипе çитрĕ. Ку вăхăтра хулара нимле учреждени те ĕçлемест-ха. Микула пассажирсем кĕтекен пулĕме кĕчĕ. Пушă вырăн тупса, стена çумне тайăнчĕ те кăтăш пулчĕ.

Ирхине Микула урай çăвакан матрос шавланипе вăранчĕ те хуланалла утрĕ.

Сăрта хăпарсан, куç умне Шупашкар тухса тăчĕг Матросра ĕçленĕ чух вăл ку тĕлтен темиçе хут та иртнĕ. Суту-илӳпе айкашнă вăхăтра ик-виçĕ хут килсе те курнă. Çавăнтанпа хула ним чухлĕ те улшăнман-и, тен. Сылтăм енче, çывăхрах, — чиркӳ. Тăварах — çаврă ылтăн тăрăллă собор. Сулахайра — хĕрарăмсен мăнастирĕ. Ирсĕр ĕçĕсене тӳрĕ çынсен куçĕнчен пытарасшăн пек, йĕри-тавра чул хӳме çавăрнă. Чӳречисене тимĕр решетке карнă. Лерелле йĕркипех пĕр хутлă йывăç çуртсем. Сайрарах икĕ хутлисем те курăнкалаççĕ. Урамĕнче ура сыппи таран тусан, тислĕк.

Кĕсйинче Уляна панă укçа çеç пулин те, Микула пурпĕр çӳç кастарма кĕрсе тухрĕ. Унтан рабочисемпе салтак депутачĕсен Советне шыраса тупрĕ.

Советра та, губкомри пекех, ĕç вĕрет. Вăхаче çавăн пек. Уесĕпех революци тăшманĕсемпе çапăçу пырать.

Председатель пӳлĕмĕнче Микулана çирĕп те вăрăм пӳллĕ, кăмăллă сăн-питлĕ çамрăк кĕтсе илчĕ. Хусанта Кузнецов каласа панинчен ку çын латыш çынни пулнине, вунпиллĕкре чухнех вăл социал-демократсен партине кĕнине, ăна Шупашкара ссылкăна яниие пĕлет вăл.

— Эсир Грасис юлташ-и? — ыйтрĕ вăл çапах та.

— Çавă.

— Сывлăх сунатăп, Карл Янович! — ал пачĕ ăна Микула.

— Салам... Тем, паллаймарăм-ха сире?

— Эпĕ большевик, Атăлкасси вулăсĕнчен. Хушаматăм — Соколов. Губкомра сирĕнпе çыхăну тытма канаш пачĕç.

— Тăхтăр-ха, тăхтăр... Соколов Николай Степанович-и? Пин те тăхăрçĕр пиллĕкмĕш çулта Атăлкассинчи восстание эсир ертсе пынă-и?

— Пĕччен мар...

— Илтнĕ, Николай Степанович. Хусанти юлташсем сирĕн çинчен те каласа панă мана. Паллашма тĕл килнĕшĕн çав тери савăнатăп. Хăçан таврăнтăр?

— Виç-тăватă кун каялла.

— Апла вулăсри лару-тăрупа паллашма ĕлкĕреймерĕр пулĕ-ха?

— Мĕнле калас... Кăштах ĕçе те хутшăнтăм. Ĕнер Атăлкаееинче митинг, демонстраци туса ирттертĕмĕр. Вулăс халăхĕ, большевиксем майли çинчен пĕлтерсе, резолюци йышăнчĕ. Хĕрлĕ гварди пухатпăр. Пирĕн ĕнтĕ çирĕм винтовкăпа пĕр пулемет пур.

— Пит аван.

— Шупашкарти лару-тăру мĕнлерех? 

— Хула халăхĕ эсерсен сĕрĕмĕнчен хăтăлса пырать. Пирĕн Совет çирĕпленнĕçемĕн çнрĕпленет. Нумаях та пулмасть-ха промышленноçпа суту-илӳ ĕçченĕсем валли сакăр сехетлĕ ĕç кунĕ туса патăмăр. Вăхăтлăх правительство органĕсене шалкăм çапнă тейĕн. Хăйсем вăйсăррине пула большевиксем çинчен элек сарма тăрăшаççĕ. Эпир вĕсене пурпĕр пуç çĕклеттермĕпĕр, Кашни митинграх тăрă шыв çине кăларатпăр. Вулăссенче кадрсем çителĕксĕрри кăна хуплать. Çимел вулăсĕнче Муравьев хушаматлă эсер алхасать.

— Муравьев? Сывах иккен, ирсĕр.

— Эсир пĕлетĕр-им ăна?

— Пĕлетĕп çеç мар, Карл Янович,. Революцилле юхăма хам хутшăнтарнăччĕ ăна. Полици аллине лексен, чи çывăх çыниисене сутрĕ.

— Вăт, çав эсремет алхасать те. Кăрмăш вулăсĕнче буржуалла националистсем вăй илнĕ. Большевиксем майлă хресченсемпе чухăнсене сехĕрлентерсе çитернĕ.

— Юрĕ, Карл Янович. Ку вулăссенче большевиксея чăнлăхне сарас, эсерсемпе, буржуалла националистла çӳп-çапсемле кĕрешес ĕçе хамăр çине илетпĕр.

— Пит аван, Николай Степанович.

Вĕсем, калаçăва вăраха тăсмасăрах, пĕр-пĕрне ăнланчĕç. Анчах сывпуллашнă чухне Микула тепĕр сăмахие хушса хучĕ:

— «Чебоксарская правда» хаçат валли материалсем парса хăварасчĕ. Редакци ăçтарах-ши?

Грасис Микулана çӳреттересшĕн марччĕ, хăех редактор пирки илсе юласшăнчĕ. Сасартăк тепĕр ман шухăшланипе:

— Николай Степанович, кунта хăварсан та çавахчĕ. Вăхăт пулсан, редакцие кĕрсе тухни, унта ĕçлекенсемпе паллашни те пархатарлă, — терĕ.

— Хам та паллашасшăн-ха вĕсемпе. Вăхăт тенĕрен, каçхи пăрахут çине пурлĕр ĕлкĕретĕп.

— Тархасшăн, Николай Степанович. Редакцинче те ăна хавассăн кĕтсе илчĕç.

Хăй çинчен нимех те пĕлтермесĕр, Микула вĕсене Атăлкассннче пулса иртнĕ митингпа демонстраци, эсерсем Натюша асаплантарии çинчен каласа пачĕ, мигангра йышăннă резолюцие кăларса хучĕ. Микула ĕнтĕ сывпуллашма та хатĕрччĕ, юнашар пӳлĕмрен çын тухнипе чарăнса тăчĕ.

— Ильин юлташ! Тăхтăр-ха, — хыпăнса ӳкрĕ Микула.

— Мана ăçтан пĕлетĕр эсир? — терĕ халь çеç пӳлĕмрен тухнă çын.

— Эх, Фома Семенович, хăвăра тилографи-мĕнĕпех Кĕчĕере леçнине мантăр-им?

— Тăхта, тăхта... Нивушлĕ Ннколай Степанович?!.

— Шăп çавă.

— Хăçан таврăнтăр?

— Эрне те çитмест-ха. Шупашкарта тус-йышсемпе тĕл пулса калаçма килтĕм те... Ху мĕнле?

— Ку енчен телейлĕ пултăм. Улранса юлтăм. Тĕрлĕ вырăнсенче ĕçлерĕм. Вăрçă тухсанах, салтака илчĕç. Февральти революцн хыççăн çуралнă çĕршыва таврăнтăм.

— Çемье пур-и?

— Какшĕ. Ялта-ха. Пӳрлĕр сана хăна тумасăр ямастăп. Халех столовăя кайăпăр.

— Хаваспах лыратăп, унччен кăштах ĕç пирки калаçар-ха.

— Апла пӳлĕме кĕрĕпĕр!

— Ĕлĕк эçĕ пĕр революцилле юрра чăвашла куçарнăччĕ, ăна халăх хушшинче халь те астăваççĕ. Энĕшкасси пухăвĕпе Атăлкасси митингĕнче, демонстрацинче юрлакансем нумай тупăнчĕç. Тăлмач ĕçне малалла тăсасчĕ. Революцилле юрăсене чăвашла куçарни питĕ кирлĕ.

— Ăнланатăп, Николай Степанович. Айкашса та пăхрăм. — Сĕтел сунтăхĕнчен хут татăкĕсем кăларчĕ Ильин. — Ку акă «Марсельеза», тепри «Смело, товарищи, в ногу...»



Юрахлă пулайрĕç-ши?

Тĕнчипе хĕм-пушар чĕртне эпĕр, 

Коммунизм — пирĕн хĕрлĕ ялав. 

Чурасен сăнчăрне сирпĕтетпĕр, 

Кĕрешӳ — пирĕн чаплă йыхрав. 

Кам чыслă, хастар — пăшал тытăр алла,

Аркантăр шăпи харам пырăн. 

Çĕнер е вилер вăрçса ыррăн — 

Малалла, малалла, малалла!



— Ĕлккен, Фома Семенович! Куншăн тайма пуç сана! — терĕ Микула, вуласа пĕтерсен. — Хаçатра пичетлесе халăх хушшинче сарасчĕ вĕсене. Ял-ялĕнчĕ нота таврашне учительсем пĕлеççĕ. Çавсем ыттисене вĕрентĕç.

— Пархатарлă шухăш, Николай Степанович. Ĕнтĕ столовăя кайăпăр. Эсир апатланма ĕлкĕреймен курăнать!..



XX


Ялта камăн лаша çуккине ахаль те пĕлеççĕ. Вăрçăччен, вăйпитти арçынсем килте чухне, пĕр ятпа та лаша. усрама хăтланакансем пулнă. Арçыннисене вăрçа илсе кайсан, арăмĕсемпе ачисем çеç юлнă килсенче икĕ ятпа та лаша усраймаççĕ.

Наум каçах, çынсем çывăрнчченех, лаша усрайманнисем патне çитсе çаврăнчĕ. Вĕсенчен хăшĕсем ят утине памалла суха тăвакан тупнă. Вунă кил никампа та кнлĕшӳ тăвайман-ха. Вĕсен вăрлăх та çук. Хăйсем валли те çăнăх юлман пиркн хутаç çакса тухасси патне çитнĕ.

Наум Микула хушса хăварнине пĕле тăркачах аптраса ӳкрĕ. Хăйсен лашисемпе пĕр вăхăтрах пилĕк килĕнне сухалама тытăнĕç. Ыттисен çĕрĕсене сухаличчен вăхăт вăраха тăсăлать, тырă тухăçлă пулас шанăç çухалать: Мĕн тумалла? Юлашкинчен Улянапа канашлама тĕвтурĕ.

Уляна пӳртре пĕчченех юлчĕ те яланхи пекех тунсăхлама, Наума кĕтме пуçларĕ. Манукĕсем ӳссе çитĕннĕ май уйрăлас тапхăр çывхарнипе ăна пĕртен-пĕр çывăх çын кирли сисĕнет. Кĕтнĕ пекех, кĕçех Наум çитрĕ.

— Килех, тĕпелерех ирт, — кăмăллăн чĕнчĕ Уляна. Наум чĕри те Улянаннипе пĕр каварлăн варкăшрĕ.

«Уляна, хамăра хамăр тарăхтарнипе çитмест-ши? Ма пĕрлешес мар? Кам чарать пире?..» — тесшĕн тем чул та çуннă вăл. Чĕлхи çинчен халь те çав сăмахсем сирĕлмеççĕ. Хăю çитереймен пирки ассăн сывласа ирттерчĕ. Уляна çав-çавах лăпланаймарĕ:

— Çиес-ĕçес килмест-и?

— Çиес килсен, хамах калаттăм, Уляна. Паян кунĕпех салтаксемпе апатлантăм та выççине сисмерĕм.

— Эппин...

— Эп санран ăс ыйтма килтĕм, — сăмах пуçарчĕ Наум.

— Мĕн-ши тата?

— Николай Степанович лаша çук çынсене пулăшма хушрĕ. Вĕсем самаях йышлăн иккен. Хăшне-пĕрне хамăр лашасемпе акса парăпăр. Ыттисене ĕлкĕриччен ытла кая юлать. Вĕсен вăрлăх та çук. Нушаран хăтарма мĕнле май тупас-ши?

Уляна халь çеç тăна кĕнĕн тӳрленсе ларчĕ. Пуçне çĕклерĕ. Яланхи пекех витĕмлĕ каласа хучĕ:

— Ман шутпа, акса пĕтернисене чĕнмелле. Пурне те чулран туман вĕт, çын нушине ăнланакансем тупăнĕç. Пĕрисене хамăр акса парăпăр. Кольăна е Анахвисе ыранах кăларса ярăп. Ирхине лашаллисене пух та каласа ăнлантар.

— Ăс панăшăн тавтапуç, Уляна, çапла тăвăпăр та.

— Атя, ăсатсах ярам. Вĕсем кил хушшине тухрĕç.

— Ырă каç пултăр, — уйрăлас килмерĕ Наумăн.

— Чипер кайса çывăр, — çавнашкалах ырă сунчĕ Уляна та.

Наумăн çывăрас шухăш мар-ха. Улянаран уйрăлса хумханни лăпланайманччĕ, ыран суха тума лаша таврашсем кирлине аса илчĕ. Кĕçĕрех хатĕрлесе хурсан, аванччĕ.

Наум, хунар çутса, ампарăн иккбмĕш хутне хăпарчĕ. Тăватă лаша кӳлмелĕх тавраш вĕр-çĕнĕ лекех, йăрхахра çакăнса тăраççĕ. Наум малтан икĕ сӳсменне илсе анчĕ. Михха лашисене тăхăнтарса пăхрĕ, юраççĕ. Тепĕр иккĕшне йĕнерленĕ лашасене тăхăнтарчĕ. Пысăкрах иккен. Кивĕ михĕ тупса, сӳсменсем çумне шалтан çĕлесе лартрĕ.

Çакăнпа кĕçĕрхи ĕç вĕçленнĕ тесе, кĕлет умнех выртса çывăрчĕ.

Салтаксем ирех тăрса тирпейленчĕç. Наум паçăрах ура çинче иккен. Такамран икĕ сухапуç туртса килме те ĕлкĕрнĕ. Тепĕр икĕ çынни хăйсем тупма пулнă.

Апат хыççăн, виç лашине сухапуç кӳлсе, иккĕшне ут тавраш тăхăнтарса, салтаксем кил хушшинчен тухрĕç. Наум вĕсене кама пулăшмаллине кăтарта-кăтарта хăварчĕ.

Ял ытла та чухăнне Гриша Энĕшкассине килсе кĕрсенех асăрханăччĕ. Хăй те пуян çын ачиех мар та, ял тени çак тери пуласса шухăшламан. Наум ăна хура пӳртсенчен пĕрин умне илсе пырсан, унăн чунĕ пушшех кӳтрĕ. Кил хушши тавра хуралтăсем. Тĕл-тĕл тăррисем шăтнă. Пӳрчĕпе кĕлечĕ те кивелнĕ, çивиттисем тăпра теслĕ. Хапха вырăнĕнче карталăк кăна. Кил хуçисем хирĕç тухманнипе вĕсене чӳречерен шаккаса кăларасшăнччĕ, анчах Гриша пӳрте кĕрсе курасшăн пулнипе лашине вĕрлĕкрен кăкарчĕç.

Сĕтел умĕнче тăрмашакан çамрăк арăм Натали, карталăк умне лаша çитсе чарăннине асăрхайман пекех, алăкран çын кĕнине те сисмерĕ. Çакă Гришăна пӳртре мĕн пуррине сăнама май пачĕ. Мăрьесĕр кăмакаран тĕтĕм тӳрех пӳрте тухнипе стенасем хуп-хура. Пĕчĕк чӳречерен хĕвел пайăркисем сахал сăрхăннипе пӳрт ăшчикки пушшех кичем. Пурпĕр çакăнта та куçа савакан тĕссем пур. Натали ăна вăй çитнĕ таран таса тытма тăрăшни палăрать. Урай, урлă сак, тенкел хăмисем хырса тасатнипе сăрланăн курăнаççĕ. Сĕтел хушшинче пĕринчен тепри пĕчĕкрех тăватă ача. Шур çӳçĕсене хăрăм тĕссĕрлетеймен — йăран çинчи купăста пуçĕсем пек лараççĕ вĕсем. Аслинчен юлнă кĕпене кĕçĕнреххине тăхăнтартнипе шалпар та вăрăм çанăран кашăк тытнă алăсем курăнаççĕ.

Гриша чунĕ тăвăлса хăпарчĕ. Ылханлă самана халăха йăлтах чухăна хăварнă çав.

Алăк патĕнче ют çын пуррине чи малтан Наталин аслă ывăлĕ асăрхарĕ.

— Анне, салтак килнĕ, — терĕ вăл.

Ытти ачисем те сасартăках яшка сыпма чарăнчĕç. Ялта салтаксем пуррине ĕнерех пĕлнĕ вĕсем, тĕл пулман кăна.

Натали алăк енне çаврăнчĕ. Пĕчĕкрен нушаллă ӳснĕ пулин те, çамрăк чух Наталин питçăмартисем тулли те çавракаччĕ, кăвак куçĕпе йĕтĕн пек çӳçĕ такама та илĕртмеллеччĕ. Юратса пĕрлешнĕскерсем, упăшкипе иккĕшĕ те хăйсене телейлĕ шутлатчĕç. Вăрçă тухсан, мăшăрне илсе кайрĕç те, Натали тăватă ачапа тăрса юлчĕ.

Алăк патĕнчи салтака курсан, Натали хăйсем чухăннинчен вăтанса куçне пытарчĕ:

— Килех, — вашаватлăн сĕтел хушшине ларма чĕнесшĕнччĕ вăл, тирĕкре çусăр серте яшки кăна иккенне аса илсе, шарламарĕ.

Кил хуçи арăмĕ хумханнине сиссе, Гриша та аванмарланчĕ. Кусен чухăнлăхĕшĕн хăй те айăплă пек туйса, хуллен сăмах хушрĕ:

— Сухапуç кӳлсе килтĕм, ани ăçтине кăтартаймăр-и? Каç Наум сăмахне Натали ĕненсех кайманччĕ. Чăнах ăна пулăшма шутлаççĕ иккен.

— Халех! — килĕшрĕ çамрăк арăм. Çавăнтах ачисене хушрĕ: — Апат çисен чашăк-тирĕке çума ан манăр. Шыв кӳрсе лартăр.

Сухапуç кӳлнĕ лашине çавăтнă Коля пус хапхи патĕнче Наталисене хуса çитрĕ.

— Гриша, мĕнле пурăнатăн?

Пулеметчик Атăлкассинчен килнĕ чухнех Кольăпа туслашначчĕ. Анчах ун чухне ăна Кольăн аппăшĕ — Анахвис ытларах хумхантарчĕ. Хĕре самантлăха çеç курчĕ вăл, çапах чĕрере ăшă туйăм хĕмлене пуçлани сисĕнет. Çавăнпа хаваслăн хуравларĕ:

— Пит аван. Ху мĕнле?

— Сиккипе!

Çул юпленнĕ çĕрте Гришăпа Натали Хăйрала каççи еннелле пăрăнчĕç. Харпăр хăй шухăшне путнипе пĕр хушă шарламасăр утрĕç. Юлашкинчен Гриша сăмах пуçарчĕ:

— Сирĕн те упăшка вăрçăра-и?

— Çавăнта, — çирĕплетрĕ Натали. — Çав шуйттан вăрçиех пуçа çиет. Ашшĕ килте чухне хамăра хамăр пурăнкалаттăмăр. Лаша чунĕ те тытнă. Ачасене выçă вĕлерес килмерĕ, сутма лекрĕ. Халиччен вăрлăх тупкаланипе улăх утилле е çурмалла актараканччĕ. Кăçал кăялла тавăрса параймасран хăраççĕ. Вăрçа тӳссе ирттересчĕ. Ачасене упраса хăварасчĕ.

Гриша пĕтĕм чунĕпе Наталие ăнланчĕ. Кĕсйинче укçа, пӳлминче тыра пулсан, пĕр сăмахсăрах чухăнсене кăларса парĕччĕ те нушаран хăтарĕччĕ.

Хăйрал çырми урлă каçсан, сылтăмалла пăрăнчĕç. Акнă ăнасем хушшинче сухаламанни таçтанах паларать.

Сухалама пуçласа пĕрре те çаврăяма ĕлкĕреймерĕ Гриша — йăран çине куракĕ, чани, шăнкăрчи туллиĕх вĕçсе анчĕç. Тăван çĕрĕ çинчи пекех туйăннипе Гриша тутине хавассăн чăплаттарчĕ:

— Ну-у, йăран тыт...



Хурал пӳртĕнче хресченсен Совечĕн ларăвĕ. Унта Наумпа Анахвис тата акса пĕтернĕ лашаллă хресченсем пухăннă.

— Çапла шутларăмăр эпир, ялйышсем, — сăмахне пуçарчĕ Наум. — Пилĕк килĕнне салтаксем хăйсен лашисемпе сухаласа, акса параççĕ. Теприне Уляна акса паратăп терĕ. Коля Вахтăр Ваçик анине сухалама кайнă та ĕнтĕ. Тата тăватă кил юлать, кам сухаласа парĕ-ши вĕсене? — Хресченсем ĕнсисене хыçкаларĕç. — Хамăр ял çыннисем-çке. Пĕр-пĕрне пулăшмасан, кам пулăшĕ пире? Ашшĕсем вăрçăра, ачисем выçă.

Тăлăх арăмсене шеллекенсем пурах ĕнтĕ. Хăйсен те ывăлĕ е тăванĕ вăрçăра-çке. Пурпĕр ахаль никамăн та ĕçлес килмест. Хуралтă тунă, утă кӳнĕ, виле пытарнă чухне пĕр-пĕрне яланах пулăшаççĕ те, суха тăвасси мĕн ĕлĕкрен урăх шут. Уншăн яланах улăх утине пама тивнĕ. Халь асăннă чухăнсем, вăрлăх пулсан, суха тутарас пирки хăйсем те пырса калаçĕччĕç. Вăрлăх çук япала чĕлхене уссăр якатни кăна.

— Сухаласси темех мар, анчах мĕнпе шуратса хăварĕç? — сăмах хушрĕ пĕр хресчене.

— Вăрлăхне тупăпăр.

— Вăрлăх пулсан, мĕнле унта... Хăйсемпе калаçса татăлмалла.

— Ĕçшĕн тулесси ялпа пĕрле. Улăх утине эпир те паратпăр, — терĕç лашасăррисем.

— Мĕнле, килĕшетĕр-и? — лашаллисенчен ыйтрĕ Наум.

— Эп утăсăрах сухалатăп! — терĕ кайра лараканни. — Унăн пĕр ят утипе пуяймăн. Иçмасса, суттăр та ачи валли кĕпе илсе патăр! 

Çак сĕнӳ ыттисене те парăнтарчĕ. Тӳлевсĕрех акса пама килĕшрĕç.

Микула таврăнни, юнкун пасарĕнче вăл Лаврские ухмаха тăратса хăварни Павăла калама çук тарăхтарчĕ. Арманĕнчен çăнăх илсе кайнине пĕлсен, пăшăрханнипе ухмаха тухас патнех çитрĕ. Арăмĕпе иккĕшĕ çĕр хута кулянса выртрĕç. Чăнах, салтаксем килсенех, кирек ăçта та йĕркелĕх палăратчĕ. Хирĕçекенсем лăпланнăччĕ. Халь ак каллех пăтăрмах тапранчĕ. Пуринчен ытла салтаксем саланни тарăхтарчĕ Павăлпа арăмне.

Хĕрĕ кăна вăрă-хурах утаманне качча кайса кăмăлне хуçнă хыççăн ашшĕ-амăш хуйхине ним вырăнне хуми пулчĕ. Каç Атăлкассинчен таврăнчĕ те тӳрех выртса çывăрчĕ. Ирпе тăнă-тăманах Елюк тухса каясшăнччĕ, пӳрт умне лав шăлтăртатса çывхарни ăна чарса тăратрĕ.

— Атте, кам унта?

Павăл та апат çимесĕрех Улитин патне вĕçтересшĕнччĕ — епле пулсан та Микуласене тавăрмаллах. Анчах прапорщик килсе çитни пĕр тĕлĕнтерчĕ, пĕр хăратса пăрахрĕ. Виç-тăватă кун маларах килнĕ пулсан, Петрова вăл хаваспах йышăннă пулĕччĕ. Пуян çын ачи-и е чухăнăн — офицер офицерах, ун йышшисем мĕн ĕмĕртен хисепре. Халь Павăл хăй съездра тӳпелешнине аса илчĕ — офицер ăна тытса кайма килчĕ пулĕ тесе шутларĕ.

— Прапорщик пек курăнчĕ, — сехĕрленнине пытараймарĕ Павăл.

Елюк валли темле ырлăх çитнĕн туйăнчĕ. Вăл яланах прапорщикпа курнăçасса кĕтнĕ. Мĕн ĕçпе килет-ши? Елюк хăвăрт чăлана кĕрсе çухалчĕ.

Кĕтмен хăнасем мĕн ĕçпе килнине пĕлмен Павăл прапорщика евĕклĕн йышăнма тăрăшрĕ:

— Хисеплĕ Демьян Петрович! Килĕрех, килĕрех! Петров Михха патĕнче Павăлпа тĕл пулнă, черкке те шаккаса ĕçнĕ. Çавăнпа вăл, хăй мĕншĕн кнлнине мансах, кăмăллăн саламларĕ:

— Здравия желаю!

Прапорщик тус пек хăтланни Павăл кăмăлне уçрĕ. Петров кил хуçине сывлăх сунса саламлана хушăра капăр кĕпине тăхăнма ĕлкĕрнĕ Елюк чăлантан тухрĕ.

— Пирĕн патра хăнасем пур-çке! — терĕ вăл.

Петров çаврăнса пăхрĕ те пĕр тĕлĕнсе, пĕр çухалса кайрĕ. Чăлăн алăкĕ патĕнче ытарайми илемлĕ хĕр тăрать. Куçĕсем илĕртӳллĕн кулăççĕ. Прапорщик хăй те сисмерĕ — атă кĕлисене шаклаттарса илчĕ те Елюк аллиие пырса чăмăртарĕ. 

Елюк чĕри çулăмланчĕ. Мĕншĕн ку тĕлпулу улах вырăнта пулмарĕ-ши, кăмăлĕнче мĕн пуррине вăл ним вăтанмасăр пĕлтернĕ пулĕччĕ. Ним тума аптранипе Елюк ашшĕпе амăшне ӳпкелесе илчĕ:

— Хаклă хăнана ма тĕпеле йрттерместĕр?

Павăл сасартăк çакна аса илчĕ: пурнăçĕпе мулне пăлхавçăсенчен хӳтĕлес тесе, хĕрне влаçра тăракан çынпа мăшăрлантарнăччĕ. Уншăн кайран тем чул та хуйхăрчĕ вăл, урăх кунашкал йăнăш пуласран сыхланма шутларĕ. Халь салтакĕсене çухатса хисепрен тухнă прапорщик çумне çыпçăнма хăтланнăшăн Елюка хăтăрса пăрахасшăнччĕ. Хăнасем мĕн сăлтавпа çӳренине тавçăрайманнипе усал кăмăлне пытарчĕ.

— Тĕрĕсех, хĕрĕм... Хаклă Демьян Петрович, йывăра ан илĕр, тархасшăн. Тĕпелелле иртĕр-ха. Варуç, сăмавара лартса яр!

Кил хуçисем тараватлă йышăннн Петров кăмăлне йăлтах çемçетрĕ. Вăл тĕпеле иртме те, çав хушăра хĕрĕпе çывăхрах паллашма та хатĕрччĕ, Наум сăмаха хутшăнни пӳлчĕ:

— Тĕпеле иртме, сăмавар умĕнче саркаланса ларма вăхăт çук!

Петров сасартăках хăй ăçтине, кунта мĕн ĕçпе килнине аса илчĕ. Ытлашши татсах пулмасан та, Наум шухăшнех çирĕплетрĕ:

— Эпир васкатпăр!

— Апла мĕн çăмăлпаччĕ-ши? — сехĕрленчĕ Павăл.

— Ялти тăлăх-туратсен акса хăварма вăрлăх çук. Вăрлăх патне килтĕмĕр.

Павăлăн çилли чашкăрса хăпарчĕ. «Ĕнер çăнăх илсе кайнă. Паян каллех çаратасшăн. Тухса кайăр!» — тесшĕнччĕ вăл. Тăнĕ-пуçĕ çухалманнипе тепĕр май шухăшларĕ: «Çиллентерсен, ыррине курăн-и вара? Вăйпа тиесе кайсан мĕн тăвăн? Салтаксем саланнă çеç мар, прапорщик та вĕсен енне куçнă ав. Хамăрăннисем татăклах вăй иличчен тĕке май шăлсан аванрах пулĕ. Пĕр лавпа çеç килнĕскер, вăрлăхне тем чухлех илмĕç.

— Эпе мĕн ачаран ялпа пĕрле пурăнма хăнăхнă. Пулăшма яланах хатĕр. Вĕсен упăшкисем, ачисем пирĕншĕн те юн тăкаççĕ вет. Анчах мĕнле вăрлăх, миçе пăт кирлĕ?

— Вунпилĕк ятçĕрне акса хăвармалăх!

— Ха-а, вунпилĕк ят çĕрне акмалăх çеç иккен! Эсир мĕн, ман пĕлĕтрен çуса тăрать тетĕр-им?! Вăтăр-хĕрĕх пăт ман патăмрă вуник хунарпа шырасан та тупаймăр. Тата мĕншĕн ман çеç памалла? Е Касмухха Элекçейĕн пӳлмисем пушă тетĕр-и?! Мĕншĕн Михаил Петрович патне каймастăр? — Сехмет ятне çынсен умĕнче усаллăи асăннипе хăраса ӳкрĕ Павăл, чĕлхине çыртрĕ. Наумсене витерейменнине сиссен, паттăрланса хушса хучĕ: — Тепĕр тесен, ман пата, ял комиссарĕ патне, мĕнле кĕрсе пусмăрлама хăятăр?! Тухса кайăр!

Павăл çăмăллăнах вăрлăх парасса кĕтмен Наум. Малтан кăмăллăн хăтланни кăна тĕлĕнтернĕччĕ. Чухăнсене ним вырăнне хуман çын пек калаçма пуçлани сатурланма пулăшрĕ:

— Кăлăхах хăвалатăн. Эпир ĕçе вĕçлемесĕр кайма килмен. Тата эсĕ те комиссар мар. Энĕшкасси халăхĕ сана ĕнер комиссартан кăларчĕ. Ĕçхресченсен Советне туса хучĕ. Ялти власть халь çав Совет ирĕкĕнче. Вăл санран вăрлăх илме приговор йышăнчĕ. Акă, вула! — терĕ те Наум кĕсйинчен хут кăларса пачĕ.

Павăл Наум суйманнине ĕненчĕ. Тата пысăкрах инкек сиксе тухассăн туйăннипе халсăрланса, пукан çине ларчĕ.

— Хирĕçсе хăвнах сиен кӳретĕн. Касмуххасемпе Сехметсене çĕнтерме вăй çителĕклĕ пирĕн. Куна ĕнер хăвăр та куртăр пулĕ. Мирлĕн килĕшнине ним те çитмĕ. Тата вăрлăха пĕтмелле мар, кивçенле илеççĕ.

Петров та Наум хутне кĕрсе сăмах хушмаллине ăнланчĕ, анчах хуçа хĕрĕ куç умĕнчипе аптраса тăчĕ.

Вăрлăх тени Елюкшăн ннм те мар. Ашшĕ мулне упрасшăн вăл çамрăк ĕмĕрне сая янă. Халь кусене харкаштарса ярсан, офицера нихçан çавăраймăн.

— Атте, — хумханарах та каялла чакма шутламан сассипе кастарчĕ вал, — санран тĕлĕнес килет. Паçăр çеç: «Мĕн ачаран ялпа пĕрле пурăнма хăлăхнă, пулăшма хатĕр», — терĕн. Усал ят нлтиччен килĕшесчĕ те хăнасене сĕтел хушшине лартасчĕ.

Павăл пуçне çĕклесе чăр! пăхрĕ. Хĕрĕ çак териех хăюлланасса кĕтменччĕ вăл. Çитменнине, Елюк тĕрĕс астутарнăн туйăнчĕ, анчах офицера тухса кайма ыйтнă хыççăн Павăл мирлешме аптраса чĕлхине çыртрĕ.

Елюк чухăнсен хутне кĕни Петрова чĕрĕлентерчĕ.

— Павел Платонович, — çнне тăрсах чĕнчĕ вăл, — Елюк сăмахне ăша хывăр. Наум пичче калашле, турткалашса тăнипе вăрлăх парасран хăтăлаймăр. Килĕшĕр те, ĕçе пĕттĕр!

— Кирек мĕн пулсан та, ун чухлех параймастăп! Ыттисем мĕншĕн манран телейлĕрех? Е вĕсем тырă акмаççĕ-и?

— Миçе ят çĕрне акмалăх пама пултаратăр? — Павăл парăннине сиссе ыйтрĕ Наум.

— Пилĕк ят çĕрне.

Наум Павăл мăнкăмăллăхне хăпартма шутларĕ:

— Вунпилĕк ят çĕрĕнчен çуррине акмалăх паратăрах. Кирек мĕн каласан та, эсир Касмухха таврашĕ мар. Вĕсемпе танлаштарса, хăвăра пĕчĕке ан хурăр! — Прапорщика йыхăрчĕ: — Демьян Петрович, кӳрше çитсе килер-ха!

Ыттисем пăтĕнче Петров телĕнмелле çирĕп тăчĕ. Çавна пула юлашки ят çĕрĕсене акмалăх вăрлăх парасси çинчен хăвăрт калаçса татăлчĕç.

Каялла таврăнсан, Павăл вĕсене йăлтах парăннăн кĕтсе илчĕ. Сĕтел çннче сăмавар чашкăрса ларать. Апат-çимĕç те хатĕр. Хĕрĕпе ашшĕ-амăшĕ хушшинче харкашу пулса иртннне, Елюк пурпĕр çирĕп тăнине çеç Наумсем пĕлеймерĕç.

— Пирĕн çăкăр-тăвара астивсе пăхăр-ха ĕнтĕ, — сĕнчĕ Павăл.

Кил хуçи ырă кăмăлтан мар, çитменнине, прапорщика кăна сăйласшăннине паçăрах сисрĕ Наум:

— Демьян Петрович, эсир хăналанма пултаратăр. Ман вăрлăха паянах илсе кайма ĕлкĕрмелле! — терĕ.

Петров Елюк кăмăлĕшĕн сĕтел хушшине ларасшăнччĕ. Лешĕ халь те ун çинчен куçне илмест-çке. Наум сăмахĕ эрлентерчĕ ăна.

— Вăхăт çуккине хам та пĕлетĕп, Наум пичче! — йăкăсланса хуравларĕ вăл. Кил хуçисен умĕнче айăпне каçарттарасшăн пек, евĕклĕн хушса хучĕ: — Ырă суннăшăн тавтапуç. Анчах эпир ерçместпĕр. Васкамалла!

— Мен тăвас тетĕн, хăвăрăн ирĕк, — пит-куçне пĕркелерĕ Павăл. Тĕрĕссипе, çак самантрах тухса кайма шутланăшăн савăнчĕ. Пурпĕр тепĕр сăмах каларĕ: — Иртнĕ-çӳренĕ чухне пирĕн тĕле ан манăр.

— Асра тытăпăр, Павел Платонович! — Ытахальтен пек сăмах пачĕ те Петров малтан хуçисене ал тытса сыв-пуллашрĕ, вара Елюк аллине çăтăр чăмăртарĕ. — Чипер юлăр.

— Чипер мар, куренсе юлатпăр. Хатĕрленĕ çимĕçе те тутанса пăхмарăр! — пит-куçĕпе илĕртсе ӳпкелерĕ Елюк.

— Тепĕр чухне килĕпĕр, — терĕ Петров.

Кил хушшинче Павăл ампар алăкне уçрĕ. Вăрлăх тултарнă михĕсене йăта-йăта урапа çине тиерĕç.

Хăйсем тĕллĕн çеç юлсан, Павăл пушшех тăвăлчĕ. Мĕнле тӳсĕн вара — салтаксем çеç мар, прапорщик та Микула май çаврăннă.

Наум самай хушă чĕмсĕрленсе пычĕ. Петров куçĕ умĕнчен Елюк сирĕле пĕлмерĕ. Илемĕпе, чухăнсен хутне кĕнипе килĕшрĕ вăл ăна. Шел, чун каниччен калаçма май килмерĕ. Петров тӳсеймерĕ, шухăшĕнче мĕн пуррине Наума систерчĕ.

— Павел Платоновичăн хĕрĕ чаплă иккен... — терĕ.

— Хăш енчен? — ыйтрĕ Наум.

— Хăвăр курмарăр-и, ашшĕне хирĕç кайсах вăрлăх парасшăн пулчĕ.

Павăл хĕрĕ Наума та тĕлĕнтерчĕ. Прапоршик Елюка

ырлани вара шухăша ячĕ. «Пĕр-пĕрне кнлĕштереççĕ пулас. Офицер пулсан та, Петров пуçĕнче çил вылять-ха. Путсĕр çын хĕрĕпе çыхланса вăл хăйне пĕтерĕ, çавăнпа ăна çийĕнчех сивĕтмелле».

— Хĕр пулнă та — пĕтнĕ! — татса хучĕ вара Наум.

— Пĕтнĕ?! — ăнланаймарĕ Петров.

— Хер мар вăл, качча тухнă. Петрова ку сăмах минретсех ячĕ.

— Кама тухнă вăл? Упăшки ăçта?

— Ун упăшки Пакăш ращинчи вăрă-хурах. Куна вулăсĕпех пĕлеççĕ. — Наум Ваймистров çинчен, вăл мĕнле авланни, Энĕшкасси çамрăкĕсем вăра-хурахсене йĕрлесе тытни çинчен каласа пачĕ.

Петров Елюкран писес вырăнне чĕрипе унпа çывăхланчĕ. Ашшĕ-амăшĕ хĕрне пачах та юратман йĕкĕте качча панă пирки ĕмĕр тăршшĕпех куççуль юхтаракан сахал-им? Елюк та ирсер йăла мăшкăлĕ пулнă-мĕн.

— Павел, Платонович хĕрĕ телейсĕр иккен... — терĕ вара, ассăн сывласа.

Петров Елюкран йĕрĕнме мар пушшех ун майлă пулма тăрăшни палврчĕ.

— Эсремет хĕрĕшĕн ытлашши ан хыпăн, — терĕ вара Наум, — вăл вунă хут качча тухса вунă хут тăлăха юлсан та телейне çухатмĕ. Сан пуçа вăл асамласа ухмаха ертесрен хăрушă вара.

Петров лайăхмарланчĕ те:

— Эп хама çăмăллăнах тăллама ирĕк памăп! — тесе хучĕ.

Яла кĕнипе вĕсен калаçăвĕ вĕçленчĕ. Хăйсем вырнаçнă киле çитрĕç, вăрлăхне пушатса хăварсан, хутора васкарĕç.

Кĕçех каç пулчĕ. Салтак-сухаçсем таврăичĕç. Кунашкал ĕç нумайранпа туманскерсен хул-çурăмĕ ыратрĕ пулин те, кăмăлĕсем савăк: тăлăх арăмсене пулăшнă-çке вĕсем?

Кĕтмен çĕртен тăсланка салтак килсе кĕчĕ те, пурте тĕлĕнчĕç.

— Сударков, мĕн шыраса çӳретĕн эс кунта? — командир тивĕçĕпе малтан Петров чĕнчĕ.

— Господин прапорщик, — макăрса ярас пек йăлăнчĕ. тăсланка салтак, — эпĕ снрĕн умра та, юлташсем умĕнче те питĕ айăплă. Тĕрĕсех хĕнерĕç мана. Шăпам манăн сяренннпе пĕрле пулмалла. Эпĕ, ăссăрскер, хирĕç кайрăм. Халь йăлтах ăнлантăм. Хăвăр рете йышăнăр, тархасшăн. Йăнăша юсама ман парăр. Хушннне масăр тума тăрăшăп. Хăваласа ан ярăр.

Тăсланкă салтак ӳкĕнсе калаçни ыттисен чĕрине ним чухлĕ те тивмерĕ, ăна йĕплерĕç кăна:

— Шеллемелле иккен?!

— Пире сутнăшăн сахал тӳлерĕç-и?!

Çак сăмахсене тӳсме йывăр пулнн тег тăсланкă салтак палăртмарĕ. Темле хур кунине те тӳсмелле, çапла шанăçа кĕмелле унăн. Çавăнпа вăл тата хурлăхлăрах сасăпа йăлăнма тытăнчĕ:

— Шанăр, юлташсем, тек апла тумăп. Эсир кампа кĕрешетĕр, эпĕ те çавăнпа кĕрешĕп. Сирĕн тăшман — ман тăшман, сирĕн тус-йыш ман тус-йыш пулĕ.

Петров чĕри ытлашшиех хускалмарĕ, çапах тăсланкă салтак сутăнчăка тухнăшăн ĕнер тăвăлнă çилли тамăлнă. Вăл хăй те иккĕленме пăрахман-çке, тата салтаксене саманана хирĕç тăракансемпе, шалтн тăшмансемпе кĕрешме хăн те вĕрентнĕ.

— Акă мĕн, Сударков, — йăвашшăн чĕнчĕ вара Петров, — эпир сана хамăр тĕллĕн йышăнма пултараймастпăр. Ун пирки Николай Степановичпа калаçса пăх. Анчах вăл Хусана кайнă-ха. Хăçан килесси паллă мар.

Петров ытлашши хнрĕçменни тăсланкă салтака шанăç кĕртрĕ. Анчах çак вăхăтра калаçăва Гриша хутшăнчĕ:

— Командир юлташ, мĕн итлесе тăратăр ăна! Вăл дисциплинăна пăхăнса мар, Николай Степановича сутса чапа тухасшăн пулнă — ăçтан килнĕ çавăнтах кайтăр?

— Чернов, ма мана кураймастăн-шн? Унашкалах мĕн тунă-ши эпĕ сана? — мĕскĕнленсе калаçрĕ тăсланкă салтак.

— Сутăнчăкпа калаçса çăвар пылакне сая ямастăп! Ĕнсерен париччен çухал кунтан! — тавăрчĕ Гриша.

— Сутăнчăк кирлĕ мар пире!

Гриша майлă шавласа, тăсланкă салтак патнелле çывхарчĕç салтаксем. Лешĕ каялла чака-чака хапхаран тухса шăвăнчĕ.

— Тытăр ăна!.

— Симĕс туй кăтартса ярас! — ахăлтатса юлчĕç салтаксем.

— Тен, хăвалама кирлĕ марччĕ, юлташсем, Степанович йышăнĕччĕ?

— Ун пирки халех шухăшлама кирлĕ мар, командир юлташ. Николай Степанович хăй таврăниччен кунта хăварнăшăн та ятлама пултарать. Таси паха! — терĕ Грнша

Петров урăх ним те шарламарĕ, салтаксенчен пăрăнса пĕччен юлсанах Елюка аса илчĕ. Вăл вăрă-хурах арăмĕ пулни çинчен астутарнисем пуçран сирĕлнĕ ĕнтĕ. Ирсĕр йăлан тимĕр хапхи витĕр тухса та илемне çухатман хĕрарăма, тепре курсанах, тытса ыталассан туйăнать. Çак самантрах лашине йĕнерлĕччĕ те Петров хуторалла вĕçтерĕччĕ, анчах суха тăвакан лашана йĕнерлесе чуптарни аван мар.

Кил хушшине кĕрсенех Коля хаваслăн саламларĕ:

— Мухтавлă Хĕрлĕ гвардие хĕрӳллĕ салам! Салтаксем чĕрĕлчĕç. Ялта урăх никампах та паллашма ĕлкĕреймен пярки — Коля вĕсен пĕртен-пĕр тусĕ. Çавăнпа ăна хăвăрт сырăнса илчĕç те шӳтлеме тытăнчĕç:

— Эс ура çинчех-çке?! Апăршук ачи суха патĕнче тӳнмерĕ-ши тесе шеллерĕмĕр!

— Атьсемĕр, ман пнркн ан пăшăрханăр. Эпе сухаç ачи, суха туса çитĕннĕ! — Коля хăйне пысăк çыняа тыткаланипе салтаксем кулса ячĕç. — Кулатăр-я? Кулăрах. Эсир малтан хăвăр çине пăхасчĕ. Сухапуç сире самаях авнă. Ав, Гришăн курпунĕ тухнă. Санăн та-çке?! — тепĕр салтакĕ çине кăтартрĕ Коля. — Ну, юрĕ, авланиччен тӳрленĕ-ха. Вара каччă шутне те кĕрĕр. Халь эпир сире вăйă курма илсе каясшăн. Чăваш хĕрĕсене кăтартăп.

Салтаксем, ирĕк ыйтнăн, командирĕ çине пăхрĕç.

Петров вĕсен кăмăлне туйрĕ. Чаçре пулсан, шухăшласа тăмĕччĕ, хăйсене йĕркеллĕ тытакансене, службăра тăрăшакансене ирĕк парĕччĕ. Тĕплĕнрех ăнланайман нурнăçа килсе лекнипе тăхтама шутларĕ.

— Сирĕн чунăрсем вăйăряне снсетĕп, юлташсем. Хам та юлмăттăм. Çапах кĕçĕрлĕхе ннçта та каймăпяр. Няколая Степанович таврăннипе пурте вырăнта кĕтсе илĕпĕр.

Тăсланкă салтак Энĕшкассинчен хавасланса тухрĕ. Кĕтмен çĕртен ăна валли те телей тупăнчĕ. Лешĕ Хусана кайнă-мĕн. Хăш кун таврăнасса каламарĕç те, нумай пурăнас çукки паллă. Сыхлама майлă вырăн кăна тупмалла.

Утнă çĕрте утса, чупнă çерте чувса Çаларан иртрĕ вăл, йĕри-тавра пăхкаласа çаврăнчĕ. Кунтан Атăлкасси инçех мар. Ĕç кăлараймасан та, тарса ӳкме мая пур. Часовня хыçĕнче шĕшкĕлĕх. Ун витĕр прястань тĕлĕнчен хăпаракан çырмана çитме темех мар. Сылтăм енче, пĕр-икĕ анкарти тăршшĕнче, хутор вăрманĕ. Ытах çав вармана пытанма юрать. Кирек мĕн каласан та, кунтинчен майлăрах вырăн тупаймăн. Тăсланкă салтак, шĕшкĕлĕхе кĕрсе, месерле выртрĕ. Тӳпере йывăр хура пĕлĕтсем валемĕн-валемĕн анăçалла куçаççĕ. Вăрă-хурахçем хăйсен ĕçне яланах çакнашкал каçсенче тăваççĕ тенине сахал илтмен. Тăсланкă салтакăн та пĕтĕм ĕмĕчĕ — палăртнă çынна хăвăртрах тирпейлесе хурса пуясси.

Сайра хутра Атăлкассинелле е Сала еннелле пĕчченшерĕн иртекенсене сăнаса ăсатрĕ тăсланкă салтак. Тем вăхăтран никам та çӳреми пулчĕ, тавралăх шăпланчĕ. Çурма çĕр те çитрĕ-и, тен. Кĕçех Атăлкасси енчен çын килни курăнчĕ. Тăсланкă салтак ката хĕрринерех куçрĕ. Лешĕ çывхарнăçемĕн çывхарать. Çук, арçын мар иккен. Урисене хăвăрт улăштарса утăмланинчен çамрăк хĕрарăм теме май пур. Тăсланкă салтака сасартăках тепĕр ирсĕр шухăш пырса кĕчĕ. Вĕлерме хатĕрленнĕ çыншăн кирек мĕнле айăпа кĕни те çавах мар-и?..

Трифун Натюша хăй патĕнчен ирпе тин кăларса ярасшăнччĕ. Лешĕ кĕçĕрех килне çитме шутланипе килĕшмерĕ. Утма çăмăлрах пултăр тесе, Хусантан парса яцă кĕнекесене кунтах хăварчĕ. Çул çинче çын çӳрени курăнмасан та хăраса ӳкмерĕ. Атăлкассипе Энĕшкасси хушшинче усал çынсем ашкăннине илтмен. Тата ун пекки çинчен шухашлас та килмест. Чĕри савăнăçпа, ĕмĕт-туйăмпа тулли. Вăл хăйне тахçантанрах социал-демократла рабочи парти ретĕнчи пек шутланă. Халь унăн хĕрӳ чĕри тĕлĕнче — партбилет. Вăл ĕнтĕ пĕтĕм тĕнчери ĕçхалăхне иреке кăларассишĕн çапăçакан большевиксен ретĕнче. Çакнашкал самантра асаилӳсемпе киленсе пыма питех аван çав. Куçĕ умне Микула тухса тăчĕ. Шупашкара пĕрле кайманшăн, чунран чуна калаçма май килменшĕн пăшăрханчĕ те, пнтех кулянмарĕ. Вĕсен пурнăçĕ пĕтĕмпех малашлăхра, пайтах пĕрле пулĕç-ха.

Кĕтмен çĕртен часовня курăнни Натюш шухăшне татрĕ. Тĕшмĕше ĕненмесен те, тахçан илтнĕ халапсене аса илнипе çанçурăм çӳçенчĕ. Натюш утăмне хăвăртлатрĕ. Ката тĕлне çитрĕ. Сасартăк хаяррăн кăшкăрни илтĕнчĕ:

— Стой!

Натюш карт сиксе сасă еннелле çаврăнчĕ те çывăхрах салтакла тумланнă тăсланкă çын тăнине курчĕ. Револьверне хатĕр тытнă.

— Аллуна çĕкле, унсăрăн перетĕп! — тата хаяртарах кăшкăрчĕ вăл. Натюш çухалса кайнипе аллисене çĕклерĕ. — Шĕшкĕлĕхе ут!

Натюш çакна ăнланчĕ: ун çулĕ çинче хăрушă çын. Пĕчченех те мар-и, тен. Ваккат тăврашĕсем тытса янă эсремет пулсан, çăлăнасси пулас çук. Анчах ун йышши этемсем шĕшкĕлĕхе кĕртсе аппаланмĕччĕç, çакăнтах персе пăрахĕччĕç.

— Ырă çын... — хăйне алла илсе чĕнчĕ Натюш. — Çакна чухлаймарăм-çке, мĕн тума кирлĕ-ши эпĕ сире? Çаратас тесен, ман çумра пĕр пус тупаймăр. Хĕрарăм кирлĕ тесен, çапла хăтланмасан та килĕшме пулать. Эпĕ чунсăр мар.

Палламан хĕрарăм турткалашмасăрах парăнма хатĕрри тăсланкă салтака савăнтарчĕ. Ăна лăплантарасшăн сассине çемçетсе хуравларĕ:

— Эсир ман шухăша тавçăрин аван. Ан сире вĕлермĕп. Шĕшкĕлĕхе кĕрсе тухăпăр кăна.

— Çапла алăсене çĕкленипех-и?

— Антарма пултаратăр.

— Пăшалĕпе те тĕллеме пăрахасчĕ. Сехри арăм кăмăлăра тивĕçтереймĕ.

Тăсланкă салтак, ĕненсех пулмасан та, çапла шухăшларĕ: ку хĕрарăм ăна ним те тăваймĕ, турткалашма хăтлансан, ахаль те тытса çапĕ. Револьверне кĕсйине чикрĕ.

— Ут хăвăртрах!

Натюш çакăнпа усă курчĕ. Çиçĕмрен хăвăрт ăна пĕç хушшинчен ура пуçĕпе тăрăслаттарчĕ. Тăсланкă сасă та кăлараймасăр тĕшĕрĕлсе анчĕ. Натюш Сала еннелле тапса сикрĕ. Ытти хурахĕсем тухас пек туйăнни ăна тата хытăрах хăваларĕ.

Салана мĕнле çитнине те сисмерĕ Натюш. Ял хушшинче чарăнчĕ. Чупнипе мар, хăранипе вăй-халĕ хавшанăран йăванса каяс патнех çитрĕ вăл. Каторгăра та ку териех сехре хăпни пулман пулĕ. Иçмасса, унта мĕншĕн асап тӳсниие пĕлни-ăнланни чăтăмлăх панă. Кунта, кетмĕн çĕртен, чыссăр та ухмахла пĕтме лекетчĕ-çке. Малтанах Натюш вырăссене вăратса вăрă-хураха хăвалама йыхăрасшăнччĕ. Ку шухăша çав самантрах сирчĕ — çур çĕр те иртнĕ пулĕ. Çывăракан халах пуçтарăнса тухиччен тăсланкă салтак тарса пытанма та ĕлкĕрет. Çавăнпа Натюш Салара çĕр каçма шутларĕ. Ял хушшинче ниçта çутă курăнман пирки Натюш теттĕм чӳреченех пырса шаккарĕ. Тем вăхăтран шал енчен хĕрарăм сасă пачĕ:

— Кам эсĕ? Мĕн кирлĕ?

— Энĕшкассисем эпĕ. Пăрахут çинчен антăм та... Малалла пĕччен утма шикленетĕп.

Вырăспа чăваш ытлашши хутшăнсах пурăнмасан та, виçĕ çухрăмри ялта паллакансем пурах.

— Энĕшкассисем, кам тавраш эсĕ?

— Атте Прахăр ятлă. Вунă çул каярах каторгăра пĕтрĕ.

Хĕрарăм чӳрече умĕнчен çухалчĕ, шалта такампа калаçни илтĕнчĕ. Вара чӳрече умне таврăнса:

— Натюш мар-и эсĕ? — терĕ.

— Çавă, çавă, ырă çын, — çирĕплетрĕ Натюш.

Кеçех пĕчĕк хапха уçăлчĕ. Кил хуçи Натюша пӳрте илсе кĕчĕ,

— Эсир ман аттене пĕлетĕр-им? — кăсăкланчĕ Натюш.

— Аçуран ытларах çана пĕлетпĕр. Эсреметсем умĕнче пуç тайманшăн, пирĕн хута кĕнĕшĕн ырлатпăр.

Тем вăхăт анраса выртнă хыççăн тăсланкă салтак куçне уçрĕ. Мĕн пулса иртнине аса илсе, ура çине тăчĕ. Кĕсйине хыпашласа пăхрĕ. Револьверĕ унтах иккен. Килсе шырасран хăраса, Атăлкасси çывăхнерех куçрĕ. Çул хĕррине тухакан çырма пуçне вырнаçрĕ. Кунта та аван. Пристаньтен килекен çын аякранах курăнать. Пытанас тесен, çырма тĕпнелле çеç сикмелле. Унтан Атăл хĕррине тух та Упахвар вăрманне чăм. Вăхăт шунăçемĕн тăсланкă салтака ыйхă пуса пуçларĕ. Кĕçех шурăмпуç палăрчĕ. Хĕвел те тухрĕ. Кĕтнĕ çын килни курăнмарĕ.

Туран аннă пăрахут çинчен тухрĕ те Микула çыран хĕрринче чарăнса тăчĕ. Хăма тиекен баржăсем умĕнче вут çутисем мĕлтлетеççĕ, тавралăхра пĕр сас-чӳ те çук. Кунĕпе ĕçлесе сӳсленнĕ çынсем ыйха путнă курăнать. Энĕшкассине хăш çулпа каймалла-ши? Натюша вăл, вăрман витĕр хăрушă тесе, урăх çулпа утма сĕнчĕ. Хăй тепĕр май шухăшларĕ. Урапа çулĕ икĕ çухрăм ытла тавра. Микулан Энĕшкассине, арăмĕпе ывăлĕ кĕтнĕ пекех, хăвăрт çитес килет. Вăл Атăл хĕррипе çул тытрĕ. Кĕçех Упахвар вăрманĕн чăнкă сăртне хăпарчĕ. Çыран хĕрне çитрĕ. Кăнтăрла çакăнтан çирĕм çухрăмри Хурамал Ту кĕперĕ те курăнатчĕ. Халь бакенсемпе сайра хутра иртекен пăрахут çутисем кăиа йăлтăраççĕ. Хăй ларса килнĕ пăрахута пăхса ăсатнă хыççăн Микула таса сывлăша кăкăр туллин çăтрĕ те малалла утрĕ.

Акă Энĕшкасси те курăна пуçларĕ. Пус хапхи патĕнче ун умне револьвер тытнă çамрăк тухса тăчĕ.

— Кам эсир? Аçталла тапалайатăр? — терĕ вăл юри хулăнлатнă сасăпа.

Микула хĕçпăшаллă çамрăка палларĕ — Коля пулчĕ ку. Вăл салтаксене пулăшмалла хурала тухнă иккен. Анчах Микула Коля ăна тĕшмĕртеймесĕр калаçнйнчен кулас килнипе шӳтлерĕ:

— Çамрăк çын, чипер иртсе çӳрекен çумне ма çыпçăнатăр? Тепĕр тесен, хăвăр кам эсйр?

— Кайран ăнлантарĕç! Халь хурал пӳртнелле марш!

— Ух, тезка.,. ытла та куштан-çке эсĕ?! Чĕпкуç мар-и сан, хăвăр ялсене те палламастăн!

Коля пĕр хушă ним шарламасăр тинкерсе тăчĕ.

— Микула пичче, эсĕ мар-и?! — хавассăн кулсă ячĕ вăл.

— Ма кулатăн?

— Мĕнле тӳсес, Микула пичче... Мана чепкуç пулнă тесе мăшкăллатăн. Турă ырлăхĕпе куçсем шĕкĕрер-ха. Эсĕ ав кĕрхи автан пек çаралса юлнă. Майрасем çумласă яни паллах. Ватсупнă пек ан çӳре, каччă пек çамрăклан терĕç-и? Ĕнтĕ ваййа та пĕрлех тухатăн пуль?

Ма тухас мар. Хĕр тупса парасса та шанатăп. Хĕрне ытлашши шырамаллиех çук, Микула пичче. Хĕрĕ хамăр килтех пурăнать! — çаплах кулкаларĕ Коля.

Микула чĕри варкăшма тытăнчĕ. Сасартăк шӳтлеме чарăнса, сассине улăштарчĕ.

— Ырă сăмахшăн тавтапуç, анчах хĕр пйркй тепĕр чух сӳтсе явăпăр. Халь çакна пĕлес килет: Кĕчĕере кайса килтĕн-и? 

— Паллах. Ганият пичче эс таврăннишĕн савăнăть. Ванюк çинчен ыйтса пĕлсен, Сухия аппапа иккĕшĕ те пăшăрханчĕç...

— Мĕн каласа ячĕ? — кăмăлĕ йăшма пуçланине сиресшĕн ыйтрĕ Микула.

— Ыран-пĕркунне Энĕшкассине çитетĕп терĕ.

— Хушнине тунăшăн мухтама тивĕç. Ялта мĕн хыпар? Салтаксем мĕнле пурăнаççĕ?

— Вĕсем хĕрсех суха тăваççĕ. Чернов Нагали аппа çĕрне сухалать.

— Вăрлăх тупăнчĕ-и?

— Хутортисенчен кайса илнĕ. Платун Павăлĕпе Касмухха ытлашши турткаланаймарĕç, тет.

— Ку вĕсен вăйĕ чакса пынине пĕлтерет.

— Пирĕн вăй хушăнсах пырать, Микула пичче. Пĕлетĕн-и, Хĕрлĕ гвардие çыранас шутлисем татах пур. Эс таврăнасса çеç кĕтеççĕ. Хăшĕсем ашшĕ-амăшĕнчен шикленеççĕ-ха. Пурпĕр вĕсене те хамăр май çавăрăп. Халь, хĕрӳ ĕçе пикенмен чухне, салтакла вĕренеççĕ.

— Тĕрĕс, çамрăксем вĕренме тивĕç. Ху мĕнле-ха?

— Мана Чернов пулеметпа пеме вĕрентет. Пĕлетĕн-и, эс кайсан тепĕр салтак килчĕ. Вăрăмскер хăй. Хĕрлĕ гвардие кĕресшĕн, тет. Командир ăна эс таврăниччен хăйсем патĕнчех усрасшăн пулнă. Чернов çине тăнипе хăваласа янă. Тата...

— Тата мĕн? — Коля хумханнине асăрхаса ыйтрĕ Микула.

— Атăлкасси çулĕ çинче вăрă-хурах пур. Хусантан таврăннă чухне Натюш аппана тапăннă. — Мĕн илтнине каласа парсан, Коля сăмахне çапла вĕçлерĕ: — Яла кайнă тăсланкă пуль теççĕ ăна. Черновсем шырама та каясшăнччĕ. Тырă акса пĕтерессипе тăхтарĕç.

Ытлашши тĕплĕнех мар та, ялти лару-тăру çинчен пĕлчĕ Микула. Салтаксем хушшинче дисциплина çирĕппи, çамрăксем Хĕрлĕ гвардие кĕме шутлани савăнтарчĕ. Вĕсем Энĕшкассинче çеç мар, ытти ялсенче те пулĕç-ха. Вăт, çул çинче вăрă-хурах тупăнни аван. мар. Анчăх урăх калаçмалли çуккипе:

— Ну, чипер хуралла! — ырă сунчĕ Микула.

— Уншăн ан иккĕлен, Микула пичче. Эсĕ те, сухал хыртартăм тесе, урам тăрăх ан çӳре. Херсем паçăрах кĕрсе выртнă ĕнтĕ.

Уляна уçса кĕртсен, Микула тӳрех аслăк тăрне хăпарса выртасшăнччĕ. Чĕрипе кăмăлĕнче мĕн пурри çинчен калаçас килнине туйса, кĕлет умне ларчĕ. Елĕк чухне Анук ун шухăшне пĕр сăмахранах ăнланатчĕ. Мĕншĕн савăннине, хуйхăрнине вĕсем пĕр-пĕринчен пытармастчĕç. .Кунашкал тус-йыш халь те пур пек. Вăл Натюш-и, тен. Куç умĕнчепулсан, сăмах хускатма та юрĕччĕ. Вăратма аван мар.

Микула хĕрӳленме хăтланни сасартăках сивĕнчĕ. Мĕн-пур ĕмĕт-шухăшпа пĕчченех выртса çывăрма лекет. Ав, Никĕс Ту енчи тавракурăм шупкала пуçларĕ. Аслăк тăрринелле тапаланма вăхăт. Анчах кĕлет умĕнчен тăрса кайма ĕлкĕреймерĕ — çенĕкре темĕн кĕпĕртетрĕ. Кĕçĕх алăкран шур кĕпе тăхăннă Натюш утса тухрĕ. Çепĕç сасси илтĕнчĕ:

— Эс таврăннă-çке, Микула пичче.

Натюш кĕтмен çĕртен курăннипе Микула ним калама аптраса ларчĕ.

— Ма шарламастăн? — Микула сăн-пичĕ йăлтах улшăннине асăрхаса тăрăхларĕ Натюш. — Ав мĕн... Каччă пек çамрăкланнă та пирĕн пек ватăсемпе калаçасшан та мар. Микула аванмарланчĕ:

— Сухалсăр-мăйăхсăр килĕшӳсĕр-им?

— Ана-кăна чухлаймарăм та... мăн сухаллă чухне юмахри пек курăнаттăн. Халь çамрăк йĕкĕт пек тăрса юлнă.

— Ыр сăмахшăн тавтапуç, хĕрĕм... — терĕ Микула, вара ятланă пек хушса хучĕ: — Эсĕ мĕншĕн çывăрмастăн? Ма ыйхуна тататăн?

Натюш та сасартăках шӳтлеме чарăнчĕ. Чĕрине мен килентернине, мĕн канăçсăрлантарнине систерме шутларĕ:

— Пытармастăп, Микула пичче... Сана кĕтсе Хусантан таврăннăранпах çывăрнă-çывăрман пурăнатăп.

— Мĕн пирки? 

Микула ăнланайманни Натюша вăтантарчĕ. Чунĕ савнине куçкĕрет пĕлтерес вырăнне урăх сăмах çине куçрĕ:

— Çĕрле санран уйрăлсан, Аталкасси çулĕ çинче мана вăрă-хурах тапăнчĕ.

Натюш часовня çывăхĕнче мĕн курнине каласа пачĕ те шухăшне çапла вĕçлерĕ:

— Вăл сана тапăнма пултарасран ыйха çухатрăм. «Вăт, чиперех çитрĕм, эс кăлăхах çуйланнă», — тесшĕнччĕ Микула, хăйĕн ăраскалĕшĕн çунакан çын пуррипе ăшăнма пуçланă чĕри йăнăш персе ярасран хăтарчĕ. Натюш çара уран тăнипе ĕшеленсе ӳкрĕ:

— Мана асра тытнăшăн тавтапуç. Ытти çинчен ыран калаçăпăр, халь кĕрсе выртасчĕ. Çу уйăхĕ те, çара уран сивĕ лекесрен хăрушă.

Микула сассинче çепĕç кăмăл пурри палăрчĕ. Çамрăк хĕрарăмăн ача чухнехилле ачашланас килчĕ.

— Кĕрсе выртмасан, мĕн тăвас тетĕн? — хушса хучĕ Натюш. — Нӳремсĕр çын эсĕ, Микула пичче, чирлесрен хăратăн, ларма та сĕнместĕн!

Микула аванмарланчĕ. Чăнах, çавна та тавçăрайман. Ĕнтĕ йăнăшне тӳрлетесшĕн:

— Хампа юнашар вырнаç, эппин, — терĕ. Натюш Микула çумне ларчĕ.

— Ан çиллен, ан хăвала, Микула пичче, — терĕ Натюш. — Эп чăн та шăннă. Анчах халь мар, тахçăнах, Сахар сутăнчăка тухнине пĕлсенех. Тĕрĕссипе, эпир унпала арлă-арăмлă пулма та ĕлкĕреймен. Пĕрлешнĕ ирех уйрăлнă, çавăнтанпа чĕре пăрланнăччĕ. Эсĕ таврăнтăн та — ăшăтрăн... — пĕтĕм туйăмне уçса панипе Натюш именсе чĕмсĕрленчĕ.

Микула та чул чĕреллĕ мар, çамрăк хĕрарăма, çупăрласа, кăкăрĕ çумне пăчăртарĕ.

— Эсĕ мана çухалнă телее тупса парасшăн. Пирĕн иксĕмĕрĕн паянах аннӳрен пиллĕх ыйтмалла та мăшăрланмалла, анчах...

— Мĕн анчах, Микула пичче? — терĕ Натюш.

— Иксĕмĕр ыр курассишĕн çамрăксен телейне сӳнтерсе лартмăпăр-ши? Ванюкпа Анахвис ăраскалĕсене пĕрле тĕвĕлесшĕн ĕмĕтленеттĕмĕр-çке... Иксĕмĕр пĕрлешни вĕсене мăшăрланма чăрмантармĕ-ши?

— Çук пулĕ, — чĕри ыратнине пытармарĕ Натюш. — Иккĕшин телейĕшĕн хамăн пĕтĕм туйăма пусарма хатĕр. Анчах вĕсен çулĕсем тахçанах уйрăлнă. Анахвис чăнах та юратать ăна, Ванюк тăван йăмăкĕ пек кăна хисеплет. Ахальтен Анахвисе пăрахса Михха хĕрĕ çумне çыпăçман пулĕччĕ вăл.

Микулан ывăлĕ хутне кĕрес килчĕ:

— Çамрăк çын тепĕр чух хăй мĕн хăтланнине ăнланаймасăр йăнăшать. Ванюкпа Клавье хушшинче те çав йнкек сиксе тухнă. Ăнлансан, Ванюк яла таврăнĕ. Анахвисе йăмăкĕ пек çеç мар, йĕкĕт хĕре юратнă пек юратĕ. Çапла пуласса эпĕ шансах тăратăп.

— Микула пичче, мана хăвăнтан сиресшĕн шутласа тупнă сăмах çеç ку. Эпир сирĕнпе юн тăвансем мар. Аппăшĕпе йăмăкĕ пĕр киле качча тухни ĕлĕк те пулнă, уншăн никам та никама тиркемен. Ĕç çинчен, ху каларăшле, ыран сӳтсе явăпăр. Халь аслăк тăрне çывăрма вырт. — Натюш, Микула ытамĕнчен вĕçерĕнсе, пусма тăрăх çăмăллăн хăпарчĕ те шăналăк ăшне Анахвиспе юнашар кĕрсе выртрĕ.

Натюш куçран çухалсанах, Микула ĕшеленсе ӳкрĕ. Мĕн турĕ-ха вăл? Хăйне савакан хĕрарăма ма кӳрентерчĕ? Натюш çакăнта пулсан, каçару ыйтĕччĕ. Ĕнтĕ ним тума çук... Микула пуçне çытар çине хумасăр ире кĕтсе илĕччĕ. Юрамасть. Ав, шурăмпуç палăрать. Уляна кумăшĕ кил хушшине тухĕ те, ăна мĕн калăн? Микула аслăк тăрне хăпарчĕ. Кăтăш пулайнăччĕ — вăранчĕ те. Вăхăтлăха снрĕлнĕ шухăшĕсем тепĕр хут пуçне кăшăлларĕç. Уляна çемйи умĕнче айăпа кĕнĕн, пӳрте кĕме те аван мар пек туйăнчĕ. Систермесĕр кайни пушшех киревлĕ мар. Тата пĕрле тумалли ĕçсем те нумай.



XXIII


Пӳртре халичченхи пекех тараватлăн йышăнни Микулана тĕлĕнтерчĕ. Ун шучĕпе, пуринчен ытла Натюш сиввĕн кĕтсе илмеллеччĕ. Вăл çакна кăна пĕлмен: Натюш каç мĕн пулса иртнине амăшĕпе Анахвисе систермерĕ, кĕçĕрхи çĕре çывăрмасăр ирттернĕ хыççăн çапла шухăшларĕ: «Ăнăçсăр калаçу пирки никам та мар, хам айăплă, Микула пичче сӳтсе явасшăн кăна сăмах хускатрĕ-çке». Вăл ăна ним сăлтавсăрах пĕччен тăратса хăварчĕ. Акă ĕнтĕ Микула та, кĕрсенех кăмăлне çавăрасшăн пулса: 

— Иксĕмĕр уйрăлнăранпа чĕре вырăнта мар. Сана кăлăхах кӳрентертĕм, — терĕ.

Натюш çăмăллăн сывласа ячĕ. Савнă çыннин кăмăл-шухăшĕ улшăнман иккен.

— Пуриншĕн те хам айăплă, Микула пичче. Ĕрĕхнĕ лаша пек тĕрлетсе кайрăм. Сана та, хама та канăçсăрлăха кĕртсе ӳкертĕм. Мана, ăссăрскере, каçар, тархасшăн, — терĕ Натюш та.

— Микула пичче, питшăлли илсе килтĕм. Шăлăн! — терĕ çав хушăра Анахвис.

Микула питшăллине тытрĕ, вĕçĕсенче «Н. С» сасиаллисем тĕрлесе çырнине асăрхарĕ. Мĕне пĕлтернине тавçăрайман енне:

— Мĕн япала ку? — терĕ.

— Николай Степанович тени пулать. Ăна яланлăхах сана парнелетĕп, — ăнлантарчĕ Анахвис. Микула Хусана кайнă хушăра тĕрлесе хатĕрленине кăна шарламарĕ.

Микула тăван хĕрĕпе курнăçнăн савăнчĕ. Çав самантрах пăшăрханчĕ те: Ванюк мĕн тесе çак маттур хĕре кăмăлламан-ши? Мĕншĕн хăпса кайнă-ши? Пурпĕр шанăçа çухатас мар. Таврăнтăр-ха, иккĕшне пĕрлешме пулăшĕ.

— Тавтапуç, хĕрĕм. Мана хисепленĕшĕн пурнăçу ăнса пытăр.

Ванюк ашшĕ ырă сунни Анахвис чĕрине шанăç кунĕ пек туйăнчĕ. Вăтаннине пытарса та çепĕççĕн хуравларĕ:

— Уй, Микула пичче, тав тума кнрлĕ мар. Питшăлли тăвасси хĕрупраç ĕçĕ.

Апатланса тухсан, Микула ялав пирки сăмах пуçарчĕ.

— Ялавне тукаларăмăр та, темле ĕнтĕ... — хумханса хуравларĕ Анахвис.

Тĕрĕ тĕрлессипе, кĕпе-йĕм çĕлессипе, алсиш-чăлха çыхассипе унран ăстараххи ялĕпе те çук-и, тен, халь вара йăлтах урăх япала пирки сăмах пырать. Салтаксемшĕн ялав мĕне пĕлтернине Анахвис лайăх ăнланать. Ултă çул вĕреннĕскер, вăрçă пуçланнăранпах фронтри ĕçсем çинчен, полк ялавĕшĕн салтаксем пурнăçа шеллемесĕр çапăçни çинчен сахал мар вуланă вăл. Хăй çĕлесе хатĕрленĕ хĕрлĕ пусмана урайне сарса, айккинелле кайса тăчĕ.

Ялавĕ çинче:

«Лучше смерть, чем жить под игом капитала!» — тесе çырнă. Тĕрлеме вăхăт пулманнипе шурă хăюран касса тунă саспаллисене çĕлесе кăна çыпăçтарнă пулин те, кунтан лайăх та илемлĕ нимле художник сăрлаймĕ. Микула пĕтĕм чунран савăнчĕ.

— Маттур, çав тери маттур! — тесе мухтарĕ.

— Темле çав. Салтаксене те килĕшĕ?.. — пăшăрханчĕ Анахвис.

— Килĕшет. Ун пирки ан пăлхан. Анчах аври çук-ха.

— Халех, Микула пичче! — кил хушшине тухрĕ Коля. Кĕçех пакур валли хатĕрленĕ авăра илсе кĕчĕ. — Çак юрать-к?

— Кунтан лайăххине шыраса тупаймăн! Тăршшĕ те чухах. Хăви те тасаскер. Шуратнă майĕпе хăех хĕрелсе тăнă. Кăштах сăрласан пыратчĕ. Çук япалашăн кăмăла пăсмăпăр. Вăт, ялавне аври çумне çапса лартма пăта кирлĕ!

— Пăтине те тупăпар, Микула пичче! — Коля каллех тухса кайрĕ. Пĕр ывăç такан пăти илсе кĕчĕ.

Микула патак вĕçне шĕвĕртрĕ те ун çумне хĕрлĕ ялавăн пĕр хĕррине пăтапа çапса çыпăçтарчĕ.

— Ну, вăт хатĕр те. Алăран тыттармалли кăна юлчĕ.

— Хăçан тыттарăпăр? — терĕ Натюш.

— Ун пирки те большевиксен ячейки кăтартса парĕ... Кума, çакна калаçса татăлар-ха. Пухăва салтаксем тăракан çĕрте те ирттерме пултараттăмăр та. Большевиксен пуçламăш пухăвне сирĕн килтех уçас кăмăл пур. Мĕншĕн тесен сан кил, сан çемье çавна тивĕç. Большевиксен ячейки пуçланса кайнине тĕпчекенсем тупăисан, сирĕн килйыша ырăпа асăнччăр.

— Ах анчах, кум... Уншăн-куншăн мар, ыйтса тăмаллн те çукчĕ. Хăвах пĕлетĕн, ман çемье, ман кил-çурт пĕтĕмпех сйрĕн ирĕкре. Мĕн тăвас килет, çавна тăвăр.

— Тавтапуç, кума. Коля, эс Наум пнччене кайса чĕн-ха. Салтаксене эп таврăннн çинчен хыпарла.

— Юрать, Микула пичче! Коля тухса кайма тăрсан:

— Тăхта-ха! Пĕлместĕн-и, манран юлнă хуткупăс усранать-ши? — терĕ.

— Пур. Мункун чухне вăйăра эп те каласа ташлаттарнăччĕ унпа.

— Эс те калама пĕлетĕн-и?

— Юман Паттăр вĕрентрĕ.

— Пит аван. Малтан Наум пиччене систер те çула май хуньăмсем патне кĕр. Хуткупăс парса яччăр.

— Халех, Микула пичче!

Кольăна хирĕç Трифун кĕчĕ. Сывлăх сунса, пурне те ал пачĕ.

— Вăхăтра çитрĕн, Трифун пичче. Наум пичче килсенех Энĕшкассинчи большевиксен пĕрремĕш пухăвне уçăпăр. Сан пурнăç мĕнле унта? Атăлкассинче мĕн хыпар?

— Пурăнкалатăп. Мнххапа кантуртнсен пурнăçĕ маннинчен те япăхрах. Анранă сурăх пек, нйçта кĕрсе какма аптранă. Завод таврашĕнче, баржа çинче ĕçлекенсен Сехмете курайманлăхĕ, пурнăçа çăмăллатассишĕн кĕрешӳ пуçарас хăвачĕсем çивĕчленнĕ. Тыткăнрисем хушшинче те пирĕн хута кĕрес шутлисем пур.

Кĕçех Наумсем персе çитрĕç. Коля пуш алăпах иккенне курса:

— Хуткупăс ăçта? — тесе ыйтрĕ Микула.

— Сантăр пичче парса ямарĕ.

Микула кăмăлĕ авăкланчĕ тĕ — палăртмарĕ. Малтанхи пекех лăпкăн:

— Парĕ-ха, — терĕ. Вара ĕç пирки сăмах хускатрĕ. — Килмеллисем пурте вырăнта. Пухăва уçма вăхăт. Малтан çакна ăнлантарам: большевиксен ретĕнче пĕчĕкки те, пысăкки те çук, пурте пĕр тан. Харпăр хăй шухăшне кашниех никамран пытармасăр каласа пама, теприсемпе тавлашма пултарать. Сасăласа çирĕплетнĕ хыççăн ыйтăва тек сӳтсе явмаççĕ. Хăшĕн-пĕрин кăмăлне лармасан та, пуху йышăннине ним пăркаланмасăр пурнăçлама лекет...

Большевиксен пухăвĕ пархатарлă иртрĕ. Малтанах Наума, Анахвиспе Кольăна парти ретне сĕнме калаçса татăлчĕç. Унтан камăн мĕн тумаллине пăлăртса хучĕç. Отряд ятне, тупа сăмахĕсене çиреплетрĕç. Ялава салтаксене пама Анахвисе уйăрчеç. Ячейка секретаре пулма Натюша суйларĕç.

Юлашкинчен Микула Шупашкарти юлташĕсемпе курнăçни çинчен каласа пачĕ, чăвашла куçăрнă ревалюцилле юрăсемпе паллаштарчĕ. Вĕсене халăх хушшине сарма Анахвиспе Кольăна хушрĕç.

Пухăва çаплă вĕçлесен, Трифун сывлуллашса, Аталкассине кайрĕ. Ыттисем салтаксем патве тухса утрĕç. Сантăрсен тĕлне çитсен, Микула унта кĕчĕ.

— Турă çырлахтăр, кĕрӳ. Пирĕн тĕле пачах мантăн-çке? Ма çав териех çиллентĕн-ши? — ăшшăн кĕтсе илчĕ ăна Наçтик.

— Саншăн, ани, яланах килме хатĕр. Тĕрĕссипе, сирĕн патăртан каймăттăм та. Эсĕ мана мĕн çамрăкран хисеплетĕн. Куна эп чун тухиччен чĕрере усрăп. Халь май çуккине ху та ăнланмалла. Хуньăм хăваласа янă хыççăн маншăн сирĕн алăк хупă. Пурăна киле тата çирĕпрех питĕрĕнĕ. Çавăнпа хуткупăс патне те Кольăна янăччĕ. Эсир кăлăхах парса яман.

Наçтик Кольăна та парса ярĕччĕ. Сантăр вăрçасран хăрарĕ. Микулана хйрĕç тăма хăю çитереймерĕ. Çенĕкри чăлантан илсе тухса тыттарчĕ:

— Ара, кĕрӳ, сĕтел хушшине те лартаймарăм-çке.

— Вăхăт çук, ани. Хуньăм тăна кĕрсен, килсе курăп-ха!

Юлташĕсем вырăнтах иккен. Микула çитсенех ыйтрĕ:

— Коля, эсĕ хуткупăс калама пултаратăп терĕн-и-ха?

— Ванюк вĕрентнĕ.

— Ванюк таврăниччен вăл сан пулать!

Салтаксем пурте кил хушшинче. Микулана савăнăçлăн кĕтсе илчĕç.

— Николай Степанович, сывă-и? Мĕнле кайса килтĕр?

— Пит аван, юлташсем! — тăванĕсемпе тĕл пулнăн хуравларĕ те Микупа Петровпа салтаксене ал пачĕ.

— Паян лашасăррисен çĕрĕсене акса пĕтертĕмĕр те урăх ним тума аптранипе тунсăхлама пуçларăмăр, — терĕç салтаксем.

— Тунсăх — хăрушă чир, юлташсем. Пуринчен ытла салтаксен тунсăхлама юрамасть. Вĕсен яланах паттăрла ĕç тума хатĕр тăмалла. Ав, Кольăн хуткупăс пур. Сирĕн кăмăлсене çĕклĕ-ха! .

— Вăл калама пĕлсен, ташласси-юрласси пирĕн ĕç!

— Мĕн хыпар илсе килтĕр, Николай Степанович? — салтаксем шӳтлеме чарăнсанах ыйтрĕ Петров.

— Пурне те самантрах каласа пĕтереймĕн, Демьян Петрович. Хусанта пултăмăр. Губкомра Трифун пиччепе Надежда Прохоровнăна большевиксен ретне йышăнчĕç. Паян большевиксен пухăвне ирттертĕмĕр, унта Анахвиспе Кольăна партие илтĕмĕр. Çапла, юлташсем, Атăлкасси вулăсĕнче те большевиксен ячейки чăмăртанчĕ. Унăн секретарĕ пулма Надежда Прохоровнăна суйларăмăр. Сире те большевиксен ретне тăма чĕнетпĕр. Хальхи вăхăтра большевиксем хуласенче çеç мар, ялсенче те вăй илеççĕ. Вăхăтлăх правительство пусмăр саманине упраса хăварасшăн тарăшнине ĕçхалахе ытларах та ытларах ăнланса иырать. Шупашкарта икĕ власть. Вăхăтлăх правительство органĕсемпе пĕрлех рабочисемпе салтаксен депутачĕсен Совечĕ те пур. Ана паллă брльшевик Грасис ертсе пырать. Маттур çын. Ĕнтĕ, юлташсем, хамăр хушăри ĕçсем пирки калаçар. Хăвăрах пĕлетĕр, кашни çар чаçĕнех номерпе ят пулма тивĕç. Пирĕн отрядăн ячĕ те, номерĕ те çук-ха. Эпир большевиксен ячейкинче сӳтсе яврăмăр та Энĕшкасси ячĕпе хисепленекен революциллĕ отряд тăвас терĕмĕр. Кун пирки эсир мĕн шутлатăр?

— Пит аван! Килĕшетпĕр!

— Апла сасăлăпăр, юлташсем. Ну, отрядăн ячĕ пулчĕ. Унăн ялавĕ те пулма тивĕç. Большевиксен ячейки сире ялав парасшăн.

Командир хушнипе салтаксем самантрах строя тăчĕç. Анахвис хĕрлĕ ялава аври çумĕнчен сӳтрĕ. Пахчана тухмалли пĕчĕк хапхана хупман пирки анăç енчен вĕрекен çил ялава варкăштарса сарчĕ. «Лучше смерть, чем жить под игом капитала!» тесе çырнине курсан, салтаксен чĕрисем ĕмĕтлĕн тапма пуçларĕç. Пит-куçĕсем хаваслăхпа çуталчĕç. Ку ялав ĕлĕкхи пек мул хуçисен ырлăхĕшĕн пуçа хума мар, ĕççыннисем валли ирĕклĕ пурнăç туса парассишĕн çапăçма йыхăрать.

Анахвис çав тери хавас. Урăхла епле пултăр-ха, паян ăна пĕтĕм тĕнчери ĕçхалăх ырлăхĕшĕн кĕрешекен парти ретне кĕме сĕнес терĕç. Хĕрлĕ гварди отрядне ялав пама шанчĕç. Чунĕ хăпартланмасăр епле тӳсейтĕр? Анчах мĕн каласан килĕшӳллĕ-ши? Ку тери маттур йĕкĕтсем умĕнче мар, ялти пухусенче те калаçса курман-çке? Вара сасартăках çакна аса илчĕ: Микула пиччĕше ăна чĕрере пуррине калама хушнăччĕ.

— Юлташсем! — кĕмĕл шăнкрав сассипе хăюллăн чĕнчĕ Анахвис. — Мана, ĕмĕр тăршшĕпех тĕттĕмре пурăннă, никам çын вырăнне хуман чăваш хĕрне, сире, Хĕрлĕ гварди салтакĕсене, ялав пама тивĕç турĕç. Юлташсем, ку ялав ахаль хăмач мар. Ана полицейскисем персе вĕлернĕ аннен, каторгăра пуçне хунă кукаçин, тĕрмере асапланса вилнĕ Анук аппан, казăксем персе пăрахнă Çтаппан пиччен тата нумай-нумай паттăрсен юнĕпе хĕретнĕ. Çав паттăрсен юнĕ тăвăрма, мул хуçисене пĕтерме чĕнет! Энĕшкассинчи большевиксем эсир çак мухтавлă ялава çӳле çĕклесе утасса, ĕçхалăх ташманĕсемпе ниме шеллемесĕр çапăçасса шанаççĕ. Сывă пултăр пĕчĕк те улăп пек вăй-хăватлă отряд! Сывă пултăр пĕтĕм тĕнчери революци! Сывă пултăр пирĕн çулпуçăмăр Ленин!

Салтаксем янравлăн виçĕ хутчен ура кашкăрчĕç. Анахвисĕн, Микула çине пăхса, хăй юрăхлă каланипе калайманнине тĕрĕслес килетчĕ, ĕлкĕреймерĕ. Петров ун патне пычĕ. Ялав умне чĕркуçленсе, кĕтессинчен чуптурĕ.

— Юлташсем! Отрядăн ячĕпе ялавĕ те пур ĕнтĕ. Тупа тумалли кăна юлчĕ. Эпĕ сăмахĕсене вулăп, эсир ман хыççăн сасăпа каласа пырăр! — терĕ те Микула вулама пуçларĕ: — Эпĕ хам ирĕккĕн Хĕрлĕ гварди ретне тăтăм. Ман тĕллев — Ленинпа большевиксем ертсе пынипе ĕç-халăхне ирĕке кăларасси, вĕсене телейлĕ пурнăç туса парасси. Çак тĕллевшĕн пуçăма шеллемесĕр çапăçăп, Тĕнчери çĕр улпучĕсемпе мул хуçисене çентериччен хĕç-пăшала алăран ямăп. Кирек ăçта, кирек мĕнле лару-тăрура та Хĕрлĕ гвардин чысне çӳлте тытăп. Тупа тунине пăссан, çапăçу хирĕнче хăравçăланса каялла чаксан, Хĕрлĕ гвардин ырă ятне çĕре ӳкерсен, мана, чухăнсен тăшманĕ тесе, пурте курайми пулччăр, персе пăрахчăр!

Микула хыççăн салтаксем те каласа пĕтернĕ ĕнтĕ. Пурпĕрех хускалми тăраççĕ. Пахчаран вĕрекен çил çав-çавах ялава варкăштарать. Юлашкинчен пĕрин хыççăн тепри тупа туса çырнă хут çине алă пусрĕç. Коля та никам хушасса кĕтмесĕрех Хĕрлĕ гварди ретне тăчĕ.

— Юлташсем! — терĕ вара Микула. — Хăвăрах пĕлетĕр, салтаксем юрлама ăста. Анчах сире, тĕнчере халиччен пулман Хĕрлĕ гварди салтакĕсене, ĕлĕкхи юрăсем çырлахтармĕç. Сирĕн çĕнĕ юрăсем вĕренмелле.

— Пĕлсен — вĕрентĕр, Николай Степанович.

— Акă, — кĕсйинчен хут татăкĕ кăларчĕ Микула. — Эпĕ купăспа юрлаттарма хăнăхиччен сăмахĕсене вĕренĕр.

Пурте пĕр çĕрелле кĕпĕрленсе тăчĕç. Анахвис юрă сăмахĕсене вуларĕ. «Харăс утар-ха, юлташсем», «Марсельеза» юрăсене вĕренчĕç.

Брезент плащпа пĕç тĕп таран сăран атă тăхăннă çын хапхаран кĕни пурне те çаврăнса пăхтарчĕ.

— Микула пичче, Кĕчĕерти стрелок килчĕ! — терĕ Коля. Микула тимлесе пăхрĕ те ват тутара аранах палларĕ.

Вăр-варах ăна хирĕç. пычĕ.

— Ганият Абдулаевич! — ыталаса илчĕ вăл ĕлĕкхи тусне.

— Николай Степанович! Эсех-и ку?.. Мĕнле çаврăнса çитрĕн?

— Ун çинчен цер сăмахпа каласа параймăн, Ганият Абдулаевяч. Халь ыттисемпе паллаштарам сире. Кусем, — салтаксем енне пуç сĕлтрĕ Микула, — хĕрлĕ гвардеецсем, вĕçне çитиех большевиксемпе пĕрле пулма кăмăл турĕç. Ку акă — Прахăр пичче хĕрĕ Натюш, тепри Кĕтерук кума Анахвисĕ.

Ганиятпа паллашсан, салтаксене юмахри пурнăçа кĕрсе ӳкнĕн туйăнчĕ. Тĕлĕнмелле çынсемпе тĕл пулчĕç вĕсем паян.

Гришăпа тепĕр салтак çав самантрах Микула хушнине пурнăçлама ушкăнран уйрăлса кайрĕç.

— Микула пичче, эпĕ кирлĕ пулатăп-ши кунта? — ыйтрĕ Анахвис.

— Кольăпа иксĕр те ирĕклĕ. Хуткупăсна хăвăнтан ан хăвар, — терĕ Микула.

Коля кăшт çеç ташласа ямарĕ. Ак хайхи, çамрăксем Ванюк пур чухнехи пекех савăнĕç.

Пӳрте кĕрсен, Микула хăй ăçта çитсе çӳрени, епле таврăнни çинчен каласа кăтартрĕ. Юлашкинчен Кăрмăшри пурнăçпа кăсăкланчĕ.

— Унти халăх мĕнле сывлать тата?

— Халăх пăчланса çитнĕ, Николай Степанович. Пуян-куштансем çăварлăхласах ĕнсе çине хăпарса ларнă.

— Усалсене кам ертсе пырать?

— Кăрмăшра Юсупов пуян тутар пурăнать. Çавăн ывăлĕ, Хусанта вĕреннĕскер, патшана вырăнтан сирпĕтсенех яла таврăннă. Çынсене каллех тутар патшалăхĕ тăвассипе, чăвашсемпе ытти халăхсен çĕрĕсене туртса илессипе астарать. Хăй тавра ушкăн пухса хĕçпăшаллантарнă.

— Шупашкарта та çавнах хыпарларĕç. Юсуповсем — чи хăрушă тăшмансем. Вĕсем, наципе нацие курайми туса, ĕçхалăх пĕрлĕхне аркатасшăн. Вĕсен ирсĕр ĕçне тăрă шыв çине кăлармалла. Ганият Абдулаевич, эпĕ ыран пасар тенĕ каç Кăрмăша пырасшăн. Унччен сан чухăнсемпе калаçасчĕ. Эп çитнĕ çĕре пухсан аванччĕ.

— Хаваспах, Николай Степанович.

Натюш, ахартнех, çакна аса илчĕ: Микула валли илнĕ çитсăран кĕпе çĕлеме пуçланăччĕ. Ялсене кайма çĕнĕ кĕпе тăхăнтарасчĕ.

— Микула пичче, — терĕ вара Натюш, — пысăк ыйтусемех çук пулсан, ман килелле утас мар-и? Унта ырана хăварма юраман ĕç пур-ха. Ытти вулăссение тухиччен туса пĕтересчĕ.

— Тархасшăн.

Натюш, сывпуллашса, ват тутара ал пачĕ:

— Ганият пичче, пирĕн пата кĕрсе тухаймăн-шй? Анне çав тери савăнĕччĕ!

— Тепĕр чухне, Натюш хĕрĕм. Халь аннӳне манран салам кала.

— Тавтапуç, Ганият пичче. — Ват тутартан уйрăлсан, хушса хучĕ: — Микула пичче, çывăрма пирĕн патах пыратăн пуль?

— Унта курăнĕ-ха... — кăмăлĕпе каймах шутлă та, пурпĕр иккĕлле хуравларĕ Микула.

Тутара ăсатнă хыççăн Микула салтаксене Ленин çырăвĕсемпе, большевиксен пухăвĕнче тухса каланă сăмахĕсемпе паллаштарчĕ.

Микула урампа васкамасăр утрĕ. Кăрмăшра пулма пултаракан пăтăрмахсем хумхантараççĕ пулин те, кăмăлĕ пăсăлмарĕ. Пурнăçра хавхаланмалли ытларах: киле таврăннă чухне вăл никампа çыхăнмаллине те пĕлместчĕ. Халь акă революцие парăннă тус-йышсем ун тавра пĕтĕçеççĕ. Пуринчен ытла большевиксен ячейкине йĕркелени савăнтарать. Йышĕ те ӳсĕ-ха. Хĕрлĕ гвардеецсенчен чи малтан Чернов партие кĕрессе шанма пулать. Натюш хăйсем патне чĕнни те чĕрене ăшăтать.

Хĕреслĕ урамран çамрăксен юрри хуллен кăна илтĕнетчĕ. Çывхарнă май вăйланса пычĕ, сăмахĕсене те ăнланмалла: «Çĕнер е вилер вăрçса ыран, — малалла, малалла, малалла!»

Микула пĕр тĕлĕнчĕ, пĕр савăнчĕ, Анахвиспе Коля çамрăксене вĕрентме те ĕлкĕрнĕ иккен. Йышлăн хăйсем. Кирлĕ пулсан, халех татăклă çапăçăва хутшăнма хатĕр сасăпа юрлаççĕ. Çамрăксем Микула патне утса çитсен, юрă вĕçленчĕ. Коля хуткупăсне калама чарăнчĕ.

— Микула пичче, мĕнле пек, тухать-и?

— Маттур! Çав тери илемлĕ юрлатăр! Анчах хăвăр çеç юрлани сахал. Ана кӳршĕ ялсенчи çамрăксем хушшине те сарма тăрăшăр. Вăл ĕççыннисен куçне уçĕ. Вăхăт нумай та иртмĕ — большевиксем ертсе пынипе рабочисемпе чухăн хресченсем влаçа хăйсен аллине çавăрса илĕç. Чăн-чăн ирĕклĕх, пĕртанлăх çитĕ. Анчах çав ырă пурнăç ĕмĕтленнипе çеç килес çук. Ăна çапăçса, çĕнтерсе илмелле. Эсир те вăй çитнĕ таран кĕрешĕве хутшăнма тăрăшăр.

Çамрăксем пĕр хушă шăпланчĕç.

— Пире Хĕрлĕ гвардие çырăнтараççĕ-и? — терĕ вара çамрăксенчен пĕри.

— Тивĕçлисене пурне те çырăнтаратпăр, — хаваслантарчĕ ăна Микула.

— Эх, Ванюк пĕрле çукки кăна пăшăрхантарать пире, унпа эпир шыва сикме те, вута кĕме те хатĕрччĕ, — шавласа илчĕç çакăн хыççăн çамрăксем.

— Ванюк тăван кĕтесе таврăнасса шанатăп эпĕ, — терĕ Микула, хăй вара, çамрăксене систермесĕр, майĕпен вăйăран пăрăнчĕ.

Тантăшĕсем Ванюка ăшшăн асăнни ăна савăнтарчĕ. «Пĕрле пулсан, хама та пулăшĕччĕ. Вăл та Хĕрлĕ гварди ретĕнче тăмалли çамрăк-çке. Ăçта çӳрет-ши?..»

Улянасен килĕ курăнма пуçласан, Микулан кăмăлĕ уçăлчĕ. Натюша тĕл пуласси савăнтарчĕ ăна. Хапха та инçех мар ĕнтĕ. Сасартăк пăшал сасси илтĕнчĕ. Çурăмĕ пĕçерсе кайнипе мар, темле усала сиснипе Микула çĕре ӳкрĕ. Тепĕр хут печĕç. Пуля пуç урлă шăхăрса каçни илтĕнсе юлчĕ. Выртнă маях Микула револьверне кăларса тавралла сăнарĕ. Вунă утăм та çук — тăсланкă салтак тăрать. Вăл тепре пеме ĕлкĕриччен Микула кĕрĕслеттерчĕ. Лешĕ хăраса ӳкрĕ пулмалла та каялла чупма пуçларĕ. Икĕ-виçĕ хут пенĕ хыççăн Микула револьверĕ аллинчен тухса ӳкрĕ...

Натюш чӳрече умĕнче кĕпе çĕлесе ларатчĕ. Урамри пăшал сассипе шартах сикрĕ.

— Мĕн хăямат ку?!. Уляна та сехĕрленсе ура çине тăчĕ.

— Ырра мар, анне! — Натюш хăвăрт чӳречене уçса пăхрĕ. Хапхаран инçе те мар йынăшни илтĕнчĕ. — Анне, урамра такам йынăшать!

— Ах, анчах! — çуйланса ӳкрĕ Уляна. Натюш васкаса урама тухрĕ. Çывăхрах пулăшу ыйтса чĕнни илтĕнчĕ.

— Микула пичче, эс-и ку? Кам печĕ?!. — ыйтрĕ Натюш.

— Тăсланкă салтак...

Кĕçех пăшал сассипе вăраннă кӳршĕсем чупса çитрĕç. Пĕри Натюш хушнипе салтаксем патне вĕçтерчĕ. Ыттисем Микулана пӳрте кĕртсе вырттарчĕç. Сылтăм хул калакĕ айĕнчен юн сăрхăнать. Натюш ăна арчаран таса пит-шăлли кăларса çыхрĕ.

Урам тăрăх чупса хăпаракан çынна курсан, хурал тăракан салтак сисчĕвленчĕ. Пăшалне хулпуççи çинчен илсе аллине тытрĕ:

— Стой! Ăçталла çул тытатăн?!

— Юлташ, инкек... Николай Степановича такам пăшалпа пенĕ. Надежда Прохоровна сире чĕнме ячĕ. Сурана çыхма бинт илсе килме хушрĕ.

Салтак винтовкипе тӳпенелле кĕрслеттерчĕ. Салтаксем çывăрма выртманччĕ-ха. Урамра пăшал сасси илтĕнсен:

— Анисимов, тухса пăх-ха! — терĕ Гриша. — Хуралçă мĕн ашкăнать унта?!

Салтак урамра вăрах тăмарĕ, васкаса таврăнчĕ те хурăлçăран илтнине хыпарларĕ. Вара пурте, пăшалĕсене йăтса, кил хушшине вирхĕнчĕç.

— Лашасене кӳлĕр! — команда пачĕ Гриша. Наум та сарай тăрринчен кăштăртатса анчĕ.

— Мĕн сиксе тухрĕ?! Аçта кайма хатĕрленетĕр?!

— Инкек, Наум пичче. Николай Степановича пăшалпа пенĕ теççĕ.

— Тем курса ларăпăр?! — хыпăнса ӳкрĕ Наум.

— Надежда Прохоровна пыма хушнă. Çавăнта илсе кай пире!

Салтаксем пулемет турттарса çӳрекен лавпа Миххан икĕ урхамахне кӳлчĕç те, пушар сӳнтерме кайнă чухнехи пек тĕрлеттерсе, Натюшсен тĕлне çитрĕç. Ял çыннисем лăк-тулли пуçтарăннă. Пӳрте шăнăçайманнисем урамра кĕпĕрленсе тăраççĕ. Гришăпа Наум урапа çинчен анчĕç, хĕсĕнкелесе пӳрте кĕчĕç. Микула тăрăхла сак çинче выртнине курсан, Гриша пĕтĕм чунтан пăшăрханса чĕнчĕ:

— Николай Степанович...

Микула куçне уçрĕ. Хуллен сасă пачĕ:

— А-а... Чернов юлташ.

— Кам?..

— Лешĕ... Сутăнчăк тăсланкă. Гришăн çилли чашкăрса хăпарчĕ:

— Çавна чĕрĕ хăвармаллаччĕ-и?! Ых!.. Мнкула Наум пуррине асăрхарĕ.

— Эсĕ те кунтах-и? Çапла, Наум пичче. Тăшмансем пире нихçан та шеллемен.

— Наум пичче, пуçа уснинчен усси çук, лаша кӳлсе хвершăла кайса илесчĕ, — хушрĕ Натюш.

— Лашасене кӳлнĕ. Вĕсем кунтах, — терĕ Наум. Натюш Микула суранне бинтпа çыхрĕ.

Çак самантра çамрăксем çитрĕç.

— Надежда Прохоровна, эпир çĕлен-калтана шырама каятпăр, инçетех тарайман-и тен, — терĕ Гриша. Хăйпĕ пĕрлĕ пыма вăл Кольăна чĕнчĕ. — Эсĕ пыратăн-и?

— Пыратăп, паллах.

Улянасен пӳрчĕ умĕнчен халăх çаплах саланмарĕ. Пĕр çын кăна, мĕн пулса нртнине пĕлсен,. халăхран уйрăлса утрĕ. Ку Сантăр пулчĕ. Вăл кĕрӳшĕ вилсен те пысăк инкекех мар тесе шутларĕ. Тинех канăçсăрланмалли пĕтĕ терĕ.

— Юлташсем! — хумханса та хурлăхлăн чĕнчĕ Гриша, халăх çине тухсан. — Николай Степановича персе амантнă тăшмана пурте паллама пултаратăр. Шалча пек вăрăм вăл. Çийĕнче салтак тумĕ. Шырама васкăр. — Хресченсем, виç-тăватă ушкăна уйрăлса, шырама саланчĕç.

Пулемет урапи çине Гришăпа Коля тата виçĕ салтак, тепĕр лавĕ çине икĕ салтак ларчĕç. Кĕçĕр е ыран тăсланкă салтак Атăлкасси таврашĕнчен çухалма тăрăшмаллах. Гриша пĕр лавне Тĕрлемес станцине ячĕ. Икĕ юлташне пристань çывăхне ăсатрĕ, хăйсем, Миххан хапхи умне пырса, лашисене чарчĕç.

Хуралçă Гришăна палларĕ те хăраса ӳкрĕ. Хуçана пăрахса кайса таркăна тухнă салтаксем ырă шухăшпа килменни паллах. Параднăй алăк умĕнче тăракан швейцара систерме темех мар — кнопкăна кăна пусмалла. Лешĕ ытти лакейсене, тарçăсене вăратĕ. Анчăх малтан кусем мĕн сăлтавпа килнине пĕлмелле.

— Çĕрле мĕн шыратăр? Мĕн кирлĕ сире? — ыйтрĕ хуралçă Гришăран.

— Çитăр пичче, — евĕклĕн тавăрчĕ Гриша. — Ан ятлаç-ха. Эпир сана яланах ырă сунаттăмăр.

— Ырă суннă тесе, тытса ыталас мар-и?!

Хуралçă хирĕçле калаçни Гришăна тарăхтарчĕ. Сассине хăпартарах хушса хучĕ:

— Умра, ахăртнех, Янашов хуçа тăрать тейĕн. Пирĕнпе, чухăн çын ачисемпе, калаçасшăн та мар. Ан хăра, Çитăр пичче, эпир сана нимле сиен те тумăпăр. Тата çакă та тĕлĕнтерет: чăннипе, эсĕ те хуçах мар-çке. Ытти тарçăсем пекех, ĕмĕр тăршшĕпе татăк çăкăршăн хуçа куçĕнчен пăхакан мĕскĕн кăна. Нивушлĕ самана улшăнни те тăна кĕртеймен сана, пурнăç çине ху пек пăхма хăнăхтарайман?

Хуралçăпа кунашкал Трифун кăна калаçатчĕ те, ăна кучер çеç тесе ун сăмахне шута хурсах кайман. Халь Гриша калаçни самаях хурлантарчĕ. Чăн та, мĕскĕн мар-и вăл? Емĕрне хуçашăн упаленсе ирттернĕ. Мул е çемье пур-и ун?

— Эпĕ мĕнле хуçа иккенĕ витĕрех курăнать ĕнтĕ, — мирлешнĕн хуравларĕ хурăлçă. — Мĕн кирлĕ сире?

— Ытлашши темех мар, Çитăр пичче, — хуралçă кăмăлланнипе чĕрĕленчĕ Гриша. — Пирĕн кунта фельдфебельпе тăсланкă салтак юлнăччĕ. Асăрхаймарăн-н, весем кĕçĕр кил хушшине е урамалла тухса çӳремерĕç-и?

— Куçлă-пуçлă çын ма асăрхамĕ? Вĕсем кунтан кайни темиçе кун ĕнтĕ.

— Ăçталла кайнă-ши вĕсем?

— Фельдфебелĕ вулăс кантурĕнче. Халь вăл чаплă çын, милици начальникĕ. Салтакĕ килнелле вĕçтерчĕ-и тен?

Хуралçă суйманнине ĕненчĕ Гриша. Тăсланкă салтака кĕтсе илмелле кил хушшине кĕресшĕнччĕ — Коля вăрттăн ăнлантарни чарчĕ.

— Хуçан уялла тухмалли хапха пур. Çавăнта сыхлас мар-и ăна? Пĕри урамра юлăпăр.

— Эс сĕннипе Килĕшетĕп, Чумари юлташ, — шӳтлесе илчĕ Гриша.

Вĕсем, тавраран çаврăнса, хыçри хапха патне çитрĕç. Йĕтем патĕнче лашисене тăратрĕç. Коля Гришăна хыçалти хапха патне ертсе пычĕ. Тĕксе пăхрĕç. Питĕрнĕ иккен.

Наумпа тепĕр салтак Атăлкассине тĕрлеттерсе çитрĕç те хвершăл пурăнакан çурт еннелле çул тытрĕç. Вырăсла хапха умĕнче чарăнчĕç. Наум шашулккана пуса-пуса шаклаттарчĕ. Кĕçех урам енчи чӳрече уçăлчĕ те, ыйхăллă хĕрарăм сасси илтĕнчĕ:

— Кам унта? Ма çĕрле те канăç памастăр?

— Барыня, — хвершăл арăмĕ хресчен хĕрĕ çеç пулин те, унăн кăмăлне çавăрасшăн юри пысăка хурса чĕнчĕ Наум. — Барыня... Энĕшкасси çыннине вăрă-хурах персе амантнă. Васкавлă пулăшу кирлĕ.

Хĕрарăм пульницана илсе килĕр тейĕччĕ те чӳречене шалт çеç хупса лартĕччĕ. Чапа хурса чĕнни хăйĕнне турех. Вăл чӳрече умĕнчен хăпмасăр кăшкăрчĕ:

— Алексей Васильевич... Алексей Васильевич! — Пӳртре тутлăн та хыттăн анаслани илтĕнчĕ. — Тăр-ха, тăр!

— Мĕн унта? — сасă пачĕ хвершăл.

— Энĕшкасси çыннине персе амантнă, тет-и... Пулăшу ыйтаççĕ.

— Тул çутăлсан пульницăра йышăнăп.

— Господин хвершăл! — ăна та ăсла хурса чĕнчĕ Наум. — Унта вулăсĕпе хисеплĕ Николай Степанович юн кайса вилме пултарать.

Хвершăл ку ята пин те тăхăрçĕр пиллĕкмĕш çулсенчех илтнĕ. Иртнĕ пасарта та вăл сăмах каланипе хавхаланнă. Халăхпа пĕрле демонстрацие хутшăннă. Хăвăрт вырăн çинчен тăрса тумланчĕ. Урама тухрĕ.

— Наум Васильевич иккен? — палларĕ хвершăл. Ăна вăл вулăс съездĕнче курнăранпа астăвать.

— Çавă...

— Мĕншĕн малтанах кам иккенне каламарăн? Самант та тытăнса тăмăттăм. Лашуна çавăр. Эпĕ пулницана кĕрсе кирлĕ хатĕрсене илем-ха, — терĕ те хвершăл ватлăхне уямасăр чупрĕ, хăвăрт сумка çакса таврăнчĕ.

Вĕсем яла çитнĕ çĕре халăх тата ытларах пухăннă. Пӳрте кĕнĕ çĕрте хвершăла çул парасшăн ик айккинелле сирĕлчĕç.

Хвершăл, никам çине пăхмасăр, никама чĕнмесĕр, тӳрех Микула патне пычĕ. Лешĕ куçне хупса выртнăран чĕррипе чĕрĕ маррине пĕлесшĕн хуллентĕрех чĕнчĕ;

— Николай Степанович... Микула куçне уçрĕ:

— А-а... Алексей Васильевич, салам.

— Салам, салам, — васкаса ал тымарне тĕрĕслерĕ хвершăл, чĕрене ĕçлеме пулăшакан эмел пачĕ.

— Пуля витĕр тухман. Кунта эпĕ пулăшаймăп. Халех Хусана илсе каймалла. Анчах урапа çине вырттарса кисрентерме юрамасть.

— Атăлкассине çитиччен кимĕпе илсе кайăпăр! — Тахăшĕ хăвăрт ăс пачĕ.

Ял çыннисем наçилкка турĕç, ун çине вырттарса Микулана Энĕш хĕррине йăтса çитерчĕç, унтан кимĕ çине вырнаçтарчĕç. Хвершăл, Натюшпа Наум тата виç-тăватă арçын ишме ларчĕç. Атăлкассинче туран анакан пăрахут çине куçрĕç.

Микулана пĕтерме тăсланкă салтака кăларса ярсан та Михха лăпланаймарĕ. «Вĕлерĕ те тӳрех кунта килсе кĕрĕ. Ăна йĕрлесе тупсан, вăл унпа çыхăннине пĕлĕç. Вара ыррине курас çук. Апла тапăнмалла та марччĕ-им?» Ку шухăша Михха çав самантрах сирчĕ. Микула чĕрĕ чухне пурнăç кураймăн. Тен, чиперех иртĕ-ха. Тăсланкă салтака кĕтсе илсе çын куçĕнчен пытарасшăн, Михха кил хушшине тухкаласа çӳрерĕ, унтан каллех кĕрсе выртрĕ. Тарçисене йăпатса е хăратса хваттере хăваларĕ.

Акă тин кăна вырăн çине выртнăччĕ Михха — алăкра шăнкăравланине илтсе сиксе тăчĕ.

— Хапха патĕнчи хуралçă шăнкăравларĕ, — пĕлтерчĕ швейцар.

Михха будка патне васкаса çитрĕ.

— Мĕн пулнă?

— Салтаксем килчĕç.

— Мĕнле салтаксем?

— Лешсем, пулеметчик текенĕ пурччĕ-çке... Юлташĕсемпе. Фельдфебельпе тăсланкă салтак ăçтине ыйтрĕç.

— Эсĕ мĕн терĕн? - Пĕлмесе петĕм. Лашаллисем таçта çухалчĕç, пĕри халĕ те хапха таврашĕнчех çӳрет.

Михха пушшех шикленсе ӳкрĕ. Тăсланкă салтак, таврăнсан, тӳрех вĕсен аллине çакланĕ.

— Çитăр пичче, — хумханнине пытарса, çемçен чĕнчĕ Михха. — Тăсланкă салтак ырă çын. Сана та хисеплетчĕ. Саманашăн та тӳрĕ кăмăллăччĕ. Çавăнпа вăл пулеметчиксен вăрă-хурахла шайккипе çыхланман. Вĕлерме шутлаççĕ пулĕ ăна?..

— Мĕнле апла? — сехĕрленсе ӳкрĕ хуралçă.

— Вĕсем никама та шеллемеççĕ, Çитăр пичче. Тăсланкă салтака упраса хăварасчĕ. Урамри салтакран вăрттăн Энĕшкасси çулĕ çине кайса тăр-ха. Ăна курсанах систер, каялла ан килтĕр.

Хуралçа ăсатнă хыççăн Михха хыçалти хапха патне васкарĕ. Ăна уçрĕ те инçех мар салтак уткаласа çӳренине асăрхарĕ. «Мĕн хăямат ку? Мĕншĕн йĕри-таврах сыхлаççĕ? Вĕлерме тапăнчĕ те ĕç кăлараймарĕ-ши? Хăйне палласа юлнипе шыраççĕ-им? Пуçĕпех пĕтерет-çке капла, сăрнай». Михха упалене-упалене салтакран иртрĕ. Кунтан кирек хăш еннелле те санама май пур. Ав салтак таçта кайре. Хурал тăма пăрахрĕç-ши? Çук. Каялла таврăнчĕ. Кĕçех хĕвел хăпарчĕ. Хуçа пурпĕр кĕме шутламарĕ-ха. Унччен те пулмарĕ — çуллахи сукмакпа çын килни палăрчĕ. Кам-ши?. Патнерех çывхараспа палларĕ — Сантăр. Аранах чун кĕчĕ Сехмете.

— Михаил Петрович, ырлăх сунатăп!

— Салам, Александр Кузьмич, — ал пачĕ ăна Михха. — Мĕн çăмăлпа çӳретĕн ирех?

— Ман кĕрӳ пулнă çынна каç персе ӳкернĕ.

— Николай Степановича-и?

— Çавна, ара. Прахăр тĕлĕнче пенĕ. Халь Хусана илсе кайнă, тет.

— Апла майлах тивертеймен-им?

— Пуля хул калакĕ айĕнчен кĕнĕ те тухайман. Чĕрĕлес шанăç çук теççĕ.

— Вырăнтах пуçтарайман япала... — вилессе питех ĕненмерĕ Михха. Пуринчен ытла тăсланкă салтак килсе тухасси пăлхантарать ăна. Вăл аçтине, çак вăхăтра мĕн хăтланнине пĕлес килчĕ унăн, çавăнпа: — Перекенĕ кам-ши? — тесе ыйтрĕ.

— Салтак. Анчах хăйне те лектерне. Вĕлермеллех.

— Вĕлермеллех?

— Çапла... Апăрша, çурхи çырмара чунне кăларнă.

— Тĕрĕсех-и ку?

— Тĕп-тĕрĕс. Ман кĕрӳ пулни сана та нумай тарăхтарнă. Текех хăрамалли çуккине пĕлтерме килтĕм.

Миххана пуринчен ытла тăсланкă салтак пуçтарăнса выртни савăнтарчĕ. Тăрă шыв çине кăларма пултаракан чĕрчĕлĕх — çĕр айĕнче. Ăна пама пулнă укçа — кĕсъере.

— Александр Кузьмич, эсир ман шухăшлă çын. Çавăнпа хăталанасшăнччĕ. Çамрăксем таврăйсан, пурпĕр ĕмĕте пурнăçлăпăр. Халь тăван пек шутласа ыталама ирĕк пар. Тавтапуç! — Михха Сантăра ыталарĕ. — Ĕнтĕ ман пата атя. Чи хаклă хăна пулăн.

Михха апат-çимĕç хатĕрлеттерчĕ те хăнана черкке хыççăн черкке тултарса пачĕ. Сантăр, нихăçан та ӳсĕрличчен ĕçменскер, тăррисене кăна таткаласа пачĕ. Çав хушăрах гавань карас пирки килĕшӳ тăвассн çинчен калаçса татăлчĕç. Уйрăлма вăхăт çитсен:

— Вăт çапла, Александр Кузьмич. Ĕçпе-и е ахаль-и ман пата килме именсе ан тăр. Эп сана яланах çывăх тăван пек кĕтсе илĕп! — тесе ăсатрĕ Михха.

Пĕччен юлсан, хуçа каллех иртнĕ каç пулса иртнисем çинчен шухăшларĕ. Тăсланкă салтака пĕтернĕшĕн Микулана тав тумалла, вăл хăй те вилсен тата аванччĕ.

Микулан сывлăхне пĕлес шутпа Михха урама тухрĕ. Сыхлакан салтак çук иккен. Хуралçă та курăнмасть. Кĕçех анатран пăрахут килсе пристань çумне çыпçăнчĕ. Михха хăнăхнă йăлипе çыран хĕррине пырса тăчĕ, пăрахутран анаканçене сăнама тытăнчĕ. Тăхта, вĕсен хушшинче хвершăл пур мар-и? Çавă. Микулана ăсатма кайман-я? Михха ăнсăртран пек ун çулне пӳлчĕ. Лешĕ карттусне хывса пуç тайрĕ:

— Сывлăх сунатăп, Михаил Петрович.

— Салам, Алексей Васильевич. Ăçтан таврăнатăн? — кăмăллăн курăнма тăрăшса, ал пачĕ хвершăла Михха.

Хуçа кунашкал айкашнине иихçан курманнине хвершăл хытах тĕлĕнчĕ. Çапах та палăртмарĕ.

— Хусантан.

— Мĕн ĕçпе çӳретĕн?

— Каç Энĕшкассйнчи Николай Стĕпайовича такам персе амантнă та, пульница кайса леçрĕмĕр.

— Ав епле. Иçмасса, сывлăхĕ мĕнле-ши?

Хвершăл калаçас килменрен аллине лаш! сулса иртрĕ. 

Михха ăна шанăç çук тенĕ пĕк ăнланчĕ. Курайман Çынна пĕтерме аранах май килчĕ. Микула чухлĕ халăх пуçне пăтраштаракан урăх тупăнмĕ. Прахăр çемйине те тĕп тума вăхăт.

Çĕнĕ хыпара Улитина систерме шутларĕ Михха. Ан тив, вăл та савăнтăр.

Пасарта халăх демонстрацу тунăранпа земски управа председателĕн Ыйхи йăлтах çухалчĕ. Апат анми пулнипе палăрмаллах ырханланчĕ вăл. Вулăсран вуншар пуç ĕне, сурăх, çĕршер пăт тырă пухса памалла. Уесран, кĕпернерен те хĕстереççĕ. Ял-ялĕнче пăтăрмах. Хресченсем халиччен те ирĕксĕрленипе кăна пăхăнкалатчĕç. Микула пасарта митинг ирттернĕ хыççăн пуçĕпех итлеме пăрахрĕç вĕсем. Тӳре-шарасене хăвала-хăвала яни, тытса ватнисем те сахал мар. Улитин çак шухăшсемпе аптраса ларнă вăхăтра Михха пырса кĕчĕ.

— Салам, Арсентий Ксенофонтович! — ал пачĕ Михха. Пĕлетĕп, эсĕ манран хăратăн. Эпĕ хуçа, улпут... эсĕ — революционер. Ан хăра. Паян сан пата ырă хыпарпа килтĕм. Иксĕмĕр те пĕр танах курайман каторжника персе вĕлернĕ.

Улитин çăмăллăн сывласа ячĕ.

— Чăнах-и? Суймастăр-и?

— Суйса çӳреме пĕчĕк ача мар эпĕ. Таврăннă кунах кăнтса хунă пулсан тата аванччĕ.

— Ун чухне йăнăшрăм-и тен. Ан çилленĕр, Михаил Петрович.

— Ку сăмах килĕшет мана. Хăй айăпне чухлаканра шанăç пур. Халь Энĕшкассинчи ĕçсем çинчен Константин Сергеевича систересчĕ. Каторжник хыççăн кайнă салтаксене епле пĕтермелле-ши? Прахăр çемйи пирки те шухашласа пăхасчĕ.

Михха асĕнче мĕн пуррине кăларса хучĕ те сывпуллашмасăрах тухса кайрĕ. Кăмăлĕ çав-çавах хавас. Вăл почта еннелле утрĕ. Халь те хыпар пулмасан, Шупашкара çитсе килме шутларĕ. 

— Господин Янашов! — алăк пуканĕ урлă каçнине асăрхасанах чĕнчĕ почтара ĕçлекен. — Сире валли çыру пур, Шупашкартан.

Акă мĕн çырнă унта: «Хисеплĕ сударь, Михаил Петрович! Пирĕн садра ытарма çук çырла пиçнĕ. Татма васкăр. Хакĕ тесен, — хальхи сăмана мĕнлине хăвăрах чухламалла, — тем чул ыйтсан та савăнсах тӳлĕр. Сире ырă сунакан...» Ал пусас вырăнне пăнчăсем кăна лартнă. Кунашкал çырăва Михха халиччен те илкеленĕ. Паян вăл тăшманне пĕтернипе çеç телейлĕ мар иккен, Шупашкара чĕнеççĕ.

Михха тухса кайсанах, Улитин Шупашкара шăнкăравларĕ. Вăхăт нумай та иртмерĕ — Лаврский сасси илтĕнчĕ:

— Кам?

— Улитин... Константин Сергеевич-и?

— Çавă... Мĕн хыпар?

— Иртнĕ каç Энĕшкассинчи тăшмана персе вĕлернĕ... Шупашкар енчи сасă пĕр хушă çухалчĕ. Вара каллех илтĕнчĕ:

— Йăнăшмастăр-и?

— Уншăн ан иккĕленĕр, Константин Сергеевич.

— Ырă хыпаршăн тавтапуç, Арсентий Ксенофонтович... Çапах пĕрне пĕтернипе çеç çырлахма юрамасть. Салтаксене хамăра май çавăрасчĕ. Çаврăнмасан, вĕсене те шеллесе тăрас марччĕ. Хĕçпăшалĕсене туртса илесчĕ.

«Юнкун ху та ним тăваймасăрах тухса тартăн. Халь хушса ларма аван сана!» — хаяррăн шухăшларĕ те Улитин;

— Отряд ярсан аванччĕ! — терĕ.

Шупашкар енчи сасă каллех çухалчĕ. Вара шăппăнрах илтĕнчĕ:

— Шел те, çак самантра отряд-мĕн яраймастпăр. Сирĕн пултарулăха шанатпăр. Утаманне вĕлернĕскер, ыттисене аркатма та май тупăнĕ. Усă курма тăрăшăр. Тĕпĕр тесен, пулăшакансем вулăсра сахал мар. Çавсене ăнлантарăр, пĕрле пухăнса тапăнăр!

Калаçни ниме те тăманнине ăнланать Улитин, çавăнпа сывпуллашмасăрах телефон трубкине çакрĕ. «Мĕн тумалла ĕнтĕ? Лаврский салтаксем арканнипе усă курма хушрĕ. Арканман пулсан? Вĕсен пулемет пур. Пĕччен ним шутласа та кăларас çук. Милици начальникĕпе сӳтсе явас, вăл чухламалла». Улитин дежурти милиционера чĕнсе килме хушрĕ.

Кĕçех пӳлĕме хĕçпе наган çакна Балдин кĕрсе тăчĕ. Ура кĕлисене шаклаттарса, чыс пачĕ.

Председатель юлташ, эсир хушнипе килтĕм!

— Пит аван, Афанасий Митрофанович. Ман сирĕнпе пĕр пысăк ĕç çинчен калаçмалли пур. Тĕрĕссипе, сирĕнтен ăс ыйтасшăн. Анчах малтан пĕр хыпар пĕлтерем. Çĕркаç лешне... салтаксене илĕртнĕ çынна вĕлернĕ.

— Таси паха! — савăннине пытараймарĕ Балдин. — 

— Ăна пĕтернĕ те, ун майлисен пулемет пур. Çавсене мĕнле хĕçпăшалсăрлантарас?

— Председатель юлташ! — пурне те тума хăват çитерес пек хăпартлăнчĕ фельдфебель. — Калаçса тăмалли çук, каймалла та команда памалла кăна. Ним чăрмавсăрах парăнĕç!

Алăка шаккани вĕсен калаçăвне татрĕ. Улитин ирĕк парасса кĕтмесĕрех Павăл хашкаса кĕчĕ. 

— Пĕр таркăнне тытрăм! — терĕ. 

— Мĕнле таркăнне?

— Офицерне! 

— Вăл пирĕн таврарах-и вара?

— Пирĕн таврара çеç мар, каторжниксен енне куçнă. Ман пата вăрлăх илме пынă. Чухăнсен çĕрне шуратса хăвармалла, тет. Вăт ĕнтĕ, куяна çаклатнă пек, ампара хупса лартрăм, — хавасланнипе тӳсеймерĕ Павăл, кулса ячĕ.

Прапорщик та большевиксен енне куçнинчен Улитин ытлашши тĕлĕнмерĕ. Павăла парăннине çеç ĕненес килмерĕ.

— Мĕнле майпа?

Павăл пит-куçĕнче халь çеç йăлкăшакан кулă сӳнчĕ. Ампарта хĕрĕпе пĕрле пулнă çĕрте иитĕрсе илнине епле пĕлтерĕн?

— Ку сире кирлĕ мар. Ман сăмах тĕрĕсне хăвăрах курăр ак. Халех кайăпăр та ăна халăх çине илсе тухăпăр. Вара çартан тарнăшăй, ман армантан çăнăх çаратнăшăн, вăрлăх илсе кайнăшăн явап тыттарăпăр. Кун хыççăн ыттисем те чĕтресе ӳкĕç.

— Ĕçĕре ырлама тивĕç, Павел Платонович! Тепри салтаксене хăй пăрахса кайнă. Ырă çынсем ăна леш тĕнчене ăсатнă.

— Мĕн терĕн?! — тĕлĕнчĕ Павăл.

— Кĕçĕр пирĕн вилĕмле тăшмана персе ӳкернĕ. Михаил Петрович килсе пĕлтерчĕ.

— Мухтав çулти аттемĕре, — сăхсăхса ячĕ Павăл. Ытла хумханнипе вăйран сулăнса, пукан çине ларчĕ. — Аранах шăпи тулчĕ. Мухтав турра.

Кантур ямшăкĕ пар лашине кӳлчĕ. Офицера тытма васкарĕç. Анчах Павăл, ампар алăкĕ уççине курса, минрерĕ. Чупса пырса пăхрĕ — шалта никам та çук.

— Нимĕн те ăнланмастăп, Арсентий Ксенофонтович. Çак ампара хупса, алăкне хам питĕрсе хăвартăм. Халь çук. Тăхтăр-ха, эп халех...

Павăл пурте кĕнĕ çĕре Варуç тем кăштăртатать. Елюк тĕкĕр умĕнче тирпейленсе тăрать. Арăмĕпе хĕрĕ ннм сас-хура пулман пек калаçса ларни Павăла уртарса ячĕ:

— Ампара кам уçрĕ?! Таркăн ăçта?

Хĕрарăмсем харăсах Павал енне çаврăнчĕç. Варуç хăраса ӳкрĕ. Елюк, кăмăлне тивеçтерсе рехетленнĕрен, куларах хуравларĕ:

— Салтаксем кăларса кайрĕç.

— Ăçтине ма каларăн?! Ма уçрăн?! — арăмне тапăнчĕ Павăл.

— Халь те уçмарăм, — аран чĕлхине тупрĕ Варуç. — Ампарти сасса илтсе, çăрана лумпа çĕмĕрчĕç.

— Мĕн пирки харкашатăр, Павел Платонович? — пӳрте кĕрсенех ыйтрĕ Улитин.

— Телейсĕре йĕмсĕр хĕр тенĕ ваттисем. Чип-чипер хупеа хăвартăм. Салтаксем таçтан сиссе килнĕ те кăларса кайнă каттăршнăя.

Улитина урăх тавçăру пырса кĕчĕ. Командирне инкекрен хăтарма килнĕ салтаксем çухалас çук. Сасартăк ним шутласа кăларайманран Балдинран ăс ыйтрĕ:

— Афанасий Митрофанович, мĕн тăвăпăр ĕнтĕ?

— Энĕшкассине кайăпăр. Вĕсем влаçа парăнасса шанатăп! — терĕ лешĕ.

Тăсланкă салтака ниçта тупаймасăр Гришăсем Энĕшкассине, салтаксем патне, таврăнчĕç. Тăсланкă салтака вĕлернĕ иккен. Анчах Микула та вăйлă аманнă. Вăл сывалаймасан, кам ертсе пырĕ салтаксене? Кам лару-тăру çинчен ăнлантарса парĕ? Прапорщик та таçта çухалнă. Те ăна та тирпейлесе хунă, те, пурнăçĕ ырăпа вĕçленессе ĕненмесĕр, хăй пăрахса кайнă. Куна пĕлнĕ пулсан, командира суйлама мар, хăваласа кăна ямаллаччĕ ăна. Иçмасса, Микулана ăсатма кайнă Наумпа Натюшран нихăшĕ те таврăнмарĕç. 

Çапла аптраса тăнă вăхăтра Анахвис килсе кĕчĕ.

— Мĕнле-ши ĕнтĕ? Николай Степанович сывалĕ-ши? — сырса илчĕç хĕре пăшăрханнă салтаксем.

Алахвис самантлăха аптраса тăчĕ. Ăна та çав шухăшах кишĕклет, анчах иккĕленĕвне салтаксем умĕнче палăртма юраманнине те тавçăрать вăл, çавăнпа:

— Сывалать! — тесе çирĕппĕн хуравларĕ. — Мана эсир пуç усни тĕлĕнтерет. Мĕнле-ха апла, ĕçхалăх телейĕшĕн çапăçма тупа тукă хĕрлĕ гвардеецсем малтанхи инкекпе тĕл пулсанах хавшанă?!

— Пирĕн вырăнта пулсан...

— Апла иккен! Пирĕн вырăнта пулсан... Эсир пĕлместĕр. Эпĕ çиччĕре чухне станувуй пирĕн пата пырса кĕчĕ, Кукамайран анне ăçтине тĕпчеме тытăнчĕ, ăна саламатпа çапма тăрсан, эпĕ ун аллинс ярса тытрăм. Путсĕр этем мана та саламатпа çапрĕ. Аннене персе пăрахрĕç. Вăхăт нумай та иртмерĕ — кукаçипе Натюш аппана тытса кайрĕç. Кукамай ик ачапа, тăрса юлчĕ. Кăçал та Натюш аппана каторгăран таврăнна-таврăнман хупса лартрĕç. Çав каçах вăрă-хурахсем пирĕн япаласене çаратрĕç. Ну, мĕнле пек ĕнтĕ? Сирĕн вырăнта пулса курнă-и эпе?

Салтаксем вăтаннипе куçĕсене пытарчĕç. 

— Çавнашкал, туссем. Ытлашши пăшăрханма сăлтав çук. Натюш аппа е Наум таврăнĕ те Микула пичче сывлăхĕ çинчен тĕплĕн каласа парĕ.

Сăмах çинех Наум хăй çитрĕ. Салтаксем ун тавра пухăнчĕç:

— Николай Степанович сывлăхĕ мĕнле? 

— Шанăç пур, юлташсем. Николай Степановича Хусанти чи чаплă прохвессăрсем патне вырттарнă. Ăна чĕртесшĕн пĕтĕм губком ура çине тăнă. Пулине касса кăлармалла теççĕ. Операци ăнăçлă иртессе шанаççĕ. Хăвăр мĕнле пурăнатăр? Перекене тытаймарăр-и?

— Кăлăхах шыранă, Николай Степанович ăна хăех персе ӳкернĕ. Çырма çурăкне кĕрсе выртнипе кăна вăхăтра тупайман. Хăвăр тенĕрен, прапорщик çухалчĕ. Тарасса пĕлнĕ пулсан, персе пăрахмаллаччĕ ăна.

— Тăхтăр-ха, юлташсем, — сасартăк аса илчĕ Наум. Прапорщик пирки çул çинчех шухăшласа килтĕм. Вăрлăх . илме кайсан, вăл Павăл хĕрне килĕштерни сисĕнчĕ çавăнталла çул тытса инкек тупман-ши? Вăл таркăна тухнине ĕненес килмест.

Пуринчен малтан Гриша чăнларĕ:

— Юлташсем, Наум пичче шухăшĕпе эпĕ те килĕшетĕп. Вăхăта ирттермесĕр çитсе килер!

— Атьăр, хам ертсе каятăп! — йыхăрчĕ Коля. Кӳлĕнсех тăракан лав çине ларса, çула тухрĕç.

Вăрă-хурах амантса хăварнă чĕри юсаннă хыççăн. Елюк пуçламăш хут арçын кирлине туйрĕ. Никам та мар, прапорщик килни хускатса хăварчĕ ăна. Магазина уçсанах е варарах-и шпорисене чăнкăртаттарса килсе кĕрессе кĕтрĕ. Юлашкинчен çакна аса илчĕ: прапорщика киле пыма чĕннĕччĕ-çке. Елюк вăхăт çитнĕ-çитмен магазинне хупса таврăнчĕ. Пахчана тухрĕ. Улма-çырла чăмăр-танма пуçланă çĕрте пушшех тунсăхларĕ, хăй тăлăххишĕн тарăхрĕ. Ах, килейтĕрччĕ хăвăртрах. Унпа пĕрле тĕнче хĕрне кайма та килĕшĕччĕ вăл. Кĕçех каç пулчĕ. Кĕтнĕ çын килмерĕ. Елюк, шанăçсăр ĕмĕт-шухăшĕнчен пытанас пек, ампарти шăналăк ăшне кĕрсе выртрĕ. Петрова манса ыйха путма тăрăшрĕ. Ниепле те çывăраймарĕ. Аптранă енне тăрса урама тухрĕ. Ампар умĕнчи тенкел çине ларчĕ.

Унччен те пулмарĕ — Энĕшкасси çулĕ çинче лаша ури сасси илтĕнчĕ. Елюк сывлама чарăнса тимлерĕ. Юланутçă иккен. Кам-ши? Елюк чĕри ырра кĕтсе тапрĕ. Ĕнтĕ лаши çеç мар, утланнă çынни те аванах курăнчĕ. «Турă çырлахтăр, çавă...»

Петров пӳртре кам пуррине пĕлесшĕн чӳрече умĕнчен иртрĕ. Ав, ашшĕ сĕтел хушшинче шут шăрçисене куçарса ларать. Лаша кĕпĕртетнине илтнипе-ши, пуçне çĕклерĕ, чӳрече еннелле пăхса илчĕ. Арăмĕ тĕпелте, алĕç тытнă. Хĕрĕ курăнмарĕ. Ăçта-ши? Çывăрма выртман-ши? Ан тив, çывăртăр. Вĕсен куçĕ умне курăнманни тата аванрах. Петров лашине каялла çавăрма та хатĕрччĕ. Хĕрарăм сасси ăна чарса тăратрĕ.

— Демьян Петрович, ăçталла çул тытатăр?

Кĕтмен çĕртен ампар умĕнче Елюк ларнине курсан, прапорщик çухалса кайрĕ. Çамрăк хĕрарăм, çавна сиссе, сăмах тĕксе хучĕ:

— Эх, ача... Эсир куштан-çке. Хăвăра ырă сунакан çынпа та калаçасшăн мар!

— Уншăн мар, сире тӳрех паллаймарăм та, — хăйне хăй алла илчĕ Петров.

— Халь палларăр пулсан, юнашар ларма та вырăн пур, — терĕ Елюк.

Петров хавасланчĕ. Унăн та телейĕ пĕтмен-ха. Ĕмĕтленсе килнĕ хĕрарăм юнашар ларма чĕнет. Йĕнер çинчен васкавлăн анса, прапорщик Елюк умĕнче ура кĕлисене шаклаттарчĕ:

— Здравия желаю!

— Сире те сывлăх сунатăп! — йăл кулса саламларĕ Елюк.

— Çак тери каçа хирĕç ăçта кайма тухнă эсир?

— Пытармастăп, сире курма килтĕм.

— Апла ма ура çинчех тăратăр? Инçетрен килнĕскер, ывăнтăр та-и тен? Ларăр.

Петров чĕлпĕрне аллинчен вĕçертмесĕрех Елюкпа юнашар вырнаçрĕ. Пĕр хушă чĕмсĕрленсе ларнă хыççăн вĕсен хушшинче пурнăç пирки сăмах хускалчĕ. Тем вăхăтран пӳртре хăй çути сӳнчĕ, Елюк ĕшенсе ӳкрĕ: шурăмпуç килнине сиссен, йĕкĕт пăрахса кайĕ те, урăх нихçан курнăçаймĕç.

— Демьян Петровнч, итлĕр-ха, — çепĕççĕн чĕнчĕ вăл, — пирĕн енче инçетрен килнĕ хăнана сăйламасăр ямаççĕ. Атьăр-ха, пĕрер курка сăра ĕçтерем.

Петров уншăн-куншăн мар, чăн та, ăш хыпнăран килĕшрĕ.

Вĕсем ампара кĕчĕç.

— Акă пукан, ларăр. Эпĕ халех сăра илсе килетĕп, — терĕ те Елюк ампартан тухса алăкне хупрĕ.

Пĕччен юлсан, Петров кавăçсăрланма пуçларĕ: «Вăрлăх илсе кайнăшăн тавăрма питĕрсе лартмарĕ-ши?» Хыпашласа алăка тупрĕ. Елюка систересшĕн мар алăка каллех хупрĕ. Пуканне тупасшăн каялла утăмларĕ. Анчах, тем çине лексе, — чут çеç ӳкмерĕ. Хыпашласа пăхрĕ те мамăк тӳшеке перĕнчĕ. Пуян çын хĕрĕн вырăнĕ кккен. Кĕçех Елюк кăкшăмпа курка йăтса таврăнчĕ.

— Эсир кунтах-и?

— Кунтах...

— Эпĕ тухса шумарĕ-шн тесе васкатăп!

Петров вăтаннипе хĕремесленчĕ. Хăранине çамрăк хĕрарăм сиснĕн туйăнчĕ. Çакна палăртасшăн мар юриех сассине хулăнлатрĕ:

— Ма тарас ман. Уна шăтăкĕнче мар пулĕ-çке?

— Çук, Демьян Петровнч. Шӳтленĕшĕн ан çилленĕр, тархасшăн. Эсир хăвăра хисеплекен хĕрарăм патĕнче, — терĕ те Елюк сăра тултарчĕ. — Ĕçĕр-ха.

Петров хăмлаллă пыл сăрана тĕппипех пушатрĕ.

— Ав кравать еине куçăр ĕнтĕ. Кăкшăма пукан çине вырнаçтарам. Йăтса тăрасси, — сĕнчĕ Елюк, тепĕр курка ĕçтерсен.

— Эпĕ тăма та пултаратăп.

— Кирлĕ мара ан калаçăр, тархасшăн. Хаклă хăнана ура çинченех ăсатнине пелсен, кулса вилĕç.

Елюк хуллен тĕкнипе Петров тӳшек çине ларчĕ. Çав самантрах алăк хупăнчĕ. Çывăхра Елюк сасси илтĕнчĕ:

— Капла аванрах. Усал çынсем куç ан ӳкерччĕр. Çамрăк хĕрарăм юнашарах иккен. Петров ним шухăшламасăр пилĕкĕнчен çупăрларĕ...

Ампарта çаплах теттĕм пулни те, Петров тул çутăлса килнине сисрĕ. Хай камне, ăçтине аса илсе, тăрса ларчĕ.

— Ма васкатăн? — илтĕнчĕ мамăк тушек çинчен ачаш сасă.

— Васкаса мар, паян кăнтăрла та çитрĕ-и тен, эпир вырăн çинче йăваланатпăр. Аçу-аннӳ пĕлсен, хăвнах ятлĕç. Ман хамăн та каймалла. Юлташсем çухатрĕç пуль.

— Атте-анне пирки питех канăçсăрланмастăп. Кирлĕ пулсан, чĕн чăпăрккапа ăшалаччăр. Кĕçĕрхн çĕршĕн темле асапа та тӳссе ирттерĕп. Ман çакна пĕлесчĕ: çитес каç килĕн-ши ман пата?

— Татăклă калама пултараймастăп. Тем сиксе тухĕ те, сăмах çине тăраймăп. Май килсен, сан тĕле пĕлетĕп ĕнтĕ.

— Ĕненетĕп, чунăм. Тăхта, кил хушшинче никам та çук-и, пăхкалам, — терĕ те Елюк шалтан питĕрне сăлăпа катертрĕ. Алăк уçăлмарĕ.

— Мĕн унта? — вăхăт нумай иртнĕн тунăннипе чĕнчĕ Петров.

— Темĕн, алăк уçăлмарĕ-ха.

Петров васкаса Елюк патне пычĕ. Малтан ал вĕççĕн, унтан хулпуççипе теренсе пăхрĕ. Алăк çаплах уçăлмарĕ.

— Мĕне пĕлтерет ку?!

— Ним калама та аптратап.

Те шӳтлесе, те усал шутпа тул енчен пнтĕрнине тавçăрчĕ Петров. Ун-кун пăхкаларĕ, пер кĕтесрен оечĕк çутă кĕнине асăрхарĕ. Тул çутăлнă иккен. Салтаксем ура çинче ĕнтĕ. Ним тума пĕлмен енне Петров алăша тӳнлеттерме тапратрĕ.

— Кăлăхах тăрăшатăн, таркăн! Сан йышши пынтăсем çĕмĕрмелле туман ăна. Кĕçех суд умне тăрăн та пуряншĕн те явап тытăн! — илтĕнчĕ тултан хаяр сасă.

— Атте, ма питертен?! Е каллех ман ята варалас терĕн-и?!

— Ят каяс пирки пăшăрханмаллиех çук. Усал çынсем чĕлхисене кăштах якатĕç те хăйсемех чарăнĕç. Вăт. Таркăна тытма пулăшнăшăн мухтав! Куншăн сана уес комиссарĕ те тав тăвĕ, — тере те Павад» арăмне хытăрса хăварса, кантуралла вĕçтерчĕ.

Тем вăхăтран хапха умĕнче лав сассисем илтĕнчĕç. Тӳре-шарасем килчĕç пулĕ тесе, Петров алăк хыçне тăче, Елюк кравать айне пытанчĕ.

Кил хушшинче шаалăн калаçни илтĕнчĕ.

— Прапорщик ăçта?

— Нимле прапорщик та çук пирĕн патăрта!

Хĕрарăм сăмахне ĕненмерĕç пулмалла, малалла хистерĕç:

— Кинеми, кутăнланса ан тăр. Учĕ хапха умĕнче тăрать. Кала, ăçта пытартăр прапорщика?

Петров хылăнса ӳкрĕ, кнлсе çшгннсем хăйĕн салтакĕсем пулнине тавçăрчĕ:

— Юлташсем, эпĕ кунта!

— Ăçта эсир?! — ыйтрĕ Гриша.

— Ампарта!

Салтаксем çаврăнса пăхрĕç те алăк çумĕнче тем пысăкăш çăра çакăнса тăнине курчĕç. Энĕшкассинче пăтăрмах сиксе тухман пулсан, каçса кайсах ахăрĕччĕç. Йĕкĕте çавнашкал питĕрсе лартнине тĕнчере никам курман-тăр!

— Командир юлташ, эсир кунта-и?!

— Кунта. Уçăр хăвăртрах!

Салтаксем сарайĕнчен лум тупса тухрĕç те алăк пробойне хирсе тăпăлтарчĕç. Алăк яри уçăлчĕ.

Тĕттĕмре вăрах пулнипе хĕвел çинче Петров куçĕ йăмăхрĕ. Мăч-мăч хупкаласа ирттерсен, юлташĕсем хăй çине шăтарасла пăхннне асăрхарĕ. Мĕн каламалла ĕнтĕ?

Çалтаксем Петрова инкекрен хăтарма килнине тавçăрнă Елюк шикленме те пĕлмерĕ:

— Э-э... Хĕрлĕ гвардн пухăннă-çке! Мĕн çăмăлпа-ши? — терĕ.

Елюк аялти кĕпе вĕççĕнех тăни Петрова минретрĕ. Кунашкал сипетсĕр хĕрарăма тĕнчипе шыраса та тупаймăн. Хăвăртрах тухса шăвăнас шутпа вăл команда пачĕ:

— Кругом! Шагом марш!..

— Ах турă, хĕрĕм... Намăса ăçта çухатрăн-ши? — чĕреренех пăшăрханчĕ Варуç.

Амăшĕ питлени Елюк чĕрине çĕçĕ пек тăрăнчĕ. Анчах кам айăплă-ха ку намăсшăн? Ашшĕпе амăшĕ мар-ши? Çавсем вăрă-хураха ирĕксĕрлесе качча пачĕç-çке. Елюк ӳкĕнес вырăнне хыттăн тавăрса хучĕ:

— Ха?! Намăса çухатрăм имĕш! Çавăнпа хупса лартрăр-и!..

Елюк тата тем каласшăнччĕ — чĕлхине çыртрĕ. Хăвăрт каялла кĕрсе алăкне хупрĕ. Вырăн çине ӳксе, сасăпах макăрса ячĕ.

Петровпа салтаксем Энĕшкассине çитрĕç.

— Демьян Петрович, ăçта çухалса çӳрерĕр? — терĕ. Наум, салтаксем хапхаран кĕрсенех.

Петров пуринчен ытла Микулапа Натюша тĕл пуласран хăранăччĕ. Наумпа Анахвис çеç тăнине курсан та, кăмăлĕ уçăлмарĕ, ятласса кĕтрĕ. Наум тус-йышлăн йышăнни чĕрине çемçетсе ячĕ.

— Юлташсем... — такам илтесрен хăранăн хуллен чĕнчĕ Петров: — Эпĕ сирĕн умра пысăк айăпа кĕтĕм. Пытарма çук, тем аташтарнипе кăнтăрла курнă хĕрарăма шыраса кайрăм та... Иикекрен хăтарнăшăн пурсăра та тав тăватăп. — Петров шухăшне вĕçлерĕ те суд умĕнче приговор вуласса кĕтсе тăнă пекех чĕмсĕрленчĕ.

Çамрăк çын ӳкĕннине ĕненчĕ Наум. Пурпĕр тĕке май шăлма юраманнипе сиввĕн хушса хучĕ:

— Эсир, Демьян Петрович, хăвăр ăçтине, сыхă тăмаллине маннă. Кĕçĕр акă эсир путсĕр хĕрарăмпа вăхăта ирттернĕ. Тăшман кунта Николай Степановича пенĕ.

Петров урисем шĕлтĕрех кайнипе ӳкесрен аран-аран тытăнса юлчĕ. Хăй хăлхипе хăй илтнине те ĕненесшĕн мар:

— Мĕн терĕр эсир? — тесе ячĕ.

— Вăт çавнашкал, командир юлташ! — Наум вырăнне Гриша хуравларĕ. — Сударков пенĕ. Эсир ăна отряда илме те хатĕрччĕ!

Петров çакна ăнланчĕ: Николай Степановнча упрайманшăн та каçарма çук айăпа кĕчĕ вăл.

— Юлташсем, — хумханнине пусараймасăр хуллен тухрĕ ун сасси: — Эпĕ сирĕн командир пулма тивĕçсĕр. Мана персе пăрахмалла кăна! — Хăвăрт портупейне салтрĕ. Хĕçĕпе револьверне çĕре пăрахрĕ. — Сирĕн ирĕк, мĕн тума шутлатăр çавна тăвăр!..

Петров çак териех айкашасса кĕтменччĕ салтаксем. Натюш таврăниччен ăна хупса усрама шутланăскерсем, халь ним калама аптрарĕç.

Наум та тĕлĕннипе сăмах тупаймарĕ.

— Хисеплĕ Демьян Петрович, — чĕтревлĕрех сас пачĕ Анахвис, — эсир пĕчĕк ача пек юнтарса хăратасшăн-им? Кăлăхах. Кунта айăпа кĕрекене пуçран савас текенсем çук. Халь суд патнех çитмен-ха, хĕçпăшалăра илĕр те тирпейленĕр. Ятăра ан ярăр!

Салтаксем Анахвис пултарулăхĕнчен тĕлĕнчĕç, çав вăхăтрах савăнчĕç те. Петрова сырăнса илчĕç.

— Командир юлташ, Анахвнс тĕрĕс каларĕ, пуçа усма иртерех-ха, — терĕ Гриша та.

Петров хурланчĕ: кĕске хушăрах икĕ хут айăпа кĕчĕ вăл, юлташĕсем пурпĕр каçарчĕç. Çав териех хăйне тыткалайман çын-ши вара вăл? Çук, малашне ăслăрах пулĕ кашни утăмнех асăрханса пусĕ.

— Юлташсем, тăн панăшăн тайма пуç сире. Куна нихçан та манмăп.

Петров тирпейленсе ĕлкĕрейнĕччĕ — шăнкăравлă лав сассн хапха умне пырса чарăнчĕ. Балдин фельдфебельпе Улитин килсе кĕчĕç.

Фельдфебель кутемĕн Хусана та çитнĕ пуль тенĕнчĕ салтаксем. Унăн чаçа таврăнмасăр тăма сăлтав çук пек шутланă. Халь, ав, вĕсем патне килсе кĕчĕ, портупейпе, çумне хĕç, револьвер çакнă. Пĕччен мар, земски управа председателĕпе пĕрле.

Малта Балдин, ун хыççăн Улитин хăюллăн салтаксен çывăхне пычĕç. Балдин саламламасăр-тумасăр çиллеслĕ сăмахне пуçарчĕ:

— Ак ăçта иккен вырăссен паттăр салтакĕсем! Пуринчен ытла господин прапорщикран тĕлĕнмелле. Тупа тунине çирĕп тытмалла тесе вĕрентекен эсир марччĕ-и çав?! Ĕнтĕ хăвăр таркăна тухас терĕр-и?! Таркăн салтака çеç мар, таркăн офицера та шеллемессе мантăр-им?! — Сывлăшĕ çаврăнсан, малалла çĕмĕрттерчĕ Балдин: — Акă мĕн, господин прапорщик, халлĕхе йăнăша тӳрлетме май пур. Эсир капла хăтланнине ниçта та пĕлтермĕпĕр. Çак самантрах салтаксене команда парăр та, хĕçпăшала илсе, кантура кайăпăр. Пурсăра та милиционера илĕп.

Петров ним калама аптранине асăрхасан, Улитин сăмаха хутшăнчĕ:

— Господин прапорщик! Эсир те, тăвансем! Афанасий Митрофанович тĕрĕс каларĕ. Вăл вулăсри милици начальникĕ. Май пур чухне çăлăнма васкăр!

Коля сасартăк кулса яни пурне те ыйхăран вăратрĕ.

— Анчăк çури, манран кулатăн-и? — терĕ те Балдин амрăк еннелле ăнтăлчĕ.

Кольăна тарса пытанма темех марччĕ. Сасартăк куç умне упаран хăраса намăса кĕни тухса тăчĕ те, Ванюк жандармсен офицерне мĕнле çĕнтерни аса килчĕ. Вара талкăшса çывхаракан Балдинăн ури айне чăмрĕ. Лешĕ, такăнса, сăмси çине тăрăнчĕ.

Салтаксем пĕр тĕлĕнчĕç, пĕр ахăрчĕç: вĕсен сехрине хăпартса пурăннă эсремете çамрăк ача тăсса ӳкерчĕ-çке. 

— Маттур, Чумари юлташ! — терĕç салтаксем.

Çĕртен тăрсанах, Балдин револьверне туртса кăларчĕ.

Асран тухнă çын персе пăрахма та пултарĕ. Пуринчен малтан Петров ĕлкĕрчĕ — ăна атă пуçĕпĕ тапрĕ, Балдин аллинчи наган çĕре сирпĕнчĕ. Гриша çав самантрах ăна пуçтарса илчĕ.

— Çавăн пек, господин фельдфебель, хĕçпăшалпа вылямалли йăлана пăрахма вăхăт! — терĕ Петров.

Анахвис хутшăнман пулсан, салтаксем тӳре-шарасене самаях ватĕччĕç.

— Юлташсем, — парăнтармалла сассипе чĕнчĕ хĕр, — вĕсене чăннипех ăса кĕртме тивĕçчĕ. Пуринчен ытла тиĕкне кирлĕччĕ. Вăл пирĕн яла текех килсе пăлхатмастăп тесе сăмах панă. Кунта пуху мар та, чĕрех юлтăр ĕнтĕ.

Халăх тепĕр хут та кантура пыма ӳркенмĕ. Ун чух салтаксем пирки мар, хăйĕн пурнăçĕ пирки шухăшлама лекĕ унăн!

Тиекпе фельдфебель, вĕрекен шыв çине чиксе кăларнăн ĕшеленсе, вулăс кантурне çитрĕç. Пуринчен ытла Балдин тарăхрĕ. Нумаях та пулмасть салтаксем ун шăммнне ислетсе хăварчĕç. Паян кам намăса кĕртрĕ-ха тата?

Шăркалчă.

— Мĕн тăвăпăр ĕнтĕ, Афанасий Митрофанович? — кабинета кĕрсенех ыйтрĕ Улитин.

— Тĕп тумалла, — çиллине шăмараймарĕ Балдин.

— Хăвăр вăюпа çеç пултарайăр-и?

Балдин чĕлхине çыртрĕ. Çывăрнă çĕрте хупăрласа пĕтересси темех мар та, сыхă тăнă чухне хăйсене çулса тăкĕç тесе шухăшларĕ. Пулеметлă салтаксем çине тапăнма пуçсăр пулмалла.

— Хамăрăн вăй сахалтарах, Арсентий Ксенофонтович. Отряд ярса паччăр.

— Отряд кĕтмелли çук! — терĕ Улитин, Лаврский сăмахĕсене аса илсе.

— Апла ним калама аптратăп!

— Хамăр хушăра вăй пухма лекет, Афанасий Митрофанович. Хĕçпăшал мĕн чухлĕ пирĕн?

— Алăрисĕр пуçне вунă винтовка, пилĕк револьвер, виçĕ хĕç.

— Пит аван. Сирĕн алăра — улттă. Пурĕ вунултă винтовка.

— Анчах вунă винтовки валли çынсене ăçтан тупăпăр?

Улитин хуравлама ĕлкĕриччен кантур ямшăкĕ кĕчĕ.

— Лашасене тăварас-и?

— Ан тăвар. Каймалли пур. Малтан Павел Платонович патне çит-ха. Касмухха Элекçейĕпе ыттисене пухса кантура килччĕр. Ху малалла вĕçтер. Ял-ялĕнчи комиссарсене кала: хăйсемпе пĕрле пуян-куштансене чĕнсе килччĕр.

Улитинсем тухса кайсанах, Павал арăмне ятласшăнччĕ, ампара салтаксем килсе уçрĕç тенине ĕненес килместчĕ унăн. Пробоя хирсе ватнине курсан, ирĕксĕрех ĕненчĕ. Петрова тытса суд тăвайманшăн тарăхрĕ. Инкек çине синкек тупăнсах тăрать. Çак вăхăтра кантур ямшăкĕ персе çитрĕ. Мĕн хыпар илсе килнине хăвăртрах пĕлесшĕн хирĕç тухрĕ Павăл.

— Сире халех кантура пыма хушрĕç, — пĕлтерчĕ ямшăк.

— Энĕшкассинче ĕç кăлараймарĕç-ши? — хăйне канăçсăрлантаракан ыйтăвне пачĕ Павăл.

— Мĕнле ĕç пирки калаçатăр-ши? — ăнланмарĕ ямшăк.

— Ара, салтаксене хĕçпăшалсăрлантарасшăн марччĕ-и вĕсем?

— Пĕлместĕп. Председательпе милици начальникĕ кантура иккĕшех таврăнчĕç! — терĕ те ямшăк лашине çавăрчĕ.

Павăл кантурти туре-шарасене чунтан çилленчĕ: «Вăрă-хураха сăмахпа çавăрма шутланă. Вĕсене пуля та нĕтре кăна парăнтарĕ!»

Николай Степанович таврăннă тенине Элекçей ĕненменччĕ, тĕрĕссипе, ĕненес килменччĕ унăн. Юнкун пасарĕнче Николай Степанович вакката ухмаха тăратса хăварнине, халăх ун майлă калаçса, урам тăрăх революцилле юрă юрласа çӳренине хăй куçĕпе курсан, калама çук хăраса ӳкрĕ. Вăл пин те тăхăрçĕр пиллĕкмĕш çулта Николай Степановичпа Ваçли çинчен элекленине хирĕçлеме хăтланчĕ те, уретннк пурпĕр протокол çине ал пустарчĕ. Кайран, ашшĕпе иккĕшĕ суйнине станувуй тăрă шыв çине кăларсан, Николай Степановичпа ун майлă çынсем тавăрасран шикленсе пурăнчĕ. Вăхăт нумаях иртмерĕ, Николай Степанович ним сас-хурасăр çухалчĕ. Элекçейĕн мĕнпур ĕмĕт-шухăшĕ пуясси кăначчĕ. Мулĕ Павăлăнни чухлех çук та, ĕлĕк ашшĕн пулнипе танлаштарсан, темиçе хут та ӳсĕ. Арăмĕ çамрăк чухнехи майлах упăшкине юрама тăрăшать. Анчах Николай Степанович таврăнни Элекçейĕн мĕнпур канăçне пĕтерчĕ, ăна тавăрма килнĕн туйăнма пуçларĕ. Çавăнпах чӳречене такам шакăртаттарни Элекçее шартах сиктерчĕ.

— Кам унта?

— Кӳршĕсем!

Павăла палласан, сехĕрленни кăштах тамалчĕ. Вĕсем, куршĕсем пулин те, ырă-татуллах пурăнмаççĕ. Павăл хăвăрт пуйса кайнинчен Элекçей вара тем пек кĕвĕçет.

— Мĕн кирлĕ? — çиллессĕн ыйтрĕ вăл.

— Мана ним те кирлĕ мар. Вăт эсĕ Арсентий Ксенофонтовича кирлĕ. Кантура пыма хушнă! — ниме тăман çынпа калаçнă пек йĕлпĕрсе хуравларĕ Павăл.

Элекçей çитнĕ çĕре çынсем йышлăн пухăннăччĕ. Хуторсем пурте пекех кунта. Атăлкассинче лавкка тытакансем, ытти ялсенчи пуян-куштансем те килнĕ. Кашнин пит-куçĕнчех канăçсăрлăх палăрать. Микула таврăнса халăха пăлхатняне лурте пĕлеççĕ. Юлашкинчен пухăннисене аслă пӳлĕме чĕнчĕç. Улитин трибуна çине хăпарчĕ.

— Граждансем, вăхăтсăр чăрмантарнашан ан çилленĕр. Мĕншĕнне хăвăрах чухламалла. Атăлкасси вулăсĕнче инкеклĕ ĕçсем сиксе тухрĕç.

— Эсĕ пире мĕн пулнине каласа пар! — тӳсĕмĕ çитеймен енне васкатрĕ пĕри.

Улитин йӳпсемерĕ, шухăшне малалла тăсрĕ:

— Энĕшкассинчи каттăршнăй таврăннине пурте пĕлетĕр ĕнтĕ, иртнĕ юнкун пасарĕнче вăл мĕн хăтланнине курнисем те пулĕ.

— Пурте курнă!

— Граждансем, Янашов патне килнĕ отряд хӳттипе чиперех пурăнаттăмăр. Халь çав отряд çук! — терĕ Улитин малалла.

— Ăçта кайнă?!

— Каттăршнăй илĕртсе салатнă! Саланни çеç хăяматаччĕ. Пĕр пайĕ ун енне куçнă. Халь салтаксем Янашов тарçи патĕнче пурăнаççĕ. Наум текенĕ хăй мĕнле çын иккенне вулăс съездĕнчех лайăх кăтартрĕ.

— Астăватпăр. Кăлăхах пуçтармарăмăр! — шавларĕç пуянсем.

— Каторгăра пĕтнĕ Прахăр çемйи те çавсен шайккинче. Пуринчен ытла Натюшран хăрамалла! — пĕлтерчĕ Улитин.

— Прахăр çемйине те тахçанах пĕтермеллеччĕ!

— Çавăн пирки пухнă та сире. Тата вăхăчĕ те майлă. Катăршнике такам персе вĕлернĕ... — сăмахне вĕçлерĕ Улитин.

Пуянсем ларнă çĕртен сике-сике тăчĕç. Хушăран иккĕленнĕ сасăсем илтĕнчĕç:

— Суя мар-и?

— Чăн сăмах, граждансем! Паян Михаил Петрович кантура килсех пĕлтерсе хăварчĕ.

Пуянсен пит-куçĕсем хавассăн çуталчĕç. Вĕсене мункун иртнĕ пек мар, тин çитнĕн туйăнчĕ. Ахăртнех, пĕр-пĕрне ыталаса чуптăвĕччĕç. Соколов большевик пĕччен çеç марри, унпа пĕрле хĕçпăшалланнă салтаксем пурри вĕсен хавхаланăвне пусарчĕ.

— Çтаппан Микули майлисене пĕтерме отряд илсе килсен аванччĕ!

— Отряд кĕтмелли çук, граждансем. Пĕтĕм ĕçе хамăр çине илмелле, — айăплăн пĕлтерчĕ Улитин. — Эпир начар çынсем мар. Хăвăр тавра ялти ятлă çынсене пĕтĕçтерме тăрăшăр. Укçине, эрехне те ан шеллĕр. Пирĕн кунта вуникĕ винтовка пур. Тыткалама пултаракансене тупар. Ыттисем камăн мĕн пуррипе хĕçпăшăлланăр. Çур çĕр тĕлнелле кантура пухăнăр. Мĕнле тапăнмаллине сӳтсе явăпăр. Юлашкинчен çакна астутарам: пĕтĕм сăмах хамăр хушăра юлтăр. Çакна çирĕп тытманнисене пăлхавлă самана саккунĕпе айăплăпăр. Шутланă ĕçе вĕçне çитеретпĕр тесе, турă умĕнчи пек тупа тăвар! — пуринчев малтан кĕлĕ сăмахне асăнса сăхсăхрĕ вăл: — Ашшĕн, ывăлĕн, çветтун сывлăшĕн ячĕпе, аминь.

Улитин хыççăн ыттнсем те сăхсăхрĕç.

Каç пуласса управа председателĕ йĕп çинчи пек кĕтрĕ. Тула тунă пулсан та, пуянсем пухăнасса шансах пĕтереймерĕ вăл. Шăп çур çĕр тĕлнелле çĕр çынна яхăн килчĕç. Кам пăшалпа, кам тимĕр сенĕкпе те пакурпа хĕçпăшалланнă. Винтовка тыткалама пĕлекен пилĕк çын тупăнчĕ. Балдин фельдфебель Улитннпа иккĕшĕ шутласа хунине ăнлантарма трибуна çине хăпарчĕ.

— Граждансем! — хăй вăрçă ĕçне пĕлнине палăртасшăн мăнаçланарах чĕнчĕ Балдин. — Тăшмана вăйпа çеç мар, чеелĕхпе, кĕтмен çĕртен тапăнса та çĕнтереççĕ. Çавăнпа виçĕ пая уйрăлăпăр. Винтовкăллă милиционерсене хам ертсе пырăп. Ку ушкăнăн салтаксене хăйсем пурăнакан çуртрах хупăрламалла. Вăрттăн пырса тапăнма Павел Платонович пулăшасса шанатпăр. Вăл Экĕшкассй таврашĕнчи çырма-çатрасене лайăх пĕлме тивĕç.

— Паллах. Энĕшкассинче çуралса ӳснĕ. Кушакки те сисмелле мар çĕртен ертсе кайăп! — кнлĕшрĕ Павăл.

— Пит аван, Павел Платонович. Иккĕмĕш ушкăнĕ ялăн аял вĕçĕнчен пырса кĕрĕ. Вĕсене Алексей Петрович ертсе пырĕ. Сире хĕçпăшал кирлех мар. Никампа та çапăçма лекмĕ, Прахăр çемйине кăна тустармалла. Шеллесе тăмалли çук.

— Хупăрласа тытасчĕ кăна. Мĕн тумаллине хамăрах чухлăттăмăр! — илтĕнчĕç тем тума хатĕр сасăсем.

— Виççĕмĕш ушкăнĕ пус хапхи патĕнче сыхлĕ. Салтаксене тухса тарма памĕ. Ăнлантăр-и?

— Пурте паллă! Ĕçне тумалли кăна!

— Апла турă пулăштăр... — ырă сунса ăсатрĕ Улитин.



XXIX


Ку вăхăтра урам çамрăксен юрри-ташшипе тулаканччĕ. Кĕçĕр шăпах. Сайра хугра хуралçă шакăртми кичеммĕн илтĕнет те каллех шăпланать. Çамрăксем паян та урамра-ха выляс-кулас шухăшĕ çеç çук вĕсек. Иртнĕ каç Николай Степановича амантнă. Пĕрене çине вырнаçнă çамрăксем тарăхса калаçаççĕ. Вĕсем ун чухне те урамраччĕ. Николай Степановичпа чиперех тĕл пулчĕç. Мĕншĕн никамăн та ăсатас шухăш пырса кĕмен-ши? Куя пирки Кольăпа Анахвис ытларах хуйхăраççĕ. Çапах, Наум пиччĕшĕ хыпарланă тăрăх, Николай Степанович сывалас шанăç пур. Коля кантур туре-шарисем килсе кайни çинчен каласа пани пурне те савăнтарчĕ. Çамрăксем Кольăпа Анахвис кирек мĕнле ĕçре те малта пынинчен тĕлĕнетчĕç. Юлашки ик-виçĕ кун хушшинче вĕсен пултарулăхĕ тата уççăнрах палăрчĕ ав. Иккĕшĕ те большевиксен ретĕнче. Большевиксем камне Кольăпа Анахвис ăнлантарнипе çеç пĕлеççĕ пулин те, вĕсем ку парти чухăнсене ирĕке кăларасшăн кĕрешнине ĕненеççĕ. Çитменкине, Коля Хĕрлĕ гварди ретĕнче, пулеметпа пеме вĕренет. Камăн ун пек пулас килмĕ? Анчах ашшĕ-амăшĕ ирĕкĕнчен тухма хăякансем сахал-ха. Хăюллисем пиллĕкĕн çеç. Вĕсем Кольăпа пĕрле салтаксене пулăшмалла хурала тухнă.

Кĕçех автансем авăтса çур çĕр çитнине пĕлтерчĕç.

— Атьсемĕр! — йыхăрчĕ Коля юлташĕсене. — Хуралтисене улăштарма вăхăт!

Кольăпа виçĕ çамрăк ушкăнран уйрăлсан. Анахвис те киле кĕрсе выртас килменнипе вĕсен хыççăн утрĕ.

Тараспа Тухвăр, Кольăран пĕр çул аслăрахскерсем, хурама тăрринче лараççĕ. Ку вырăнтан çанталăк уяр чух темиçе çухрăмри курăнать. Тараспа Тухвăрăн пуринчен ытла Атăлкасси çулне асăрхамалла. Çынсем е лав килнине салтаксене систермелле. Çапăçмалла пулсан та, çĕнтерес пек туйăнать. Вĕсен аллинче винтовка пур-çке.

Кĕçех çурçĕр енчен хура пĕлĕтсем килсе тӳпене хупăрларĕç. Çĕр пачах тĕттĕмленчĕ. Виле пытарнă хыççăн юлакан япаласене пĕтĕмпех çак лурама кутне пăрахса хăвараççĕ. Ку тĕлтен кăнтăрла та сăхсăхмасăр иртмен ял çыннисем. Хăйсем çав хурама тăрринче ларнине аса илчĕç те, çулçăсем чăштăртатнă пек туйăннипе, Тухвăрпа Тарасăн паттăрлăхĕ таçта сирĕлчĕ. Ашĕнче кĕлĕ сăмахĕсене каласа лăпланма тăрăшрĕç — пулаймарĕ. Вăхăт шунă май хăравçăлăх пушшех пысăкланчĕ. Ĕнте вĕсен пĕр ĕмĕт, пĕр шанăç: çур çĕрпе автансем авăтĕç те — лăп-лапсем сирĕлĕç. Унччен те пулмарĕ — хурама айĕнче тем мĕкĕрни илтĕнчĕ. Тарас шарт сикнипе аллинчи винтовка тухрĕ ӳкрĕ. Тухвăр лăп-лапа хăй çумĕнчен сиресшĕн сăхха печĕ. Кăштах чун кĕнĕ пек пулсан, пăхрĕ те пушшех чĕтреве ерчĕ. Юлташĕ юнашарахчĕ-çке? Халь ăçта? Аялалла пăхсан, Тарас туратсем хушшинче мекеçленннне курчĕ. Мĕн хăтланнине ыйтса пĕлесшĕнччĕ, сасă кăларма хăрарĕ. Юлашкинчен ял пуçĕнче автан авăтрĕ. Тухвăр çăмăллăн сывласа ячĕ. Самант та иртмерĕ — каллех мĕкĕрни илтĕнчĕ. Ачасем хурама тăрринчен анса тарма та хатĕрччĕ. Сасартăк хăйсем Хĕрлĕ гварди ретĕнче тăма хатĕрленнине, пăрахса кайса тантăшĕсемпе салтаксем умĕнче намăса кĕрессе аса илчĕç те шăла çыртсах тӳсрĕç. Кĕçех аялта çын сасси илтĕнчĕ:

— Эй-й?! Пурнăç пырать-и?!

Тарас хăю çитерсе аялалла пăхрĕ те юлташĕсене палларĕ. Хăйĕнчен хăй вăтаннипе вут çине тытса пăрахнăн çунчĕ.

— Пурнăçĕ пырать те... — сассине аран кăларчĕ вăл, — ăнсăртран винтовка ӳкрĕ-ха!

Тепĕр чух пулсан, Коля йĕкĕлтесе кулĕччĕ. Халь, ялйыша тăшман тапăнасран сыхласси унран килнĕ пек шутласа, астутарчĕ:

— Винтовкăна алăран вĕçертнине ырлама çук, вăрçăра пулсан, пуçна касса кайĕччĕç!

— Айăпа йышăнатăп, Чумари юлташ. Малашне çирĕпрех пулма тăрăшăп! — килĕшрĕ Тарас.

— Ну, мĕн сас-хура пур? — кăмăллăн ыйтрĕ Коля.

— Ку таранччен çĕнни ним те палăрмарĕ.

Аялта хăйсене улăштарма килнĕ çамрăксем тăнине ĕненсен, Тухвăр та лăпланчĕ. Мĕнрен çав териех хăрарĕ-ха вăл? Паçăр сасă илтĕннĕ еннелле пăхрĕ те Тухвăр пĕтĕм чунĕпе эрленчĕ, ним тума аптранă енне ывăç тупанĕпе çамкине çатлаттарса илчĕ. Ял кулли. Çак хурама лаппине каç-каç ĕнесем çитерме кăлараççĕ. Ав, пĕлĕтсем сирĕлнипе çĕр çийĕ çуталчĕ те, ĕнесемпе пăрусем çӳрени палăрать. Сехре хăпнине Кольăсем пĕлмесен юрĕччĕ. Хурама тăрринчех ларса юлни аван-ха. Хăйне улăштаричченех сыхлăхлă хуралçă пулнине кăтартасшăн çине тăрсах тавралла сăнарĕ Тухвăр. Авă масар. Ку енче нимĕн те çук. Кăрăнъял çулĕ çинче те. Атăлкасси çулĕ... Тăхта...

— Чумари, кил-ха кунта! — чĕнчĕ Тухвăр. 

— Мĕн .пур?

— Павраса ан тăр. Хăпар хăвăрт! Кур! — Атăлкасси еннелле кăтартрĕ Тухвар.

Пĕр пысăк ушкăн кунталла çывхарать. 

— Камсем-ши? Ăçта каяççĕ-ши?

— Ним те ăнланмастăп. Сехмет йывăçне тиенĕ вăхăтра пулсан, çавăнта васкаççĕ темелле. Халь унта гавань те, карман. Атя, анса сăнар-ха! — сĕнчĕ Коля.



Хурама патне çитесси çур анкарти таршше юлсан, ушкăн чарăнчĕ. Пĕр çĕрелле кĕпĕрленчĕç. Тем канашлаççĕ пулмалла. Каç тĕксĕмĕ витĕр тасах курăнмасть те, вĕсем пушă алпа марри палăратех. Унччен те пулмарĕ — ушкăн виçĕ пая уйрăлчĕ. Пĕр пайĕ Уйкас урамĕ хыçнелле çул тытрĕ. Иккĕмĕшĕ çăва енчи çырманалла ăитăлчĕ. Малта пыраканĕ Платун Павăлĕ мар-и? Çавă. Ун хыçĕнчи кам?

— Юлташсем, — хуллен чĕнчĕ Коля, — Платун Павăлĕ хыççăн пыраканĕ паçăр эп каланă кăкшăм пуç. Вĕсем ыр шухăшпа çӳрес çынсем мар. Анахвис, чуп, Гришăсене систер! Эпир эсреметсене сăнама юлатпăр!

Урам тăваткалĕнче хурал тăма тухнă хĕрлĕ гвардеец каллĕ-маллĕ уткалать. Кĕçех хĕрарăм чупни курăнчĕ. Хĕрлĕ гвардеец утма чарăнчĕ.

— Анахвис, ăçтан эсĕ? Ма çав тери васкатăн?

— Атăлкасси енчен хĕçпăшаллă ушкăн килет. Командира хăвăрт систерĕр!

Петров паçăрах выртнăччĕ ĕнтĕ, Николай Степанович ăраскалĕ пирки чĕри хускалнипе çывăрса каяйманччĕ кăна. Çавăнпа, чĕннине илтсенех, вăл çиçĕмрен хăвăрт сиксе тăчĕ. Пăшалĕсене йăтса, ыттисем те кил хушшине тухрĕç.

— Пĕлем-ха, мĕн унта? Эсир лашасене çавăрса тăратăр! — терĕ салтаксене Петров.

Анахвис хăйсем мĕн курнине каласа пачĕ те сăмахне çапла вĕçлерĕ:

— Яла виçĕ енчен хупăрласшăн. Пурте хĕçпăшалпа. Петров самантлăха шухăша кайрĕ. «Балдин мĕн пирки çилленни паллă-ха. Кăнтăрла ăна хур кӳчĕç. Ыттисем камсем-ши? Вĕсене кам çиллентерме ĕлкĕрнĕ?..» Вăхăта ахаль ирттерме юрамасть. Вĕсем Хĕрлĕ гварди çине тапăнма шутлани паллах. Анчах ял хушшинче çапăçу кăларма юрамасть. Уя тухса ĕлкĕрмелле. Петров çапла шухăшласа тăнă вăхăтра хурал пӳрчĕ патне юлнă çамрăксенчен пĕри чупса çитрĕ.

— Мĕнле унта? — ыйтрĕ Анахвис.

— Эпир сăнакан ушкăн укăлча леш енче чарăнчĕ.

Ун сăмахĕнчен Петров çакна ăнланчĕ: хурал пӳрчĕ патĕнчи пус хапхинчен тухса кайма çук. Урампа пыракансене хӳтлĕхрен пере-пере ӳкерме пултараççĕ.

Кольăпа Тухвăр, Балдин ушкăнне куçран çухатмасăр, Кивçурт çырми урлă каçса, анкарти хыçне çитрĕç. Çăва çырмипе пыракансем кунтан ывăç тупанĕ çинчи пекех курăнаççĕ. Ав, Тĕмшерелле каçакан çултан пăрăнчĕç. Энĕшкасси еннелле утрĕç. Малта çав-çавах Павăл чавтарать, ун хыçанче кăкшăм пуç.

— Тухвăр! — пăлханарах чĕнчĕ Коля. — Эсĕ малăлла сăна-ха. Эп командира кайса пĕлтерем.

— Чуп! — килĕшрĕ Тухвăр.

Петров ушкăнĕ пулемечĕ-мĕнĕпех урам тăваткалне тухса тăнă. Наум та пĕрлех. Коля хашкаса çитрĕ те:

— Командир юлташ, кăкшăм пуçсем Энĕшкассинелле килеççĕ, — терĕ. — Пурĕ вунвиççĕн. Вĕсене хуторти Платун Павăлĕ çул кăтартса пырать. Пурин аллинче те пăшал!

Петров мĕн тумаллине шутланă вăхăтра Тарас васкаса çитрĕ:

— Уйкас урам хыçепе кайнисем кĕтӳ çӳрекен çулпа ялалла кĕме пуçларĕç!

— Йышлăн-и вĕсем? — ыйтрĕ Петров.

— Çирĕммĕн те пулĕ. Тахăш ялсем. Касмухха Элекçейне кăна палларăмăр.

Петровшăн çакă паллă пулчĕ: виçĕ пая уйрăлса, вĕсене пĕтерме килеççĕ. Анчах чи хăрушши — фельдфебель ертсе пыракан ушкăн.

— Чернов юлташ! Кольăпа иксĕр Балдинсене хирĕç кайăр. Шеллесе ан тăрăр! — хушрĕ вăл.

Хăйне тăшмансене хирĕç кайма хушнипе савăнса ӳкнĕ Коля урапа çине ларса тилхепе тытрĕ те лашасене çырма еннелле çавăрчĕ.

Çыран хĕррине çитсен, Гришăсем патне Тухвăр чупса пычĕ.

— Тимĕрç лаççи патĕнчен иртрĕç. Сăрталла хăпарăççĕ!

Гришăсем çыран хĕррине пычĕç. Балдинсем икçĕр утăмран та инçе мар. 

— Тăхтăр-ха, мыскара кăтартăиăр сире, — хăй тĕллĕн пек калаçса илчĕ те Гриша, Кольăпа иккĕшĕ пулемета урапа çинчен антарса вырнаçтарчĕç, лента хатĕрлереç.

Балдинсем çав-çавах сăрталла тапаланаççĕ. Вăрçăра кунашкал ирсĕрсене сахал мар çулса тăкнă Гриша. Халь йĕнчерĕ: фронтра Тăван çĕршыва таптама килекен тăшмансемччĕ. Кусем камсем? Мĕн çитменшĕн сĕкĕнеççĕ? Каллех хресченсене персе салатнă пек намăса кĕресмарччĕ.

— Гриша, ма пеместĕн?! Е хăвна пĕтерессе кĕтетĕн-и?! — ушкăн çывхарсах çитнипе астутарчĕ Коля.

Гриша тăна кĕчĕ. Кусем те тăшмансемех-çке. Вĕсен хаяр шухăшĕсене сăсăл пек вĕçтермелле. Гриша пуç пӳрнисемпе спусковой рычага пусрĕ.

Пулемет шатăртатни, пульăсем пуç урлă шăхăрса вĕçни Павăла вилĕм çитнĕпе пĕрех туйăнчĕ. Вăл уринчен кӳсекпе çапнăн çĕре ӳкрĕ те çырманалла йăваланса анчĕ.

— Выртăр! — кăшкăрчĕ Балдин.

— Юрĕ, вырттарăп-ха эппин... — хăйпе хăй калаçса илчĕ те Гриша Балдина ураран тĕллерĕ.

Балдин йынăшса ячĕ. Ыттисем винтовкисене пăрахсах тарса саланчĕç.

Фельдфебелĕн пĕртен-пĕр ĕмĕт: салтаксен аллине çакланмалла мар. Вĕсем персе пăрахнипе те çырлахмĕç, асаплантарса пĕтерĕç. Мĕнпур вай-хăватне пухса айлăмалла упаленчĕ Балдин. Урине улăштарайми пулсан, чавси çннче шурĕ.

Пуля лекмелле мар çĕре çитсен, Павăл ура çине тăчĕ. Сасартăк чĕркуççи ыратнине туйрĕ. Унтан юн сăрхăннипе çилли пушшех тăвăлчĕ. Çав большевиксемпе салтакçене хирĕç пĕтĕм ялйыша тăратмалла. Куна тума йыйăрах мар. Энĕшкасси выльăхĕсем яланах çак тăвайккинче çӳрекенччĕ. Пăхкаларĕ те сурăхсемпе пăрусем инçех маррине курчĕ. Вара шухăшласа тăмасăрах кĕрĕслеттерчĕ. Ушкăнри пĕр пăрăвĕ инçех те каямарĕ — тăсăлса выртрĕ. Тепĕр кĕпçинчи етресем сурăхсене амантрĕç. Ĕнтĕ киле тармалла çеçчĕ Павăлăн. Çырманалла такам хырăмпа шуса аннине асăрхарĕ те аптраса тăчĕ. Фельдфебель иккен. Павăл хыпалансах Балдин патне пычĕ:

— Афанасий Митрофанович...

— Урана амантрĕç. Пулăш-ха, тархасшăн. Хăваласа çитиччен тарса хăтăлас.



XXX


Хулана çитерехпе Николай Степанович тăнне çухатрĕ. Ăсатакансем пушшех çуйланчĕç. Пăрахут çинчен анса вĕсем çăмăллăн чупакан икĕ лав тытрĕç. Пĕр лавĕ çине аманнă çынна вырттарчĕç те хвершăлпа Наум клиникăналла васкарĕç. Тепĕр лавĕле Натюш слободаналла Кузнецова чĕнме вĕçтерчĕ.

Кузнецов килсе çитсенех, дежурти тухтăр тухрĕ. Тăнне çухатнă Микулан ал тымарне тĕрĕслерĕ.

— Мĕнле?... — тӳсĕмĕ çитеймерĕ Натюшăн.

— Темех мар... — Те шанăçсăррине, те хăрамалянех çуккине систерсе, мăкăртатрĕ тухтăр.

Кĕтекеншĕн вăхăт час иртмест. Çывăх çыншăн çунакан Натюша минут та сехетĕн туйăнчĕ. Тем вăхăтран тухтăр каллех тухрĕ.

— Халлĕхе ним калама та... Май пур тăран пулăшу патăмăр. Операци тума лекет-и тен. Ытти тухтăрсем кнлччĕр-ха, сӳтсе явăпăр...

— Господин доктор, хам ятран çеç мар, губком ячĕпе тархаслатăп, çăлса хăварма тăрăшăр. Большевиксем хăйсене ырă тунине манмĕç, — терĕ Кузнецов.

Политикăпа çыхăнма шутламан çыншăн «большевиксем» тени ниме те пĕлтермерĕ. Çавăнпа вăл паçăрхи пекех хăй тĕллĕн мăкăртатрĕ:

— Чирленĕ е аманнă çынна сыватасси — пирĕн тивĕç. Анчах шел... Медицина хăвачĕ хăшпĕр чир-чĕре çĕнтерейменни те сахал мар. Пурпĕр тӳсĕмлĕх кирлĕ.

— Надежда Прохоровна... — çемçен чĕнчĕ Кузнецов хăйсем çеç юлсан, — эпĕ губкома каям-ха. Секретарь пычĕ-и тен. Паллă хирурга чĕнме май çук-ши? Кирлĕ пулеан, телефонпа шăнкăравласа систерĕр!

Канаш пама çăмăл та, чун-чĕререн юратакан çын вилĕм аллинче чух хăвна лăпкă тытайăн-и вара? Пĕччен юйсан, хуйхă-суйхă çĕнĕ вăйпа çĕкленчĕ. Çак самантра Николай Степанович уншăн кĕрешӳри юлташ çеç маррине нихçанхинчен уçăмлăрах туйрĕ Натюш. Тарăхса хăйне хăй ятларĕ: «Мĕншĕн пăрахса кайрăм-ши? Кĕпине кирек хăçан та çĕлеме пулатчĕ. Иккĕн пĕрле чухне тăшман тапăнма хăяйман пулĕччĕ. Акă ĕнтĕ чавса çывăх та çыртаймăн...»

Кĕçех клиникăра ĕçлекен ытти çынсем пухăнчĕç. Натюшăн çав-çавах никампа та калаçас килмерĕ, вут çинчи пек çунчĕ вăл.

Кăнтăрла иртсен Кузнецов таврăнчĕ. Пĕччен мар, темле ватăрах çынпа. Лешĕ тӳрех шала кĕчĕ. Кузнецов Натюш патне юлчĕ.

— Ну, мĕнле кунта?

— Ырă сăмах илтеймерĕм-ха.

— Манпа пĕрле килни — Хусанти чаплă хирург, — Натюша лăплантарма васкарĕ Кузнецов. — Паян хăйĕн канмалли кун пулин те, губком секретарĕ ыйтнипе килсе пăхма килĕшрĕ. Ытлашши ан пăшăрханăр, çăлса хăварасса шанас килет. 

— Телей пултăрччĕ... — пăшăлтатрĕ Натюш.

Тухтăрсене пăхтарма килнĕ çынсем саланчĕç ĕнтĕ. Кузнецовпа Натюш çеç ларса юлчĕç. Акă тĕттĕм те пулчĕ, коридорта электричество ламписене çутрĕç. Кузнецов каçхи апата кайрĕ.

Тем вăхăтран сестра тухса операци ăнăçлă иртни çинчен пĕлтерчĕ.

— Ой, ырă çын... — хыпăнса ӳкрĕ Натюш. Ун патне кĕртме тархасларĕ.

— Сирĕншĕн кам вăл? — пĕлесшĕн пулчĕ сестра.

— Упăшка...

Натюш хăй суйнинчен хăй вăтанчĕ.

— Ирччен ирĕк памĕç. Пукан çинче çĕр каçасси. Ав, диван çине выртăр.

— Тавтапуç, ырă çын...

Кĕçĕрхи пек ăш çуннине астумасть Натюш. Операци чиперех иртрĕ терĕç те, кам пĕлет, тем сиксе тухĕ? Хутран-ситрен сестра тухса пĕлтерсе тăни те лăплантараймасть ăна. Николай Степанович çав-çавах тăна кĕрейменни хăратрĕ. Çапла кăтăш пулмасăрах çĕр ирттерчĕ Натюш. Ире яхăн ана Николай Степанович патне кĕме ирĕк пачĕç.

Çын çывхарнине сиссе, Николай Степанович куçне уçрĕ.

— Натюш, эсĕ-и?..

— Эпĕ... — пĕтĕм кăмăлĕпе пăшăлтатрĕ Натюш, ун умне чĕркуçленсе.

Николай Степанович аллине Натюш хулпуççийĕ çине хучĕ.

— Лăплан, эп хама аван туятăп... Эсĕ килни татах пулăшрĕ. Пĕтĕмпех эпир шутланă пек пулĕ.

— Эпĕ те шанатăп...

— Анчах Энĕшкассинче мĕнле-ши?

— Пĕлместĕп. Сана илсе килнĕренпе кайман-ха. Я — Апла вĕçтер хăвăртрах. Эсĕ секретарь... Больщевик сем пĕтрĕç тесе ан савăнччăр...

Сăнасах тăракан сестра Николай Степанович хумханма пуçланине асăрхарĕ.

— Сударыня... — терĕ вăл Натюша. — Ăна канлĕх кйрлĕ. Тепре килсен, ытларах калаçăр. Халь тухма ыйтатăп. Натюш ура çине тăчĕ.

— Хăвăртрах сывалма тăрăш. Эпир ялта хамăр мĕн шутланине пурне те тăвăпăр!

Натюш тухнă çĕре Кузнецов килсе çитрĕ. — Николай Степанович мĕнле?

— Тăнĕ пур. Кăштах калаçрăмăр та. Анчах йывăр-ха ăна.

— Ку паллах... Ĕнтĕ пирĕн пата кайăпăр. Арăм ĕнертенпех кĕтет сире.

— Леонид Сергеевич, ан çилленĕр те, пыраймастăп.

— Мĕншĕн?

— Яла васкатăп. Тăшмаисем Николай Степанович çуккипе усă курма тăрăшĕç. Сирĕн пата тепĕр чух кĕрĕп. Ырă суннăшăн Евдокия Ларионовнăна тавтапуç!

Кузнецов ăнланчĕ.

— Николай Степановича перекене тытсан, пире систерĕр, — терĕ Кузнецов сывпуллашнă май. — Вăл пĕччен пулас çук. Тен, ытгнсене те тăрă шыв çине кăларăпăр. Сыхлануллăрах пулма тăрăшăр. Чунĕ тухас патне çитнĕ тăшман темле ирсĕр ĕç тума та хатĕр. Ĕçхресченĕсене хăвăр тавра пĕтĕçтерме тăрăшăр!

— Вăй çитнĕ таран, Леонид Сергеевич...

— Тата акă... — Кузнецов кĕсйинчен хаçат кăларса тыттарчĕ. — Унта сире асаплантарни, Атăлкасси вулăсĕнчн хресченсем демонстраци туни çинчен çырнă, халăх йышăннă резолюцие те пичетленĕ. Вăхăтлăх правительствăпа мул хуçисен йыттисем мĕнлереххине пурте пĕлччĕр.

Вĕсем пиччĕшепе йăмăкĕ пек ăшшăн уйрăлчĕç.

Пăрахут çинче пассажирсем нумаях маррипе Натюш тăваттăмĕш класри пушă нар çине вырнаçрĕ те хаçатне саркаларĕ. Чи çулте пысăк саспаллисемпе «Рабочее дело» тесе çырнине вуларĕ. Аяларах вĕтĕрех саспаллисемпе: «Раççенри социал-демократла рабочи партин Хусанти комитечĕн органĕ», — тене. Натюш чĕрине çĕнĕ вăй-хăват тулчĕ. Хăй те çак хаçата кăларакан большевиксен ретĕнче пулма тивĕççншĕн савăнчĕ. Иккĕмĕш страницăра Натюш «Эсерсен ирсĕр ĕçĕсем» тесе ят панă статьяна тупрĕ. Вулăнăçемĕн Шулашкар тĕрминче асап тусни тепĕр хут куç умне тухса тăчĕ. Ах, ун кăмăл-шухăшне ытла та витĕр пĕлсе çырнă-çке. Вĕçĕнче «Н. Соколов» тесе ал пуснă. Акă, демонстраци туни çинчен çырни те пур. Натюша колонна умĕн хĕрле ялав йăтса утиă пек мар, çӳллĕ вырăнтан сăнаса, пурне те витĕр курнăн туйăнчĕ.

Атăлкассине Натюш кăнтăрла иртсен çитрĕ. Пристань таврашĕнче çын нумаях мар. Тăварах баржăсем çине хăма тиекенсем хĕвĕшеççĕ. Натюш çакна та асăрхарĕ: хăмана трюма тултараççĕ-ха, çиеле кăлараймăн. Баржăсене илсе каймалла пуличчен забастовка тума ĕлкĕрмелле. Пăрахут çинче чухне вăл тӳрех Энĕшкассине çул тытасшăнччĕ, халь Трифунпа курнăçма шутларĕ.

Николай Степановича пени çинчен пĕлсен, Трифун хуйха ӳкрĕ. Иçмасса, никамран та тĕплĕн ыйтса пĕлме çук, Натюш Хусантан таврăнасса кĕтсе темиçе пăрахут та ăсатрĕ ĕнтĕ вăл. Халь те пăрахут анатран хăпарнине курсаиах килтен тухрĕ.

Иккĕше ураи хушшияче тĕл пулчĕç. Трифун, Натюша саламлама мансах, чĕрине çунтаракан ыйтăвне пачĕ:

— Мĕнле унта?

— Хыпăнса ӳкмеллиех çук, Трифун пичче. Хул калакĕнчен аяларах кĕрсе ларнă пулняе касса кăларнă. Паян кăштах калаçрăмăр та. Кĕçех сывалса таврăнĕ...

— Аранах сывлăш уçăлчĕ. Ман çеç-и вара?.. Ав, миçе çын ĕçлет çавăнта. Пурте хуйхăраççĕ. Михха çине шăл хăйраççĕ.

— Михха тарçисем лару-тăрăва ăнланни аван. Вĕсене кĕрешĕве çĕклемелле. Микула пичче ячейка иухăвĕнче йышăннисене пурнăçлама хушрĕ. Энĕшкасснне кайса килем-ха. Вара сана пулăшăп, — терĕ НаткУш.

— Тыткăнрисем Николай Степановичпа калаçса пăхасшăнччĕ. Ĕнтĕ мĕн тăвăпăр-ши? — пăшăрханчĕ Трифун.

— Вăхăтне палăртнă-и?

— Кĕçĕрех калаçасшăнччĕ. Вĕсене хамăр май çавăрмасан, забастовка тунă чух кансĕрлеме пултарĕç.

— Сăмах тунă япала, хамăр пĕлнĕ таран ăнлантарма тăрăшăпăр вĕсене, — килĕшрĕ Натюш.

— Апла кĕтетпĕр.

Хирте сухаçăсем курăнмаççĕ. Ахăртнех, пурте акса пĕтерчĕç-и тен. Маларах акни шăтма та ĕлкĕрнĕ. Натюш пĕшкĕнсе калчана сăтăрчĕ.

Часовня тĕлнелле çитерехпе Натюшăн çанçурăмĕ сӳлетсе кайрĕ. Микулана пенĕ тăшмана тупаймарĕç-и тен те, халь ăна сыхламасть-и вăл? Ирĕксĕрех каллĕ-маллĕ пăхкаларĕ Натюш. Умра та хыçра çынсем курăннипе лăпланчĕ.

Натюш яла çнтнĕ çĕре пулемет урапипе ытти лавсем те кӳлĕнсех тăраççĕ. Салтаксем икĕ ушкăна уйралнă. Пĕрисене Гриша пулемет пайĕсемпе паллаштарать, теприсене Петров винтовка затворне салатса пуçтарма вĕрентет. Ытти салтаксем урапа çине тăсăлса выртнă та хуллен юрлаççĕ: 

Харăс утар-ха, юлташсемĕр. Кĕрешӳре вăй илер, Харсăр вăрçса, çĕнĕ ĕмĕр — Ирĕк тĕнче никĕслер!..

— Юлташсем, салам!

Паллакан хĕрарăм сасся илтĕннипе салтаксем харăсах сиксе тăчĕç, Натюша сырса илчĕç.

— Натюш аппа, Микула пнччен сывлăхĕ мĕнле? — пуринчен малтан ыйтрĕ Коля.

— Хăрамалли çук. Операци ăнăçлă иртнĕ. Паян ирхине курнăçса калаçрăмăр. Сире пурсăра та салам калама хушрĕ тата çакна астутарчĕ: парăнас килменнипе пуянсем темтепĕр шутласа кăларĕç. Хĕрлĕ гвардеецсем пуçĕсене ан усчăр, хĕçпăшала çирĕп тытчăр терĕ.

Натюш илсе килнĕ хыпар салтаксене савăнтарчĕ: вĕсене çул кăтартса пыракан çын чĕрех, кĕçех сывалса тухĕ.

— Надежда Прохоровна, — чунĕ çĕкленнипе хавхаланса калаçрĕ Гриша: — Эсир тăшмансем пирки астутарни питех те вырăнлă. Ĕнер Николай Степановича персе амантрĕç, кĕçĕр пире тапăнчĕç.

— Камсем?!.

— Пурне те пĕлсе çитерес çук, Надежда Прохоровна. Виçĕ ушкăна уйрăлса хупăрлама шутланă... Юрать-ха Кольăпа юлташĕсем вăхăтра систерчĕç. Эсреметсене лайăх патăмăр. Винтовкисене пăраха-пăраха тарчĕç, — терĕ те Гриша Натюша хут кăларса тыттарчĕ.

— Мĕн ку?

— Заявлени... Çын евĕр пурăнас тесен, сирĕннинчен урăх çул çуккине вĕçне çитиех ăнлантăм. Çавăнпа большевиксен ретне илме ыйтатăп.

Гриша хыççăн тата çичĕ салтак заявлени пачĕ. Вĕсем ирхине ирех пурте пĕрле пухăнса партие кĕме шут тытнă.

— Хаклă тус-йышсем!.. — чĕререн савăнса чĕнчĕ Натюш. — Араскалăрсене большевиксемпе тĕвĕлеме шутлани пархатарлă япала. Эсир партие кĕни Николай Степановича та хăвăртрах сывалма пулăшĕ!..

Петров айккинче ним шарламасăр пуçне чиксе тăнине асăрхасан: 

— Демьян Петрович, эсир ма салху тата? Е чĕрĕне кăшлакан сăлтавсем пур-и? — терĕ Натюш.

Командирĕпе пĕрле хăйсем те намăса кĕресрен хăраса-ши е Натюшпа иккĕшне чĕререн калаçма ирĕк туса парасшăн, салтаксем айккинелле сирĕлчĕç.

Пурне те пĕлсе тăракан Петров хăйне çакнашкал ыйту парасса кĕтнĕ. Пурпĕр куçран пăхма хăймасăр шикленерех хуравларĕ:

— Эсир йăнăшмарăр, Надежда Прохоровна. Чăн та, ман чĕрене кăшлакан сăлтав пур...

— Апла ытла хăрушă-çке? Вăрттăн ĕç мар пулсан, каласа пама кăмăл тумăр-ши?

— Пурте пĕлекен япалана пытарма çук. Эпĕ... йăнăш турăм, — терĕ те Петров айăпĕ çинчен тĕпĕ-йĕрĕпе каласа пачĕ. Хăйне ятласса, тен, хăваласа ярасса кĕтрĕ.

Натюш хăтăрса тăкма та хатĕрччĕ. Отрядне манса çӳренĕскер, мĕн командирĕ вăл? Анчах хăйне алла илсе тепĕр май шухăшларĕ: «Халлĕхе вăл пролетарилле, революци идейăлăхĕпе пиçсе çитеймен. Йăнăшне йышăнни, ӳкĕнни паха». Натюш куларах тăрăхларĕ:

— Халь ăса кĕтĕн-и ĕнтĕ?

— Çапла, Надежда Прохоровна... Ухмахлăха сутăн илмелле мар теççĕ ваттисем. 

Петровпа Натюш хушшинчи калаçу ырă-татуллă вĕçленни салтаксен кăмăлне çĕклерĕ. Вĕсем Натюш Хусана мĕнле кайса килнине, çул çинче мĕн хыпарсем пуррине пĕлесшĕнччĕ. Коля сăмаха хутшăнни пӳлчĕ:

— Ял хушшинче киревсĕр халапсем сарăлнă!

— Мĕнле халап? Кам сарнă вĕсене? — ыйтрĕ Натюш.

— Камне ăçта пĕлсе çитерĕн? Анахвис кĕтӳ янă çĕрте илтсе килнĕ. Тата акă, — Энĕшкасси çамрăкĕсен еннелле ал сулчĕ Коля, — вĕсем те пĕлеççĕ. Эпир Хĕрлĕ гварди салтакĕсем мар, таркăнсем иккен. Чипер пыракан хĕрарăма мăшкăллама тапăннă. Микула пиччене персе вĕлернĕ. Атăлкассинчи Сехметпе хуторти Павăла çаратнă. Каç пире пĕтерейменшĕн кулянакансем те пур тет.

Салтаксем шухăша кайрĕç. Ку усал хыпар вĕсен хăлхине кĕмен. Тата пĕччен-иккĕн мар, ялĕпех çавнашкал калаçаççĕ пек туйăнчĕ.

— Ял хушшине мĕнле тухăпăр ĕнтĕ?! — пăшăрханчĕ Гриша.

Натюш та канăçсăрланчĕ. Тăшман хĕçпашалран та хăрушă меслет шухăшласа тупнă иккен. Элек таçти çурăк-хушăкран та кĕрсе çын чĕрине амантĕ.

— Юлташсем, куçăм витĕрех мар-ши, пуçăрсене уснăн курăнатăр? — терĕ вара Натюш. 

— Усăн та, Надежда Прохоровна. Çын сăмахне илтесси сĕтлĕ пăтă çиесси мар. Ĕненекенсем тупăнĕç те пире курайми пулĕç. Вара ăçта кайăпăр? — пуриншăн те хуравларĕ Гриша.

— Тăшман халăха ĕнентересшĕн хăтланать те. Анчах эсир пуç усни тăшман элекĕнчен те хăрушăрах! — Натюш çавăнтах айккинерех итлесе тăракан Наума çĕнчĕ: — Десятскисене каласчĕ, халех халăх хăвалаччăр.

— Ма десятскисене чăрмантарас? — Наум вырăнне сас пачĕ Коля. — Хамăрах хăвалатпăр! Çапла-и, тантăшсем?

— Тĕрĕс! Хамăр хăвалатпăр!

— Натюш Хусан хыпарĕсемпе паллаштарасшăн тейĕр. Юрать, эпир чупрăмăр, — терĕç те Кольăпа тантăшĕсем самантрах тухса вĕçтерчĕç.

Хурал пӳрчĕ умне халăх йышлăн пухăннинĕ Сантйр инçетренех курчĕ. Патнерех çывхарсан, арçынсем нумаййине асăрхарĕ. Ав, вĕсем чиркӳри пекех хĕрарăмсенчен уйрăм кĕпĕрленсе тăраççĕ. Сантăр çитсенех, ăна карттусĕсене хывса саламларĕç. Йăпăлтатса калаçни илтĕнчĕ:

— Александр Кузьмич, хамăр пата кил! Ĕç пирки мĕнле унта?

— Малтан мĕншĕн пухнине пĕлер-ха. Вара ĕç пирки сӳтсе явăпăр! — мăнкăмăллăнрах хуравларĕ те Сантăр хыçаларах вырнаçса тăчĕ.

Наум, пухусене ертсе пыма хăнăхнăскер, хăюллăн чĕнчĕ:

— Халăх, Энĕшкасси хресченĕсен пухăвне уçăлнă тесе шутлатпăр!

Президиум суйлама сĕнсенех хĕрарăмсем Наумпа Натюша тата Анахвисе кандидата тăратрĕç. Анахвис ĕнтĕ кашни пухурах секретарь. Сантăр ирĕксĕрех хумханчĕ. Халиччен ăна та сĕтел хушшине ларма суйлаканччĕ. Паян асăнмарĕç те. «Ну, тăхтăр-ха!» — ăшĕнче юнарĕ вăл.

Çавна сиснĕ пекех, юнашар тăракан арçынĕ:

— Александр Кузьмича суйлас! — тесе кăшкăрчĕ. Пилĕк çынна президиума лартрĕç. Сĕтел хушшине вырнаçсан, Сантăр чĕри лăштах пулчĕ.

Натюш сăмах илсе ура çине тăрайнăччĕ — унтан та кунтан Микула сывлăхĕ çинчен ыйтнă сасăсем илтĕнчĕç.

— Хам та çавăн çинчен каласшăн... Микула пичче кĕçех сывалса тухĕ. Чаплă тухтăрсем ун ăшне ларса юлнă пульăна чиперех касса кăларнă. Сире вăл пурсăра та салам калама хушрĕ. Пуçăрсене ан усăр терĕ.

Халăх савăнăçлăн хускалса илчĕ. Микула ăраскалĕшĕн çунакансем канăçне çухатнăччĕ. Турра та пайтах кĕлтунă. Сая каймарĕ иккен.

Халăх савăнăçĕ Сантăр кăмăлне каймарĕ. Тăрсах хирĕçлесшĕнччĕ — хăю çитереймерĕ.

— Юлташсем, — терĕ малалла Натюш, — хăшпĕрисем тăсланкă салтак хăй тĕллĕн айкашнă тесе шутлаççĕ пулĕ. Çук, юлташсем, хĕлле мана хупса парăнтарма хăтланни, Микула пиччене пени, çĕркаç салтаксене тапăнни — пурте сехметсен хуранĕнче пиçнĕ. Çавсемех ирсĕр элек сараççĕ. Пирĕн ялти салтаксене таркăнсем тесшĕн вĕсем. Микула пиччене перекенсем те çавсемех иккен, Атăлкасси çулĕ çинче хĕрарăма тапăнаканĕ те. Çук, пирĕн салтаксем таркăнсем мар, вĕсем Хĕрлĕ гвардин чăн-чăн салтакĕсем! Ленин хушнипе большевиксем пухаççĕ вĕсене. Хăвăрах куратăр, пуянсем парăнасшăн мар. Чухăнсен тирне сĕвесшĕн, вĕсен юнне ĕçесшĕн такама тем тăвĕç. Хĕрлĕ гварди çав сĕлĕхсен аллинчи влаçа рабочисемпе чухăнсен ирĕкие парасшăн татăклă çапăçăва хатĕрленет. ЭнĕшАассинчи большевиксен ячейки сире çапла чĕнсе калать: ташмансем саракан элеке ан ĕненĕр. Паянхи пухура çуккисене, урăх ялти тăван-хурăнташсене те çавнах ăнлантарăр!

Натюш сăмахне вĕçлесе пыратчĕ ĕнтĕ — паçăртанпах шăл хăйраса ларакан Сантăр тӳсеймерĕ, кăшкăрса пăрахрĕ:

— Çитет! Халăха мĕн пăлхатнипе çитет! Вун-вуникĕ çул каярах та пайтах терт куртăмăр. Ку хăрушлăха пирĕн яла каллех илсе килчĕç. Юрать-ха, çĕркаç никама та персе тивертеймен. Власть хăйне хирĕç тăракансене пуçран шăлмĕ. Пулеметлă çеç мар, тупăллă çар ярĕ те яла çунтарма тапратĕ. Каллех Энĕшкассисен, юнĕ тăкăнĕ. Вара большевиксем нушапа хуйха епле сиплĕç? — сывлăшĕ çитменнипе Сантăр самантлăха чĕмсĕрленчĕ, арçыйсем хăй хутне кĕрессе кĕтрĕ. Çавăнпа çине тăрсах витерме тăрăшрĕ. — Хăшпĕрисем Сантăр юрамисĕр çын тейĕç. Мĕн тăвас. Эпĕ ялйышăма хăрушă инкекрен хăтарасшăн. Çавăнпа кĕрӳ пулнă çынна киле кĕртмерĕм. Халь ăна шеллекенсем тупăнчĕç. Пур инкекшĕн те Янаш Миххи айăплă иккен. Арçынсем, çакна каласчĕ сирĕн: кам ĕç панипе, кам ырлăхĕпе сыпăнкаласа пурăнатпăр эпир? Шăпах Янаш Миххи тивлечĕпе мар-и? Акă гавань карма кĕрĕшсе килтĕм. Хакне те лайăх парать. Пырас мар тетĕр-и? Юрать... Ытти ялсене кайăп!

Сантăр шӳтлемессе пĕлеççĕ, бурлаксем. Чăн та, ĕçсĕр, хăварĕ. Акă вара йăпăлти сасăсем илтĕнчĕç:

— Ма ют ялсем?! Хамăрах каясчĕ! Салтаксем хăямат тума кирлĕ-и пире?!

— Тупăллă отряд килмесĕрех иртнĕ каç ман сурăха амантнă!

— Пирĕнне пăрăва вĕлернĕ!..

Халăх Микулана сивлессе кĕтрĕ Сантăр. Ун пирки пĕр сăмах та пулмарĕ. Пурпĕр арçынсем хăй майлă кайнипе усă курма тăрăшрĕ: 

— Хам та çавнах каласшăн. Натюш вĕсене тарçăн мар тет. Таркăн вĕсем! Ĕнер Михаил Петровичăн выльăх-чĕрлĕхне, Павăлăн арманне, вăрлăхне çаратнă...

Сантăрăн юлашки сăмахĕ чухăнсемшĕн ура çине таптанăнах пулчĕ. Анчах пуринчен малтан Натали кăшкăрса пӳлчĕ:

— Ха-а! Платун Павăлĕн вăрлăхне çаратнă-и? Хăв патна вăрлăх ыйтма пырсан, мĕн терĕн? «Турă парать», — тесе кăларса ямарăн-и? Тăватă ачам уссе çитмесĕрех хăрса ларччăр, кăнса выртчăр терĕн-и?! — хĕрӳленнĕçемĕн Натали пушшех сатурланса кайрĕ. — Сан пур-и ун пек ачасем?! Е салтак пур-и сан килте?! Кала, эсремет!

Сантăр тем каласа тăкĕччĕ, аллине çĕклеме те хăю çитерĕччĕ, хĕрарамсем шавласа кайрĕç:

— Сехмет хăраххи! Пĕртен-пĕр кĕрӳшне хăваласа янă!.. 

Натали пушшех паттăрланчĕ:

— Салтаксем çумне ан çулăх эс! Вĕсем пире суха туса пачĕç. Çĕре шуратса хăварчĕç. Халь сухална тăпăлтарăп!..

Сантăр сасартăках хăраса ӳкрĕ. Ыттисем вĕслетсен, хĕрарăм тĕксĕ шăтарассăн туйăнчĕ ăна. Çавăнпа сĕтел хушшинчен тухрĕ те Наталие хăйĕнчен сиресшĕн хăлаçланкаласа:

— Кĕлмĕç, ан çыхлан ман çума! — терĕ. Хĕрарăмсем пушшех шавласа кайрĕç:

— А-а, эпир кĕлмĕç, эсĕ пуян-и?! 

— Тытăр ăна! Мĕн пăхса тăратăр?! Унччен те пулмарĕ, тахăшĕ Сантăра кĕпе аркинчен çулса илчĕ. Тепри ĕнсерен патлаттарчĕ. Çуйхашса та ахăрса упалентерчĕç çынна; аран-аран пуху варринчен тухсан, Сантăр мулкач пек тапса сикрĕ. Хĕрарăмсем ăна юна-юна ăсатрĕç. Сантăр курăнми пулсан, арçынсене тапăнчĕç:

— Сире ĕç памаççĕ иккен?! Сантăр тăрантармасан, выçă вилетĕр?!

— Пуйма вăрçа; пирĕн арçынсем патне кайăр! Энĕшкасси арçынĕсем ку таранччен хĕрарăмсем çакăн пек хăюллине курманччĕ. Çавăнпа чеереххисем тавлашса тăмарĕç, тӳрех Сантăр хыççăн утрĕç. Юлашкинчен ыттисем те çăварĕсене хупрĕç. Тепĕр самантран урам хушши нимле шав пулман пекех шăпланчĕ.

Арçынсем Сантăр хыççăн кайса шавлани Натюша хăратса пăрахнăччĕ. Юрать Натали пулчĕ, Сантăра лайăх тустарчĕ.

Натюш Натали çине ăшшăн пăхрĕ. Вăл ăна çĕнĕ çын чухне шыв кӳрсе таврăннине астăвать. Килти сăхман тăхăннăччĕ, уринче çăпата. Пĕвĕ-сийĕ яштак. Пичĕ-куçĕ çырла пек. Тулли витрепе никам çитмелле мар утса пыратчĕ. Натали правурри, ĕçченни, тирпейли çинчен халăх та калаçатчĕ. Выçлă-тутлă пурнăç ăна йăлтах улăштарнă иккен. Çапах чун хăвачĕ сӳнмен. Ялти хисеплĕ арçынна никамран хăрамасăр пухуран хăваласа ячĕ. Вара ыттисем те хăюлланчĕç. Ĕлĕкрех хĕрарăмсем çакнашкал хăтланма пултарасса иикам та шутламан. Класс кĕрешĕвĕ çивĕчленни хĕрарăмсене те чун кĕртрĕ, вĕсем те арçынпа танах иккенне ăнланса илме май пачĕ, ирĕклĕхшĕн тăма хавхалантарчĕ. Ку Натюша питех савăнтарчĕ. Вăл тĕнчери лару-тăру çинчен сăмах пуçарчĕ. Тимлесе итлерĕç ăна пухури çынсем...



XXXI


Энĕшкасси çамрăкĕсем вăййа тухнă вăхăтра Анахвиспе Коля Тĕмшерелле утрĕç. Кĕçĕр вĕсем большевиксен ячейки хушнине тума каяççĕ. Вĕсене телей суннăн, çурма уйăх самаях çутатать.

Микула пиччĕшĕпе Натюш аппăшĕ каланисене итлеме аванччĕ Анахвисе, хăй те ăста калаçас пек туйăнатчĕ. Энĕшкасси халăхĕпе салтаксем умĕнче пулса курнă пулин те, урăх ял çамрăкĕсем умĕнче кирлĕ сăмах тупайĕ-ши вăл, вĕсене хăйсем май çавăрайĕ-ши? Ют ялсенче ача-пăча ашкăнасси, мăшкăлласси те йăлара пур.

Тĕмшер çырми урлă каçсан, Анахвис хăй канăçсăрланнине систерчĕ:

— Чăнах, мĕн тума пĕлĕпĕр-ши эпир унта?

— Ун пирки халех пуçа çĕмĕрес мар. Вырăна çитсен курăнĕ! — сатурланарах хуравларĕ Коля, хуткупăсне туртса юрласа ячĕ:



Харăс утар, юлташсемĕр, 

Кĕрешӳре вăй илер…



— Тĕмшер урамне юрласах пырса кĕресшĕн-им эсĕ?

— Юрласах пулмасăр. Энĕшкассисем çитнине пĕлччĕр? Коля хуткупăс каланă кĕвĕпе Анахвис те юрларĕ:



Харсăр варçса, çĕнĕ ĕмĕр — 

Ирĕк тĕнче никĕслер!..



Çак вăхăтра Тĕмшерте Сулахай Иванĕ тĕлне пухăннă çамрăксем карталанса сăвă калатчĕç.

— Ачасем, тăхтăр-ха, хуткупăс сасси мар-и? — астутарчĕ тахăшĕ.

Çамрăксем сасартăках шăпланса тимлерĕç;

— Чăн та-çке!.. Кунталла килеççĕ? — Пурте хавасланчĕç. Тĕмшерте хальччен хуткупăс аулманран пулĕ, çамрăксен кăмăлĕ çĕкленчĕ. Ĕлĕкрĕх пĕртен-пĕр Касмухха Элекçейĕн хуткупăс пурччĕ. В.ăл авланса хутора тухнăранпа урам хушшинче хуткупăс сасси тек илтĕнмен. Кунашкал юра та нихçан илтмен-çке?



Пурте эпир — ĕçлĕ халăх, 

Туслă ялан ĕçпеле.

Ирĕклĕхпе пĕртăванлăх — 

Çакă вăл пирĕн тĕллев.



Çывхарса çитерехпе тахăшĕ Кольăна палларĕ:

— Чумари вĕт ку!

— Çавă! — хаваслăн çирĕплетрĕç ыттисем. Михха йывăçне мольăпа хăваланă, маткăсем, челенасем туса тиенĕ çĕрте ĕçлекенсем Кольăна пĕлеççĕ çеç мар, чылайăшĕ юлтăшлă та. Хушăран ăна курайманнисем те пур. Ав, пĕр хĕрринерех юсав тумлă йĕкĕт тăрать, çăмарта пухакан Кашкăр Мирун ачи.

Коля ăна-кăна асăрхамарĕ. Çывхарсанах, хуткупăсне калама чарăнчĕ те:

— Чипер кайăксене салам! — терĕ.

— Салам, Чумари юлташ!

— Хуткупас ăçтан тупрăн? — тус-йышла пыра-пыра ал тытрĕç каччăсем Кольăна.

— Юман Паттăрăн хуткупăсĕ ку. Микула пичче пачĕ. Микула ятне асăнсанах, çамрăксен пит-куçĕсенче хаваслăх сӳнчĕ. Микулана пурте хисеплеççĕ, çавăнпа ăна пени пăшăрхантарать вĕсене.

— Микула пиччен чунĕ пур-й?

— Чунĕ пур çеç мар, кĕçех сывалать. Ăна чаплă пульницана вырттарнă, пулине касса кăларнă.

— Ой-ой, ыратрĕ пулĕ-çке... — шеллерĕç çамрăксем. Хĕрупраçсем Анахвисе тăрăхласа илчĕç:

— Чипер шăллуна ăçта çухатрăн?

Анахвисĕн пирчеме хăтланнă суранĕ çĕнĕ вăйпа ыратма пуçларĕ. Ванюкпа иккĕш йĕкĕр мăйăр пек çӳренине кам курман-ши? Ак ĕнтĕ кулаççĕ. Анчах, çухалса тăма юраманнине снссе, вăл хăйне хăвăрт алла илчĕ. Шӳтле ĕç çинчен сăмах пынă пек хуравларĕ:

— Шăллăма Атăл çине бурлака ăсатрăм. Ӳте авлантарас тетпĕр те, укçа кирлĕ. Хатĕрленсех тăрăр, сирĕн хушăранах çаклатăпăр!

— Макăрмăн-и? — парăнасшăн пулмарĕç хĕрсем.

— Ан култарăр, тусăмсем... Шăллĕ авланнăшăн макăракан çын пур-ши? Маншăн пушшех ан пăшăрханăр.

Çапла калаçкаланă çĕртех пулни-иртни çинчен сăмах хускалчĕ.

Натюш аппăшĕ хушса янă ĕçе тума Кольăпа Анахвисе йывăрах та пулмарĕ. Тĕмшер çамрăкĕсем вĕсене хăйсемех çав çул çине кĕртсе ячĕç. Анахвис чухăнсене ирĕклĕхпе телейшĕн хаяр çапăçăва кĕме Хĕрлĕ гварди пухнине, мул хуçисем большевиксем çинчен мĕншĕн ирсĕр элек сарнине каласа пачĕ.

— Çапла, юлташсем, чухăнсен тăшманĕсем Хĕрлĕ гвардие мĕншĕн тапăннине чухларăр ĕнтĕ, — терĕ Коля та, Анахвисе пулăшса. — Вĕсем чухăнсене çăварлăхланă та ниепле вĕçертесшĕн мар. Хĕрлĕ гварди ретне тăма хатĕррисем пулсан аванччĕ. Эпĕ çырăнтăм. Пулеметпа пеме вĕренетĕп. Атăлкассинче туре-шарасене шыва кĕртнĕ çĕрте эсир те пурччĕ-çке?

— Пĕрле пулнă!

— Тата тарăнрах çĕрте иштермеллеччĕ! — терĕç харăсах темиçен.

Хĕрсе кайнă Коля сăмахне вĕçлес умĕн ун патне кĕтмен çĕртен Кашкăр Мирун ачи пырса тăчĕ.

— Шăрка, Юман. Паттăр юлашкипе таркăнсен хутне кĕрсе çӳретĕн-и?! — терĕ те вăл Кольăна питĕнчен çупса ячĕ.

Коля сулăнса кайрĕ. Хĕрсемпе калаçса тăракан Анахвис, çакна курсан, пит-куçне аллипе хупларĕ. «Турă çырлахтăр. Ку сăмаха чысне çухатнă хĕрсем çеç илтме тивĕç-çке. Мана та çавăн йышши тесе шутлаççĕ-им? Ванюк, Ванюк... Сана юратнăшăн акă мĕн тӳсетĕп».

Урăх чухне пулсан, йĕлпĕрсе кулакансем те тупăнĕччĕç, халь çав сĕмсĕр этем — Кашкăр Мирун ачи — хĕрсене курентерчĕ-çке. Çавăнпа йăпатма тăрăшрĕç:

— Сур ун сăмахĕ çине.

— Ахальтен мар Сĕмсĕр теççĕ ăна!

Хĕрсем хута кĕни Анахвис кăмăлне çăмăллатрĕ те пурпĕр лăплантарсăх çитереймерĕ.

Арçын ачасем те чунĕсемпе йăлтах Кольăпа Анахвис енче. Кашкăр Мирун ачине ахаль те кураймаççĕ. Тем туса пăрахĕччĕç ăна, анчах çыхланма хăраса тăраççĕ. Вăл яланах çĕçĕ е чĕн вĕçне кире пуканĕ çыхса çӳренине пурте пĕлеççĕ.

Сĕмсĕр каллех Коля еннелле ăнтăлчĕ.

Кольăна çак путсĕр этем питрен çупни мар, сем умĕнче аппăшне хур кӳни çиллентерсе ячĕ. «Тавăрмасан, эпĕ хĕрлĕ гвардеец та, большевик та мар, çӳрме кăна», — терĕ вăл хăйне. Анчах мĕнле май килтерес?.. Кĕсйинче револьвер пуррине темшĕн аса илеймерĕ Коля. Шухăшлама та вăхăчĕ пулмарĕ унăн — Сĕмсĕр çитрĕ те çапма аллине çĕклерĕ. Çав самантра Коля ăна пилĕкĕнчен çавăрса илчĕ. Çĕклесе урисене çĕр çумĕнчен хăпартрĕ, Сĕмсĕр ăна янахĕнчен тĕксе сиресшĕнччĕ — хăвачĕ çитеймерĕ. Вара çӳçĕнчен çулса илчĕ те тăпăлтарма тытанчĕ.

Тата кăштах тăнă пулсан, Коля, тӳсеймесĕр, аллисене вĕçертсе янă пулĕччĕ. Кĕрешме хăнăхнăскер, Сĕмсĕре хăвăрт сылтăм еннелле сулăнтарчĕ, унтан сулахай хулпуççи урлă ывăтса çĕре тăрăнтарчĕ.

Коля Сĕмсĕре çапла çавăрса çапни Тĕмшер, çамрăкĕсен кăмăлне çĕклерĕ. Хăçантанпа улахсемпе вăйăсенче хуçаланса çӳренĕ Кашкăр Мирун ачи, çамрăксене çăвар уçма памасăр? Аранах ăна намăс кăтартакан тупăнчĕ. Энĕшккасси йĕкĕчĕ Сĕмсĕре ним уяса тăмасăр тытса çапрĕ.

Тăна кĕрсен, Сĕмсĕр хăйне Тĕмшер çамрăкĕсем умĕнче тĕпсĕр шăтăка путмаллах намăс кăтартнине туйрĕ.. Кун хыççăн унран хăрама пăрахĕç. Мĕн тесе пилĕкрен тыттарчĕ-ха вăл ăна? Сĕмсĕр кĕсйине хыпашларĕ — çĕççи вырăнтах. Анчах тӳрех чиксе пăрахнипе тăшмана мăшкăл тăваймăн, Малтан вăй виçес. Сĕмсĕр ыратнине уямасăрах сиксе тăчĕ те Коля енне ыткăнчĕ. Акă ĕнтĕ Кольăшăн та хăрушлăх çывхарчĕ. Текех ăна пилĕкрен çулса илме памĕ Кашкăр Мирун ачи. Сĕмсĕр вăйли пуриншĕн те паллă. Вара Коля хăйне пĕрре çăлса хăварнă меслетпе тепре усă курма шутларĕ — сисмен хушăра вăл Сĕмсĕр ури айне чăмрĕ. Лешĕ, такăнса, сăмси çине тăрăнчĕ.

— Татах çыпçăнатăн-и?! Халъ нимĕр тăватăп! — терĕ Коля ним хăрамасăр.

— Çу-ук... — тăстарчĕ. Кашкăр Мирун ачи.

— Сĕмсĕр эсремет?! Бурлак алли мĕнлине чухларăн-и?! Ку саншăн асăнмалăх пултăр. Халь ман аппа умĕнче каçару ыйт. Элеке каялла ил!

Сĕмсĕр пуçне çĕклерĕ.

— Элеклерĕм, каçар, тархасшăн... макăра-макăра йăлăнчĕ вăл. Унтан аран-аран ура çине тăчĕ те, каялла çаврăнса пăхмасăр, урам тăрăх сĕнкĕлтетре. 

Анахвис, хăйне хур кунине мансах, шăллĕшĕн кулянса тăратчĕ, Сĕмсĕр тем туса пăрахма пултарасран хăратчĕ, ытти çамрăксем пулăщасса кĕтетчĕ. Коля Сĕмсĕре çавăрса çапсан, Анахвис чĕри лăштах пулчĕ. Ун шăллĕ те латтăр иккен. Çавăнпа, чупса пырса, Кольăна ыталарĕ:

— Ун, шăллăм! Ман хута кĕнĕшĕн тавтапуç! Виличчен те манассăм çук!

— Çав путсĕр çын сăмахĕшĕн ан кулян. Ун сăмахĕ çине сурмалла кăна! — мăнкăмăллăнрах хуравларĕ Коля. Унтан вăл Тĕмшер каччисем енне çаврăнчĕ: — Çакă çеç тĕлĕнтерет: эсир çав Сĕмсĕртен хăраса пурăнатăр! Е бурлак мар-и эсир?!

— Вăл çĕçĕпе чикме пултарать! — турре тухма тăрăшрĕ тахашĕ.

— Ун пеккинне аллине çапса хуçмалла! — шухăшламасăрах ăс пачĕ Коля. Хăрушлăх иртсе кайсан, вăл сасартăк кĕсйинче револьвер пуррине аса илчĕ. Кăларса кăтартмаллаччĕ-çке кăна. Пăтăрмах та пулмастчĕ. Çав самантрах урăхла та шухăшларĕ: хĕçпăшалпа хăратни ху вăюпа хăратни мар.

— Чумари юлташ, Сĕмсĕр хăй мĕн шыранине туянчĕ. Вăл хăямата ĕнтĕ. Луччĕ хуткупăс каласчĕ. Ура тупанĕсем çунма пуçларĕç! — терĕç çак вăхăтра çамрăксем. — Мăнкунранпах ташласа курман!

Коля хăйсем кунта мĕн ĕçпе килнине аса илчĕ те:

— Мĕнех, ташлаттарма та хатĕр. Ачисем хурламалла мар. Анчах малтан юрă вĕрентер-ха сире! — терĕ.

— Мĕнле юрă?

— Паçăр эпир юрласа килнше илтмерĕр-и? — Илтрĕмĕр те ăнланаймарăмăр!

— Вĕрентĕр-ха, вĕрентĕр!..

Шăллĕ ĕçе тытăнасшăннине сиссенех, Анахвис хавасланчĕ:

— Атьсемĕр, сăмахĕсене ман хыççăн каласа пырăр!



Харăс утар, юлташсемĕр, 

Кĕрешӳре вăй илер…



Юрă сăмахĕсене ушкăнпа каласа тухсан:

— Ĕнтĕ сире хуткупăспа юрласа кăтартăпăр! — терĕç те Анахвиспе Коля пĕр куплетне юрларĕç. — Мĕнле, тăна илейрĕр-и?

— Илме пулать..,

— Юрлăр, юрлăр!

Коля каллех хуткупăсне туртса ячĕ те, Анахвиспе иккĕшĕ юрлама пуçларĕç. Вĕсемпе, пĕрле ыттисем те сĕмленчĕç, ик-виçĕ хут юрласан, мая ӳкрĕç. Юрă чиперех тухакан пулчĕ.

— Мĕнле, юрă кăмăла каять-и? — ыйтрĕ Анахвис.

— Тĕлĕнмелле аван!

— Ăçтан тупса килнĕ эсир ăна?

— Микула пичче вĕрентрĕ. Ăна Шупашкарти тусесем парса янă. Унта вăхăтлăх правительство йьптисем çеç мар, рабочисемпе сăлтаксен депутачĕсен Соаечĕ те яур. Çав Совет хаçатĕнче ĕçлекен пĕр юлташ ăна вырăсларан куçарнă. Микула пичче тата телĕр юрă та илсе килнĕ. Ăна «Марсельеза» теççĕ.

— Вĕрентĕр! Пирен те юрлас?



Тĕнчипе хĕм-пушар чĕртнĕ эпĕр, 

Коммунизм — пирĕн хĕрлĕ ялав. 

Чурасен сăнчăрне сирпĕтетпĕр, 

Кĕрешӳ — пирĕн чаплă Йыхрав…



Çамрăкçен ăстăнĕ лайăх ĕçлет çев. Юрланăçемĕн чиперех вĕренсе çитрĕç. Юрă пурне те савăнтарчĕ, кĕрешĕве чĕнсе, кăмăлĕсене çĕклерĕ.

— Атьсемĕр! — хаваслăн чĕнчĕ Анахвис. — Юрра хăвăр çеç пĕлни сахал. Кĕçĕр урама тухманнисене, ытти ялти тăванăрсемпе юлташăрсене те вĕрентĕр ăна!

— Пур çĕре те сарăпăр!

— Чумари юлташ, ĕнтĕ ташлаттар, — терĕç çамрăксем, Анахвиссем кайма пуçтарăннине сиссен. — Юрă вĕрентсен ташлаттарăп терĕн-çке!

Кольăсен кĕçĕрех Варасăр ялне çитмелле те, Тĕмшер çамрăкĕсен кăмăлне татни, сăмах çине тăманни аван мар. Кăштах та пулин ташлаттармасăр кайма юрамасть. Коля, пир çапакан каска çине вырнаçса, хуткупăсне туртса ячĕ.

Тĕмшер çамрăкĕсем пĕчченĕн е мăшăрăн ташлаççĕ. Анчах вăхăт ытла та хăвăрт шунипе Коля пурне те ташлаттараймасăрах чарăнчĕ. Кăмăлсăррисене йăпатма тăрăшрĕ: 

— Тантăшсем, тархасшăн, ан çилленĕр! Тепĕр чухне юри каçăп та ирчченех ташлаттарăл. Паян васкăмал-ла-ха...

Çамрăксем вĕсене ырă сунса ăсатрĕç. Кольăсем пус хапхинчен тухайманччĕ — Тĕмшер çамрăкĕсем юрласа ячĕç:

Тĕнчипе хĕм-пушар чĕртнĕ эпĕр...

— Илтетĕн-и? — асăрхаттарчĕ Коля.

— Илтетĕп... — терĕ çĕкленӳллĕн Анахвис. Варасăр ялĕнче те çамрăксем çуйхашаççĕ. Вăйă саланман-ха эппин.

Кунта та ытларах Кольăпа пĕрле бурлакра ĕçленĕ ачасем. Анахвисе те ялти улăх-çаранти вăйăсенче куркаланă.

— Уйăх çинчен персе антăр-им, Чумари юлташ? Ăçталла çул тытатăр? — хаваслăн кĕтсе илчĕç хăнасене çамрăксем.

— Çул тытнă çĕре çитрĕмĕр ĕнтĕ. Варасăр йĕкĕчĕсем юрă юрласшăн тенине илтнĕччĕ те, çĕнĕ юрă вĕрентме килтĕмĕр. 

Кольăпа Анахвис Варасăр çамрăкĕсене революцилле юрăсем вĕрентме тытăнчĕç. Тĕмшерти пекех, вăхăта ытлашши ирттермесĕр, çамрăксем юрă картине кĕчĕç, пăртакран чиперех юрла пуçларĕç.

Варасăр çамрăкĕсен те ташлаттарма ыйтас шухăш пурччĕ, çур çĕр иртнипе ку вăхăтра çуйхашса ваттисене кӳрентересрен шарламарĕç.

Кăмăлĕ савăккипе Коля Тĕмшерти çапăçăва паçăрах маннă ĕнтĕ. Анахвисĕн те пуçа усмаллиех çук. Шанса панă ĕçе ăнăçла пурнăçларĕç. Çамрăксем революцилле юрăсене пĕтĕм чунран йышăнчĕç. Вĕсем ку юрăсене ыранах хăйсен ялĕнче, урăх çĕрте те сарĕç. Анчах Сĕмсĕр сăмахĕсем асне килни тепĕр хут пăшăрхантарчĕ. Чĕркуçленсе каçару ыйтрĕ те, çын çăварне хуплас çук. Усал сунакансем çине тăрсах усă курма, хĕрĕн таса чысне таптама хăтланĕç. Анахвис, ку тарана çитсе, пурнăçĕпе ăраскалĕ çинчен шăллĕпе нихçан та калаçман. Халĕ унăн хăйĕн чĕрине лăплантарас килчĕ тата тăршшĕпех шарламасăр пыма кичем, çавăнпа:

— Пурне те шухăшласан, хама хам ятлас килет. Манран ăссăрри тĕнчере урăх çук-тăр, — терĕ Анахвис.

— Мĕншĕн? — тĕлĕнчĕ Коля.

— Мĕне кура кирек кам умĕнче те çав Ванюкпа пĕрле çӳрерĕм-ши? Ак ĕнтĕ кĕçĕр мĕн илтрĕмĕр...

Коля чĕри те ыратрĕ. Кашкăр Мирун ачи сăмахне илтесси пылпа çу хыпасси мар. Çакна та лайăх пĕлет шăллĕ: хута кĕрсе калаçни аппăшне пушшех хурлантарĕ.

— Сĕмсĕр сăмахĕ çине сур кăна! Йытă вĕрет те, çил илсе каять теççĕ вырăссем. Таса çумне пылчăк çыпçăнмĕ! — тесе хучĕ.

— Кашни сăмахĕ çине сурса çитереймĕн. Ах, çав Ванюка. Ма çав териех чунсăр пулчĕ-ши? Мĕн çитменшĕн Сехмет хĕрĕ хыççăн кайрĕ-ши?.. — чĕринче мĕн пуррине пуçламăш хут пĕлтерчĕ те Анахвис пуçне чикрĕ.

Коля никама та юратман, хăйне кам та пулин юратнине те курман, çапах аппăшне лайăх ăнланчĕ.

— Анахвис... — чухлакан çын сассипе чĕнчĕ вăл. — Эсĕ Юман Паттăра юратнине эпĕ тахçанах сиснĕ. Вăл эпир ырă суннине хисепе хумарĕ. Сехмет хĕрне ăмсанчĕ. Ун пирки шухăшласа пуçна та ан ват. Ĕнен... — пăшăлтатрĕ вăл малалла. — Ху тиркемесен, Юман Паттăртан лайăххисем тупăнĕç. Эсĕ такамран та телейлĕрех пулăн. Каларĕ, тесе калăн акă.

Шăллĕ йăпатма тăрăшни Анахвисе килентерчĕ, хуйхине кăна пусараймарĕ. Вăл пуçне çĕклерĕ те:

— Эсĕ ху пĕр-пĕр хĕре юратнă-и? — терĕ.

Коля, тем тееен те, çак сăмаха кĕтмен. Аппăшĕ çине тĕлĕнерех пăхрĕ. Ун куçĕнче ахах пек куççуль тумламесем йăлтăртатнине çĕç асăрхаймарĕ. Вара, ним калвма аптраса, кулса ячĕ.

— Макулатăн? Эпĕ чăнласах ыйтрам-çке! Аппăшĕ ӳпкелени шăллĕне тăна кĕртрĕ:

— Çук, юратман. Сан пек çунас-тăк, юратма та кирлĕ мар, — терĕ, сасартăках кулма чарăнса.

— Юратушăн çунакан эпĕ çеç-им?

— Ман шутпа, санран урăх никам та çук.

— Пирĕн анне?

Коля ним калама пĕлмерĕ. Чăн та, вĕсен амăшĕпе Ваçли çĕре кĕричченех пĕр-пĕрне юратнине кам пĕлмест-ши. Çамраксем хушшинче чун-чĕререн юратса пурăнакансене халь те Ваçлипе Кĕтерук юратăвĕ пек теççĕ. Анчах аппăшне Ванюкран сивĕтме шухăшланă Коля калас сăмахне тупрĕ:

— Ку урăх япала, Анахвис. Аннене Ваçли хăй те юратнă. Çавăншăн вăл авланмасăрах çĕре кĕнĕ. Эсĕ Юман Паттăршăн ху çеç çунатăн.

— Пултăр! Вăл кирек кама юраттăр, кирек кама качча илтĕр, эпĕ хамăн кăмăлăма, чĕре туйăмне улăштарас çук...

Коля, аппăшĕпе тек хирĕçме шутламаннине пĕлтерсе, ăна аллинчен тытрĕ. Çапла вĕсем Тĕмшер ялне кĕчĕç. Урам хушшинче ним сас-чӳ те илтĕнмест. Çамрăксем паçăрах саланнă ĕнтĕ. Анахвиссем анаталла пăрăнчĕç. Хут вĕреннĕ чух вĕсем тăватă çул хушши çак çулпа çӳрерĕç. Каçарах юлсан, çатан патак хуçса илетчĕç те, лаша çине утланнă пек, çырманалла ярăнса анатчĕç.

Çапла калаçкаласа Анахвиспе Коля çыран енчи пахча тĕлнелле çывхарчĕç кăна — хӳтлĕхрен çын тухса тăчĕ. Ку кам иккенне тавçăрма ĕлкĕриччен лешĕн хаяр та юнавлă сасси илтĕнчĕ: 

— Чумари юлташ, сăхçăх! Сан çĕр çинче пурăнас кунçулу вĕçленчĕ. Лутра яла куçма вăхăт!

Сĕмсĕр иккен. Вăл кунта ырă шухăшпа тухас çук. Аллинче чĕн вĕçне çыхнă кире пуканĕ — кирек ăçтан лексен те шăтарса пăрахĕ.

— Кама куратăп эпĕ? Юман Паттăр юлашкине мар-и? — йĕлпĕрсе кулать Сĕмсĕр. Коля ăшчикĕ кăра çилĕпе тулчĕ. Сĕмсĕр хăй сăмахне тытмарĕ иккен. Коля хăвăрт револьверне туртса кăларчĕ те астутармасăрах кĕрĕслеттерчĕ. Сĕмсĕр палт çеç çĕре йăванчĕ.

— Уй?! Коля, мĕн туса хутăн?! — шартах сикрĕ Анахвис.

Коля хăй те çуйланчĕ. Сĕмсĕр путсĕр çын пулян те, ăна вĕлернипе ыррине кураймăн. Нивушлĕ тиврĕ? Коля самай айккинелле тытса печĕ-çке.

— Тăхта-ха, ан çуйхаш! — терĕ Коля Анахвисе, Сĕмсĕр çывăхнелле пырса. Лешĕн куçĕ шăтăкран хăваласа кăларнă арлаиăнни пек йăлкăшать. Коля ун аллинчи кире пуканлĕ чĕне туртса илчĕ. 

— Халĕ ху сăхсăх, Сĕмсĕр! Паçăр эпĕ çылăхусене каçарттармалăх чунна хăвартăм. Эсĕ ман кăмăла хакламарăн. Тепĕр хут аслă çул çинчи вăрă-хурах пек тапăнтăн. Çакна кăна пĕлмерĕн: анне мана сан айна пулма çуратман. Сăхсăх! Халь леш тĕнчене ăсататăп!

Ахаль те ни вилĕ, ни чĕрĕ выртакан Сĕмсĕр, куçĕ умне револьвер кĕпçи çывхарсан, йĕм тĕпне шӳтерчĕ. Сивĕ тытнă пек чĕтрекен аллипе кăкăрĕ çине хĕрес хучĕ:

— Каçар, тархасшăн, чĕрĕ хăвар. Урăх нихçан та çыпçăнмăп.

— Мĕн тăватăн çав путсĕрпе... — терĕ Анахвис.

— Хăлху хупланман пулсан, итле те тăна ил: икĕ хутчен чĕрĕ хăвартăм, виççĕмĕшĕнче шеллесе тăмăп. Ун чухне хăвна ху ӳпкеле! — тесе хăварчĕ Коля Кашкăр Мирун ачине.

Кольăпа Анахвис Энĕшкассине ир енне çитрĕç. Ял шăп. Хапхăна питĕрнĕ пирки Коля чӳречерен хуллен шаккарĕ. Кукамăшĕ, кĕтнĕ пекех, хăвăрт пырса пăхрĕ те мăнукĕсене тухса уçрĕ.

— Натюш аппа килте-и? — хуллен ыйтрĕ Анахвис.

— Халь çеç таврăнчĕ. Çывăрать-ха, — терĕ кукамăшĕ.

— Апла шăналăк ăшне кĕрсе вăратас мар ăна, — терĕç те ачасем аслăк çине кайса выртрĕç.

Коля выртсанах Тĕмшерти харкашусене манчĕ. Аппăшне хурланипе чĕри ыратрĕ те, Сĕмсĕре хăйне те ытлашшипех тавăрнă. Яланах асра тытĕ. Малашне Тĕмшер каччисем те пăхса тăмĕç, тытĕç те ватĕç Сĕмсĕре. Савăнмалли тем чухлех вара: вĕсем ячейка хушнине анăçлă пурнăçларĕç.

Анахвис шăллĕ çывăрса кайнине туйсанах куççульне ирĕк пачĕ. Сĕмсĕр хур кӳнине тӳсме йывăрришĕн мар, Ванюк пăрахса кайнине тӳссе ирттерме май çуках. Юлашки кунсенче вăл Микула таврăннипе, большевиксен партине кĕнипе, парти ячейки хăйсене пуçламăш хут ĕç хушнипе хавхăланнăччĕ те, чĕре суранĕсем пирченĕ лек пулнăччĕ. Хăйне хăй улталани çеç-им? Çапах Ванюк Клавьепе пĕрле марри Анахвисе шанăç кĕртрĕ, юратăвне пушшех çивĕчлентерчĕ...

Анахвис тем вăхăтра кăтăш пулайнăччĕ — кил хушшинче ĕне муклатниле вăранчĕ те ĕне сумаллине, выльăх-чĕрлĕхе кĕтĕве хăваламаллине аса илчĕ. Коля хутланнă та аллисене чĕркуççи хушшине хĕстерсех çывăрать. «Апăршук, çывăртăр-ха, çĕрулми пăрахма каярах тытăнсан та ĕлкĕрĕпĕр...»

Анахвис хуллен пускаласа çенĕке кĕчĕ. Шыв илсе тухса пит-куçне çуса уçăлчĕ. Тирпейленсен, ĕне сума ларчĕ. Каç хуйхăрни йăлтах иртнипе кăмăлĕ уçăлнăран çамрăк чухне сӳпĕлтетнине аса илчĕ: «Чăр, чăр... Хура ĕнен сĕчĕ тутлă-и?..»



XXXII


Тĕп кил вырăнĕнче çĕр сахаллипе Улянасем анкартине çĕрулми лартаççĕ. Хĕвел анас умĕн унтан ĕçлесе таврăнчĕç те Анахвиспе Коля каллех çула тухрĕç.

Варасар ялĕ хыçа юлчĕ ĕнтĕ. Аманике çитрĕç. Ял çамрăкĕсемпе саламлашнă хыççăн Анахвиспе Коля вĕсене революцилле юрăсем вĕрентрĕç. Пĕр хушă хутку-пăспа ташлаттарнă-юрлаттарнă хыççăн Мăнçырмана вас-карĕç. 

Анахвиспе Кольăна кунта та паллаççĕ. Çавăнпа вĕсем ним чăрмавсăр хăйсен ĕçне турĕç те каялла çул тытрĕç.

Мăнçырма Энĕшкассинчен пилĕк çухрăмра. Анахвиспе Коля чупна пек васкаса утрĕç. Çул юпленнĕ çĕрте чарăнчĕç. Хăшĕнпе каймалла-ши? Тĕмшер урлă кайма Сĕмсĕр сыхласран шиклĕ. Сылтăм енче — çăва. Ун çуммипе иртме кичем те, пурпĕр кире пуканĕпе кĕтсе тăракан пулмĕ, Анахвиспе Коля çавăнталла пăрăнчĕç. Ав çăва çинчи хурăнсем, хĕрессем курăна пуçларĕç. Анахвиспе Коля çаврăнса пăхмасăр чулма та хатĕрччĕ — çăва çинче çын сассисем илтĕнни урисене тăлларĕ. Мĕн хăямачĕ ку? Коля револьверне кăларса тытрĕ.

— Тăхта-ха.., Ав, пар лаша тăрать мар-и? — терĕ Анахвис.

— Чăн тз... Вырт. Ан курăн! — терĕ аппăшне Коля.

— Лайăхрах сăнам-ха. Мĕн унта?

Коля вилтăприсенчен те çӳллĕрех ӳснĕ курăк хушшипе малалла шурĕ. Акă, чаплă тăрантас кулнĕ лашасем чĕлпĕрĕсене пĕкки çумне кĕскетсе çыхниле пуçĕсене каçăртса тăраççĕ. Кăшт айккинерех виçĕ арçын тем мĕштĕртетет, Коля çывăхах çитрĕ те акă мĕн курчĕ: виççĕшĕнчен пĕри — Атăлкассинчи милици начальникĕ пулнă Ваймистров. — Кольăн пĕтĕм çанçурăмĕ сӳлетрĕ. Вăрă-хурахсем çаратиă мула çăва çинче валеçеççĕ тени тĕрĕсех иккен. Ав, темле япаласене тыткаласа хураççĕ. Хутран-ситрен кĕмĕл чăнкăртатни илтĕнет.

Коля ун-кун шутласа тăмарĕ, сасси пур таран кăшкăрса ячĕ:

— Охо-хо-хо-хо!..

Ваймистров чунĕ чĕрне вĕçне çитрĕ. Ăна пĕр çын мар, çĕр çын хупăрласа ĕрлешнĕн туйăнчĕ. Тăна кĕме ĕлкĕреймерĕ — çав сасă тепĕр хут янрарĕ:

— Кунта вĕсем! Тытăр! Охо-хо-хо-хо!.. «Пĕтрĕмĕр!» — мĕнпур сăмахĕ çав пулчĕ Ваймистровăн.

Сиксе тăчĕ те вăрманалла таптарчĕ. Ун хыççăн ыттисеи ыткăнчĕç.

Коля вĕсене хыçран тĕлле-тĕлле печĕ. Пĕри вара, çатан урлă каçма хăтлансан, каялла йăванса анчĕ. Çак вăхăтра Анахвис хашкаса çитрĕ.

— Мĕн чухлĕ мул! Тăрантас çине тие хăвăртрах, — терĕ ăна Коля.

Тем вăхăтран Ваймистров хыçран хăваламаннине сисрĕ те хамăр йышши вăрă-хурахсем çеç пулĕ тесе, мулне хăтарма васкарĕ. Анчах каярах юлчĕ, ыткăнса пыракан тăрантас еннелле пени те усă кӳмерĕ. Алли чĕтренипе тивертеймерĕ курăнать.

Ял пуçĕнчи хурамасем курăнма пуçласан, Коля лашасене хăйсен еккипе ячĕ.

— Ух!.. — аран лăпланса çитрĕ Анахвис. — Хыçран пенĕрен мар, тăрантас çинчен сирпĕнсе юласран хăранăччĕ. 

— Чаплă лашасем... Камăн-ши?Хăш ялта вăрланă-ши? Пасар кăшкăртăпăр та ыранах пĕлĕпĕр...

— Ах, ачасем... Кам лашисем кусем? Хуçи ăçта? — хыпăнса ӳкрĕ хапха уçма тухнă Уляна.

— Пĕлместпĕр, кукамай. Сана кам револьверпа пенĕччĕ, астăватăн-и?

— Виличчен те манассăм çук та...

— Вăт, лашасене çав эçреметсенчен тытса илтĕмĕр. Ан хăра, кукамай. Лашасене тăварар-ха, мĕн тумаллине курăпăр. 

Лашисем йăваш иккен. Пĕр шăмăрмасăр тăварттарчĕç. Сăрайĕнче, иккĕшне икĕ юпа çумне кăкарса, пĕрер çĕклем утă пачĕç. Тăрантас çинчи япаласене йăтса кĕрсе сак çине купаларĕç. Вĕсен куçĕ умĕнче шутласа кăларайми мул: вăтăр тăрăх ытла пир, тухъя, шӳлкеме, талер тенкинчен тунă мăн çыххисем...

Анахвис пĕр мăй çыххине кăкăрĕ çумне тытса пăхрĕ.

— Ух, ача! Чухăн çын таврашне çаратман вĕсем!

Пуянлăх мăнукĕсен аллине мĕнле лекнине пĕлсен, Уляна çуйланчĕ:

— Мула вăрă-хурах аллинче хăварманшăн ырлатăп. Çакăншăн кăна хăрамалла: Ваймистровсем пирĕн çине ахаль те шăл хăйратчĕç. Мăнкун чух хулăпа ислетнине манмĕç...

Аманнă Ваймистров çатан урлă каçасшăнччĕ, анчах хăвачĕ çитеймерĕ, тăсăлса ӳкрĕ. Унăн икĕ юлташĕ ăна пăхса тăмарĕç, вăшт çеç каçса кайрĕç. Ваймистров вĕсене кăшкăрса чарасшăнччĕ, сасă туса хăй ăçтине пĕлтерес мар тесе, шăлне çыртрĕ, револьверне кăларчĕ. Анчах мĕн хăямачĕ ку? Нимле халăх та çук-çке. Ав, пĕр хĕрарăмпа пĕр арçын вĕсен мулне тиерĕç те тăрантас çине хăпарса ларчĕç. Ваймистров, ним тума аптранă енне, сиксе тăчĕ. Пĕр-икĕ утăм тусанах, ыратнине тӳсеймесĕр, çерем çине персе анчĕ. Шăлне шăтăртаттарчĕ.

Ваймистров юлташĕсем вăрман хĕрринех çитнĕччĕ. Пар лашана иккĕнех илсе кайнине, нимле халăх та çуккине курсан, хăйсем ахалех хăраса ӳкнине ăнланчĕç. Ваймистрова аса илчĕç те ăна шырама каялла таптарчĕç.

— А-а... Мана пăрахса хăварса хăтăлас терĕр-и? — çилĕллĕн кĕтсе илчĕ юлташĕсене Ваймистров.

— Эпир сана хыçранах пырать тесе. Пăхатпăр, эсĕ çук. Мĕн пулнă сана?

— Амантрĕç... Юнне чарасчĕ!

Ваймистрова черкуççирен кăшт | çӳлерех тивертнĕ иккен. Тепĕр енче суран çук. Пуля шалах ларса юлнă. Пысăк сурана вăрманта сыватаймăн. «Хвершăл патне илсе кайма та хăрушă. Шанăçлă хваттер тупмалла. Тул çутăличчен каллех ĕлкĕрме çук. Мĕн тумалла?» Юлташĕсен иккĕленӳллĕ шӳхăшĕсене Ваймистров тавçăрса илчĕ.

— Арăм патне илсе кайăр! — терĕ вара.

— Ăçта вăл?

— Хуторта. Арман хуçи хĕрĕ.

Юлташĕсем, Ваймистрова икĕ хулĕнчен çакса, малалла утрĕç. Павăлсен тĕлне çитсе чарăнчĕç.

Хăйнĕ кунта кăмăллă йышăнасçа Ваймистров шанмарĕ. Анчах урăх ниçта та кайма çук. Хунĕ кутăнлашсан, ăна вăрманпа юнашар пурăннине астутарма та юрать.

Павăл чĕри халь те капкăнран, çăлăннă мулкачăннн пек кăртлатса тапать. Çапла иккен вăл пулемет вăй-хăвачĕ! Çав хĕçпăшал хăйсен аллинче пулсан, Павăл йышшисем никамран хăрамĕччĕç. Энĕшкассийчи салтаксене çеç мар, унтан темиçе хут пысăк ушкăна та çулса тăкĕччĕç, Микулапа Прахăр çемйине тĕпрен тăсатĕччĕç. Анчах салтаксем сыхă тăни чăрмантарчĕ. Юрать, турă сыхларĕ, хмйне тивертеймерĕç. Чул çине ӳкнипе чĕркуççи шăмми уратать те, ку темех мар. Кăнахварлă эрех сĕрсĕн ирте-ха. Уринчен амантнă Балдина Павăл аран сĕтĕрсе çитерчĕ. Ку аван-ха. Кирлĕ пулсан, Балдин милици начальникĕ, Павăла та пулăшĕ. Çапах кĕçĕр Павăл чăлкăм ыйхă тăваймарĕ. Салтаксем, палласа юлнăран, хăçан та пулин, урăх чух, пĕтерме килессĕнех туйăнать. Ăна курса, акă, арăмĕ те çывăрмасть. Упăшкине кнрлĕ мар ĕçе хутшăннăшăн ятлама та хăтланчĕ. Анчах Павăл ӳкĕте кĕмерĕ. Микулапа Прахăр çемйине курайманни ун ăшĕнче часах лăпланмĕ. Сасартăк такам хапхаран шаккарĕ. Павăл вăрт-варт вырăн çинчен сиксе тăчĕ, Кашкăра пеме, картечпа аварланă ик кĕпçеллĕ пăшалне ярса тытрĕ. Чӳрече умне пырса ун-кун пăхкаларĕ.

— Ах турă... — тарăхса сас пачĕ Варуç. — Кам-ши ĕнтĕ?

— Никам та курăнмасть. Хапхана татах шаккарĕç.

Тен, ырă хыпарпах килнĕ çын? Кирек кам пулсан та, уçса кĕртесех пулать — хăтăлаймăн. Павăл пăшалне йăтсах кил хушшине тухрĕ. Хăра-хăра хапха умне пычĕ:

— Кам унта? 

— Эпĕ... — хуллен сас пачĕ Ваймистров.

— Кам терĕн? — тепĕр хут ыйтрĕ Павал.

— Павел Платонович, эпир, сан тусусем. Тĕпчесе вăхăта ан ирттер! — терĕ вăрă-хурахсенчен пĕри.

Малтанхи сасса таçта илтнĕ пек туйăнчĕ, анчах аса илеймерĕ Павăл. Вăл пĕччен мар иккен.

— Павел Платонович, ма кĕттеретĕн? Уç хăвăртрах! Эпир кам иккенне кĕрсен курăн! — илтĕнчĕ иккĕмĕш сасă.

Ятран чĕнни Павăла кăштах лăплантарчĕ. Вăл, пăшалне хатĕр тытса, пĕчек хапхине уçрĕ. Виçĕ арçын. Пĕрне иккĕшĕ хулĕсенчен йăтнă.

— Хуньăм, мана амантрĕç. Васкавлă пулăшу кирлĕ... — терĕ Ваймистров.

Павăл тĕлĕнсе хытсах кайрĕ. Ара, кĕрӳшĕ вăрă-хурах пулнине пĕлнĕ хыççăн унпа курнăçма шухăшламанччĕ мар-и.

— Хĕрпе иксĕмĕре намăса кĕртни сахал, хыçран хăвалакансене ертсе, пуçĕпех пĕтерме шутларăн-и? — терĕ Павăл, çиллине пытараймасăр.

— Ан хăра, пире хăвалакан çук. Мана хамăр хушăра çапăçса амантрĕç. Тата çакна та манас марччĕ: эпĕ сире намаса кĕртнинчен ытларах усă. катартнă. Малалла та кирлĕ пулăп. Хăвăртрах шанчăклă çĕре вырттар.

«Малалла та кирлĕ пулăп» тени Павал кăмалне çемçетрĕ. Чăнах большевиксене тавăрас çĕрте мĕншĕн кĕрӳшĕн пулăшавĕпе усă курас мар? Михха та хăй ĕмĕрĕнче вăрă-хурахпа туслă пулнă, курайман ташманĕсене. авсем пулăшнипе пĕтернĕ.

— Юрĕ — терĕ çавăнпа Павăл, — ытти çинчен кайран калаçăпăр. Халь атьăр! — Вăрă-хурах ушкăнне вăл çатан çумĕнчи сукмакпа ертсе кайрĕ.

  
   Иккĕмĕш пайĕ


   I


Клавье те Ванюк хыççăнах амăшĕн пӳлĕмĕнчен сирпĕнсе тухрĕ. Чĕри йăлтах пушанса юлнă. Пуçĕнче тискер шухăшсем хура çĕленĕн явăнаççĕ. Унăн ашшĕ пурччĕ. Текех çук ĕнтĕ. Савнă Ванюкпа мăшăрланасси те инçе марччĕ. Вăл ĕмĕт те тĕлĕкри пек сирĕлчĕ. Вунçичĕ çул çитиччен суя пурнăçпа пурăннă иккен. Ашшĕ Михха ма иккен унăн, таçти тĕрмере пĕтнĕ çын. Ванюк, ав, Клавьен юн-тăванĕ. Ашшĕ шутланакан çын куçĕ уми курăнма юрамасть. Пĕлсен, лешĕ тавăрасси паллах. Вăл этем хăйне хур кӳрекене нихçан каçарман. Пурнăç майлă чухне палăртман кăна. Ак ĕнтĕ «ашшĕ» ыттисене кăтартнă мĕнпур инкек хĕр ĕнси çине тиенчĕ. Тӳсме ытлă та хĕн пирки амăшне ӳпкелерĕ: «Вăл сăпайлă та тӳр пурăннă пулсан, нимле хуйхă та сиксе тухман пулĕччĕ Пирĕнтен телейли никам çукчĕ». Амăшĕ Ванюк ашшĕн юратнă тенине аса илсен, Клавье ун айăпне каçарма тăрăшрĕ. Хăй те çавах мар-и? Ванюк Хусантан тухса каймасан, вĕсем татах курнăçĕччĕç те... Каччи савма шухăшласан, чарĕччĕ-и? Хусанта çеç-и вара? Хăйрал вăрманĕнче çӳренĕ чухне те çавах мар-и? Юрать-ха амăшĕ патне кайма шут тытнă. Унсăрăн юн-тăванĕпе çылăха кĕрĕччĕç те, чунĕсем тамăка лекĕччĕç. Клавье пĕтĕм ӳт-пĕвĕпе чĕтренсе нлчĕ. Ют арçынтан çуралнине пĕлсен, ăна вĕлтрен çинчи теме тытăнĕç. Намасран, мĕнпур хуйхă-суйхăран хăтăлма пĕр май çеç...

Клавье пахчари тарăн кӳлле аса илчĕ. Çĕртен пуçхĕрлĕ ярăнмалла кăна... Телейле чух пырса ларатчĕ те вăл унта, пулăсене çăкăр тĕпренчĕкĕ ывăта-ывăта паратчĕ. Лешсем чăмса тухса хыпатчĕç. Илемлĕччĕ унта. Ан тив, халь çав вырăн уншăн юлашки хут ура пуснă çĕр лаптăкĕ пултăр... 

Клавье кӳлĕ хĕррине чупса çитрĕ те сикес вырăнне çерем çине персе анчĕ. Çут тĕнчерен уйрăлас килменшĕн мар, леш тĕнчене аса илни тăлласа ӳкерчĕ. Вĕреннĕ чух тĕне хирĕçле халапсене тем чухлех илтнĕ, хăй те шӳтлесрен пăрăнман. Тата çамрăклăхс телейлипе турра ĕненсех те кайман. Чиркĕве те гимначинчи йăласене тытасшăн кăна çӳренĕ. Шыва сикес патне çитсен, пуп таврашсем вĕрентнин хăрушлăхĕ куç умне тухса тăчĕ. Кĕлĕ тутармасăрах вилсе выртĕ те, чунне шуйттансем тамăка сĕтĕрсе кайĕç. Ĕмĕр-ĕмĕр çунакан хурана пăрахĕç. Клавье хурлăхлăн макăрса ячĕ. Умри симĕс курăк куççулĕпе çăвăнчĕ.

Тем вăхăтран пуçа тепĕр шухăш пырса кĕчĕ. Çын мăшкăлĕнчен хăтăлма шыва сикме те кирлĕ мар, мăнастире кăна каймалла. Тĕлейсĕррисем, хуйхă-суйхă çапса хуçнисем çавăнта канăç тупни çинчен пайтах вуланă, пуп таврашсем вĕрентнине те илтнĕ. Унта вăл амăшĕпе иккĕшĕшĕн пĕтĕм чунĕпе парăнса кĕлтăвĕ. Сăвапа тухсан, турă умĕнче ытти мĕскĕнсемшĕн йăлăнса çылăхне каçарттарĕ. Леш тĕнчери ырлăха курма пулăшĕ.

Клавье, çĕнĕрен телей тупнăн, макăрма чарăнчĕ. Куçне тутăрпа шăлса типĕтрĕ. Çĕртен çамăллăн çĕкленчĕ. Пассажир пăрахучĕ анатран хăпарнине асăрхарĕ. Чĕрери туйăмсем çав-çавах пурнăçшăн йăсланăран куçĕпе пахчана ытамларĕ. «Улми чăмăртана пуçланă улмуççисем, чиепе хурлăхан тĕмĕсем, кӳлĕрен инçе те мар хăйăрлă сукмак айккипе ӳсекен кĕрен чечексем, — пурте ĕмĕрлĕхе сыв пулăр. Текех сирĕн пархатарлă çимĕçӳсене тутанаймăп, чечексен илемĕпе савăнаймăп. Телейсĕр пулсан та, çуралса ӳснĕ кил-çурт, сыв пул... Анне, каçар мана». Çут тĕнче илĕртсе каялла çавăрасран хăранăн чупма пуçларĕ Клавье. Пристаньте, кам пуррипе çуккине асăрхамасăр, пăрахут çине кĕчĕ. Яланах пĕрремĕш класпа çӳлти хутра çӳренĕскер, халь хăйне мĕскĕне хурса, виççĕмĕш класс хĕррине тухрĕ. Тăван килĕпе савнă пахчи çине юлашкн хут пăхрĕ. Куççулĕ шăпăртатса анчĕ.

Самайран тин вăл ӳт-пĕвне çил витĕрех шăнтнине туйрĕ. Çӳхе кĕпе вĕççĕнех пирки шала кĕчĕ. Укçа пĕр пус та çук иккен. Билет та илмен. Пристане тухнă чух тытса намăса кĕртмĕç-и? Тата укçасăр ăçта кайса, мĕн çисе пурăнас? Анчах пăшăрхануллă шухăшне çав самантрах сирчĕ. Ан тив, çылăхсене каçарттармалăх малтанхи утăмрах асап та нуша тиентĕр. Христос пурне те тӳсме каланă. Инкек-синкекшĕн турра ӳпкелеме хушман.

Пăрахут Шупашкара çитсе чарăнчĕ. Клавье канăçсăрланни хăлăхах пулчĕ, — капăр тумланнăран-ши, — унран билет та ыйтмарĕç.

Сăртă хăпарсан, çынран ыйтма та кирлĕ пулмаре, йĕри-тавра чул хӳме тытса çавăрнă чиркӳсемпе пурăнмалли çуртсем ларни курăнчĕ. Ку мăнастир пулнине такăм та чухлĕ. Клавье васкасах тимĕр хапха умне çитсе тăчĕ. Чышкипе хапхана тӳнлеттерме тытăнчĕ.

Çав самантрах хапхари пĕчĕк шăтăк шăлт-шалт уçăлчĕ. Хура тутăрлă, тăрăхла пит-куçлă ватăрах хĕрарăм пуçĕ курăнчĕ. Хусанта Клавье манашкăсене пайтах тĕл пулнă. Лешсем тирпейлĕ те сăпайлă пекчĕ. Ку шăтăкран пăхаканни, усал-тĕселĕн туйăнчĕ.

— Кам эсĕ?

Клавье чĕри теме сиснĕн кăртлатать. Хирĕç чĕнмесĕрех хапха патĕнчен тапса сикме хатĕрччĕ ĕнтĕ вăл. Анчах та йăлтах анранипе вырăнтан та хускалаймарĕ.

— Эй, савнă аппаçăм... — аллисене кĕлтунă чухнехилле кăкăрĕ çине хучĕ Клавье. — Эпĕ мĕскĕн хĕрача... Сăваплă игуменьйăна курасчĕ...

— Мĕн тума кирлĕ вăл сана?

Клавье каласа та парĕччĕ. Шупашкарĕпе те ăна паллакан Бернатскипе Лаврскирен урăх никам çук та, çапах, хăй шухăшне чăрмав кӳрес пек, ытарлăн хуравларĕ:

— Ăна сăваплă игуменьйăна куçа-куçăн пĕлтерĕп... Манашка пуçĕ çухалчĕ те, шăтăк шăлт-шалт хупăнчĕ. Клавье каллех пĕччен. Ĕнтĕ пĕртен-пĕр ĕмĕт: йышăнччăр çеç ăна. Пĕтĕм хуйхă-суйхă иртĕччĕ. Ашĕнче кĕлĕ сăмахĕсене асăнса, вĕçĕмсĕр сăхсăхрĕ. Вăрах кĕтме лекмерĕ — хапхари шăтăк каллех уçăлчĕ.

— Эс кунтах-и-ха?

— Кунтах...

— Халех, — терĕ те манашка Клавьене алăк уçса кĕртрĕ.

Пӳлĕмре кăна вăл тăна кĕнĕ пек пулчĕ. Мĕн пур-çука асăрхама хăтланчĕ: пӳлĕм варринче вăрăм сĕтел, стена çумĕнче авнă пукансем, тĕпел кĕтессинче иконсем. Христоса пăталанине кăтартакан икон уйрăм тăрать. Ун умне çутнă лампадкăран йывăççу шăрши сарăлнă. Чиркӳре е часовньăра пек туйăннипе Клавье сăхсăхма та хатĕрччĕ. Çӳллĕ хыçлă пукан çинче хĕрĕхрен иртмен сывлăхлă хĕрарăм ларнине курсан, вăл сăмах каласса кĕтсе тăпланчĕ.

— Сăваплă матăшкă... — аллине кăкăре çине хурса, пуç тайрĕ манашка. — Çак мĕскĕн сире курасшăн.

Игуменья мăнастирте турри те, патши те хăй пулнă вăхăтра кунта темле хĕрарăм та килсе çакланнă. Вĕсен хушшинче каçарма çук айăпа е намăса кĕнисем ытларах. Ултавпа йывăрлăха тӳçейменнисĕм те пур. Анчах умрă айăпсăррăн пăхса тăракан илемлĕ хĕр мĕн сăлтавшăн килсе лекнине игуменья ниепле те тавçăраймарĕ. Хăйĕн телейсĕр çамрăклăхне аса илсе, Клавьене шеллерĕ. Пурнăçри ырлăха мăнастир тулашĕнче шыраттарма ятласах кăларса ярасшăнччĕ. Мулшăн выçăхса, пурне те хĕн-асап сунма хăнăхни этемле кăмăлне сирчĕ. Ара, кунашкал кайăка епле вĕçертĕн? Аллинчи ылтăн суллисене ахахпа илемлетнĕ-çке. Çĕррипе хăлха ункисем те хаклă йышшисем. Игуменья çакна тавçăрчĕ: ку çамрăк хĕр çĕрме пуян таврашĕ. Тен, ашшĕ-амăшĕн пĕртен-пĕр ачи. Ваттисем вилсен, пурлăхĕ ăна юлмалла. Каярах çав пурлăх мăнастир ирĕкне куçĕ.

— Мĕн ятлă эсĕ? — кичем шăплăха сирчĕ игуменья.

— Лена... — ăнсăртран пырса кĕнĕ ята персе ячĕ Клавье.

— Аçу мĕн ятлă! — малалла тĕпчерĕ лешĕ, кам ачине тавçăрасса шанса. Таврари пуянсене палламанни çукпа пĕрех унăн.

Клавье Михха ятне асăнмарĕ. Пуян çынна вĕсем те пĕлеççĕ-и тен. Йышăнас вырăнне ашшĕне хыпарлĕç те... Тĕрĕссипе, вăл ун ашшĕ те мар-ха... Вăхăтра хуравламанни игуменьăна килĕшмерĕ курăнать.

— Ман атте Микула ятлă. Асатте — Çтаппан, — терĕ хĕр. Чăн ашшĕн ятне асăнсанах Клавье чĕрине ăшă хум пырса çапăнчĕ, сывлăшĕ çăмăлланнăн туйăнчĕ.

— Николай Степанович-и?

— Çапла, сăваплă матăшкă.

— Хушамачĕ мĕнле унăн?

— Степанов! — тытăнса тăмасăрах каларĕ Клавье. Игуменья хăй паллакан пуянсем хушшинче Степанов хушамата çине тăрсах шырарĕ. Тупайман енне малалла тĕпчерĕ:

— Ăçтисем эсĕ? Аçу-аннӳ мĕн ĕçлесе пурăнать? Клавье самантлăха йĕнчесе тăчĕ. Тĕрĕсне калама юрамасть, суйма та... Çавăнтах Клавье мăнастире пыракансем хăйсем камне, мĕнле йăхран тухнине пытараççĕ тенине аса илчĕ. Çавăнпа игуменья çине тӳррĕн пăхрĕ те:

— Сăваплă матăшкă, — терĕ, — эпĕ Атăл тăрăхĕнчи хуларан. Аттепе анне суту-илӳпе айкашаççĕ. Урăх манран ним те ан ыйтăр, тархасшăн. Тата çӳлти аттемĕре ачисен ашшĕ-амăшĕ мĕн ĕçлесе пурăнни кирлех те мар. Вăл таса чунлисене кăна хапăллать. Эпĕ хам пурнăçăма турă ирĕкне пама шутлатăп.

Çамрăк хĕр хирĕçни игуменьăна тарăхтарчĕ. Çак сăмаха манашкăсенчен илтнĕ пулсан, игуменья хăйĕн мăнаçлăхне, влаçĕ çирĕппине кăтартасшăн тем тӳса пăрахĕччĕ. Халь вара тутине çыртса çиллине шăмарчĕ çеç. Пурăна киле ку хĕр çемĕçĕ тесе шутларĕ. Клавье çĕрме пуян хĕрĕ пулнă пирки пĕртте иккĕленмерĕ. Мĕскĕнсем кунашкал хуравланине астумасть вăл. Лешсен пурнăçĕнче мĕн пулса иртни яланах чĕлхе çинче.

— Лена йăмăкăм... — сассине евĕклетрĕ игуменья. — Аçу-аннӳ камне пĕлтерме кăмăл тумарăн, турă каçартăр çана. Эпĕ те ирĕксĕрлесе çылăха кĕмĕп. Ху кĕлтунине кура турă хăвачĕ çитсен пытармăн-ха. Çапах та çак сăваплă кил-çурта мĕн хăваласа килчĕ сана? Араскална атте турă ирĕкне парасшăн та мар-и, тен, эсĕ, çылăхлă çынсем хушшинче тунă киревсĕр ĕçшĕн айăпласран хăраса кăна килсе кĕмерĕн-и?

Игуменьйăн тивĕçсĕр сăмахĕсем Клавьене пĕр хĕретсе, пĕр шуратса ячĕç. Вăл хыттăнах татса хучĕ:

— Сăваплă матăшкă, эсир мана кăлăхах хур кӳретĕр! Эпĕ нимле киревсĕр ĕç те туманнине, никам умĕнче те айăпа кĕменнине атте турă пĕлет. Чăннипе, ирсĕр ĕç тумалăх пурăнман та-ха.

Клавье сăмахне игуменья йӳпсемерĕ те. Мăнастире килекенсем суйнине тем чул та курнă вăл. Ку хĕр мăнкăмăллăхне ыттисенчен уйрăмах кăтартни каллех унăн çиллине хăпартрĕ, пурпĕр хăй çемçен кăна асăрхаттарчĕ:

— Лена йăмăкăм... Эсĕ те кăлăхах шăртланатăн. Хăйне турă ирĕкне пама шут тытнă çыннăн йăли мар ку. Мăнкăмăллăх тӳрех тамăка илсе кайĕ. Сан кунçулу пирки ахальтен чĕлхене якатса лармастăп эпĕ. Ман саншăн та кĕлтума лекет. Çавăнпа ыйтатăп: пĕр-пĕр йĕкĕт улталамарĕ пуль? — Клавье ним хуравлама аптранине сиснĕ игуменья, çамрăк хĕр кăмăлне йăлтах хăй майлă çавăрасшăн пулса, сассине пусарчĕ. — Çĕр çинче пурăнакансене турă тем тума та ирĕк панă. Хĕрсем йĕкĕт илертнине часах парăнаççĕ. Сана та çав инкек лекмен-и? Телейсĕр юратуран çăлăнăç шырамастăн-и эс кунта?

Сассине хăпартнăшăн Клавьĕ каçару ыйтма та хатĕрччĕ. Анчах ăна тата ытларах хур кӳреççĕ иккен. Çак сăмахсене ирĕкре, Михха хĕрĕ тесе пурăннă чух илтнĕ пулсан, чĕлхине тăсакана ним уямасăр çутăлтарса ярĕччĕ. Халĕ вара мăнастире мар, темле ирсĕр çурта килсе кĕнĕ пек туйăннă пирки Клавье пĕтĕм ӳт-пĕвĕле чĕтрерĕ. Хăй те сисмесĕр тата хыттăнрах тавăрчĕ:

— Сударыня, эсир мана мăнастир алаке урла каçнă-каçманах тӳсме çук мăшкаллатăр. Ыйтăвăр çине хуравласа намăса та кĕместĕп!

— Аминь! — кун пирки урăх калаçма кирлĕ маррине систерчĕ игуменья. Çавантах тепĕр хут астутарчĕ: — Хисеплĕ йăмăкăм, çыннăн чи хăрушă тăшманĕ — манкăмăллăх. Сан мăнкăмăллăху хăвăнтан та пысăк. Эсĕ ху пĕтме пуçланине те чухламастăн.

Клавье сасартăках хăраса ӳкрĕ: «Хирĕççе çиллентернипе мĕнех тăвăн? Ав епле пăхать вăл».

— Сăваплă матăшкă, йăвашланса чĕнчĕ вара Клавье. — Хам айваннипе нӳремсĕр сăмах персе ятăм. Каçарăр, тархасшăн...

Çамрăк хĕр парăнни игуменьăна çырлахтарчĕ..

— Христос каçартăр сана, Лена йăмăкăм... Анчах, тем чул калаçас мар тесен те, тепĕр сăмахран хăтăлма çук. Мĕн тупăка выртичченех кĕлтуса ирттерме шутларăм терĕн. Куна тума çăмăл мар. Мăнастир тулашĕнче юлнă тăванусем е юратнă каччу илĕртнипе çылăха кĕмĕн-и? Çавсем пирки чунна пĕтермĕн-и? Тĕплĕрех шухăшласа пăх.

— Сăваплă матăшкă, — тăнăçланнă сассипе хуравларĕ Клавье. — Мăнастир тулашĕнче мана илĕртмелли çын çук. Вĕсем, тăпраран пулнăскерсем, тăпранах куçнă. Аса илсен, вĕсемшĕн турра кăна кĕлтăвăп.

— Аминь! — сăмах пĕтнине систерчĕ игуменья. Чи хапсăннă тĕле çитсен, аллисем чĕтреме пуçларĕç. Сасси те чĕтревлĕ тухрĕ: — Лена йăмăкăм, ĕнтĕ хаклă япалусене хывса пар. Чунне турă ирĕкне парнеленĕ çынна кирлĕ мар вĕсем. 

— Хаваспах, сăваплă матăшкă, — килешрĕ те Клавье икĕ суллипе хăлха ункисене, ылтăн вăчăраллă сехетне хывса сĕтел çине хучĕ. Çавăнтах астутарчĕ: — Ман туфли çинчи тăхасем те ылтăн. Ăна та пуçтарăр.

Пурçăн чăлха вĕççĕн кăна юлсан, игуменья пит-куçĕ рехетленсе çиçме пуçланине те асăрхаймарĕ Клавье. Ма ан рехетлентĕр-ши вăл? Пĕчĕк чӳречерен хĕвел çути ӳкнипе сĕтел çинчи ахах та ылтăн вут-çулăмăн йăлкăшаççĕ. Çакăнта ĕçлеме тытăннăранпа ун аллине пайтах хаклă йышши япала лекнĕ. Вĕсем пуян çын хĕрĕсемпе арăмĕсем çумĕнче пулнă та халь игуменьйăн тимĕр арчинче выртаççĕ. Çапах та кунашкаллине курман. Ку хĕр хăй кам иккенне пытарма тăрăшрĕ пулин те, унăн ашшĕ-амăшĕ çĕрме пуянни тӳрех паллă. Пурăна киле тĕрĕснех пĕлĕ-ха. Игуменья Клавье çумĕнче хаклă япала татах юлнине асăрхарĕ — вăчăраллă ылтăн хĕрес! Хывса илме те хатĕрччĕ, çак япала кайран та пурпĕр ун аллине лекессе пĕлсе тивмерĕ. Хаклă япаласене ывăçларĕ, тӳрех шкафа персе чикрĕ. Вара шăнкăравĕпе шăнкăртаттарче. Çав самантрах манашка кĕрсе тăчĕ:

— Мĕн хушатăр, сăваплă матăшкă?..

— Софья йăмăкăм, çак хĕр, аташса юлнă сурăх путекĕ хăй кĕтĕвне шыранă пек, чунне турра парнелеме килчĕ. Манашка тивĕçне иличчен ăна пăхса тăма, вĕрентме сана хушатăп. Эсĕ, Софья йăмăкăм, унăн ашшĕ-амăшĕ вырăнĕнче пулăн.

— Итлетĕп, сăваплă матăшкă. — килĕшсе пуç тайрĕ манашка.

— Сире турă хăвачĕ çиттĕр, Лена йăмăкăм, — Клавье çине хĕрес хурса пиллерĕ игуменья. Аллине чуптутарчĕ.

Манашка Клавьене пысăк çуртсем хушшипе ертсе кайрĕ те вăрăм коридора илсе кĕчĕ. Ик айккипе алăксем. Утсан-утсан, пĕр алăкĕ умĕнче чарăнчĕç. 

— Лена йăмăкăм, кĕрĕр çакăнта...

Ирĕкре чухне Клавье манащкăсем чиркури пекех таса та çутă пӳлĕмсенче пурăнаççĕ тесе шутланă. Халь кичемленчĕ. Кельйинче кравать, пĕр пĕчĕк сĕтелпе пĕр пукан кăна. Маччи лутра, алăта перĕнмелле. Пĕртен-пĕр чӳречине тимĕр решетке карнă. Икон умĕнчи лампадка çунмасан, пăч-тĕттĕмех пулĕччĕ. Клавьене тĕрмене лекнĕн туйăнчĕ. «Нивушлĕ çак шăтăкра пурăнма тивет?»

Клавье кăмăлĕ пăсăлнине манашка çав самантрах сисрĕ, тĕлĕнмерĕ кăна. Мăнастир тулашĕнче пурăннă чух çын темле асап, хуйхă-суйхă тӳссен те, кунта килсе лексен, хăйне виле шăтăкĕ умне çитсе тăнăн туять. Çавна манашка хăй те тӳссе ирттернĕ.

— Савнă йăмăкăм, — Клавьене йăпатасшăн çемçен чĕнчĕ вăл, çакă сан пӳлĕмӳ. Çакăнта кунĕн-çĕрĕн турра кĕлтăвăн. Анчах кунта сана килĕшмест курăнать. Ку ĕнтĕ эсĕ çылăхлине пĕлтерет. Эсĕ хутла татумтир та çӳхе, кунти пурнăçа шăнса чирлеступса игуменьйăран пытарса хăвармалла-ши? Вара ăна эрех вĕреннĕ пулĕ, пачăшкăпа ытти сăваплă çынсем ăс панине те илтнĕ-н, тен... Чĕрене хӳмаллаччĕ. Турă ывăлĕ хăй те витере çуралнă. Этемсем хушшинче пурăннă чух шăтан-юхансемпе юнашар выртса тăнă, нимрен те йĕрĕнмен, никама та тиркемен. Этемсене çылăхран, тамăкран хăтарасшăн хăйне хĕрес çумне паталама та чарман. Пире, чунамăрсене çăлса рая лекме юрăхлă пулччăр тесе, çĕр çинчи мĕнпур асапа тӳсме хушнă. Çыннăн ӳт-тирĕ тăпраран пулнă, тăпранах куçать, чун — ĕмĕрлĕхе. Чуна çылăхран тасатма тăрăшмалла. — Ашĕнче пачах урăхла шухăшларĕ манашка: хĕр çийĕнчи кĕпе хаклăскер, ăна мĕнле май тупса игуменьйăран пытарса хăвармалла-ши? Вара ăна эрех тупса парĕччĕç. Ĕçсе ӳсерĕлсе, телейсĕр ăраскалне самантлăха манĕччĕ. Сăмахне манашка пурпĕр çапла вĕçлерĕ: — Пурăнасси пирки пăшăрханма кирлĕ мар. Иксĕмĕр пĕрле чухне тунсăх пусарса ӳкереймĕ.

— Сăваплă аппаçăм, ман хута кĕнĕшĕн, суккăр çынна тӳрĕ çулпа ертсе пыма килĕшнĕшĕн тайма пуç, — хуравларĕ Клавье.

— Аминь!.. турра кĕлтăвар. Вăл сана çак кельйăра пурăнма, усал сывлăшсене сирме вăй-хăват патăр. Эй, çӳлти аттемĕр, çăлсам пире...

Манашка хыççăн Клавье те чĕркуçленчĕ. Чунтан парăнса кĕлтурĕ: «Эй, турă, мĕскĕн чуру кĕлтунине хапăл, тусам. Çырлах, ан пăрах мана».

Манашка мăнастирте тăхăнса çӳремелли тумтир кайса илчĕ те:

— Савнă йăмăкăм, сан çири тумтир кунти пурнăçа шăнса юрăхсăр, — терĕ. — Тата вăл ытла та çӳхе, шăнса чирлесрен хăрушă. Хывса пăрах ăна.

Клавье ним хирĕçлемесĕрех кравать çине хучĕ.

— Аялти кĕпине те... — хистерĕ манашка. Клавье пит-куçне вут хыпса илчĕ. Тумне шеллесе ют çĕрте таса ӳте кăтартма именсе.

— Тахăнмаллисене парса хăварăр та хăвăр вăхăтлăха тухăр-ха эппин.

— Савнă йăмăкăм, манран хăратăн-им? Ан те хĕрарăмах, — ихĕлтетсе кулчĕ манашка.

Клавье ирĕксĕртен хывăнчĕ. Намăсланнипе ларчĕ. Кăкăрĕсене аллипе хупларĕ.

Манашка хĕр ӳт-тирне арçын тĕкĕнменнине ĕненчĕ. Çак тери çамрăк та илемлĕ кӳлепе, сăн ӳкмелле таса ӳт-тир курнине астумасть вăл, Сасартăк хăй пурнăçне аса илсе салхуланчĕ. Вăл та çак хĕр пекех. çамрăкчĕ, кӳлепипе сăн-сăпачĕ йĕкĕтсене илĕртмелĕх пурччĕ. телейсĕр ăраскалĕ хĕтĕртнипе çакăнта килсе хĕсĕнчĕ. Вăхăт нумаях та иртмĕ, çак хĕре та асап шĕкĕлчĕ. «Мĕн инкек пирки килсе çакланчĕ-ши? Мĕн çитменшĕн тăнне-пуçне çухатрĕ-ши? Çак чечеке тиркенĕскер, мĕнлерех йĕкĕт-ши?» Тĕпчеме ир-ха. Хăнăхса çйтсен, хăех каласа парĕ. Манашка Клавье мăйĕнчи ылтăн хĕресе вăтăрса илесшĕнччĕ, шелленипе тивмерĕ. Аш кăмăллăн курăнма тăрăшса, çапла ыйтрĕ:

— Кунта эпир хамăр çеç, именмелли çук. Ме, тăхăн... — аялти пир кĕпе çийĕн тăхăнма хура тум тыттарчĕ. — Вăт, кунашкал манашках пултăн. Кĕлтуса чуна тасатмалли çеç юлчĕ. — Клавьен кĕпи-чăлхине пуçтарса ывăçлăрĕ. Мĕн тери чаплă та хаклă япаласем! Игуменья аллине кăна лектерес марччĕ вĕсене.

Клавье килте чух çири кĕпи-тумне туймастчĕ те. Вĕсем мамăк пек çемçе те çăмăлччĕ. Халь хытă пир кĕпе сасартăках çанçурăма кушаларĕ, шăйăрнăн туйăнчĕ. Турă çырлахтăр, епле тӳсмелле-ши?

Манашка каллех йăпатма пикенчĕ:

— Лена йамăкăм, кунти тумтир килĕшӳсĕр тесе ан пăшăрхан. Чуна çылăхран çăлма шăпах çавăн йышши кирлĕ. — Хĕр чĕрине хускатмалли ыйтусем пама хушман та, мăнастир тулашĕнчи лару-тăрăва пĕлес килнĕрĕн манашка:

— Лере... çылăхлисем хушшинче пурнăç мĕнлерех тата? — тесе ыйтрĕ.

«Ман унти пурнăç пирки калаçса çылăха та кĕрес килмест», — тесшĕнччĕ Клавье, анчах та хăйне пăхма уйăрнă манашка кăмăлне пăсасран хăрарĕ.

— Унта, сăваплă аппаçăм, кам мĕнле пĕлет, çавнашкал пурăнать...

Ку тĕрĕсне манашка хăй те чухлать-ха. Хĕр сăмахĕ тивĕçтермен енне ятарласах хистерĕ: — Вăрçă пирки мĕн хыпар?

— Савăнмаллиех çук, сăваплă аппаçăм... Нимĕçсем çав-çавах пирĕн çĕршыва тапăнаççĕ. Карма çăварсем нимĕçсене çĕнтеричченех вăрçа тăсмалла теççĕ. — Клавье госпитальте ĕçленине, унта аманнă салтаксем мĕн таран асапланнине каласа парасшăнччĕ. Хăй кам хĕрне тавçăрасран чĕлхи çине килнĕ сăмахне çăтрĕ. Шухăшне çаплă вĕçлерĕ: — Патшана вырăнтан сирпĕтни те вăрçа пĕтереймерĕ.

— Мĕн палкатăн? — ăнланайман енне тепĕр хут ыйтрĕ манашка.

— Патшана вырăнтан сирпĕтнĕ терĕм, сăваллă аппаçăм. Манашкăна усал сывлăш пăвса лартрĕ тейĕн. Куçĕ-пуçĕ алчăрарĕ. Алăк патнелле чакса тăчĕ те:

— Çветтуй турă, çветтуй хăватлă, вилемсĕр, çырлах пире.... — текелесе, сăхха печĕ. Урăхла епле пултăр тата? Вĕсем патшана çĕр çинчи турă тесе шутланă-çке. Ахальтен-им паян та Николай патшан ĕмĕрĕ вăрăм килтĕр, турă ăна тăшмансене çĕнтерме вăй-хăват патăр тесе юрланă. Çавăнтах хаяррăн кăшкăрса ячĕ: — Суя сăмах ку! Сан чĕлхӳпе усал сывлăш калаçать!

— Суя сăмах тетен-и? — Клавье манашка çмне тĕлĕнсе пăхрĕ те хăй ăçтине мансах витерме тăрăшрĕ: — Патшана вырăнтан кăларни иксĕмĕр юнашар тăни пекех тĕрĕс. Ун вырăнне Вăхăтлăх правительство туса хунă. Кун çинчен урамра патак утланса чупакансем те пĕлеççĕ. Алла çеç те мар...

Хĕрсе пынăçемĕн Клавье ирĕкри сас-хурасем çинчен каласа парасшăнччĕ, манашка пӳлчĕ:

— Аминь! — Клавье сăмахĕсем чăн пулнине ĕненчĕ вăл. Игуменья манашкăсен кăмăл-шухăшĕ ирĕклĕхе туртăнасран, мăнастирти йĕркелĕх пăсăласран чăнлăха юри пытарнине те ăнланчĕ. Тарăхнипе макăрас килчĕ. Чĕр пурнăçран тин килсе кĕнĕ çамрак хĕр мĕн шухăшлать-ши? Кунта тĕттĕм хĕрарăмсем пухăннă тесе кулать-и тен? Калаçăва тепĕр май çавăрса яма тăрăшрĕ, — Эпĕ тĕлĕнни илтменнинчен мар, йăмăкăм... Турă хăвачĕ пур çĕрте ытлашши пĕлни вырăнсăр. Эсĕ те çылăхлă шухăшсене пуçран кăларса пăрах. Камăн мĕн тумаллине çӳлти турă хăех кăтартĕ. Эпир пурсăмăр та ун ирĕкĕнче.

Манашка кăмăлĕ улшăннине сиссен, Клавье чĕлхине çыртрĕ. 

Пĕр хушă тамалнă чан сасси, чиркеве пухăнма йыхăрса, янла пуçларĕ.

— Эй, атте туррăмăр, пирĕн çылăхсене каçарсам, — ӳкĕнсе сăхсăхрĕ манашка. — Йăмăкăм, каçхи кĕлле кĕреççĕ, эпир те каяр. Турă умне ӳксе пуççапар...

Манашка Клавье тумне тепĕр хут сăнаса çаврăнчĕ, тирпейлех мар пеккине тӳрлетрĕ. Вара иккĕш те кельйăран тухрĕç.

Пурте чиркĕвелле васкаççĕ. Вĕсен хушшинче çамрăксем, вăтамрах çулхисем, ватăсем те сахал мар. Клавьене çакă тĕлĕнтерчĕ: ирĕкре халиччен курман çынна тĕл пулсан, пурте ун еннелле тинкерекенччĕ, вăл ăçтан килсе лекнине пĕлме тăрăшаканччĕ. Кунти хĕрарăмсем Клавье çине çаврăнса та пăхмарĕç. Çĕр çинчи пурнăçран уйрăлнипе çапла хăтланаççĕ-и тен?

Вĕсем çитнĕ çĕре манашкăсем чиркӳ туллиех пухăннă, Пурте чĕркуççи çинче. Вăхăт нумай та иртмерĕ, алтарьтен урине аран сĕтĕрекен пуп кадила сулса тухрĕ. Çулĕнчен çамрăкрах сассипе хавхаланса кăшкăрчĕ:

— Христос чĕрĕлнĕ!

— Чăннипех чĕрĕлнĕ! — харăссăн хуравларĕç манашкăсем. Клавье те вĕсенчен юлмарĕ. Гимнази чиркĕвĕнче вĕсен пупĕ çамрăк та йăрăскерччĕ. Ку вара кĕлтунă çĕртех такăнса ӳкессĕн туйăнать. Клавье аллĕхе çакна пĕлмерĕ: çамрăк пупсене кĕрткеленипе манашкăсен çие юлни те сахал мар пулнă иккен. Çавăншăн йӳтеме пуçланă пупа килсе янă кӳнта.

Чиркӳре Клавье кăмăлĕ çĕкленчĕ. Кельйăна таврăнсан, манашка апат-çимĕç илсе пычĕ. Мункун майĕпе ашран, ĕне юр-варĕнчен хатĕрленисем те пур. Ванюка кĕтнипе Клавье ирхине те апатлайманччĕ. Халь сасартăк хырăмĕ выçнине туйрĕ. Вăтанмасăрах çирĕ. 

— Ĕнтĕ, турра кĕлтуса, канма вырт. Эпĕ те хам пата каятăп. Турă пил патăр сана, йăмăкăм, — тесе хăварчĕ манашка.

Çапла Клавьен мăнастирти пурнăçĕ пуçланчĕ. Малтанхи кунсенче вăл аманнă салтаксене аса илетчĕ. Час-часах куç умне Ванюк сăнарланса тухатчĕ. Савнă каччă пек мар, тăван пиччĕшĕ пек. Амăшĕ пĕр-пĕрне хисеплеме хушнине аса илсен, Ванюкпа калаçса мирлешменшĕн тарăхрĕ. Вăхăт шунăçемĕн килти пурнăçсем манăçа тухса пычĕç. Çĕрне-кунне кĕлтуса та тĕн йĕркисене вĕренсе ирттерчĕ Клавье. Хушăран сăваплă çынсен пурнăçĕ çинчен çырнă кĕнекесем вуларĕ. Çав кĕнекесене ĕненсен, сăваплă çынсене мĕнле кăна асаплантарман-ши? Ури-аллине çыхса вутта пăрахнă, тискер кайăк патне читлĕхе кĕртсе янă, шăллă кустăрма çумне çыхса çавăрнă. Вĕсем çеçенхирте е сĕм вăрманта çĕрпӳрт чавса пурăннă, унта вĕсене вĕçен кайăксем те пулăшнă имĕш. Анчах, тем чул асаплантарсан та, Христос тĕнне çирĕп тытнă, çавăншăн турă умĕнче чапа тухнă, чунĕсем çăтмаха куçнă иккен. 

Кунашкал халапсене Клавье ирĕкре чухне те илткеленĕ, йӳпсемен кăна. Халĕ пуп таврашĕсем шутласа кăларнă халапсене Клавье чăннипех ĕненме пуçларĕ. Апла çеç те мар, хăйĕн те сăвапа тухас кăмăл-шухăш çирĕпленчĕ. Çавăн пирки вăл манашка вĕрентнине тата ытларах ăша хума тăрăшрĕ. Чиркӳре-и е кельйăра — чĕркуççи çинчен тăмасăр кĕлтурĕ. Ирĕкре чухне ун пит-куçĕнче сывлăх та хаваслăх çиçетчĕ. Халь йăлтах шурса кайнă, тем çухатнине шыранă чухнехи пек канăçсăрлăх сăнĕ çапнă. 

Пĕррехинче игуменья хушнипе манашка ирĕксĕрех Клавье чĕрине хускатрĕ. Тĕн йĕркисене йăлтах парăнна хĕр пур ыйту çине те уççăн хуравлас пек шутласа:

— Савнă йăмăкăм, — терĕ çемçен, — эпир иксĕмĕр çывăх тăвансем ĕнтĕ. Леш тĕнчене куçсан та, атте турă пире уйăрмĕ. Куншăн питех савăнатăп. Çакă кăна пăшăрхантарать: турă умне чĕркуçленсен, саншăн мĕн калăса йăлăнмаллине чухлаймастăп. Эсĕ мана хăв çинчен, çылăхлă этемсем хушшинче пурăннă чух киревсĕр ĕç тунипе туманнине, кунта мĕн сăлтавпа килсе кĕнине шарламарăн-ха. Çавăншăн хуйхăратăп. Эй, атте турă, каçарсам пирĕн çылăхсене...

Манашка чунтан хурланнă пек кăтартасшăн чĕркуççи çине ӳкрĕ. Пуççапанçи турĕ. Куçне Клавье çинчен илмесĕр сăнарĕ. 

Хĕр пĕр вĕриленсе, пĕр сивĕнсе кайрĕ. Тĕрĕсех-çке: хăйне сăвапа тухма пулăшакан аппăшне ним те пĕлтермен вăл. Апла аван-и вара? Шанăçран, туслăхран тухмăн-и? Пĕтĕмпех каласа парас та, чунĕ лăплантăр. Уншăн турă умĕнче каçару ыйтма витĕмлĕ сăмахсем туптăр. Пурпĕр никам хăлхине те кĕрес çук. Тусĕсем умĕнче вăтанмалли иртнĕ ĕнтĕ. Мĕнпур сас-хура хăйпе пĕрле çĕре кĕрĕ. Анчах çăварне уçма ĕлкĕреймерĕ — манашка астутарчĕ:

— Савнă йăмăкăм, сан сăмахна кĕтетĕп...

Клавье сасартăк тăна кĕчĕ те çакна, аса илчĕ. Михха архиерейпа, мăнастирсемпе те туслă. Халь хăй камне, мĕн сăлтавпа кунта лекнине хыпарласан, ун хăлхине кĕре те, пĕтнĕ пуç çав пулĕ. Вăл таçтан та тăпăлтарса кăларĕ. Манашка ятарласа тĕпченĕшĕн тарăхса, çурĕккĕн хуравларĕ Клавье:

— Сăваплă аппаçăм, мăнастир алăкĕ урлă каçнă-каçманах сăваплă матăшкăна килти пурнăç çинчен ыйтма хушманччĕ, пурпĕр ним те шарлассăм çук тенĕччĕ. Сирĕн умра та çавнăх калатăп. Чăнах, ман иртнĕ пурнăç сире мĕне кирлĕ? Ăна каялла тавăраймăн ĕнтĕ. Ан тив, хампа пĕрлех тăпра айне кĕтĕр. Çынсен асĕнчен йăлтах çухалтăр. Тата атте туррăмăра эп кунта киличчен мĕнле пурăнни мар, ырми-канми кĕлтуса чуна тăсатни кирлĕ. Сирĕн те ун çинчен сăмах хускатса çылăха кĕрес марччĕ.

Клавье ăсăрхаттарнине манашка хăлхине те чикмерĕ. Хĕр пурнăçĕнчи вăрттăнлăха пĕлес килни пушшех ӳсрĕ.

— Эй, Христос туррăмăр, пирĕн çылăхсене каçарсам, усал сывлăша пирĕн çумран сирсем. Эпир час-часах хамăр мĕн каланине, хамăр мĕн тунине чухламастпăр... Ан пăрах, каçарсам пире, атте туррăмăр, — йăланнă пек курăнма тăрăшса, сăхсăхрĕ манашка. Клавье чĕри çемĕçнĕн сунса, малаллă хистерĕ: — Савнă йăмăкам, мăнастир тулашĕнчи пурнăçа каялла çавăрма кирлĕ мар. Эпнр кунта çав çылăхлă пурнăçран хăтăласшăн, чунăмăрсене туррăмăра парнелесшĕн пухăннă. Анчах унта çылăха кĕнисене ăшра упраса пурăнни такама çапса ӳкересшĕн хĕве чул чикнипе пĕрех. Усал сывлăшсем çавăнпа усă курĕç те çӳлти патшалăха кĕме чăрмантарĕç. — Клавье çав-çавах чĕмсĕрленсе ларнине тешмĕртсе татах çине тăчĕ: — Эй, Христос турă, çылăхăмăрсене каçарсам... Сисетĕп, савнă йăмăкăм, сана кунта ăнăçсăр юрату хăваласа килнĕ. Çамрăк хĕршĕн хăрушă инкек ку. Пурпĕр пытарма кирлĕ мар. Телейсĕр юрату пирки кунта килсе лекнисем эсĕ çеç мар, юлашки те пулмăн. Пирĕн, хĕрарăмсен, ăраскалĕ çав таран.

Манашка ниепле те хăпманннпе Клавьене, ахăртнех, çакнашкал шухăш пырса кĕче: «Тепĕр тесен, вăрттăнлăх чаршавĕн пĕр кĕтессине сирсе кăтартнăшăн ним те сиксе тухмĕ-ха. Иçмасса, йĕрĕнтерме пăрахтăр». 

— Эсир тĕрĕсех тавçăртăр, сăваплă ăппаçăм. Юратнă йĕкĕтпе ăраскалăмăрсене тĕвĕлеме телей килмерĕ, çапах ним чухлĕ те хуйхăрмастăп. Ку турă ирĕкĕ. Вăл мана хăй патне илесшĕн юратнă йĕкĕтпе пĕрлешме чарнă. Çавăнпа чун-чĕререн савăнатăп. — Пĕр самант чĕмсĕрленсе ирттернĕ хыççăн Клавье шухăшне çапла вĕçлерĕ: — Вăт, пĕтĕмпех каласа патăм. Урăх манран ним те ан ыйтăр...

Манашкăн çырлахас тĕлĕ те пулмарĕ. Чи пысăк йăрăсне тунман япала, ыттине пытарма та сăлтав çук пек шутласа, тӳртен печĕ:

— Мăшкăлларĕ-им? — Клавье аптраса ларнипе тепĕр сăмах тĕксе хучĕ: — Ăнланаймарăн-и?

— Çук, — чăнне каларĕ Клавье.

Хĕрен ӳт-тирне курсанах вăл тасине ĕненнĕчче манашка. Халь ун çинчен йăлтах маннă пек пулчĕ. Йĕплеме пикенчĕ:

— Эй, Христос туррăмăр, çылăхăмă каçарсам... Сана пĕр-пĕр йĕкĕт улталаса пăснă та тăлăха хăварнă. Хăй урăх чечек шырама вĕçтернĕ. Тĕнчере кунашкал инкеке çакланнисем пĕр эсĕ кăна мар. Тăнлă-пуçлисем мăшкăла шăла çыртса ирттереççĕ, пурăнмах тăрăшаççĕ. Ухмаххисем, инкеке тӳсейменнисем, мăя чул çыхса, Атăла чăмаççĕ е туратран çакăнаççĕ. Куна тума та хăракансем мăнастире килсе кĕреççĕ. Эсĕ те çавсен хăраххиех мар-и?

Клавье чĕри вут тивертнĕн хыпăнчĕ. Пит-куçĕ çунма пуçларĕ. Шăтăка сикмелле намăса кĕртеççĕ. Тата кăм-ха? Турă йĕркисене верентекен, чунне çăлма пулăшакан хĕрарăм. Клавьен ирĕкре чухнехи мăнкăмăллăхĕ чашкăрса хăпарчĕ. Хăй ăçтине мансах хаяррăн кăшкăрчĕ:

— Путсĕр этем! Ман умра ирсĕр сăмах калама епле хăятăн?!. Тухса кай!

Манашка хăйне хур кӳнине йӳпсемесĕр вырăн çине ӳксех ахăрчĕ:

— Ай, йăмăкăм... Ай, чиперккеçĕм, мана ăçта хăваласа ярасшăн эсĕ? Ирĕке мар-и? Çамкана урай хăми çине тивертсех тав тăвăттăм. Ха-ха-ха!

Клавье ĕнтĕркесе кайрĕ. Сăваплă шутлакан манашка хăйне ытла киревсĕр тыткалать. Манашка мар, çылăха кĕртме килнĕ усал сывлăш пуль вăл. Çавсем такам пек те пулса аташтараççĕ, тет.

— Çветтуй турф, çветтӳй хăватлă... Эс этем мар, усал сывлăш эсĕ. Мана тамăк хуранне путарасшăн хĕрарăм евĕр курăнатăн. Тухса кай! — сăхсăха-сăхсăха хăваларĕ ăна Клавье.

Манашка хăй ытлашширех хăтланнине тавçăрчĕ те, ахăрма чарăнса, тăрса ларчĕ. Питне-куçне шăлкаласа, яланхи сассине тупрĕ:

— Эй, Христос туррăмăр, çылăха каçарсам... эсĕ те, савнă йăмăкăм. Мана чăн та усал сывлăш кăтăкласа ахăрттарчĕ-и тен? Эпĕ çынах, иккĕленме кирлĕ мар. Çакна ăнланаймастăн иккен эсĕ, йăмăкăм: макăрсан, пыршу татăлас пек ылхансан та, эп сан çумран сирĕлес çук. Иксĕмĕр, пĕр шăтăка çыхса пăрахнă пекех, пĕр ăраскаллă эпир. Пире игуменья е вилĕм кăна уйăрĕ. Санашкал çамрăксем кунта урăх сăлтавпа килсе çакланнине астумастăп. Хам та çавах. Айван чухне аçа йытă улталарĕ те качча илмерĕ. Намăсран ни шыва сикме, ни мăйкăч тăхăнма хăю çитереймерĕм. Анранă сурăх пек, кунта килсе лекрĕм. Çак ман пурнăçри тĕрĕслĕ. Эсĕ хăвăнне пытарасшăн пулсан, ан калă, кирлĕ мар...

Халь çеç сипетне çухатнăн айкашакан хĕрарăм Клавье умне тепĕр сăнарлăн тухса тăчĕ. Унăн та кĕлтуса сирĕлми хуйхă пур иккен. Вĕсем чăн та пĕр шăпаллă. Клавье кăмăлĕ çемçелчĕ. Манашкăна хăтăрса пăрахнăшан хăйне хăй ятларĕ. Ӳкĕте кĕме пĕр май çеç пек туйăнчĕ. Тĕрĕснех пулмасан та, манашка шухăшне май кайса ăнлантармалла.

— Сăваплă аппаçăм, тунмастăп, эсир тискерле ахăрни мана хăратса пăрахрĕ. Ĕнтĕ лăплантăм! Çакна кăна ĕненме ыйтатăп: эпĕ никам мăшкăлне пĕлмен тап-таса хĕр. Ман юратакан йĕкĕт пурччĕ. Аттепе анне чухăн çын ачине парасшăн мар уйăрчĕç. Эпĕ тӳсеймерĕм. — Клавье куçĕнчен ахах пек тумламсем кусса анчĕç.

Манашка ĕненчĕ. Пуянсем чухăна çын шутламаннине пурте пĕлеççĕ. Клавьене шелленипе вара манашка çапла татса хучĕ:

— Тăм-ухмах эсĕ! Аçу-аннӳ пилĕ çине сурмаллаччĕ кăна. Чун савнипе тĕнче хĕррине кайма та килĕшмеллеччĕ.

Сывă пуç кирек ăçта та йӳнеçтерĕччĕ. Кутемĕн ача-пăчаллă пулаттăн... Сăпка сиктерсе савăнаттăн. Халь хĕвел кĕмен сĕм вăрманти чечек пек типсе хăрăн.

Клавье чĕри мăка çĕçĕпе каснăн ыратрĕ. Типсе хăрас пирки манашка тĕрĕсех каларĕ-çке. Çавна. курма çуралса ӳсрĕ-ши вăл? Ванюк юн-тăванĕ пулмасан, ашшĕ-амăш хирĕçленине те пăхмĕччĕ, унпа кирек ăçта та тухса кайĕччĕ. Юн-тăванĕпе мăшăрланма юрамасть. Ним тума та çук, мăнастир уншăн — чун йăпатмалли пĕртен-пĕр кĕтес...

Клавье пăлханнине асăрханă манашка йăпатас вырăнне тата ирсĕртерех сăмах çине куçрĕ:

— Типсе хăрăн тени тĕрĕсех мар, савнă йăмăкăм. Пирĕн пеккисене кирлĕ çынсем кунта та шыраса тупаççĕ. Сăваплă матăшкăна укçа кăна паччăр. Вăл пире пĕрерĕн-пĕрерĕн е ушкăнпах сутса яма хатĕр. Сан пата та пĕрерĕшне йыхăрса илĕ ак.

Клавье пĕр хĕрелсе, пĕр шуралса кайрĕ. Манашка халапне ĕненсен, турă çуртне мар, намăс çурта килсе лекнĕ-им вăл? Ку вара вилĕмрен те хăрушăрах. Клавьен ĕненес килмерĕ. Мĕнпур хăватне пухса, çак шухăша сирме тăрăшрĕ.

— Эсир пакăлтатнисем пĕтĕмпех суя!

Манашка шарт сиксе пуçне çĕклерĕ, ун-кун пăхкаларĕ. Ку ĕнтĕ Клавье çуйхашнине ним вырăнне те хуманнине, асаилĕвĕпе кăна киленнине пĕлтерчĕ. Сасси те хăйпе хăй калаçнăн илтĕнчĕ. 

— Эй, Христос туррăмăр, çылăха каçарсам та... Тепĕр тесен, уншăн сăваплă матăшкана ятламалла мар, мухтамалла. Вăл самантлăха та пулин пирĕн йышшисене çĕр çинчи ырлăхпа савăнтарма тăрăшать. Паянхи пекех астăватăп... Эй, Христос туррăмăр, çылăхăма каçарсам та... Пĕррехинче пире, виçĕ манашкăна, иккĕшĕ çĕре кĕнĕ ĕнтĕ, чунĕсем çӳлти патшалăхра çӳреччĕр, Энĕшкассм вăрманĕ хĕррине лăртнă часовьнăна ячĕç. Эпир пыриччен унта сăваплă ят илсе чапа тухнă хĕрарăм, Тĕмшер пачăшкин арăмĕ, кĕлтунă. Ĕненекенсен ларнине шутсăр нумай пухнă. Эпир çитсе вырнаçма ĕлкĕрейнĕччĕ — çавăн патне Атăлкасси пуянĕ çитрĕ. Мĕншĕнне те тавçăртăмăр. Анчах лешĕ, арçынни, — Клавье ăнланас пек куçне хĕссе илчĕ манашка, — мана курсанах матăшкăна пăрахрĕ. Ман çума сухăр пек çыпçăнчĕ. Çирĕм урлă каçайнăччĕ çав хам та ун чухне, матăшкăпă танлаштарсан, чечекехчĕ. Пытармастăп, арçынĕ илемлех марччĕ те, тиркемерĕм. Эй, Христос туррăмăр, çылăхăма каçăрсам та... Пыл-сăра, эрех умран татăлман. Мĕн çиес килнĕ, çавна тупса килетчĕ. Укçине те шеллеместчĕ. — Манашка самантлăха чарăнчĕ. Хуйхă пусарнине тӳсейменле ассăн сывларĕ. — Шел, пирĕн савăнăç вăраха пымарĕ. Пĕр хĕрарăм, рĕволюционерка теççĕ-и çавна, часовньăна вут тивертсе çунтарчĕ. Аялти кĕпе вĕççĕн кăяа тухса ӳкме ĕлкĕртĕмĕр. Мăнастире таврăнасшăн марччĕ те, ирĕксĕрлесех илсе килчĕç. Михаил Петрович парнеленĕ мул йăлтах сăваплă матăшкă аллине лекрĕ.

Ванюк часовня пирки каласа панисем тĕрĕсех иккен. Анчах Клавьене ку мар, ашшĕ пулнă çыннăн, пуп арăмĕн, манашкăсен ирсĕр пурнăçĕ çинчен илтни тĕлĕнтерсе пăрахрĕ... Вăл макăрса ячĕ.

Телейсĕр ăраскалĕшĕн хурланать хĕр тесе шухăшларĕ пулас манашка. Ун пек чух йăпатни вырăнсăр, çапах сăмах хушмасăр тӳсеймерĕ:

— Макăр, макăр, савнă йăмăкăм. Куççуль юхса пĕтсен, кăмăл хытать те сывлама çăмăлланать. Малтан эпĕ те сан пекехчĕ. Куççульпе пĕрле куç та юхса тухĕ тесе шутлаттăм. Пĕтĕмпех иртрĕ. Халь маншăн ик айкки те тăвайкки. Ыран тĕнчене аслати çапса çунтарсан та, хуйхăм çук. Эсĕ те ман пекех пулăн-ха пăртакран. Куççуль çăл шывĕ мар, типеймен пек чух макăрса юл...

Çурăмĕнчен такам хĕртнĕ тимĕрпе çунтарнăн сиксе тăчĕ Клавье. Куççуллĕ куçĕпе манашка çине тăрăнчĕ, кăшкăрса ячĕ:

— Тухса кай кунтан! Чунтан кураймастăп сана! Çамрăк хĕре ытлашши пăлхатса янине сисрĕ манашка.

Анчах шеллесе йăпатас, кăмăлне çавăрма тăрăшас вырăнне хăй хăраса ӳкрĕ. Ав хĕр куçĕ-пуçĕ урнă çыннăнни пек алчăранă. Халь тем туса пăрахасла чĕтрекен аллисем чăмăрланчĕç. Кун пек чухне этемрен хăрушши нимĕн те çук. Кушак пек сиксе ларĕ те пит-куçа тăрмаласа пĕтерĕ. Вара игуменья умне епле курăнăн? Кирлĕ мар сăмахсемпе ухмаха ертнине пĕлсен, ырри пулас çук. Çĕр айне алтса чикĕ. Хăй тĕллĕн çеç юлсан, хуть пуçне стена çумне çапса çуртăр.

— Христос çылăхăма каçартăрах та... Ман чăн та кайма вăхăт. Турă пиллĕх те канлĕх патăр сана. Кĕл-туса черӳне лăплантар та канма вырт, — тесе хăварчĕ манашка.

Клавье вырăн çине ӳкрĕ, Ӳлеçе макăрса ячĕ. Епле тусĕн? Вунçичĕ çултах мĕнпур ĕмĕчĕ — тухтăра вĕренсе тухасси, юратнă каччипе пĕрлешесси, телейлĕ пурăнасси — пĕтĕмпех сая кайрĕ. Амăшĕ ăна ют арçынпа çуратнă.

Ку таранччен ашшĕ вырăнĕнче шутлании — ирсĕр этем. Çут тĕнчере пурăнма та маи çуккине ăнлансан, шыва путакан çын улăм пĕрчинчен тытнă пек, хӳтлĕхпе канлĕх шырасă килсе лекрĕ вăл мăнастире. Кунта чăннипех пĕртен-пĕр сăваплă вырăн, чăннипех пĕртен-пĕр турĕ те таса çынсем тесе пурăннă. Турă çуртне те ирсĕрсем сырса илнĕ иккен. Халь пулсан, мăнастир енне çаврăнса та пăхмĕччĕ. Тӳрех пахчари кулле сикĕччĕ... Клавье сасартăк макăрма чарăнчĕ. Чим, вилме кая юлман-ха. Çав телейшĕнех-и манашка ăна пĕччен хăварчĕ? Клавье кравать çинчен анчĕ, унта-кунта кантра татăкĕ пăхкаларĕ. Нимĕн те тупăнман енне утияла ярса тытрĕ, анчах шинель пуставĕнчен тунăскере ниепле те çураймарĕ. Ним тума аптранă енне турăш умне чĕркуçленчĕ, пĕтĕм чунĕнчен тарăхса каларĕ:

— Эй, атте турă... Эй, Христос турă... Эсир чăнах пур пулсан, мĕншĕн мана чул туса вырттармастăр? Ан тив, тарăн шăтăка пăрахчăр та, ирсĕр тĕнчерен çухалам... Эй, атте туррăмăр... Эй, Христос туррăмăр... Эй, çветтуй сывлăш туррăмăр... Эсйр пур пулсан, çак тери ирсĕрлĕхе ма тӳсетĕр-ши? Ма аслати çапса çунтармастăр-ши?..

Çук, турă çамрăк хĕр тархасланине илтмерĕ. Кĕтесри Христос сăнĕ çав-çавах имшеррĕн пăхать. Ун умĕнче çакăнса тăракан лампадка çути тĕттĕмлĕхе аран сирет. Клавье урайне тăсăлса ӳкрĕ...



II


Тем вăхăт выртнă Клавье, манашка кĕнине те сисмен, чул урайĕнче витĕрех шăннипе тăна кĕчĕ. Куççулĕ çук ĕнтĕ. Куçĕ кăна вут пек хĕмленет. Пуçне çĕклесе тĕпелелле пăхрĕ. Лампадка та сӳннĕ иккен. Клавье аран ура çине тăчĕ. Ним тума, ниçта кайма аптранйпе, сулкалансă пырса, кравать çине ларчĕ. Ăнсăртран алăк патĕнче манашка тăнине асăрхарĕ. Пĕр сăмах та чĕнмерĕ.

Çамрăк хĕре кĕçĕр такам улăштарса кайнă тейен. Ĕнер çеç кĕленче пек таса та яп-яка сăн питре чалтăр пĕркеленчĕксем палăраçç. Халь ăна никам вунçичĕ çулхи хĕрача темĕ. Манашка малтанах шгеллерĕ ăна. Нушапа асапа тӳссе хытнă чĕри ырă туйăмне часах сирчĕ. Вăй-халран сулăннă чухне ятласа парăнтарма çăмăллине астурĕ.

— Христос çылăхăма каçартăрах та... — çӳреккĕн пуçарчĕ вăл сăмахне, — эсĕ ăссăрри çинчен каласшăн. Кунта килсе кĕнишĕн мар — ăна тӳрлетме çук ĕнте. Хăвна хуйхăрса пăснăшăн вăрçас килет. Тĕкĕр çине пăхасчĕ. Хăвăнтан хăв тĕлĕнĕттĕн: таса сăн-питӳ тĕксĕмленнĕ, куçу шыçнă. Сывлăхпа илеме упрама пĕлни кунта та кирлĕ. Кĕçех леш хуçана чĕнсе илĕç те сана унпа паллаштарĕç. Вăл килĕштерсен, пылпа çу çинче ишĕн. Игуменья та сана савса çеç тăрĕ.

Ĕнерхи сăмахсем минретнинчен те тăрăлса çитейменччĕ Клавье — тата купаларĕç. Çук, халь ĕнтĕ манашка усал сывлăш пек çеç мар, юмахри хăрушă чĕрчунлах курăна пуçларĕ. Павса пăрахассăн тӳйăннипе пĕтĕм чун-чĕринчен тарăхса кăшкăрчĕ:

— Мĕн тума килтĕн?!. Мĕн кирлĕ сана? Тухса кай! — Манашка вырăнтан та хускалманнипе Клавье тăнпуçĕ йăлтах пăтрашрĕ. Çӳçĕнчен çулса илес шухăшпа кравать çинчен анчĕ. Аллисене тăсса манашка еннелле ăнтăлчĕ. Ик-виçĕ утăмранах хăвачĕ пĕтнипе кĕрĕслетсе ӳкрĕ. Чĕрене çуракан сасси кăна янларĕ. — Куçна чавса кăларăттăм! Туррине, мăнастирне те ылханатăп! Пĕтĕмпех суя та ирсĕр! Ылханатăп!.. Ах, анне, анне! Ма çуратнă-ши эс мана пĕрех хут... — Клавье пуçне урайне ӳкерчĕ. Хул-пуççийĕсене чĕтретсе макăрчĕ.

Манашка шартах сикрĕ. Çын илтмерĕ-ши тесе, алăкран тухса сăнакаларĕ. Коридорта никам та çуккипе каялла кĕчĕ. Кельйăра тем калаçма, тем асма та юрать. Турăпа мăнастире ылханни игуменья хăлхине кĕрсен, пĕтнĕ, пуçĕ çавă вара. Турă ятне хурлакана тарăн шăтăка яраççĕ те ĕçме-çимесĕр асаплантараççĕ. Чунĕ тухсан, çавăнтах тăпра айне тăваççĕ. Манашка Клавьене тепĕр хут шеллерĕ. Нӳремсĕр сăмахсемпе шĕлтĕрех янă çынна йăпатасшăн ыталаса пăшăлтатрĕ:

— Савнă йăмăкăм, каçарсам мана... Ăша усал сывлăш кĕнипе тарăхтарса çитертĕм пулмалла сана. Лăплан та ăнланма тăрăш. Юрать-ха, иксĕмĕр çеç кунта, эсĕ турăпа мăнастире хурланине никам илтмерĕ. Тĕнче курманла асаплантарса вĕлерĕччĕç. Урăх ан макăр. Лăплан, савнă йăмăкăм.

Манашка ырă сунса калаçни суран çине сиплĕ эмел хунăнах туйăнчĕ. Клавье, макăрма чарăнса, йăвашланнă сассипе хуравларĕ:

— Асаплантарччăр, вĕçĕ пĕрре... Мана çав чуххи.

— Савнă йăмăкăм... — çине тăрсах йăпатрĕ манашка, пĕтме ăс та, вăй та кирлĕ мар. Инкекрен хăтăлма, пурнăç тума йывăр. Хамшăн ĕмĕтленместĕп, ман ăраскалăм шанăçсăр. Çылăхлă тĕнчере пушшех ним тума аптрăттăм эп, Эсĕ çамрăк-ха, савнă йăмăкăм, чиперлĕхӳ те çухалман.

Ыр курасси пĕтĕмпех пуласлăхра. Самана улшăннипе темле ирĕклĕх çинчен хăвах каласа патăн вĕт. Ку хыпар майашкăсен хушшине те сарăлнă. Хăйсен пурнăçĕ улшăнасса кĕтекенсем те пур. Кам пĕлет, усал шăтăкран тухса, эсĕ те ыттисемпе танах çутçанталăкпа савăнăн-и, тен, малашне. Çавăнпа хăвна тирпейлĕ те ăстăнлă тыткалама тăрăш. Кăмăлунта мĕн пуррине никам умĕнче те ан палăрт. Пуринчен ытла тĕн, турă пирки шăлна çырт. Сăваплă матăшкăна ан çиллентер. Вăл темле тискер кайăкран та хăрушă. Тепĕр хут вăй илме тăрăш. Сывлăхна упра.

Клавье лăпланнă пек пулсан, манашка апат-çимĕç кайса илчĕ. Çикелесен, иккĕшĕ пĕрле кĕлтурĕç. Клавьене сасартăк ирĕке тухас шухăш пырса кĕчĕ. Атăлкасси пуянĕпе паллаштарма пултараççĕ тени вара чĕрене кăшламаллипех кăшларĕ. Çавăн çинчен аса илнĕ самантсенче тискĕр тĕлĕксем курăнса хăшкăлтарчĕç.

Анчах тем пек сирме тăрăшсан та, инкекĕ çитрех. Пĕррехинче манашка ассăн сывласа пырса кĕчĕ те:

— Савнă йăмăкăм, — терĕ тӳртен, — леш хуçана вилĕм те, чир-чĕр те тивмен... — Вăл — мăнастирте. Игуменья сана хăй патне илсе пыма хушрĕ. Ку ĕнтĕ сехмет валли парне хатĕрленине пĕлтерет. — Клавье ни вилĕ, ни чĕрĕ пулса кайнине асăрхасан, канаш пама васкарĕ: — Савнă йăмăкăм, сана хам чун пекех ăнланатăп, анчах ним-тума... Çураласран хăтăлайманнине арçын мăшкăлĕнчен хăтăлаймăн. Хĕрарăм шăпи çавнашкал. Ан хăра, хуçапа игуменьйăна ан çиллентер. Пуринчен ытла тĕн пирки йăнăш персе ан яр...

Клавье кăмăлĕ хуçăлчĕ. Çилли чашкăрса хăпарчĕ. Тем каласа пăрахма та хатĕрччĕ. Тепĕр май шухăшласа илчĕ те чĕлхи çине килнĕ хаяр сăмахĕсене сирчĕ. Харкашни пулăшас çука ăнланчĕ. Луччĕ хăюлланас терĕ. Ашшĕ шутланнă çын ирсĕррине вĕçне çитиех ĕненес. Клавье йывăр ыйхăран вăранса тăна кĕнĕн куççульне шăлса типĕтрĕ, хаш сывласа, сывлăшне çавăрчĕ.

— Юрĕ, сăваплă аппаçăм... Эсир сĕннĕ пек пулма тăрăшăп.

— Ай, савнă йăмăкăм. Эс ăслă хĕрача. Çакна кăна астутарам: укçине ытларах ыйтма ан ман. Килĕшекен хĕрарăмшăн вăл нимнĕ те шеллемест. Вара иксĕмĕр те çăтмахри пек пурăнăпăр.

— Унта куç курĕ...

Игуменья хĕре евĕклĕн те хаваслăн кĕтсе йăлисене тусанах ыйту хыççăн ыйту пачĕ:

— Хаклă йăмăкăм, сывлăхусем мĕнле? Мăнастир пурнăçĕ йăлăхтармарĕ-и? Кунта килнĕшĕн ӳкĕнместĕн-и? Чуну çылăхлă этемсем хушшине сĕтĕрмест-и?..

Малтанхи хут тĕл пулнă чухне игуменья чăн та сăваплă хĕрарăм пек туйăнатчĕ. Халь эсреметĕн курăнчĕ. Мĕн чухлĕ суялăх, мĕн чухлĕ ирсĕрлĕх ун чĕринче... Софья манашка асăрхаттарман пулсан, тем каласа тăкĕччĕ. Халь парăннине ĕнентересшĕн пуç тайсах хуравларĕ:

— Сăваплă матăшкă, сывлăх ӳпкелемелле мар. Ку ĕнтĕ пĕтĕмпех эсир маншăн кĕлтунин ырлăхĕ. Кунта килнĕшĕн ӳкĕнме мар, савăнатăп. Атте турă, çăлсамăр мана...

Игуменья ку хĕр те самаях улшăннине асăрхарĕ. Пуринчен ытла хĕвел тивмен çĕрте пурăннипе сăнĕ шупкалнă. Хуçа хĕрлĕ питлисене ытларах килĕштерет. Апла куна та кăштах юсама тивет. Тата пуçĕ анкă-минкĕленнĕ çын çăмăярах парăнĕ.

— Хаклă йăмăкăм, эсир турра юрăхлине ĕненетĕп. Çавăншăн савăнатăп, — ырласа илчĕ те игуменья манашкăна хушрĕ: — Софья йăмăкăм, турă шывне пар-ха пире.

Лешĕ икĕ черккене эрех тултарчĕ, пĕрне — игуменьйăна, теприне Клавьене тыттарчĕ.

— Хаклă йăмăкăм, астивсе пăхсам, — сĕнчĕ игуменья. Клавье ăстăнĕ тавçăрнипе мар, чĕри сисчĕвленнĕрен хăйне ӳсĕртме шутланине сисрĕ. Инкекрен хăтăласшăн:

— Сăваплă матăшкă, кирек мĕнле эрех те çамрăк çын пуçне анратать. Хама хам пĕлми пулсан, атте турра кӳрентересрен хăратăп, — терĕ.

Клавье хирĕçни игуменьйăна тарăхтарчĕ. Урăх чухне хăтăрса кăна пăрахĕччĕ. Халь, сутма хатĕрленĕ выльăха тирпейлĕ тыткаласшăн пулса, çиллине шăмарчĕ.

— Хакяă йăмăкăм, эсĕ мăнастир йăлисене пĕлменшĕн çылăх мана. Турă каçартăр. Эп сĕннĕ çăкăр-тăвара е эрехе ыттисем йышăнманнине астумастăп.

Клавье манашка куçне хĕснине курчĕ те турткаланса тăма май çуккине ăнланчĕ. Кăкăрĕ çине хĕрес хурса, черккене тути патне тытрĕ. Пĕр-ик сыпкăм тусăнах вăл сапăнса кайрĕ.

— Сăваплă матăшкă, эп нихçан та ĕçмен... — йăлăнчĕ вăл.

Тянкерсе ларакан игуменья Клавье пичĕ çине шупка хĕрлĕ сăр тухнине асăрхарĕ. Кунашкал та çителĕклине чухларĕ. Ирĕксĕрлесе кăмăлне пăсни сиен çеç курĕ.

— Турă каçартăр сана, хаклă йăмăкăм... — Софья черккесене илсе кайсан, игуменья çивĕч куçĕпе Клавье çине тирĕнчĕ. Витĕмлĕ сасăпа тĕп сăмахне пуçарчĕ: — Хаклă йăмăкăм, эпир тура умне тăма хатĕрленетпĕр те... халлĕхе çылăхран тасалса çитеймен-ха. Пирĕн çăкар та çиес килет, юр-варшăн та çунатпăр. Пĕр ырă çын пулăшмасан, выçах пурăнăттăмăр-и тен. Ăна тав тума тивĕç. Сан паян ăна хисеплемелле, савмалла лулать... Тен, вăл нӳремсĕрле хăтланĕ, хăраса ан ӳк, ан хирĕç. Çылăхне хам çине илĕп.

Манашка астутарман пулсан, игуменья мĕн шутлине Клавье тавçăраймĕччĕ те. Халь, пăлханнине пытарма вăй-хăват çитерсе, татса хучĕ:

— Анлантăм, сăваплă матăшкă... Мăнастир хисепĕшĕн тем тума та хатĕр.

Игуменья савăнчĕ. Тĕрĕссипе, çак таранччен кунта мĕн сăлтавпа килсе лекнине хыпарламан мăнаçлă хĕр çăмăллăнах килĕшессе кĕтменччĕ вăл. Аллисене Клавье хуллуççийĕ çине ачашшăн хучĕ.

— Эсĕ мана итлессе шансах тăратăп. Çавăнпа сана пуринчен ытла юрататăп. — Телейсĕр çамрăклăхне аса илсен, куçĕнчи рехетлĕхĕ сӳнчĕ игуменьйăн. Çапах вăл самантрах хăйне алла илчĕ: — Софья йăмăкăм, кайса леçĕр, тархасшăн. Турă пиллĕх патăр сана, Лена йăмăкăм...

Клавьене тимĕр алăклă нӳлĕме кĕртсе ячĕç. Кунта та пĕр краватьпе сĕтел, икĕ-виçĕ пукан кăна. Чӳречи те тамĕр решеткеллĕ. Турăш умĕнчи лампадка тĕттĕме аран-аран сиркелет пулин те, сĕтел хушшинче ларакан арçынна Клавье турех палларĕ. Ӳсĕррине те пĕлчĕ, Михха ĕçкеленине пайтах курнă вăл, ытлашши йӳпсемен кăна. Ӳсĕр чух сăн-сăпачĕ улшăннине çеç астумасть. Халь пуçламăш хут курнăн тинкерчĕ те çумне ирсĕр япала çыпçăннăн çӳçенчĕ. Сăмси лапчăнсах ларнă тейĕн. Аялти тута хĕрри пăрăнăçлăн усăннă. Клавье сасартăках «эсĕ ун хĕрĕ маррине çирĕплетме нумаях та кирлĕ мар, иксĕре юнашар тăратса пăхмалла кăна тесе амăшĕ каланнне аса илчĕ те тĕрĕсне ĕненчĕ. Хăй ун хĕрĕ марришĕн савăнчĕ.

Кĕрсе тăнă çамрăк хĕр çине Мнхха хĕсек куçне тĕллерĕ. Клавье кунта пулма пултарасса кĕтменскер, куçне тутăрпа хупланă хĕре паллаймарĕ. Тĕрĕссипе, паллама та кирлĕ мар. Игуменья ун патне чыслă хĕр ярасса шанать вăл. Кам хĕрĕ-мĕнĕ — уншăн хăямата. Михха икĕ черкке эрех тултарчĕ. 

— Кил, ав çав пукан çине лар! Юратса иксĕмĕр пĕрер черкке ĕçер, — терĕ. Хĕр вырантан та хускалманни ăна хаваслантарчĕ. Сĕннĕ-сĕнмен эрех ĕçме ăшăпа сивве чухланă хĕрарăм кăна килĕшĕ. 

Клавье тем каласа татасшăнччĕ, чĕлхи çыхланчĕ. Чунĕ кӳтнине тӳсеймесĕр, алăк еннелле çаврăичĕ. Хуллентерех сăсăна хурлăхлăн макăрса ячĕ.

Çакна Михха самантрах асăрхарĕ. Хăй ĕмĕрĕнче çывсене сахал макăртнă-и вăл! Халĕ те шеллес вырăнне чăрсарлайчĕ кăна. Сĕтел хушшинчен тухрĕ. Хăй тĕллĕн мăкăртаткаласа, Клавье патнелле утрĕ.

— Сăрнай темерĕн... Мĕн çитменшĕн куççуль тăкатăн? Çапса ыраттарчĕç-им? Е çын туманниие тăваççĕ-и санпа? Аçу-аннӳ йăлнпе сав маиа... Ельпох калатăп, вара такăмран пуян, такамран чапла пулăн. Мăнастир сăрнайĕсем сана пуç тайĕç. — Самантрах Клавьене пилĕкĕнчен ыталаса чăмăртарĕ.

— Кăравул!..

— Сăрнай темерĕн... Мĕн çитменшĕн çуйхашатăн? Куйта, тăпра айĕнчи пекех, сасă тухманнине пĕлместĕн-нм? — тере те Клавьене кравать çине çавăрса пăрахрĕ.

Клавье татах кăшкăрасшăнччĕ — сасси çĕтрĕ. Пулăшу килес çĕре кĕртсе янă-им ăна? Мĕнпур шанăçĕ те хăй çкйче. Клавье, çĕлен пек авкаланса, Михха айĕнчен тухрĕ. Çурăмĕпе стена çумне таянчĕ, ӳсĕре кăкăрĕнчен тапрĕ.

— Санашкал маттурсене килĕштеретĕп. Ельпох калатăп, сан чухлĕ хĕрпĕ тĕл пулман. Хакне хушма та хатĕр. Ыйт, миçе тенкĕ парас? Хирĕçме хăтланни усăсăр. Ман алăран вĕçерĕнеймĕн.

Тĕнчипе пĕр ирсĕр! — чун-чĕрипе кураймасăр хаяррăн каларĕ Клавье, — Вунçичĕ çула çитиччен атте тесе хисепленĕ сана. Эс выльăхран выльăх, тискертен тискер иккен! — Михха кӳсекпе çапса антарнăн пăхкаланă сăмантра Клавье тутăрне сирсе ывăтрĕ. — Татах паллаймарăн-и?!.

Ним иккĕленмелли те çук, çавă. Хĕрĕ тупăнни сăвăнтарчĕ Миххана. Кирек мĕн сăлтавпа килсе лекнĕ пултăр та, ăна кунта хăвармĕ, пĕрле илсе кайĕ. Анчах тин çеç ăна тапăнннне аса илчĕ те пĕтĕм савăнăçĕ сирĕлчĕ. Михха чĕркуççи çнне ӳкрĕ.

— Клавье, хĕрĕм ĕнен.. — макăрса ярас пек сассине кăларчĕ вăл, — çăк тĕнчере эс манăн пĕртен-пĕр юратнă хĕрĕм. Эс çухалнипе, мулăм-пурнăçăм та куçа курăймасть. Ĕнтĕ тупăнтăн. Сăна кунтан хăтарăп. Паян ăссăрланнине каçар, тархасшăн. Кунашкал ирсĕр йăлапа тек нихçан та айкашмăп... — Клавье шарламаннипе, иртнĕ вăхăта аса илтерсе, кĕмăлне çавăрма тăрашрĕ: — Çакна тă манас марччĕ: эпĕ сана чечек пек пăхса ӳстертĕм, ху юратнă каччупа мăшăрлантарма килĕшрĕм. Эсир мĕншĕн çухалнине кăна тăна илейместĕп.

Клавье чĕри çемçелме хăтланчĕ. Миххă сăмахĕсем терĕсех-çке. Ашшĕ шутланнă çынна ыталаса Чĕркуççи çинчен тăратма, хур кӳнишĕн кăçару ыйтма та хатĕрччĕ. Манашкăраи илтнисем, Миххăн мĕнпур ирсĕр еçĕпе пурнăçĕ куç умне тухса тăчĕ те, Клавье кăмăлĕ хытрĕ. Амăшне сиен кӳме пултарăсса та манчĕ Клавье, йĕрĕннĕн патлаттарчĕ:

— Сире, ют çынна, эп ăçта çухални мĕне кирлĕ?

— Саншăн ма ют пулам эпĕ? — ăнланаймарĕ Михха. 

— Эп сан хĕрӳ марриие çирĕплетме куçна уçарах пăхмалла кăна... — хăйпе хăй калаçнăн хуравларĕ Клавье. Михха ун çине пуçламăш хут курнăн тинкерчĕ те минресе кăйрĕ. Чăнах та-çке: Клавье пит-куçĕнче Михха сăн-сапачĕ чĕптĕм те çук. Тăхта-ха, кам сăнарлă вăл? Çĕр çаттăр, куç умне çамрăк чухнехи Микула тухса тăчĕ. Питçăмартийĕ, куçĕ-пуçĕ, сăмси-çăварĕ йăлтăх çавăн. Миххан хăй тавçăрнине те ĕненес килмерĕ. Вилĕмле намăса кĕртнĕ çын ятне Клавьерен илтесшĕн:

— Эп сан аçу мар-тăк, кам хĕрĕ эсĕ? — тесе ячĕ.

— Ман атте Энĕшкассинчи Николай Степанович... Эпир Вăйюкпа юн-тавансем...

Пĕтĕмпех аса илчĕ Михха, пĕтĕмпех ăнланчĕ. Арăмĕ те пĕлсе тăнă çĕртех шарламан ăна çакăн пирки. Ав епле шыв сыптарнă ăна сăрнайсем...

— Çăварна хупла!..

Клавье сехерленес вырăнне кравать çинчен сиксе ăнчĕ.

— Пăвса вĕлер! Халь маншăн пурпĕр! Эп никамран та хăрамăстăп!..

Миххă Клавье çине алă çĕклеме хăю çитереймерĕ, ăна айккинелле сирсе, ăлăка тӳнлеттерме тытăнчĕ:

— Сăрнайсем, уçăр хăвăртрах! Уç-ăр!..

Алăк тулашĕнче сыхласа тăракан маняшка Кларье çуйхашнине йӳпсеменччĕ. Ку пӳлĕмре унашкал пулăшу ыйтса кăшкăрнине пайтах илткеленĕ. Михха алăка тӳнлеттерни вара кăнăçсăрлантарчĕ. Алăк уçăлсанах, лешĕ пуля пек тухса сирпĕнчĕ. Манашкака аптраса юлчĕ. Кунта темле инкек сиксе тухнине тавçăрчĕ. Пӳлĕме васкаса кĕчĕ те Клавье урайăенче хускалмасăр выртнине курчĕ. Чĕнсе те чĕнмест. Çапах сывлăшĕ пур иккен-ха.

Нимĕн те ăнланма çук, мĕн пулнă кусене? Игуменьйăна хăвăртрах кайса пĕлтерес.

— Ну, мĕнле унта? — манашка алăк урлă каçсанах ыйтрĕ игуменья. Михха хăй патне кĕрессе кĕтсе лараканскер.

— Сăваплă матăшкă, инкек... 

— Мĕнле инкек тата?..

— Тĕплĕнех чухлаймарăм та... йĕнче выртать, тăнĕ çук. Господин тухса сирпĕнчĕ.

— Ăçталла?

— Асăрхаса юлаймарăм, сăваплă матăшкă.

— Тăхта, сударь, хăвна та мыскара кăтартăп-ха, — шăл витĕр сăптăрчĕ игуменья. Çилĕ тăвăлнипе чĕмсĕрленчĕ. Михха тав тăвасса, укçа хушса парасса кĕтнĕччĕ. вăл. Лена чухлĕ чипер хĕр шыраса тупаймăн. Вăл пур, сывпуллашма та шутламан. ав.

— Сăваплă матăшкă... — пĕр хушă шарламасăр тăнă хыççăн хăю çитерсе сăмах хушрĕ манашка.

— Тата мĕн? — пуçне ялт! çĕклерĕ игуменья.

— Лена йăмăкăм урайĕнче выртать, пулăшу парасчĕ. Игуменья хăвăрт хăйне алла илчĕ. Кунта туррипе патши те хăй пулин те, тин килсĕ кĕнĕ хĕре ирсĕр ĕçпе вĕлернĕ чап манашкăсене пăлхатасран хăрушă.

— Атя! — терĕ вара васкаварлăн манашкăна.

Клавье çав-çавах урайĕнче выртнине курсан, игуменья сехĕрленме пуçланăччĕ, анчах вăл чиперех сывлать тенипе çилĕ тепĕр хут чашкăрчĕ. Михха тухса тарнăшăн çак хĕр айăплă пек туйăнчĕ.

— Тăр, ачăша пенипе çитĕ! Шеллеме аçу-аннӳ кунта! — хĕре ура пуçĕпе тапрĕ игуменья. Клавье липех хускăлман енне манашкăна хушрĕ: — Илсе кай. Тăна кĕрсен, мĕн пулнине вăлтса пĕлме тăрăш.

Мăнастире килнĕренпе лушшех имшерленнĕ хĕре манашка ал вĕççĕнех йăтса тухрĕ. Хăй вырăнĕ çине вырттарсан, тăнлавĕпе пит-куçне нӳрлĕ алшăллиие сăтăрчĕ. Пăртакран Клавье йынăшса ячĕ. Куçне уçрĕ, анчах умра çав-çавах Михха тăнăн туйăннипе стена çумнелле тĕршĕнчĕ, кĕскен сывласа çуйхашрĕ:

— Тĕнчипе пĕр йрсĕр! Тухса кай хăвăртрах е пăвса вĕлер! Пурпĕр хăрамастăп!..

— Савнă йăмăкăм, Христос турă çылăхăмăрсене каçартăрах. Эсĕ хăвăн кельйӳнте. Кунта сана мăшкăллас текен çук. Эпир иксĕмер çеç. Савнă йăмăкăм, лаплан...

Сасартăк тăна кĕчĕ те Клавье йĕри-тавра сăнаса çаврăнчĕ. Кунта чăнах та манашкăпа иккĕшех иккенне туйсан, тискер хăрушлăх иртнине ĕненчĕ. Кăмăлĕ кăна çăмăлланаймарĕ. Вырăн çине ӳксе, сасăпах макăрса ячĕ.

Манашка чĕрине те йывăр хуйхă хыпса илчĕ, куçĕнчен куççулĕ тухрĕ.

— Сăваплă йăмăкăм, хам чун пекех ăнланатăп... — хĕре питĕнчен чуптăва-чуптăва пăшăлтатрĕ манашка. — Паян эс курнă нушана тӳсме йывăр, çапах тăнăçланма тăрăш. Чун татăлас пек макăрсан та, никама ӳкĕте кĕртеймĕн, хăвна пĕтерни кăна. Сан пурăнмалла та пурăнмалла-ха. Луччĕ сехметпе иксĕр хушăра мĕн пулса иртнине каласа пар та, татах мăшкăлласран хăтăлмалли майсем шырăпăр. Мана хăвна шаннă пекех шан, савнă йăмăкăм.

Манашка хута кĕнĕ пек калаçни Клавье чĕрине ăшăтрĕ. Амăш арки çинче ларнăн туиăннипе, тулса çитнĕ хуйхине сирес килчĕ.

— Сăваплă аппаçăм, эсир сехметпе иксемĕр хушăра мĕн пулса иртнине пĕлесшĕн, — ĕсĕкле-ĕсĕкле сăмах пуçарчĕ Клавье. — Юрĕ, ним те пытармăп. Паян мана мăшкăллама тапăннă çынна эпĕ вунçичĕ çул хушши атте тесе пурăннă...

— Йăмăкăм, аташмастăн-и? — тĕлĕнчĕ манашка.

— Çук, аташмастăп, сăваплă аппаçăм... — Вара Клавье, тĕл-тĕл хурланса, тĕл-тĕл эрленсе, Миххапа Микула тата хăйпе Ванюк пурнăçĕ çинчен мĕн пулнине калăса пăчĕ. Манашка хурласса е ятласса кĕтрĕ. Лешĕ вăрах шарламаннипе канăçсăрлана пуçларĕ. — Мана ăссăр хĕрача тесе шутлатăн-и тен?.. 

— Çук, çук, савнă йăмăкăм, — Клавьене курентересшĕн пулмарĕ манашка. — Эсĕ мĕн каланине йăлтах чăнлатăп. Апла çеç те мар, савнă йăмăкăм, эсĕ мана мăнастирти йĕркешĕн мар, ирĕкре пурăнăкансен йăлипе хăвăн аппу вырăнне шутла. Паянтан сан ăраскалу ман ăраскал пулĕ. Çавăншăн асăрхаттарасшăн: игуменья веçех вăлтса пĕлме хушрĕ.

— Хушрĕ пулсан, мĕн илтнине ним пытармасăр каласа пар. Халь маншăн пурпĕр.

— Апла мар, сăваплă йамăкăм, игуменьнăна тĕрессине пĕлтерме юрамасть. Кунта килсе кĕнĕ чух шарламаншăн, Янашов хуçана сиветнĕшĕн, сана малашне пурнăç памĕ. Тĕнчере этемĕн икĕ тăшмăн: пĕри — пире çылăха кĕртекен усал сывлăш, тепри — пирĕн игуменья. Тĕпчесен-тусан, малтанхи сăмах çинчех тăр. Паянхн ĕç пирки иксĕмĕр пĕр чĕлхеллĕ пулăпăр. Эп ăна çапла ăнлантарăп: пӳлĕмре хуçа сана сĕтел хушшине йыхăрнă. Эсе хăю çитереймен енне алăк патĕнчен те хăпайман. Вара вăл сĕтел хушшинчен тухнă та сана çулса илнĕ. Эсĕ самантрах тăнна çухатнă. Урăх нимĕн те астумастăн. Çакăнтан ытлашши пĕр сăмах та персе янă ан пултăр. Тата акă мĕн, сăваплă йăмăкăм... Хăвна алла илме тăрăш, хуйха-суйха сирсе яр. Сывлăхна, сăнна-пуçна упрасси пирки шухăшла. Шанатăп, ку тамăкран çăлăнатпăрах. Манашкал шутлакансем татах пур. Вăт çавăн пек, сăваплă йăмăкăм. Христос каçартăр пирĕн çылăхсене... Эс тăна кĕни çинчен кайса пĕлтерем-ха ĕнтĕ. Нимĕн те ан кулян. Пурте лайăхпа вĕçленĕ. Эпĕ нумай тăмăп, таврăнăп, — Клавьене тăванла чуптуса хăварчĕ манашка.



III


Шупашкаралла килнĕ чухне Михха мăнастире кĕрсе киленĕп те Лаврский патне çитсе хăналанăп тесе шутланăччĕ. Курайми тăшман пĕтнĕшĕн епле савăнмăн. Лаврский те чунтанах рехетленĕ. Анчах мăнастирти тĕлпулӳ хуçа чĕрине тăпăлтарсах кăларчĕ тейен. Хапхаран ни вилĕ, ни чĕрĕ сирпĕнсе тухрĕ те вăл, темле тискер чĕрчун пусса ӳкересрен хăранă пек, каялла çаврăна-çаврăна пăхса, Атăл хĕрринелле вĕçтерчĕ. Ăнсăртран хирĕç пулакансем ăна ухмаха ернĕ çынна курнăн пăрăна-пăрăна иртрĕç. 

Катерĕ çине ура ярса пуссанах:

— Атăлкассинелле! — тĕсе кăшкарчĕ те Михха каютăна кĕрсе çухалчĕ.

Катер çинче ĕçлекенсем тĕлĕнсе юлчĕç. Шупашкартан таврăннă чух хуçа ăйне яланах хавас тытаканччĕ, командăпа калаçаканччĕ, шӳтлеме те хирĕçех марччĕ. Халь никампа сăмах хушмарĕ. Темле инкек пулни паллах, анчах командăн ун пирки ним ĕç те çук. Вĕсем васкавлăн катера вырăнтан тапратрĕç те çула тухрĕç.

Михха пукан çине лат ларчĕ, чăмăрĕсемпе сĕтеле чышса кĕмсĕртеттерчĕ. Кĕçех пуçĕ сĕтел çине усăнчĕ, нихçан куççуль кăларман Сехмет макăрма тытăнчĕ. Хальччен мĕн ыррăн курăнни йăлтах суя та сутăнчăк иккен. Тĕнчере пĕртен-пĕр юратнă хĕрĕ те хăйĕн мар. Арăмĕ ăна Микулапа мар, кампа та пулин урăххипе улталанă пулсан, татах хăяматаччĕ... Вĕсем малтанах пĕр-пĕрне савнă-и тен. Микула çĕре каялла илме пырсан, арăмĕ хăйне епле тыткаланине аса илчĕ те Михха шăлне шатăртаттарчĕ. Паянхи пекех астăвать-çке, тарçă таврашне вĕсем нихçан малти пӳртре хăна туман, Микулана, ав, ятарласах кĕрттерчĕ. Вун-вуникĕ çынна сăйламалăх апат-çимĕç хатĕрлерĕ. Калаçнă чух Михха сассине хăпартсанах, Мнкула хутне кĕрсе мирлештерме тăрăшрă... Ах, йывăр та иккен çакна туссе ирттерме! Курайман тăшманĕн хĕрне вăл паян кунчченех хăйĕн тесе савăннă. Ăна такам умĕнче те мухтама именмен. Çав хушăрах Клавье ун хĕрĕ маррине пурте пĕлсе тăнă имĕш, вăл кăна нимĕн те курман, хăлхана мăк чикнĕн, нимĕн илтмесĕр пурăннă. Хĕрĕ мăнастирте пулни кăштах лаплантарать-ха ăна. Вилсен те кăлармĕç Клавьене унтан. Çын çинче çӳресе, вăл ун пихне пĕçертмĕ. Ку аван. Хăйне хур кӳрекенсене тавăрмалла кăна. Тĕрĕссипе, Микулана пĕтернĕ ĕнтĕ. Çупкă çитермелли — арăмĕ çеç. Михха пуçне çĕклесе чӳречерен пăхрĕ. Катер анаталла ыткăнать. Симĕс вăрмансем, ем-ешĕл улăхсем хыçа юлаççĕ. Хуçа черкке Хыççăн черкке ӳпĕнтерет...

Катер çырана перĕнсен, Михха сулкаланса каютăран тухрĕ. Никам çине çаврăнса пăхмасăр çырана анчĕ. Хăма çуракан завочĕ хашлатса та чашлатса ларни ун кăмăлне яланах çĕклекенччĕ, нихăçан та унта кĕрсе тухмасăр ирттерекен марччĕ. Халь çаврăнса та пăхмарĕ.

Килĕнче вăл тӳрех арăмĕ çывăракан пӳлĕм патне пычĕ. Шалта тем мăкăртатни илтĕннĕрен, сывлăшне çавăрмалла чарăнчĕ. «Сăрнай, халь те çывăрман иккен, юрлать. Пĕр шухăшласан, ку аван та. Ыйхăран вăратса чăрманмалли çук...» Пурпĕр арăмĕ ӳсĕрри пăшăрхантарчĕ. Тăнне-пуçне çухатнă çын чĕрине тем каласан та витереймĕн. Миххан ăна тӳсме çук асаплантарса тарăхтарас килет.

Лукарье упăшки кĕнине сисмерĕ. Сĕтел çине икĕ чавсипе тĕреннĕ хăй. Умĕнче — пыллă сăра мăкшăмĕпе тулли курка. Унăн та паян юлашки шанăçĕ, юлашки савăнăçĕ сӳнчĕ. Хĕрĕ таçта çухалнй çитмен, Микулана та вĕлернĕ имĕш. Ан тив, каторгăран таврăнсан та пĕр ăш сăмах каламарĕ те, Лукарье çав-çавах ăна юратыв пăрахаймасть.



Энĕш кукăрĕ çич кукăр, 

Çич кукăртă хура çырла. 

Хура çырлана хурт çине, 

Ман телее йыт çинĕ…



— Апла иккен... Сан телее йыт çинĕ-и?.. — шăл витĕр сăрхăнтарса сас пачĕ Михха.

Çын сассине илтсен, Лукарье юрлама чарăнчĕ. Тӳрленсе, алăк еннелле тинкерчĕ. Михха тăнине курсан, пĕтĕм хуйхи-суйхине манса, савăнма хăтланчĕ. Улăшки ун патне çĕрле ура пусманни ытла та нумай пулать çав. Кăштах савсан чармĕччĕ. Ĕçкĕпе аташкалать пулин те, Лукарье чĕри йăлтах хытма ĕлкĕреймен-ха. Тепĕр чухне упăшки çупăрласса та ĕмĕтленет.

— А-а, Михаил Петрович-çке... — йăпăлтатарах чĕнчĕ Лукарье. — Килех, килех. Çапах та ан ятла, эп кăштах сыпрăм. Эсĕ те çĕрне-кунне пĕлми ĕçлесе ывăнтăн-и тен... Юнашар лар-ха, тултарса парам. Шăмму-шакку кантăр, кăмăлу маншăн уçăлтăр...

Лукарье куркине аллă тытасшăнччĕ — ĕлкĕреймерĕ, Михха сĕтеле пĕр кĕтессинчен тытса ӳпĕнтерчĕ. Сăра кăкшăмĕпе курки урайнелле сирпĕнчĕç..

Хăранипе мар, тĕлĕннипе Лукарье упăшки çине чăр! пăхрĕ.

— Эс мĕн, ухмаха ертĕн-им? Е ама йытăсем вĕслетсе ячĕç-и? — кӳренчĕ Лукарье.

— Кам вĕслетни сана кирлĕ мар! — шурă куçне çавăркаларĕ Михха. — Эп ухмаха ернĕ пирки йăнăшатăн. Паян эп нихçанхинчен те урă. Астăватăн-и, вунçичĕ çул каярах пирĕн хушăра хаваслă калаçу хускалнăчче. Ун чух вĕçлеймерĕмĕр, кĕçĕр вĕçлеме тивĕç...

Лукарье тем ырă марра туйрĕ. Чĕри пăлханнине палăртмасăр, упăшкин шухăш-кăмăлне тĕплĕнрех пелесшĕн пулчĕ вăл.

— Ун çинчен тахçанах каласа панă, маннă пулсан, ху айăплă.

— Клавьене кампа çуратни çинчен те-и?..

Лукарье хăйне кăмăллăн тытас тенĕччĕ пулмарĕ. Упăшки унăн вăрттăнлăхне пĕлсе килнĕ. Ав, пичĕ-куçĕ тнскер кайăкăнни пек çунни те çавнах çирĕплетет. Ку инкек хăш енчен, ăçти шăтăкран сиксе тухнине пĕлес пулсан, Лукарье тивĕçлĕ сăмах тупсй тавăрĕччĕ. Анчах нимĕн те тĕшмĕртейменни унăн чĕлхине çыхрĕ.

— Чĕлхӳне çыртрăн-им, йытă ами?.. — хаяррăн кăшкăрса ячĕ Михха, арăмне хăлха чиккинчен çапса. Лешĕ урайне пĕтĕрĕнçе анчĕ, сăран атă айăкран, хырăмран, пуçран лекнипе антăхă-антăха выртрĕ, çапах тăн çухатмарĕ. Хĕрне çуратнăранпах кĕтсе пурăннă хăрушлăх çитрех иккен. Юрать, Клавье хăй çухалма ĕлкĕрнĕ, Миххан тискер аллине килсе лекмĕ текех. Лукарьен пĕтĕм савăнăçĕ çунса кĕлленнĕ. Апла никама кирлĕ мар пурнăçне мĕншĕн шеллемелле уиăн? Ай тив, эсремет пĕтертĕр ăна. Иçмасса, ĕмĕр тăршшĕпе ăшра усранă хурамарана йăлтах ун çине тăкса хăварас! Лукарье юлашки вăйне пухса, Миххаран хăтăлчĕ, кравать çине хăпарса, пĕр кĕтесе хĕсĕнчĕ.

— Клавьене кампа çуратнине пĕлесшĕн иккен? — терĕ вăл хăюлланса. — Мĕнех, каласа пама та пулать... Микулана эп хĕр чухнех юратнă, вăл халь те чĕререх. Хăй вăл мана нихçан та юратман. Анукне хур кунĕшĕн кăна тавăрчĕ. Çапах ăна çилленмерĕм, ăшăма чĕрĕ чун кĕртсе хăварнăшăн савăнса кăна пурăнтăм. Сана, эсремете, юратман эпĕ, юратассăм та çук, пурăна киле курайми те пулса çитрĕм. Эсĕ Микулан хăрах чĕрнине те тăмастăн. Тьфу! — Лукарье ун пичĕ çинех юнлă сурчăкне сурчĕ. — Çакă ман юлашки сăмах. Ĕнтĕ пăвса пăрах манă! Хама ним чухлĕ тĕ шеллеместĕп!..

Михха куçне кăра юн тулчĕ. Сăмах мĕн хушмасăр сиксе тăчĕ те Лукарьене карланкинчен çулса илчĕ. Вăйпа чăмăртарĕ. Лешĕ тапаланса вĕçерĕнме хăтланчĕ. Усси пулмарĕ... выртрĕ.

Арăмĕн чунĕ тухнине ĕненсен, Михха алли хăй тĕллĕнех вĕçерĕнчĕ. Çамки çине тапса тухнă шултра тарне пиншак çаннипе сăтăрса илчĕ. Лукарье куçĕ уçăлсах тăнине асăрхасан, хăраса ӳкрĕ. Кам вĕлернине вăл ыттисене систерессĕн тӳйăнчĕ. «Çынна вĕлерме ним те мар, йĕрне пытарма хĕн...» аса килчĕç Хĕлип тахçан каланă сăмахсем. Ак ĕнтĕ çав инкек килсе çитрĕ. Йĕрне епле пытарас? Çакăнта çын килсе кĕрсен, тӳрех çакланăн, Çапах та хăравçăланни вăраха пымарĕ. Ку пӳлĕме арăмĕ чĕнмен чухне никам та кĕрекен пулман. Апла ăна епле тирпейлемелли çинчен шухăшлама та вăхăт пур. Тӳре-шарасене те ĕлĕкхиллех сутăн илме пулĕ. Тĕрĕссипе, Улитин тахçанах ун аллинче ĕнтĕ. Чаплă пытарсан, арăмĕ хăех вилнине пурте ĕненĕç. Çак шухăшла Михха Лукарьене кравать çине йăтса вырттарчĕ. Сăтăркаласа куçĕсене хуптарчĕ. Мăй таран утиялпа витрĕ. Сĕтеле тăратса лартрĕ, кăкшăмпа курка çĕмрĕкĕсене шăлса пухрĕ. Сăра тăккаланчăкне типĕтрĕ те хăй пӳлĕмне кайса выртрĕ. Ыйхи килменнипе тăра-тăра уткаларĕ, эрех те ĕçкелесе пăхрĕ. Пурпĕр çывăраймарĕ. Арăмне пăвса пăрахнăшăн ним чухлĕ те ӳкĕнмерĕ вăл. Клавье асне килсен, йрĕксĕрех чĕри ыратрĕ. Хăйĕн хĕрĕ мар пулсан та, малтанхи хут тăвăлни иртсе кайсан, унтан çухалассипе çырлахма йывăр. Каялла таврăнма кăмăл тусан, вăл Клавьене ыранах мăнастиртен кăларĕччĕ, анчах ку суя ĕмĕт кăна.

Тул çутăласса Михха пуçне тăхлан тултарнăн йывăррăн кĕтсе илчĕ. Тарама, ку вырттăр-ха тĕсе шухăшларĕ арăмĕ пирки. Кил хушшинче мĕн кăлаçаççĕ-ши вăт? Сисекенсем пулмарĕç-ши? Этем вăл вĕшле сăмсаллă, теме те туять.

Михха тыткăнри салтаксене, выльăх-чĕрлĕх патĕнче ĕçлекенсене кăмăллăн курăнма тăрăшса саламларĕ, сăмах майĕн вăлтма тăрăшрĕ. Çапла никам ним чухламаннине ĕненчĕ. Хăма тиекен çĕрте те шанмалла марри сисĕнмерĕ. Урамра ансăртран хвершăлпа тĕл пулчĕ те:

— Алексей Васильевич, мĕнле пурăнатăн? — терĕ евĕклĕн. Çавăнтах пĕлесшĕн пулчĕ: — Ну, Хусанта мĕн хыпар?

— Ун пирки ĕнерех каланă сире... — кам çинчен ыйтнине тавçăрса, аллине сулчĕ хвершăл.

Михха килне таврăнчĕ. Канăçсарланма сăлтавĕ çук: арăмĕ пирки никам та пĕлмест, Микула пĕтни те тĕрĕсех. Кĕçех лакей ирхи апат илсе пычĕ.

— Лукерья Семеновнăна чĕн-ха, пĕрле апатланма килтĕр, — терĕ Михха ним пулман пек.

Лешĕ вăрах çӳремерĕ, каялла хашкаса çитрĕ, пӳлĕннĕ сассине аран кăларчĕ:

— Михаил Петрович... Унта Лукерья Семеновна выртать...

— Вăратмаллаччĕ, ӳсĕр ĕнтĕ вăл.

— Халь те тăрăшрăм та... Темĕн, сывламан пек туйăнчĕ...

— Кирлĕ мара сӳпĕлтететĕн, — çуйланнă пек пулчĕ Михха, хăйпе пĕрле лакее ертсе кайрĕ.

— Лукарье!.. — терĕ хыттăн, арăмĕн пӳлĕмне пырса кĕрсен. Лешĕ ним шарламан пирки: — Сăрнай темерĕн, купсе тултарнă та вилнĕ пекех çывăрать. Хăйне вăрласа кайсан та туяс çук, — текелесе, çывăха пычĕ. Арăмĕ вилнĕшĕн хăй айăплă маррине палăртасшăн хулпуççинчен лăскасшăнччĕ. Çавăнтах, чĕри кăртлатма тытăннипе, каялла чакса тăчĕ. — Лукарье куçĕ каллех уçă. Михха, ахăртнех, аса илсе хăйне хăй ятларĕ: вилнĕ çыннăн çăварĕ уçăласран янахĕпе пуçне тутăрпа çыхаканччĕ-çке. Хытса çитсен, салтмаллаччĕ те хуйхи çукчĕ. Вăл çакна та маннă иккен. Ĕнтĕ ним тума çук, йĕнчесе тăнипе лакее çеç систерен.

— Мĕн пулнă ăна?

— Пĕлместĕп, Михаил Петрович...

Михха тепĕр хут çывхарса иăхрĕ те сăхха печĕ:

— Турă çырлахтăр, чунĕ тухнă мар-и?..

— Хам та çавнах каласшăн...

— Лукарье, Лукарье... Ма тăлăха тăратса хăвартăн? Пĕччен мĕнле пурăнас ман?.. — йывăр хуйха тӳсейменле çӳçне çулса илчĕ, макăранçи туса, хăй тĕллĕн пакăлтатрĕ Михха: — Мĕн куртăм, мĕн курса лартăм? Ах, Лукарье, Лукарье... Ĕçме чарăн тесе тем чул йăлăнтăм. Ма итлемерĕн-ши?.. — Ашĕнче хăй çапла шухăшларĕ: «Арăм хăех вилнине лакей ыттисене ĕнентерĕ, мана шанмалла мар сăлтавсене сирĕ».

Хуçи хурланса макăрнипе лакей куçĕнчен куççуль юхса анчĕ.

— Михаил Петрович... Чĕре çурăлса тухас пек макăрсан та, Лукерья Семеновнăна чĕртсе тăратаяс çук ĕнтĕ, — йăпатма тăрăшрĕ ăна лакей. — Чунĕ çӳлтн патшалăхра çӳретĕр, Пурăннă чух аван çынччĕ. — Юлашки самахне хуçана юрасшăн кăна каларĕ лакей. Лукарье çупкине вăл сахал мар тутаннă çав, Михха тăна кĕнĕн пуçне çĕклерĕ:

— Сан сăмаху тĕрĕс, Иван. Чунĕ тухнă çынна ним тусă та чĕртеймĕн. Унашкал çын тупăнсан, пĕтĕм мула шеллемĕттĕм, анчах çуралман-ха унашкал тĕлĕнтермĕш çĕр çинче. Тем пек хисеплесен те, вилле килте вырттармалли йăлара çук. Иван, куратăн ĕнтĕ, эн пĕр-пĕччен тăрса юлтăм. Эс яланах ман çывăх çынсенчен пери пулнă, малашне те тăван вырăнĕнчех пул, ахаль тумăп. Кăштах йĕркйне пĕлекен хĕрарăмсенĕ тупасчĕ те куçĕпе çăварне хуптарасчĕ. Вара курас текенсем пурте кĕччĕр, çылăхне каçарттарасшăн кĕлтуччăр. Ман çăкăр-тăвара астивччĕр.

— Юрать, Михаил Петрович. Хам пĕлнĕ таран тăрăшăп... — сăмах парса пуç тайрĕ лакей.

Кун хыççăн Михха çывăх çыннине чĕнтерчĕ те арăмĕ леш тĕнчене куçни çинчен хыпарларĕ.

— Эсĕ, Абрам Семенович, Хусаналла вĕçтер, — терĕ юлашкинчен. — Унта виле пытарма пулăшакан бюрона кер те калаçса татăл: чаплă тупăкпа хĕрес туччăр. Ыран кăнтăрла тĕлнелле хăйсен лавĕпех тиесе килччĕр. Асту, ан ман, тимĕр карта та кирлĕ пулать. Виле шăтăкне цементпа хытаракан ăстаçăсем тупасчĕ. Укçа пирки ан турткалан, мĕн чул ыйтаççĕ — тӳле. Асран канми мăшăрăмăн хакĕ çук.

Михха çав кунах катер çине ларса тăвалла çул тытрĕ. Шупашкара çитрĕ. Сăрта хапарсан, мăнастире курас мар тесе, тӳрех çыран хĕрринчи урампа собор еннелле утрĕ.

Акă кермен пек нкĕ хутлă чул çурт. Михханнинчен ним чухлĕ те кая мар вăл. Архиерей килтех иккен. Миххана хаваслăн кĕтсе илчĕ.

— Хисеплĕ Михаил Петрович, килĕрех. Сирĕнпе çурса калаçманни нумай пулать. Мĕнле пӳрăнатар? Сывлăхăрсем епле?..

— Пурнăçĕ аптрамалла марячĕ, ваше свяшенство Сывлăхĕ те аванахчĕ. Кĕтмен ннкек сиксе тухре.

— Мĕн-ши тата? — пĕлесшĕн пулчĕ архиерей.

— Асран кайми мăшăрăм... Лукерья Семеновна ĕмĕрлĕхе куçне хупрĕ...

Архиерей сасартăках хăй те хуйха ӳкнĕн сăхсăхрĕ:

— Эй, турă... Хăвăн чурун чунне çӳлти патшалăха йышăнсам... — çавăнтах хушса хучĕ: — Хисеплĕ Михаил Петрович, вилнĕ çыншăн çав териех хуйхăрас мар. Эпир пурте тăпраран пулнă, тăпранах куçатпăр.

— Ку çапла та, ваше священство... Вăхăтсăр тăлăха юлтăм-çке. 

— Ăнланатăп, Михаил Петрович. Тӳссе ирттерме турă вăй-хăват патăр. Тата çакна та манас мар: сире, мирянсене, турă виçĕ хутчен венчете тăма ирĕк панă. Халь эсир ватах мар, кăмăла килекен хĕрарăм татах тупма пултарăр. Эпир кăна ĕмĕре хăраххăн ирттеретпĕр.

Тепĕр чухне пулсан, архиерей епле хăраххăн пурăннă пирки Михха тӳрех каланă пулĕччĕ. Çамрăк чух вăл манашкăсем патне çӳрени çинчен игуменья пайтах каласа панă. Халь кун пирки Михха шарлас темерĕ.

— Хуйхă пысăк тесе ытла касăлма юрамасть. Чуна турă парать те хăех илет, — терĕ архиерей. — Маларах-и-е каярах — пурте çавăнта куçăпăр. Иксĕмĕр тĕл пулнă чухне сĕтел хушшине ларар-ха. Ман çăкăр-тăвара астивер.

— Ваше священство, сирĕнпе пĕр сĕтел хушшине ларассинчен пысăк хисеп урăх çук маншăн. Анчах паян вăхăт мар — эп кунта ĕçпе килнĕ.

— Мĕн ĕçпеччĕ-ши? 

— Асран кайми мăшăрăма чиркӳ картишне пытарасчĕ. Архиерей тӳрех хирĕçлемерĕ, килĕшнине те палăртмарĕ. Сухалĕпе мăйăхне ывăç тупанĕпе сăтăркаларĕ кăна. Юлашкинчен тин:

— Хисеплĕ Михаил Петрович, снрĕн кăмăла тивĕçтерес килет, анчах... — терĕ те шухăшне вĕçлемесĕрех чарăнчĕ.

— Мĕн «анчах», ваше священство? — архиерей кутăнлашма хăтланнине тӳсеймерĕ Михха.

— Хăвăрах пĕлетĕр, хисеплĕ Михаил Петрович, чиркӳ картишне священнослужительсене кăна пытаратпăр.

— Ваше священство! — сассяне хăпартрĕ Михха. — Эпĕ, хуçа, чирку картишне кама пытарма юранипе юраманнине чухлатăп. Тӳрех калăр, миçе тенкĕ тăрать?

Архиерей каллех хăй тĕллĕн пек мăкăртатрĕ:

— Йӳнех мар, Михаил Петрович...

— Ваше священство, тархасшăн, ан тăсăр, ман вăхăт çук.

— Вунă пин! 

Виçĕ аршăн çĕршĕн вунă пин! Тепĕр чух пулсан, Михха тем каласа тăкнă пулĕччĕ те, халь ирĕксĕрех çиллине пусарчĕ. Пуп таврашсен йăлине хăнăхса çитнĕ вăл. Хуçапа, сутăçпа хаклашма юрать, вĕсем малтан ыйтнă хака чакарма та пултарĕç. Турă чурисем вара пачах урăх йышшисем, хăйсен хакĕнчен, мăйран пăвсан та, чакас çук. Çĕр хакне епле те пулин йӳнетесшĕн тепĕр сăмах каларĕ:

— Ваше священство, виçĕ аршăн çĕр вунă пин мар, вунă тенкĕ те тăмасть. Хам улпут, çĕр хакне лайăх пĕлетĕп. Анчах ĕмĕр тăршшĕпех савса пурăннă мăшăрăмшăн шеллемĕп. Çакăнпа кăна килĕшме ыйтатăп: пытарнă чух кĕлтума хăвăрăн çитесчĕ. Ку маншăн çеç мар, хура халăхшăн та пысăк пархатар пулĕччĕ.

Михха сăмахĕ архиерее çырлахтарчĕ. Кун чухлĕ укçашăн мĕнле кĕлтумăн. Тата вăл ялти чиркусенче хăçан пулнине те астумасть вĕт. Турра ĕненекенсен умĕнче сăмах калани те пăсмĕ. Хальхи саманара вĕсен чунĕсене архиерей пусармасан кам пусарĕ?

— Хăçан пытарас тетĕн?

Архиерей килĕшессе сисрĕ Михха, рехетленсе хуравларĕ:

— Вырсарникун, ваше священство.

— Господи Иисусе Христе... Сан кăмăлна тивĕçтерме хатĕр, Михаил Петрович, — терĕ те архиерей выçă куçĕпе Михха çине тинкерчĕ.

— Ăнланатăп, ваше священство... Пĕр аллипе таварне ил, теринпе укçине тыттар тесси ман йăла. — Çавăнтах укçине кăларса хучĕ Михха. Йĕкĕлтемесĕр те ирттереймерĕ: — Шутласан-шутламасан та, чиркӳри пекех тĕрĕс!.

— Аминь! — ĕç вĕçленнине систерчĕ архиерей.

Михха вăл çырса панă хутсене тирпейлесе чикрĕ те хăналанса лармасăрах тухса кайрĕ.



IV


Хуçа арăмĕ вилнĕ хыпар чи малтан Михха тарçисем хушшинче сарăлчĕ. Кун пирки кашни ушкăнрах хăйсене май сӳтсе яврĕç. Сехмет патĕнче нумайранпа пурăнакансем, ку килте çуралнине те, вилнине те курма ĕлкĕрнисем, Лукарье мĕнле кăнса выртни çинчен шухăшламарĕç те. Пĕр эсремечĕ пĕтнĕ, тепри юлнă — тарçăсен пурнăçĕ улшăнас çук. Анчах хуçа килĕнче çурални е вилни пулсан, тарçисене парнесĕр хăваракан марччĕ. Хальхинче мĕнле пулĕ-ши? Михха кил-çуртĕнчен инçерех тăракансем, тарçа халĕрех килсе кĕнисем, хуçа арăмĕ сасартăк вилнинчен тĕлĕнмеллипех тĕлĕнчĕç. Упăшкипе иккĕшĕ йытăпа кушак пек пурăннине асăрханисем Миххана шанмасăр та калаçкаларĕç, шеллекен кăнă тупăнмарĕ. «Пурăннă чух çынна усал çеç тунăскере çав чухă», — терĕç кăна.

Михха таврăннă çĕре Лукарьене тирпейлесе тенкел çинĕ вырттарнă. Пӳрт тулли хĕрарăм, ытларах карчăксемпе ыйткаласа çӳрекенсем. Пĕр ушкăнĕ кĕлĕ юрлать.

Михха хĕрарăмсем пухăнса ларнă пӳлĕме вăхăтлăха кăна кĕрсе тухрĕ. Хăйсем пĕлнĕ пек айкашчăрах, уншăн темех пулмĕ, халăх хушшине ырă чап сарăлĕ кăна.

Кил хушшинче вăл тарçисене чул кăларса килме хушрĕ те, урхамахне култерсе, Тĕмшерелле çул тытрĕ.

Микулана персе пăрахнă хыпар хăлхине кĕнĕренпе Тĕмшер пупĕ пăшăрхантаракан сас-хурана маннă пек пулчĕ. Ĕнтĕ пурнăç йăлтах Лаврский вĕрентнĕ май пырасса, Вăхăтлăх правительство калăпĕнчен тухмасса шанать вăл. Çавăнпах Миххана хаваслăн кĕтсе илчĕ.

— Килĕрех, Михаил Петрович. Сирĕн пата хам пырасшăнччĕ те, ĕлкĕреймерĕм. Энĕшкасси усалне пуçтарса вырттарнă текен хыпара пула савăнăçа ниçта шăнăçтараймастăп.

— Пачăшкă, çав сăрнай пирки иксĕмĕр пĕр кăмăллине ăнланатăп, анчах ун çинчен ваклама вăхăт çук-ха манăн. Тӳсейми инкек çапса хуçрĕ...

— Ак тамаша! — хута кĕнĕн мăшлатрĕ пуп.

— Иртнĕ каç... асран кайми мăшăрăм чăн çĕре куçнă... — 

— Ăраç?.. — ним калама аптрарĕ пуп.

— Çапла, пачăшкă. Асран кайми мăшăрăм чунне турă ирĕкне пачĕ.

Михха тем пекех хурланнăн курăнма тăрăшрĕ те, пуп ун пĕр сăмахне те ĕненмерĕ. «Асран кайми мăшăрăм» тенине илтсен, кулас та килчĕ. Вĕсем иккĕшĕ мĕнле пурăннине пупран лайăх пĕлекен çук-и тен. Ахальтен-им качча тухнă çулсенчех Лукарье ăна хăй патне йыхăратчĕ. Миххашăн арăмĕ вилни чăпăркка аври хуçăлнинчен ытла мар. Ыранах çамрăккине, тата чипертереххине тупса ярĕ. Шарламасăр ирттерме юраманнипе, пит-куçне кĕлтунă чухнехилле вылятрĕ:

— Эй, атте туррăмăр, Лукарье чурун çылăхĕсене каçарсам, чунне çӳлти патшалăха йышăнсам.

Пуп пакăлтатнине Михха хăлхана та чикмерĕ. Вăл кĕлтунин хакне, хăй мĕнлерех çынне ытлашшипех пĕлсе çитнĕ ĕнтĕ. Çавăнпа сăмахне тӳртен илсе пычĕ:

— Пачăшкă... Лукерья Семеновнăн ӳтне чиркӳ картишне пытарасшăн эпĕ. Вырăн суйлама килтĕм.

Пуп вĕчĕрхенчĕ: чиркӳ картишне пытарса, ниме тăман хĕрарăма ун таврашĕсемпе танлаштарасшăн. Çак шухăша персе те ярĕччĕ-и тен пуп, анчах хăйĕн арăмĕ Миххапа пурăннине аса илни пӳлĕнтерчĕ. Хирĕçнине систерсе сăмах хушрĕ:

— Ку манран килмест, Михаил Петрович.

— Пĕлетĕп, пачăшкă. Çавăнпа архиерей патне çитсе килтĕм, — терĕ те Михха кĕсйинчен икĕ хут татăкĕ кăларса тыттарчĕ.

Лукарьене чиркӳ картишне пытарма хушни пупа тăвăллантарса ячĕ — Михха каллех ăна ухмаха тăратса хăварнă-мĕн. Кутăнлашса та пӳлин тарăхтарма май килмерĕ. Тепĕр хутне вуласан, кичемленчĕ те, киленчĕ те. Архиерей ун чиркĕвне килет иккен. Тем пекехчĕ, сăмах каласа ĕненекенсен чунĕсене пусăрăнтартăр, большевиксен идейисем халăх хушшине сарăласран упратăр. Çавăнпа ăна хавхалануллăн та чыслăн йышăнмалла. Анчах ку ĕçе пĕччен тума çук. Чиркĕве çывăх çынсем лулăшни кирлĕ. Халех вĕсене пухса калаçмалла. Унччен Михха ыйтăвне татса памалла-ха.

— Пит аван, Михаил Петрович... Его священство хушни — пирĕншĕн саккун. Чиркӳ картишне тухиччен сĕтел хушшине ларма кăмăл тумăр-ши? — терĕ вара пуп.

— Тавтапуç, пачăшкă, тепĕр чух хаваспах ларса ĕçĕпĕр. Халь васкамалла. Лукерья Семеновнăна тивĕçлĕн пытарма хатĕрленмелле.

Пуп тек сĕнмерĕ. Вĕсем чиркӳ картишĕ тавра пăхкаласа çаврăнчĕç. Пуп арăмĕн вилтăпри тĕлĕнче чарăнчĕç.

— Вăт çакăнта алтăпăр, пачăшкă. Ман арăмпа сан арăм пурăннă чух та туслăччĕ, вилсен те юнашар выртчăр.

Пуп килĕшсен, Михха, сывпуллашса, хăй çулĕпе васкарĕ.

Лукарье выртакан пӳлĕме халăх лăках тулнă, çурта шăршипе сывлăш йывăрланнă. Лакей кашнине кулач панă, яшка та пĕçерсе çитернĕ. Пĕр ушкăнĕ çав-çавах кĕлĕ юрри шăрантарать:

— Эй, турă, эсĕ мана çук çĕртен пур тунă, хăвăн аван сăнупа илемлетнĕ. Анчах ху хушнине итлеменшĕн эсĕ мана, тăпраран тунăскере, каллех тăпрана тавăртăн. Мана тăратса ху сăнлă тусам, малтанхи пекех илемлетсем...

Тепĕр ирхине чиркӳ картишне халăх туллиех пухăнчĕ. Чансем хурлăхлăн çапма тытăнчĕç. Часах пус хапхи енче элес-мелес лав курăнчĕ. Йĕпкĕн хура виçĕ лашана юнашар кӳлнĕ. Çӳллĕ кустăрмаллă урапа çинче — йĕс тупăк. Хыççăн эшкер халăх утать. Вĕсен умĕн карттусне хывса тытнă Михха пуçне пĕксе пырать. Кăшт каярах Павăлпа Элекçей тата ытти пуянсем. Хушăрах Елюк. Пĕр ушкан хĕрарăм — ыйткаласа çӳрекенсем-и е манашка таврашсем — кĕлĕ юрлаççĕ.

Лукарьене шеллекен, Миххана хисеплекен сайра пулин те, хурлăхлă чан сассипе хĕрарăмсем кĕлĕ юрри тăсни нумайăшĕн чĕрене тиврĕ, куççуль кăларчĕ.

Чиркĕве малтан архиерейпе пуп кĕчĕç, вĕсем хыççăн тиечукпа хор пычĕ, турăшсене кĕртсе вырнаçтарчĕç.

Михха çаплах тупăк умĕнче тăчĕ, арăмĕшĕн «çуннине» пĕтĕм халăха кăтартрĕ. Чиркĕве килнĕ чух ушкăн халăх кĕтее илнине аса илсе, ăшĕнче киленсе кулчĕ. Акă ĕнтĕ арăмĕн ӳтне архиерейпе пуп, кĕлтуса, чиркӳ хорĕ кĕлĕ юрри юрласа пытараççĕ. Кунашкал тунине никам курман-тăр. Çапла пытарма ăс тупнăшăн Михха хăйне хăй ырларĕ.

Пуп тупăк умне пычĕ.

Лукарье куçне чарса выртни тискеррĕн курăннипе пупăн çанçурăмĕ çӳçенчĕ. Килĕштернĕ хĕрарăм халь унран куçкĕрет кулса выртнăн туйăнать. Уншăн халь тĕнче пĕтсен те хуйхă çук, упăшкипе çутçанталăк ирĕкĕнчен хăтăлнă ĕнтĕ вăл. «Мĕнле-ха, Лукерья Семеновна сывмарри çинчен сас-хура çукчĕ-çке? Мĕн пирки сасартăк вилсе выртнă-ши вара? Тата куçне-пуçне чарса пăрахни чунĕ асапланса тухнине пĕлтермест-ши?» Пуп Миххана витĕр курас пек ун çине тинкерчĕ. Лешĕ тăвăлнипе тем туса пăрахма хатĕррине асăрхасан, кĕлтуса пытарас ĕçе тăсма юраманнине тавçăрчĕ! Вăл Лукарье çамки çине чиркӳ хутне çыпăçтарчĕ те тупăка пĕр чĕптĕм тăпра сапрĕ.

— Тăпраран пулнă, тăпрах пулатăн! — тесе, кĕлĕ сăмахне вĕçлерĕ.

Çивиттине хупласан, арçынсем тупăка йăтрĕç. Пуп хыçалтан кадилине сулласа утрĕ. Хор кĕлĕ юрри юрларĕ.

Чан каллех хурлăхлăн çапать. Миххан пĕтĕм чунĕ тăвăлса пырать. Хăвăртрах пытарасчĕ те пурте куç умĕнчен çухалтăрччĕ пĕрех хут...



VI


Арăмне пăвса вĕлернĕ пирки никам йĕрлемерĕ пулин те, Михха ăшчикĕ вăркама чарăнмарĕ. Нивушлĕ Микула акса хăварнă вăрлăх çав териех хунама пултарнă? Канăç памарĕ ăна çак шухăш. Хальхи çамрăксем ахаль те пуçтах. Микула таврăничченех Лаврскисене шывра иштернĕ. Натюшсене тытма пынă милиционерсене хулăлă çунтарса, тикĕт сĕрсе янă. Атăл çинче ĕçлекенсем мĕн авалтан çакнашкал сĕмсĕр.

Киле çитсе тăрантас çинчен ансанах вăл халь те саланман карчăк-кĕрчĕксене хăвалама хушрĕ. Хапха патĕнче тăракан хуралçа урăх никама та ан кĕрт терĕ. Каллĕ-маллĕ уткаларĕ, куçĕ тĕлне никам курăнмарĕ. Сасартăк ăша пăр татăкĕ кĕрсе ӳкнĕ пекех чĕтреме пуçларĕ. Кĕçех вăл, тем шыраса, аслă пӳрте кĕчĕ. Унта та швенцарпа тумтирсене йышăнакан тарçă, кăна. Михха чĕрине тем пырса тăрăннă тейĕн, ыратнине тӳсеймесĕр, вăл пукан çине персе анчĕ. Халĕ Михха хăйне тĕнчере пĕр-пĕччен юлнă пек туйрĕ. Мĕнпур шанăçĕ Клавье çинчеччĕ унăн, вăл намăс кăтартакан çын пулас çуккине те ĕненетчĕ. Кĕтмен çĕртен ют çын пулса тăчĕ. Вăл каялла таврăнасса шутламалли те çук. Тарçăсем пушшех те ют çынсем, вĕсем такăнтарма, ĕнсе çине хăпарса ларма хатĕр. Капла çĕршер çул пурăннă Янаш йăхĕ Мнхха хысçăи пуçĕпех тĕп пулать-шим? Камшăн çĕрне-кунне пĕлмесĕр, никама шеллемесĕр мул пухрĕ вăл? Йыт-качкана хăварма-и?.. Миххашăн революцирен те хăрушăрах инкек сиксе тухнăн туйăнчĕ. Макăрса яма та хатĕрччĕ вăл, кăмăлне хытарчĕ. «Çук, ман йăх ĕмĕр-ĕмĕрех сыпăнса пырĕ. Асатте-атте, чăн çĕре куçнă пур тăван-хурăнташ, каçарăр мана, ан пăрахăр. Эпĕ сирĕн йăха пĕтĕрмĕп, улмуççи турачĕ пек сарса хăварăр. Куна тума çулпа та ытлашши ватах мар-ха, вăй-хăватăм та çителĕклĕ. Авланмалла кăна». Çапах та кам патне хăтана каймалла? Хĕрупраç, хĕрарăм тени Хусанти мастерскойсенче, Атăлкассинче те тем чухлех. Бараксенче беженкăсем пурăнаççĕ, маттуррисем, чиперрисем те сахал мар. Мăшăр тăвасси пачах урăх. Ыйткаласа çӳрĕс питне çитнĕ мĕскĕне сĕтел хушшине лартас килмест. Вĕсем пуççапма та йăланма çеç ăста. Миххана хăй пекех çирĕп мăшăр кирлĕ. Кам патне каймалла-ши?.. Каллĕ-маллĕ шухăшлакăланă май Михха пĕр саманта аса илчĕ. Ку вăл иртнĕ хĕл пулнăччĕ. Вĕчĕрхенсе те тунсăхласа çӳренĕ вăхăтра Михха Павăл магазинне кĕрсе тухма шутланăччĕ. Çук, япала туянас е суту-илӳ ĕçĕпе кăсăкланас тесе мар, ана магазинта тăракан çамрăк та илемле хĕр илĕртрĕ. Алăк урлă каçсанах чарăнчĕ. Ун куçĕ умне нихçан курманни тухса тăчĕ. Кантур умĕнче пĕр ушкăн хĕрарăм асар-писер çуйхашать.

— Намăссăр! Нушаллă çынсене улталаса пуяс терĕн-им?!.

Вĕсене хирĕç хăлхана çурасла сасă илтĕнчĕ:

— Ха-а! Улталатăп иккен! Кивçен тавар панăшăн çапла тав тăватăр-и мана? Тухса кайăр хăвăртрах!

Унччен те пулмарĕ, пĕр карчăкĕ алăк патнелле сирпĕнчĕ, тепри урайне тăсăлса ӳкрĕ: Çуй-шав пушшех вăйланчĕ.

— У-у, путсĕр чĕрчун! Турă турпас мар, пуриншĕн те айăплĕ-ха!..

— Нушаллă çынсене мăшкăлланăшăн пуçна патăр!

— Ха-а! Ылханма-и эсир?! — хаяррăн кăшкăрчĕ те Елюк ыттисене те алăк патнелле вăркăнтарчĕ, тĕке-тĕке ывăтрĕ. Кирек кам та тискер кайăкран çуралнă чĕрчун тейĕ ăна çак вăхăтра. Пит-куçĕнче çулăм ялкăшать, çӳçĕ-пуçĕ тутăр айĕн тухса сапаланнă.

Çамрăк хĕр «паттăрлăхĕ» Миххана тĕлĕнтерчĕ те, савăнтарчĕ те. Мĕншĕн ун арăмĕ мар-ши Елюк? Иккĕш епле аван пурăннă пуллĕччĕç. Çав самантрах канăçсăрланчĕ. Кăмăла каякан хĕр самана улшăннине, тискеррĕн айкашса инкеке çакланасса ăнланмасть иккен. Ăна тăнăçлантарма карчăк-кĕрчĕксене йăпатма тивĕç Михха.

— Мĕн пулнă сире? Ма тĕрлететĕр? — çывăха пырса сăмах хушрĕ вăл.

Хуçине курсан, хĕрарăмсем чĕрĕленчĕç. Михха сехметне мансах калаçма пикенчĕç:

— Тăр-кăнтăрлах чике тăршшĕ лартать! Эп вун тенкĕлĕх кăна тавар илнĕ, вăл вуниккĕ тесе çырса хунă.

— Манне те виçĕ тенкĕ хушнă!.. — терĕ тепри.

— Тăхтăр-ха, ан сĕрлĕр, — тавар туянакансен хутне кĕчĕ Михха. — Çамрăк хĕр хĕрӳленнипе йăнăшма та пултарнă. Акă тăна кĕрĕ те тепĕр хут шутласа пăхĕ, йăнăшне турлетĕ.

Елюк куçĕ-пуçĕ чаралчĕ. Çакна асăрхасан, Михха сассине хăпартсарах хушса хучĕ:

— Кантура кĕрĕр-ха, сӳтсе явăпăр...

Кантурта сывлăш çавăрма ĕлкĕриччен Елюк Миххана тапăнчĕ:

— Ха-а!.. Эсир мана кĕлмĕçсен умĕнче намăса кĕртесшăн иккеи?!. Пит аван, Михаил Петрович. Тавтапуç!.. — çиллине шăмараймасăр шăпланчĕ. Пукан çине ларчĕ те пуçне сĕгел çине хучĕ, ĕсĕклеме тытăнчĕ.

Миххана ку килентерчĕ. Вăй-халĕ çитес пулсан, хăйне çӳçрен çăлса илес пирки те иккĕленмест. Çакнашкал хĕр шанăçлă та. Михха аллине Елюк пӳçĕ çйне хучĕ, хуллен те çепĕççĕн чĕнчĕ:

— Айван темерĕн. Мĕн çитменшĕн куççуль тăкатăи? Аçу-аннӳ вилчĕ-и е юратакан каччу пăрахрĕ-и?

Елюк, пуçне çĕклесе, Михха çине сиввĕн пăхрĕ:

— Ха-а!.. — пушшех çатракаланчĕ вăл, — эпĕ айван иккен! Халăх умĕнче намăса кĕртни сахал тата хурласа тарăхтарас терĕн-и? Эп сана ырă çын пуль тесечче. Эсĕ... Эсĕ пĕрре те эп шутланă пек мар иккен...

Ытлашши каласа пăрахасран Елюк тăрса каясшăнччĕ, Михха хулпуççирен çупăрласа тытни чăрмантарчĕ.

— Намăслантарасшăн та, хурлантарасшăн та мар эп сана, хĕрĕм. Аçу-аннӳне хисепленĕрен, хăвна хам хĕртен те çывăхрах туйнăшăн çеç хутшăнтăм. Ăнланма вăхăт, хĕрĕм: самана елĕкхи мар, патшана вырăнтан сир-пĕтнĕ...

Елюк хăраса ӳкрĕ, анчах Михха пилĕкĕнчен çупăрласа илнипе вырăнтан та хускалаймарĕ.

— Эс тустарнă хĕрарăмсем барака таврăнĕç те ыттисене сĕрсе кăтартĕç, — çапла калаçрĕ Михха. — Пăлханма тапратсан, тем курса ларăпăр. Чарма пултаракан тупăнмĕ. Полицейскисем пăрахса тарнă. Тата çакă та пур, хĕрĕм: вĕсем лавккана çӳреме пăрахĕç, теприсем патне иленĕç. Ку та сире сиен çеç кӳрĕ. Çапла, хĕрĕм... Пĕр пус-икĕ пусшăн ырă ятна ан варала. Каялла тавăрса пар, кĕлмĕçсем лăпланччăр.

Ашшăн та тăванла калаçни Елюк чĕрине йăлтах ирĕлтерчĕ. Вăл, ачашланма хăнăхнă кушак евĕр, Михха çумне йăпшăнчĕ. 

— Паçăрах каларăм, эс маншăн такамран та хаклă. Ху кăна сăрнай ан пул. Мула та шеллемĕл сашнăн. Халь хĕрарăмсемпе тухса мирлеш, ытлашши илнĕ укçана тавăрса пар.

— Юрĕ, Миханл Петрович...

Елюк çăмăллăн килĕшни Михха юнне пушшех вĕрилентерчĕ, çапах та вăл тапăнма хăю çитереймерĕ. Çав самантра хĕрĕнкĕ пулманшăн хăйне хăй ӳпкелерĕ. Кун хыççăн сас-хура улшăннипе Миххан магазина пырса çӳреме май килмерĕ. Тата пăртакран Елюк милици начальникне качча тухнă тенине илтсе тилĕрчĕ. Влаçра тăракан çын çумне çыпçăнма шикленчĕ. Ваймистровĕ вăрă-хурах пулнă иккен. Елюка тăлăха тăратса хăварнă. Ниçта та мар, çавăн патне хăтана каймалла. Унран тивĕç мăшăр тупаймăн.



VII


Елюк, хăйсене ампара хупса хур кӳнине манăçа хăварнăн, çĕре канлĕн çывăрса ирттерчĕ. Ирпе вăраннă-вăранман куç умне прапорщик тухса тачĕ. Елюк пĕтем юнĕ ыррăн пĕçертнине тӳсеймесĕр йынăшса ячĕ. Ун чухне вăл хăйне йăлтах ăсран кайнăн, сипетне çухатнăн тыткаларĕ те, прапорщик чуптунипе халь те тута хĕррисем тĕлкĕшеççĕ.

Çапла вăл хускалнă чĕрине пуçараймасăрах вырăн çинчен тăчĕ. Тухса çăвăнчĕ те апатланмасăрах Атăлкассине каясшăнччĕ, ашшĕ кĕтмен сăмах пуçарни тытса чарчĕ.

— Пирĕн патра упăшку пур...

— Мĕнле упăшка?

— Ху кама качча тухнине мантăн-им? Елюк сасартăках хĕр ĕмĕрĕ сая кайнине аса илчĕ те çĕçĕпе каснăн татса хучĕ:

— Астăвас та килмест!

Тепĕр чух Павăл хĕрĕн кăмăл-шухăшĕпе килĕшĕччĕ, халь Ваймистров май çавăрма тăрăшрĕ:

— Хĕрĕм, сана литех те ăнланатăп, çапах та пур мăшăра çук тума хĕн. Ку пурнăçра харпăр хăй ырлăхĕшĕн пурте пĕр-пĕрне улталама, çаратма хатĕр. Микула ывăлĕ пулмасан, паян кун та чиперех пурăнаттăрччĕ. Кузьма Иванч пире усă та кăтартнă. Татах пулăшасса та шанатăп. Çиллентерсен, сиен кӳрĕ. Кайса калаç, вăл сана курасшăн.

Ваймистров, мунча умне сарнă улăм чаштăртатнине илтсе, револьверне хатĕр тытрĕ. Ăна кунта кĕртсе вырттарнине асăрхаймарĕç пек те, уй куçлă, вăрман хăлхаллă тенĕ. Пурпĕр вăл чĕррĕн никама та парăнас çук.

Кĕçех алăк майĕпен уçăлчĕ. Тĕттĕм пулсан та, Ваймистров арăмне турех палларĕ. Пĕрле пурăннă чухнехинчен те чипертерех-мĕн Елюк.

— Елюк, чунăм... Саншăн çунса, чĕре кĕлленчĕ-и тен... — терĕ Ваймистров, арăмĕ пырса ыталасса кĕтсе. Елюк çав-çавах алăк патĕнчен хăпманнипе сассине улăштарчĕ: — Е паллаймарăн-и?

Елюк умĕнче ун çамрăклăхне пăснă çын выртать. Вăл ирĕксĕрлемен пулсан, тивĕç каччă тупса, паян та телейлĕ пурăнĕччĕ Елюк. Халь, улшуç аллине лекнĕ выльăхла, алăран алла çӳресех çĕре кĕрĕ. Çамрăк хĕрарăм чĕринчи курайманлăх нихçанхинчен вăйлăрах хускалчĕ.

— Ха-а, витлесе выртать-ха тата. Маншăн çунса кĕлленчĕ эппин чĕрӳ! Улталаса мана арăм тунă, шеллемесĕр пăрахса тарнă чухне чиперехчĕ-и вăл?!.

Ваймистров арăмĕн хуйхине ăнланать-ха, ун вырăнĕнче кирек кам пулсан та çаплах тăвăлĕ.

— Хам айăпа йышăнатăп, — пăшалтатрĕ Ваймистров йăвашшăн. — Çапах сана юратма пăрахаймăп.

— Ха-а! Юратма пăрахаймăн эппин? — чĕрре кĕчĕ Елюк. — Ман кăмăл кирлĕ те мар сана. Хăравçă аттепе иксĕр шут тунă та пуçа çинĕ. Ун чухнех юратман эп сана, пĕлсех кай çавна. Сана аса илсен, кăмăл пăтранать. Тата эпĕ маттур каччăпа рехетлĕнсе те савăннă.

Ку сăмахсене калани Ваймистров суранĕ çине тăвар сапниех пулчĕ. Револьверне Елюк çинелле тытса, вăл хаяррăн кăшкарчĕ:

— Ых-х!.. Пĕт пĕрех хут!

— Тархасшăн, — ним пулман пек тавăрчĕ Елюк. — Хама ним чухлĕ те шеллеместĕп! Эс тахçанах тĕп тунă ĕнтĕ.

Ваймистров хăй йĕркесĕр айкашнине часах ăнланчĕ, вăй-халĕ йăшнипе револьверне ӳкерчĕ. Елюк та сассине кăштах çемçетрĕ:

— Çавăн пек, Кузьма Иванович... Мана çилленме сăлтав çук сан. Эп сана чи хаклă чысăма парнеленĕ. Эс пуçĕпех урăхла çын пулнăшăн эп айăплă мар. Тĕрĕссипе, сан мар, ман сана персе пăрахмалла...

Ваймистров тепĕр хут тăвăлса пуçне çĕклерĕ.

— Ме, эппин! Пер хăвăртрах! — револьверне Елюк енне ывăтрĕ. — Пăшалне тыткалама пĕлмесен, çынсене кайса систер. Килсе пуçтарччăр...

— Хăвăн шăпуна эп тăрăшмасăрах тупăн. Сан çинчен сăмах туса çылăха кĕмĕп. Атте сана ыр сунса йышăннă-и тен, иксĕр кирек мĕн хăтланăр, ман ĕç çук. Çакна кăна астутаратăп: мана тек ан чăрмантар. Эп саншăн ĕмĕрлĕхех петнĕ...

Елюк пӳрте пăлханса таврăнчĕ. Ашшĕпе амăшĕн ыйтăвĕ çине хуравламасăрах Атăлкассине тухса кайрĕ. Халиччен вăл лавпа леçтĕрекенччĕ, паян лавккайа çитиччен кăштах та пулин тăнăçланасшăн çурранах утрĕ.

Ытла та пăшăрханмалла çав: ампарта прапорщикпа пулса ял халăхĕ. умĕнче намăс курни сахал, вăрă-хурахĕ те тупăннă. Вăл та Елюка хăйĕн тесех шутлать-çке. Ку тарăхуран халь тесен халь кама та пулин качча тухма хатĕр, чухăн çын ачине те тиркесе тамĕ. Анчах асра-тĕсре те никам çук.

Магазинне уçсанах Елюк прапорщика кĕтме тытăнчĕ. Лешĕ урамрах çӳренĕ пек туйăннипе туха-туха сăнарĕ. Вăхăт шунăçемĕн прапорщика курас шанăç çухалчĕ Елюкăн. Çав хушăра тавар илме пынă çынсенчен Лукарье вилнине пĕлчĕ те сасартăках чĕри хускалма тытăннине туйрĕ. Лукарьене шеллесе мар — унран кĕвĕçнĕ, ăна курайман вăл. Елюк Михха магазина пыркаланине, хуçа ăна «эп сана хам хĕртен те ытларах саватăп» тенине аса илчĕ те вăл тăлăха юлнăшăн пăшăрханчĕ. Кам йăпатса кăмăлне лăплантарĕ ĕнтĕ унăнне? Çакăнта килтĕрччĕ пĕрех хут. Елюк, çепĕç сăмах тупса, хуйхине пусарма пулăшĕччĕ. Кăнтăрла та çитрĕ, — кĕтни кăлăхах пулчĕ. Юлашкинчен тӳсеймерĕ вăл, таваршăн укçа илме пĕр тарçине шанса хăварчĕ.

Михха çурчĕ патне çитерехпе Елюк çакна асăрхарĕ: тимĕр хапхаран такам та кĕре-кĕре тухать, никама та чару çук. Ыттисемпе пĕрле Елюк та Лукарье выртакан пӳлĕме кĕчĕ, анчах хăй шухăшĕнчен хăй именсе, «турă чурине» кураймасăрах тухрĕ.

Павăлпа арăмĕ те Лукарье вилнинчен питех тĕлĕнчĕç, шеллемерĕç кăна. Анчах çак туйăма никам умĕнче те палăртма юрамасть, çын хуйхине хăвăн хуйху пек кăтартни аванрах. Тепĕр кунне вара Павăлпа хĕрĕ ирех Атăлкассине тĕрлтеттерсе çитрĕç.

Ытти пуянсем те пуçтарăннă иккен. Паллах, Лукарьене хисеплесе мар, хуçаран ырă ят илтес ĕмĕтпе. Миххапа курнăçасшăн Елюк маларах лекме тăрăшрĕ. Сехмет йăлтах хуйха путнă тейĕн, никам çине пăхмарĕ, никама сăмах хушмарĕ.

Тупăкне Атăлкассинчен тухичченех йăтса пычĕç. Унтан элес-мелес урапа çине вырнаçтарчĕç. Эшкер халăх хыçран утрĕ...

Киле таврăнсаи, Лукарьене мĕнле пытарнине Елюк амăшне каласа парасшăнччĕ, анчах ашшĕ ун çинчен тек аса илесшĕн пулмарĕ, сăмаха Ваймистров çине куçарчĕ:

— Лешĕ мĕнле? — терĕ вăл.

— Чыхать... — ашшĕ вăрă-хураха йышăннăшăн кӳреннине пытармарĕ Елюк.

— Кăлăхах нӳремсĕрле хăтланатăн. Тçм каласан та... — мăкăртатрĕ Павăл.

— Чăнах, çав путсĕршĕн пуçа анратрăр ĕнтĕ. Кăнеа вырттăрччĕ пĕрех хут! — ашшĕн сăмахне пӳлчĕ Елюк.

Варуç апат антарчĕ.

— Сĕтел хушшине ларăр, çитĕ хирĕçсе, — терĕ вăл. Хĕрĕпе ашшĕ сĕтел хушшине вырнаçрĕç. Яшка сыпнă май сăмах та килĕшсе каятчĕ пуль — хапха умне лав тĕрлеттерсе çитрĕ, Павăл кашăкне хучĕ те чӳречерен пырса пăхрĕ.

— Кам унта? — никама кĕтменнипе канăçсăрланса ыйтрĕ Варуç.

— Михаил Петрович... — тĕлĕнсе хыпарларĕ кил хуçи. Михха вĕсем çине урлăн пăхнине астумаççĕ, тепĕр чухне хăнана та чĕнкеленĕ те, хăйсем патне çуресех кайман. Çитменнине, халь çеç, арăмне пытарса, Атăлкассинелле кайрĕ-çке. Апла мĕн ĕçпе-ши?

Павăл çемйин апат çиесси пĕтрĕ. Пурте сĕтел хушшинчен тухрĕç. Миххана ура çинче кĕтсе илчĕç. Хуçа уяв чухнехилле юсав тумланнă. Пит-куçĕнче арăмĕшĕн хуйхăрнин йĕрĕ те çук.

— Килех, Михаил Петрович. Тĕпелерех ирт, — пуç тайрĕç Павăлпа арăмĕ.

Кил хуçисем тараватлăн йышăнни мар, Елюк килтех пулни савăнтарчĕ Миххана. Хăй кăмăллине ăна систересшĕн, ăшшăн саламларĕ:

— Ырă кун пултăр!

Елюк чĕри теме сиснĕн кăртлатма пикенчĕ, палăртасшăн кăна пулмарĕ. Хăйне хăй никама парăнманла тыткаласа, чăлана кĕрсе çухалчĕ.

Михха мачча каштинчен иртсе ларчĕ те шутласа килнĕ сăмахне пуçарчĕ:

— Павел Платонович, Варуç... Эпĕ пушăлла павраса çӳрекен çын мар. Кăна хăвăр та чухламалла. Хăвăр та, ман пекех, арман тытатăр, сутă тăватăр...

Михха тус-йышлăн калаçни Павăла килентерчĕ. Вара, хуçана юрасшăн, йăпăлти сассипе хушса хучĕ:

— Чухлатăп, Михаил Петрович. Халь те тепле ĕлкĕретĕр...

— Чухлани паха, Павел Платонович. Астăватăн-и тен, эп сана ура çине тăма та пулăшкăланăччĕ. Пырсан, сăйламасăр кăларса яман. Аçупа та ятлаçса пурăнман.

— Ĕмĕрне те манассăм çук, Михаил Петрович. Атте чунĕ тухичченех сире ырапа асăнатчĕ.

— Ну вăт, халь мана эсир кирлĕ пултăр...

Павăл пушшех телĕнчĕ: «Чăнăх, Михха чухлĕ пуян та хăватлă çынна эпир мĕн тума кирлĕ пултăмăр-ши?»

— Михаил Петрович, йывăра ан илĕр те, ăнланаймарăм-çке...

— Мăшăра пытартăм та тăлăха юлтăм. Çитменнине, ман ывăл çук. Хам вилсен, мĕнпур мулăм йыт-качкана юласран хăратăп.

Павăл кăштах тавçăрнă пек пулчĕ, тĕрĕсне пĕлесшĕн тĕпчеме хăтланчĕ:

— Ан та калаç, Михаил Петрович. Лукерья Семеновна чиперех пурăнмалли çынччĕ. Чунĕ сĕтлĕ кӳлĕре çӳретĕр. Пĕр-пĕччен юлтăм тенĕрен, нивушлĕ Клавье тупăнмĕ? Астăнĕпе вăл арçын ачасенчен те ирттеретчĕ-çке.

Михха пăшăрханса ӳкрĕ. Клавьене вăл чун-чĕререн юратнине, пĕртен-пĕр тĕпкĕчĕ вырăнне шутласа, ăна мĕн-пур пурлăхне пиллесе хăварма хатĕр пулнине пурте пĕлнĕ. Анчах ĕмĕчĕ пурнăçланмарĕ. Халĕ Михха Микулапа Лукарье хушшинче мĕн пулса иртнине, Клавье хăйĕн хĕрĕ маррине пĕлтересшĕн. Анчах тĕрĕс-ши ку шухăш? Хунĕ тума шутланă çын умĕнче Микулапа Лукарьене мар, хăйне хăй хур кӳмĕ-ши? Вара Михха сассине хăпартарах çапла каларĕ:

— Хĕре хĕрарăм арçынпа танлашма пултариине никам та курман-ха, ахаль мар хĕрарăмăн çӳçĕ вăрăм та ăсĕ кĕске тенĕ. Клавье тупансан та текех киле кĕртместĕп. Мĕнпур мулăма упăшкипе иккĕшин ирĕкне хăварасшăнччĕ. Вăл пур, ялйыш умĕнче мана ухмаха тăратса. хăварчĕ. Вăт, пуринчен ытла ывăл кирлĕччĕ мана. Хăвах пĕлетĕн, ачана чустаран унаса тума çук... Çавăнпа авланас тетĕп. Таврари хĕрарăмсене тишкерсе тухрăм та юрăхлине сан килте кăна тупрăм. Ку вăл — Елюк. — Мĕн сăлтавпа килнине пĕлтерсен, Михха ирĕксĕрех канăçсăрланчĕ. Ăна тиркеççĕ пек туйăнчĕ, çавăнпа витерме васкарĕ: — Пытарма çук, çулсем енчен иксĕмĕр хушăра уйрăмлăх пур ĕнтĕ, уншăн ан пăшăрханăр. Эпĕ çамрăка та ватăлтармалла арçын-ха. Елюк ман патăмра майра пек пурăнĕ. Юрама тăрăшсан, хампа пĕр тан тăвăп, мулăма ачипе иккĕшне пиллĕп. Сире те ахаль хăвармăп. Хулăм укçи мĕн чухлĕ кирлĕ — çавăн чухлĕ ыйтăр. Ан ватанăр. Вăт, ман сăмах çакă. Сирĕнне кĕтетĕп... — шухăшне вĕçлесе чĕмсĕрленчĕ Михха. Хăй ĕмĕрĕнче темле ĕç те тунă вăл, кунтан йывăррине кăна курман пулĕ.

Павăл тӳрленерех тăчĕ. Тутлă апат çисе тултарнă хырăмне сăтăркаларĕ. Куçĕ умне шутласа кăларайми лавкка тухса тăчĕ. Суту-илӳ ĕçне те Миххаран кая ӳстермĕ. Хĕрĕ çамрăкраххишĕн пăшăрханмалли çук. Вăрă-хурах юлашкине... Халь çеç прапорщикпа ампара хупăннă хĕрарăма путлĕ йĕкĕт качча илмĕ. Çапла çапкаланса пурăннипе пуçĕпех шутран тухса ӳкĕ. Сасартăк Павăл çакна аса илчĕ: вăрă-хурахĕ хăйсем патĕнче-çке. Вăл мĕн калĕ? Херĕн упăшки пуррине, вăл мунчарах выртнине пĕлтерсе сирес мар-и ку ĕçе?

Павăл аптраса тăни Миххана килĕшмерĕ:

— Эс мĕн, чĕлхӳне çыртнипех кăларса ярасшăн-им мана? 

— Михаил Петрович, пире хисеп тунăшăн чунтан савăнатăп. Кĕтмен çĕртен пулнипе-ши е хĕпĕртенипе, çухалса кайрăм. Тата çакă та пур-ха, арăмна паян çеç пытарнă. Çиччĕшне, хĕрĕх кунне те ирттермен. Ултă эрнесĕр тĕпри тăвансене авланма хушмаççĕ вĕт.

Павăл арăмĕ Варуç та упăшкипе килĕшрĕ, çăварне кăна уçаймарĕ.

Йăли çавнашкалне Михха ăнланать, çапах та шутланă ĕçе вăл çав самантрах тума хăнăхнă. Тата Павăлăн хуравĕнче хирĕçле кăмăл та пур пек туйăнчĕ. Çилли кăраланчĕ.

— Павел Платонович, — йӳççĕн сăмах хушрĕ вăл, — эп сире хисеп тăвасшăнччĕ. Эс, ав, мана сиресшĕн сăлтав шыратăн. Çиччĕш, хĕрĕхмĕш кунĕ çине суратăп кăна. Ман пурăнмалла. Çавăнпа туртен кала: манпа хăталанма килĕшетĕн-и е çук?!.

Михха мĕнле çынне лайăх пĕлекен Павăл шикленсе ӳкрĕ, хирĕçлеме хăрарĕ. Ăна та çиллентермесĕр ĕçе вĕçлесен мĕн тери аванччĕ. Майлаштарма пулать-и, тен? Хĕрĕ хăех килĕшмĕ.

— Михаил Петрович, ан çилленĕр те, эпĕ тата çакна астутарасшăн. Тепĕр тесен, ĕлĕкхи йăласене пăхăнмăпăр, пурпĕр выльăх сутмастпăр-çке. Хĕр пирки калаçатпăр. Ун сăмахне илтесчĕ... — «çитменннне, упăшки пур» тесе ярасран Павăл аран тытăнса юлчĕ.

Михха тилĕре пуçларĕ. Елюка епле качча панине илтнĕ вăл. Хуçана вăрă-хурах чухлĕ те шутламаççĕ-им? Михха ятлаçма, юнама та хатĕрччĕ, Елюк чăлантан тухнипе пӳлĕнчĕ. Ун сăмахне кĕтрĕ.

Михха чăнласах хăтана килнине ĕненсен, Елюк кичемленчĕ. «Çамрăклăха çухатни çакă-шим ĕнтĕ? Каччăсемшен юрăхсăра тăрса юлтăм-и?» Çак самантрах ун Миххана та, ашшĕне те ӳпкелес килчĕ. Тăнне-пуçне çухатманнипе сасартăк тепĕр май шухăшларĕ: вăрă-хурах юлашкине мĕнле йекĕт хапçăнĕ? Вĕсем чипер хĕрсем валли те çителĕксĕр. Чылайăш вăрçăра пуç хунă. Ав, прапорщик ампарта çывăрса кайрĕ те, куçне те кăтартмасть. Елюкăн никама пăхăнман ирĕклĕ арăм пулас килет. «Мулпа пĕрле усă курăпăр» тесе Михха ахаль каламарĕ-и тен. Ăна качча тухсан, Елюк ирĕкĕнче пуянлăх, çĕршĕр тарçă пулĕ. Клавье таврăнсан, ăна та хăй аллине çавăрса илĕ. Пуяннипе, чиперрипе кĕвĕçтересшĕн тавăрĕ. Ваймистровран та хăрамалли çук. Миххана тапăнма хăяймĕ. Пурăна киле Сехмете хăй урапи çине лартасса та шанать Елюк. Анчах, йăлăхтарса çитерсен, мĕн тумалла? Пĕр упăшки пăрахса кайрĕ, куна вара хăй тăратса хăварĕ. Çапла шут тытса чăлантан тухрĕ те Елюк:

— Атте, — терĕ ним именмесĕр, — манран ыйтса чăрманмалли çук. Эпĕ килĕшетĕп.

Миххан пĕтĕм хуйхи, пăлханни сирĕлчĕ. Хăйне яланхи пекех вăй-хăватлă шутласа, вăл çирĕп утăмсемпе Елюк патне пычĕ, аллине ун хулпуççийĕ çине хучĕ.

— Мухтав, хĕрĕм... Аçăртан ăслăрах пулнăшăн савăнатăп. Кăмăлна кура хампа тан хуçа тăвăп.

— Апла мар, Михаил Петрович, хĕрарăм хăй вырăнĕнчех юлтăр. Эп нихçан та сан сăмахунтан тухмăп, — сăпайлăхне кăтартасшăн хушса хучĕ Елюк.

— Ыр сăмахшăн тавтапуç, хĕрĕм. Эпĕ упăшка тивĕçĕпе сана нихçан та хĕсĕрлемĕп. Пĕр-пĕрне хисеплени çинчен пачăшкă е аçу-аннӳ умĕнче мар, иксĕмĕр тупа туса чуптăвар! — терĕ те Михха Елюка хăй çумне туртса чăмăртарĕ. Çамрăк хĕрарăма йăлтах парăнтарнине ĕненсен, мăнкăмăлланчĕ: — Вăт çавнашкал, Павел Платонович. Эсĕ те, Варуç... Ĕнтĕ мĕн калăр!

Тĕрĕссипе, хĕрĕ кунашкал хăтланасса кĕтмен Павăл. Качча тухма шутласан та кăштах тăхтама ыйтасса шаннă. Елюк тавçăраймарĕ курăнать. Кутăнлашма ним сăлтав та юлмарĕ. Миххала вăрă-хурахран пĕрне суйласа илмелли кăна. Хăшĕ хăрушăрах, хăшĕ вирлĕрех тавăрĕ? Тем май шухăшласан та, Михха кирлĕрех пек туйăнчĕ. Пуйма пулăшăп тĕнине çĕре ӳкермĕ. Ванмистровпа мĕн тумалли кайран курăнĕ. Вăл ун аллинче, тараяс çук.

— Эп мĕн... хĕр кăмăлне татма усал ашшĕ мар. Ыр сунатăп кăна.

Варуç та сăмах хушма кирлине ăнланать, хĕр ăраскалĕшĕн чун хускалнипе çеç шарлаймасăр тăрать. Пĕвĕ-сийĕ, сăнĕ-сăпачĕ, пултарулăхĕ те пурччĕ-çке. Ма çав териех телейсĕре юлчĕ-ши хĕрĕ? Малтая вăрă-хурахпа çыхса сая ячĕç, халь тата Сехмет çулса илесшĕн. Вăл мĕнле çынне Варуç лайăх пĕлет, пĕчĕкрен пĕр ялта, пĕр улахра ӳснĕ. Халь çеç пытарнă арăмне чипер усраманни çинчен те илтнĕ. Ун Елюкне те ыр кăтартмĕ-и тен. Çитменнине, мунчара Елюк упăшки выртать. Хĕрĕшĕн пуринчен ытла амăшне çылăх-çке.

Варуç шарламасăр тăнипе Михха каллех кăмăлсăрланчĕ:

— Эс ма чĕлхӳне çыртнă? Е Елюкпа иксĕмĕр мăшăрланассине хирĕç-и?

Михха çисе ярасла тинкерни мар, Павăл куçран пăхни парăнтарчĕ Варуçа. Вара ним тăвайман енне чĕлхине çыхлантара-çыхлантарах:

— Упăшкапа хĕр мĕнле, эпĕ те çавăн пек, — тесе хучĕ.

— Паçăрах çапла каламаллаччĕ. Хĕрĕ килĕшиччен пулсан, хулăм укçине хаклăрах ыйтма пултараттăр, кутăнлашма хăтланни хакне чакарчĕ. Çаплă-и, Елюк?

— Çапла, çапла, Михаил Петрович...

— Эп саншăн текех Михаил Петрович мар, Михха тесе чĕн мана. Ĕнтĕ пуçтарăн, каятпăр.

Елюк тӳрех аса илчĕ: упăшкана парăнтарассине çак самантран пуçăнмалла, унсăрăн хăй ĕнсе çине хăпарса ларĕ.

— Сан пата халех пыраймастăп...

— Мĕн пирки? Хăвах килĕшрĕн-çке...

— Куна тунмастăп. Малтан венчете тăмалла.

Павăл çăмăллăн сывласа ячĕ. Хĕрĕ чăн та унран ăслăрах иккен. Михха паян-ыранах венчете тăрас шутлă маррине шанать вăл. Унччен каллĕ-мăллĕ шухăшлама вăхăт пулĕ.

Михха тилĕрессе кĕтмеллеччĕ — вăл пур, Елюкпа ашшĕ-амăшне тĕлĕнтерсе, кулса ячĕ. Павăл, ăнланаймасăр, Михха çине тинкерчĕ. Çакна асăрхаса, лешĕ кулма чарăнчĕ те:

— Кайрăмăр! — терĕ тепĕр хут.

— Ăçталла? — хăю çитерсех ыйтрĕ Павăл.

— Елюкпа венчете тăма!

— Арăмна халь çеç пытарнă япала пачăшкă венчет тăвĕ-и?

— Укçа чул касать тенине илтмен-им эсĕ? Пвчвшкă чул мар, вăл пĕр пуса та сутăнĕ. Венчетрен тухнă çĕре эсир те пырăр. Хулăм укçи çинчен унта калаçса татăлăпăр. Елюк, пуçтарăн!



VIII


Луrарьене пытарса таврăнсаyах пуп чылайччен лăпланаймарĕ. Хăй ĕмĕрĕнче вăл виле çинче пайтах кĕлтунă та, паянхи пек ĕшеннине, кăмăл пăсăлнине астумасть. Тупăкра выртакан Лукарье çаплах куç умĕнчен каймасть. Аван мар-çке виле куç хупманни.

Пуп стрепкене чĕнсе илчĕ:

— Мархва! — терĕ вăл. — 

— Мĕн, пачăшкă? — илтĕнчĕ кухньăран.

— Кил-ха кунта!

Аслă пӳлĕме хĕрĕх çулалла çитнĕ самăр хĕрарăм кĕчĕ. Трифун Варварие илсе кайсассăнах тӳпнă та ăна пуп арăм вырăнĕнче усрать.

Стрепкĕ пĕрре пăхсах пуп пăшăрханнине сисрĕ.

— Пачăшкă, ма сăнран улшăннă эсĕ? 

— Ăраç?..

— Чăнах! Чирлемерĕн пулĕ те? Мунча хутас мар-и? Стрепке пулăшма хатĕрри пуп чĕрине çемçетрĕ.

— Ах, Мархва, Мархва! — терĕ вăл. — Эп çав тери сывă, кăштах кăмăл пăсăлчĕ... Аншарли тултарса пар хăвăртрах!

Сăмакун юхтарса пупа сăйласси те стрепке тивĕçĕ.

— Халех, пачăшкă! — терĕ те вăл пĕр стакан сăмакун тултарчĕ: — Ĕç, çырткала та выртса кан. Иртсе кайĕ-ха.

Хаяр сăмакун пĕр-иккĕ сыпсанах пупа савăнтарса ячĕ.

— Тепре тултар-ха! — терĕ вара, юн вĕрилене пуçланине туйса.

— Пачăшкă, выçварла кун чухлĕ ĕçнипе те çитмелле, Ухмаха ерĕн. 

— Ăраç? Пĕлмен, апла ху валли те тултар. Пĕччен мар, иксĕмĕр те ăсран тухар. Хаваслăрах пулĕ. — Стрепке тем каласшăнне сиссе, татса хучĕ: — Тултар, тултар! Павраса вăхăта ан ирттер...

Стрепке, кунашкалне тем чул та курнăскер, тек турткалашса тăмарĕ, ик стакан тултарса, пĕрне пупа тыттарчĕ.

— Ну, Янашов арăмне асăнса ĕçер. Кăмăллă хĕрарăмччĕ! — ихĕлтетсе кулчĕ пуп.

Иккĕш шаккаса ĕçсен, вăхăт нумай та иртмерĕ — пуп чипер ларнă çĕртех кĕлĕ юрри ĕнĕрешме тытăнчĕ: — Со святыми упокой... Мархва, Мархвуша! Ма юрламастăн? Пасха нетленная, пасха священная. Райские двери нам отверзающая... — юлашкинчен пупа кĕлĕ юрри йăлăхтарчĕ. Вăл вырăс халăх юррине тăсса ячĕ, стрепке те хаваспах пулăшрĕ:



Ехал из ярмарки ухарь купец,

Ухарь купец, молодой удалец!

Трюля-ля-ля-ля, 

Трюля -ля-ля-ля, 

Ухарь купец, молодой удалец…



Сасартăк пуп юррине татрĕ те сиксе тăчĕ. Çийĕнчи вăрăм тумне хывса ывăтрĕ, кĕпе вĕççĕн кăна юлчĕ.

— Мархва! Мархвуша! Купăс кала, ташлас Килет! Кунашкаллине те куркаланă стрепке. Çавăнтах питлĕхпе патак кайса илчĕ те шаккаса чанклаттарма тытăнчĕ, ура тапса сăвă каларĕ:



Ах, вы сени, мой сени, 

Сени новые мои…



Пуп ташша ячĕ. Лапчăнать, сиксе сирпĕнет, çилармань çунатти пек çаврăнать, пĕтĕрĕнет. 

Çапла тĕрлетнипе те шавланипе вĕсем хапха умне урхамах çитсе чарăннине, Михха пӳрте кĕнине те сисмерĕç.

Пуп путсĕррине Михха тахçанах пĕлет те, кунашквл, çын сăн-сăпатне çухатнине курман. Малтанах кулас килчĕ. Хăйне хăй чарса, йĕрĕннĕн сăмах хушрĕ:

— Турра кĕлтăватăн иккен!.. 

Пӳртре çын сасси пуррине илтрĕ те стрепкĕ, намăс-симĕсне çухатма ĕлкĕрейменскер,вăтанса кайрĕ.

— Пачăшкă, çитет! Пӳртре çын пур! — терĕ.

— Ăраç? — терĕ те пуп юрласа ячĕ. — Со святыми упокой. Христе души усопших раб твоих... — Вара Миххана хирĕç тармакланса тăчĕ. — А-а... Михаил Петрович, савнă тус-йышăм килнĕ-çке. Саламлас! — хăрах аллине кăкăрĕ çине хурса пуç тайрĕ пуп. — Мĕн çăмăлпа?

Çавăнатăн эппин, сăваплă аттемĕр?.. Сехмет йĕплени пуп чĕрине тиврĕ. Вăл сасартăках урăлнă пек пулчĕ те, Михха хур кунисем пĕтĕмĕшпех куç умне тухса тăчĕç. Акă Клавье çуралнă ячĕпе ĕçкĕ пырать. Хуçа ăна ташлама туртçа кăларчĕ, килĕшменнипе килĕнчен тĕксех кăларса ячĕ. Пуринчен ытла Михха ун арăмне йывăр çын туни чĕренĕ касать. Ал айне лекнĕ пек чух пуриншĕн те тавăрма вăхăт.

— Савăнатăп, Михаил Петрович. Ма савăнас мар?! Мархва, сăмакун тултарса пар-ха пире.

Михха эрех çтаканне тмтрĕ. Кунта мĕн еçпе килнине, урамра Елюк венчете тăма кĕтнине аса илни ăна тăнăçланма хистерĕ. Пуп, ӳсĕр пулин те, венчет çĕлĕкĕ тăхăнтартма хăват çитеретех.

Лешĕ каварлă шухăшне малалла тăсрĕ: 

— Пирĕн асăнса ĕçмелли юлнă, Михаял Петровнч. Хăвăрах чухламалла, иксĕмĕрĕн те еркĕнсем леш тĕнчене куçрĕç.

Пуп ырă мар самах хускатнине туйрĕ Михха, йăлтах тавçăрайман енне:

— Камсем вĕсем «пирĕн еркĕнсем»? — терĕ. — Кама асăнмалла пирĕн? 

— Михаил Петрович... — кулкаларĕ пуп. — Эсир ман арăмăн еркĕнĕ пулнине мантăр ăраç? Кун çинчен вăл мана турă умĕнче каларĕ...

Михха минресе кайрĕ. Пуп ăна пĕлмесĕрех пурăнать тесеччĕ вăл. Юрать-ха, Елюк пĕрле кĕмерĕ.

— Манран кулса пурăнатăр пуль. Ухмах пачăшкă çамки тçине мăйрака лартса ятăм та, пĕтĕм халăх умĕнче намăс курса пурăнать тетĕр-и? Шалиш, Михаил Петрович, пачăшкă та ухмахах мар, вăл та сирĕн çамку çине мăйрака лартма ĕлкĕрнĕ.

— Суятăн, сăрнай! — кăшкăрса пăрахрĕ Михха.

— Ăраç? Эсир ним те сисмен иккен. Качча тухнă çулах Лукерья Семеновна чиркĕве пĕччен пычĕ. Яланхи пекех лашине хам пата тăратрĕ. Чиркурен тухрăмăр та пахча витĕр таврăннă чух хăех чĕнчĕ... Ах маттурччĕ çав Лукерья Семеновна! Тута хĕррисем шĕл-кăварччĕ! Ăшши-пăшши халĕ те асăмрах-ха.

Михха çӳçпуçĕ вирелле тăчĕ. Лукарье Микулачченех улталанă иккен ăна. Пĕлнĕ пулсан, этем тӳсмен асап кăтартмаллаччĕ. Ун умĕнче пуп мар, Лукарье тăнăн курăннипе:

— Хупла çăварна, сăрнай! — тесе кăшкăрчĕ те Михха пупа çӳçĕнчен çулса илме кармашрĕ. Лешĕ айккинелле сиксе ӳкме ĕлкĕрчĕ. Чавсине тавăрчĕ:

— Шалиш, Михаил Петрович! Хальхинче май чăмăра астивсе пăхăр! — терĕ те Миххана чышса ячĕ. Лешĕ сулăнса кайрĕ, ӳкеймерĕ кăна. Тепре чышиччен вăл тӳрленсе тăма ĕлкĕрчĕ, пупа кăкăр шăмми айĕнчен тăрăслаттарчĕ. Лешĕ стена çумне пырса сĕвенчĕ. Çавăнтах Михха ăна çĕре тăсса ӳкерчĕ, утланса ларчĕ.

— Кала, сăрнай, мĕн тăвас?

— Мархвуша, пулăш, тархасшăн! Вĕлерет!

Пĕр тĕлĕнсе те пĕр кулăшлипе аптраса тăракан стрепке сасартăках тăн илчĕ. Кăпăр-капăрах турчка ярса тытрĕ те Миххана çурăмран патлаттарчĕ. Çав самантпа усă курса, пуп Михха çине хăпарса ларчĕ.

— Вăт çавнашкал, пуçана тус... — текелесе, унтан-кунтан чышрĕ.

Михха пупа аллинчен çатăрласа тытрĕ, халь ĕнтĕ хăй çинчен çавăрса пăрахма та темех мар, анчах стрепкене турчкапа çаптариччен пуп айĕнче выртни меллĕрех тесе шутларĕ. Çапла вĕсем пĕр-пĕрне çисе ярасла пăхса выртрĕç.

— Ак ăçта иккен Иуда Искариотский! Вăл Тĕмшер пачăшкин сăнарĕ пек курăнса çӳренĕ...

— Эсĕ — шыври! Шурлăх шапи! Сана тахçанах çăва шăтăкне алтса пытармаллаччĕ!

— Тăхта, сăрнай, асăнăн-ха! — шăл витĕр сăрхăнтарчĕ Михха. Сăмахпа парăнтарас çуккине курса, пичĕ çине лачлаттарса сурчĕ.

Шăлса пăрахма пуп аллине туртса илесшĕнччĕ, вĕçертеймерĕ.

— Çапла ăраç? — тесе вăл та Михха çине сурчĕ. Ак хайхи хире-хирĕç сурчăк ыткăна пуçларĕ. Стрепке каçăхса кайса кулчĕ. Кунашкал камите, пачăшкăпа çĕрме пуян пĕр-пĕрин çине сурмалла вылянине, никам курман-тăр.

Тăрантас çинче кĕтсе ларакан Елюк самай вăхăтран та Миххапа пуп тухманран пӳрте кĕме шутларĕ. Алăк урлă каçсанах куç умне асар-писер айкашни курăнчĕ. Пуппа Михха, темле паттăр ĕç тунăн, пĕр-пĕрин çине сураççĕ, стрепке ик аллипе хырăмне тытнă та ахăлтатса кулать. Унпа пĕрле Елюк та ахăрĕччĕ, пулас упăшки пуп айĕнче выртни ирĕк памарĕ. Çавăнтах ăна пулăшу кирлине тавçăрса, чупса пычĕ, ним сăмахсăр пупа вăрăм çуçĕн,чен çатăрласа тытрĕ, сĕтĕрме пуçларĕ. Пуп шари! кăшкăрса яни стрепкене тăна кĕртрĕ. Ют хĕрарăм пупа Михха çинчен сĕтĕрсе антарни ăна тарăхтарса ячĕ, çавăнпа вăл ним шухăшласа тăмасăрах турчкипе сулчĕ. Елюка лектерес вырăнне пупа хырăмĕнчен патлаттарчĕ.

— Ай-ай! — йынăшса ячĕ пуп, хутланса выртрĕ. Çав вăхăтра Михха сиксе тăчĕ те ура пуçĕпе стрепкене тапрĕ. Лешĕ урайне тĕшĕрĕлсе анчĕ, пусма вырттарнă сысна çурилле çуйхашрĕ. Михха татах тапĕччĕ те, мĕн ĕçпе килнине вăхăтра аса илсе, Елюк енне çаврăнчĕ:

— Хĕрĕм, тавтапуç. Ман мăшăр пулма чăнннпех тивĕç эсĕ!

— Çак териех мĕн çитменшĕн çапăçатăр?! — чĕтре-чĕтре ыйтрĕ Елюк.

Пуп çав-çавах урайĕнче йынăшса выртни Миххана рехетлентерчĕ. Ун кăмăлне уçасшăн, шӳтленçи турĕ:

— Ытлашши нимех те мар, хĕрĕм... Пачăшкăла иксĕмĕр вăй виçменни чылай пулатчĕ. Тытăçса кайрăмăр та, иккĕн ура явса çĕнтерчĕç...

Пӳртре ют çын пурри пупа та урăлтарчĕ. Миххапа иккĕшин хушшинче кирек мĕн пулсан та, вĕсем ăна ял çине кăлармĕç. Павăл хĕрĕ ашшĕне каласа парĕ. Çапла пĕр çăвартан тухни прихут тавра çĕр çĕмĕрсĕ çаврăнĕ. Çитменнине, Михха сасси те мирлешнĕн илтĕнчĕ.

— Çапла-çапла, Михаил Петрович, — терĕ пачăшкă та, Михха пулăшнипе урайĕнчен тăчĕ. — Ăраç? Елюк хĕрĕм килнĕ-çке! Мĕнле пурăнатăн? Аçу-аннӳ сывах-и?

Тем пирки чăнласах çапăçннне шӳте куçарни Елюк кăмăлне те çĕклерĕ.

— Пурăнкалатăп-ха, — терĕ вара вăл та куларах. — Атте-анне сывлăхĕсем те аптрамаллах мар. Эсир вăт... ача купилле выляма пикеннĕ курăнать.

Елюк йĕпленине сирме тивĕç сăмах тупаймарс пуп. Стрепке çав-çавăх çуйхашса выртни вĕчĕрхентернипе кашкăрса пăрахрĕ:

— Янлама чарăн! Вăййа-кулла чăтайман çын çын-и вăл? Луччĕ эрех тултар!

«Ай-ай, атă пуçĕпе тапса чут хырăма шăтаратчĕ те, вăйă-кулă пулĕ унта», — тесшĕнччĕ те стрепке, юраманнине ăнланчĕ. Турчкине кăмака умне тăратса, Миххапа пупа эрех тултарса пачĕ.

— Елюкпа иксĕр валли ăçта?

Стрепке татах тултарчĕ, пĕр черккине Елюка тыттарчĕ. — Туслăхшăн, пачăшкă! — ырă суннăн калаçрĕ Михха.

— Туслăхшăн! — килĕшенçи турĕ пуп.

Пуппа Михха янк çеç тутарчĕç. Стрепке çуррине яхăн ĕçрĕ, Елюк тутнне кăна тивертрĕ. 

— Пачăшкă, эпир сан пата пысăк ĕçпе килтĕмĕр, — сывлăш çавăрсанах сăмах пуçарчĕ Михха.

— Ăраç?..

— Елюкла иксĕмĕр венчете тăрасшăн.

— Венчете? — куçне чарса пăрахрĕ пуп.

— Ийя, пачăшкă!

Пуп ĕненчĕ те кĕвĕçĕ тăвăлса килчĕ. Эсремет, пĕр арăмне пытарма ĕлкĕрнĕ-ĕлкĕрмен теприне, çамрăккине те илемлине, тупса янă. Иккĕш пĕрлешессине сирме çук пулсан, кутăнлашса та пулин тарăхтарас, укçине ытларах парĕç-и...

— Тепле çав, Михаил Петрович... Елюк качча тухнă хĕрарăм, упăшки вилни-туни илтĕнмест. Вăрмантах çӳрет-и тен. Упăшкаллă хĕрарăма урăххипе венчете тăма турă хушман.

Елюк пиçнĕ палан пек хĕрелчĕ. Кунашкал сăмах хускаласса пĕлнĕ пулсан, килĕнчен те тухман пулĕччĕ. Халь чакма çук ĕнтĕ. Çавăнпа çине тăрсах татса хучĕ:

— Ун чухне типĕ вăхăтчĕ. Çавăнпа венчете тăманнине астăватăн пуль?!.

Çамрăк хĕрарăм ытла та хăюлли пупа пушшех тĕлĕнтерчĕ. Хирĕç ним калама аптрарĕ.

— Пачăшкă! — сассине хулăнлатрĕ Михха. — Илтрĕр-и? Урăх кутăнлашма сăлтав çук. Сисетĕп, ахальтен мастăн. Сан укçине ытларах шăйăрас килет паян кăмăл уçă. Пинĕшне паратăп.

Пуп кăмăлĕ сасартăках ирĕлчĕ, тути кулчĕ. Турă йăлине тума эп яланах хатĕр!..



Тепĕр ирхине Михха ыйхăран вăранчĕ те тем çухалнăн пуçне çĕклерĕ. Çухалман иккен, кăмăла килентернĕ хĕрарăм юнашарах. Пичĕ-куçĕнче хаваслăх çиçет. Михха хăйма çисе тăраннă кушак пек тутине çуллакаласа илчĕ. Ма савăнас мар унăн? Лукарье вырăнне тата чипер арăм тупрĕ, Микуларан ĕмĕрлĕхе хăтăлчĕ. Вăл текех ун çулĕ çине тăраймĕ. Ыттисене те хĕсĕç. Миххан ывăл ача çуралĕ, вăл такамран та телейлĕрех пулĕ. Ĕнер чирку патĕнче çамрăксем пăлханнине аса илсен, чĕри пĕршĕнме хăтланчĕ те, Михха часах сирчĕ ăна. Вĕсене çăварлăхлама темех мар, ашшĕ-амăшĕсене çеç асăрхаттармалла. Йывăç тиеме çынсем пухнă чух Сантăра хушĕ те, ачнсене чарайманнисене ĕçе илмессипе хăратĕ.

Елюк вăранмасăрах тем пăшăлтатса месерле çаврăнче, çемçелме ĕлкĕреймен кăкăрĕсем кĕпе умĕнчен ачашшăн хухса выртрĕç. Михха тӳсеймерĕ, куштăрканă аллипе вĕсене тытса чăмăртарĕ.

— Ай!.. — шарт сиксе тăрса ларчĕ Елюк. Ăçтине тавçăраймасăр, сехри хăпнă мулкачла кăн-кан пăхкаларĕ, Миххана асăрхаса кичемленчĕ. Çак çыннăн арăмĕ пулса тăчĕ-çке ĕнтĕ вăл.

— Мĕнрен хăрарăн? Тĕлĕк куртăн-им?

Елюк упăшкине халех çиллентересрен сыхланчĕ, ачашланса карăнкаларĕ.

— Канлĕ çывăрнипе ним курнине те астумастăп, — тесе суйрĕ. Вăраниччен кăшт маларах кăна прапорщикпа йăпанатчĕ вăл. Ампар умĕнче выляса ларчĕç-ларчĕç те вĕсем шала кĕресшĕиччĕ, каллех питĕрсе илесрен хăраса, вăрманалла утрĕç. Елюк мăн юман хыçне пытанчĕ. Прапорщик туйрĕ те чуптума тытăнчĕ...

— Ман патăмра мар пулсан, кам патĕнче канлĕ çыварăн?! Эс кунта сăпкари ача вырăнĕнче, пепкеçĕм, — терĕ те Михха Елюка арки çине туртса лартрĕ. Çупăрласа илчĕ. Каç хĕрĕнкĕрех йӳлсан та, Михха мĕштĕртетнинчен, лаша пек хашкаса сывланинчен йĕрĕннĕччĕ. Халь тутине шăрт пек мăйăх тăрăнни, сивлек алăсем çара ӳте сĕртĕнни Елюк çанçурăмне çӳçентерчĕç. Анчах ним тума та çук ĕнтĕ, ăса çухатса парăннине каялла илеймĕн. Пĕр тӳсĕме тӳсмех лекет. Михха арăмĕн кăмăлĕ сӳрĕккине сисмерĕ. Çав-çавах çепĕççĕн пăшăлтатрĕ: — Эп сана ылтăнлăп, пепкеçĕм. Никамран чаплă хĕрарăм пулăн. Эс телейлинчен пĕтĕм халăх тĕлĕнĕ. Мана ытлашши темех кирлĕ мар, ывăл ача кăна çуратса пар. Елюк ассăн сывларĕ:

— Хамăртан çеç килсен, çаплаччĕ те... Турă мĕн пиллĕ ĕнтĕ, — Михха ытамĕнчен хăтăласшăн хушса хучĕ: — Атя, тăрса тирпейленер. Мĕн çитменшĕн чирлĕ çын пек тул çутипе йăваланса выртас? Уçăлса çӳрĕпĕр пĕрех хут.

— Хаваспах, пепкеçĕм!

Михха çĕнĕ çынна хуçалăхне кăтартса çаврăнасшăнччĕ — приказчик хашкаса кĕчĕ. Ку вăхăтра никам та чăрмантарма хăймалла маррипе Михха таçта тем сиксе тухнине тавçăрчĕ.

— Мĕн хыпар?..

— Забастовка! — пĕр сăмахпа пĕлтерчĕ лешĕ.

— Мĕн терĕн?

— Никам та ĕçе тухман, Михаил Петрович.

— Ма хăваламарăн?! — ним калама аптранипе кăшкăрса пăрахрĕ Михха.

— Халь те хăваларăм. Хăвăрпа калаçмасăр пĕр утăм та тăвасшăн мар.

Михха сасартăках вуникĕ çул каяллахи ĕçе аса илчĕ те баржăсем типпе юлас хăрушлăх çывхарнине ăнланчĕ. Килĕшӳ туни çине тăрайманшăн пайтах тăккаланма тивĕ вара, ытти хуçасен шанăçĕнчен те тухăн. Çапах та Михха татăк çăкăршăн ĕçлекен беженцăсем çирĕп тăраймасса шанать. Ытах завода чарсах тыткăнрисене баржа тиеме хушĕ. Вара...

Михха шăлне шатăртаттарчĕ те Елюк пуррине мансах тухса ыткăнчĕ.



IX


Натюш тепĕр каçхине те тыткăнрисем патне пычĕ, вĕсене Раççейри лару-тăрупа паллаштарчĕ, Михха тарçисен пурнăçĕ çинчен калаçрĕ. Тыткăнрисем ăнланчĕç ĕнтĕ: хăйсен çĕршывĕнчи пуянсем те, кунтисем те — пурте пĕрешкел, пурте ĕççыннисен тирне сĕвеççĕ, юнне сăхаççĕ. Вăрçи те çавсем пуяссишĕнех тапраннă. Кирек хăш патшалăхри ĕççыннин те пĕр ăраскал, пĕр шăпа — вĕсем пуянсен чурисем кăна. Пĕтĕм тĕнчери рабочисемпе чухăн хресченсен таччăн пĕтĕçсе, пуянсене хирĕç татăклă кĕрешĕве тухмалла.

Тыткăнрисемпе калаçса татăлсан, Натюш беженцăсен пурнăçĕпе паллашма тытăнчĕ. Трифунпа иккĕшĕ пĕрремĕш барак патне пычĕç. Тăпра çине вырнаçнă темиçе карчăк самаях тĕттĕмленнине те уямасăр пуç пăхаççĕ. Натюш ирĕксĕрех кичемленчĕ. Трифун карчăксен хутне кĕнĕн сăмах хушрĕ: 

— Сехметĕн пĕр пысăкрах мунча лартса памалла мар-и ĕнтĕ çавсене?.

— Çапла, Трифун пичче, — килĕшрĕ унпа Натюш. Шала кĕрсен пăшăрханмалли тата ытларах тупăнчĕ.

Беженцăсем ĕçрен тин таврăннă та пăлхатнă кăткăсем пек хĕвĕшеççĕ, хырăмĕсене тултарма васкаççĕ. Халлĕхе ĕç çуккисем икĕ хутлă нар çине выртнă, кунĕпе хăма йăтса сӳсленнĕ шăмми-шаккисене кантараççĕ. Ав, пĕр кĕтесре белорус çамрăкĕсем пухăнса ларнă та юрра тăсаççĕ:



Ой, с чего ты, сосна, наклонилася? 

Ой, с чего ты, сирота, разгрустилася?

Наклонилась сосна от ветерочка, 

Разгрустилась сирота по родименькой…



Баракра сывлама çук пăчă. Вуншар ура тĕпне çыпçăнса кĕнĕ тусан сывлăш хумханнипе çӳлелле вĕçет, сăмса-çăвара тулать. Пĕр кĕтесре карчăк чĕркуçленнĕ те чарăнайми кĕлтăвать, леш тĕнчене куçма хатĕрленет пулмалла.

Трифуна кунта пурте пекех пĕлеççĕ. Алăк патĕнче кăштăртатакан хĕрарăмсем кăмăллăн саламларĕç:

— Килех, Трифон Кузьмич! Сывлăхусем мĕнле?

— Сывлăхĕ аптрамаллах мар-ха, утнă çĕрте такăнса ӳкессĕм çук. Мĕн çăмăлпа тенĕрен, çак хĕрарăм сирĕнпе калаçасшăн.

Беженцăсене кулăшла пек туйăнчĕ, ĕненмесĕртерех пăшăлтатни. илтĕнчĕ:

— Мĕн калаçасшăн вăл пирĕнпе?

— Сирĕн пурнăçупа паллашасшăн. Большевичка вал, патша тӳри-шарипе тытăçса курнă çын. Ăна Надежда Прохоровна тесе чĕнеççĕ! — паллаштарчĕ Трифун.

Беженцăсем сасартăках иртнĕ хĕл, юнкун пасарĕнче, пĕр чăваш хĕрарăмĕ уес комиссарĕпе вулăс тӳре-шарине тустарнине аса илчĕç. Çуркунне çав хĕрарăма тепĕр хут тĕрмене илсе каясран бурлаксем хăтарнă. Нумаях та пулмасть-ха Атăлкасси урамĕнчи демонстрацире çав хĕрарăм хĕрлĕ ялав йăтса пынă. Халь акă вĕсем пурăнакан барака килнĕ. Ав еплерех çын иккен вăл. Çав самантрах, юрлама чарăнса, Натюш патне кĕпĕрленсе пуçтарăнчĕç.

Натюш вĕсене хăй пĕлнĕ таран Ленин çинчен ăнлантарчĕ, Раççейри лару-тăрупа паллаштарчĕ. Натюша итленĕçемĕн çынсен ăнланăвĕ йăлтах урăхланчĕ. Вăхăтлах правительствăпа ун сыхлавçисем пусмăр саманине татах тăсасшăн. Вăрçă Раççей çыннисене çеç мар, хирĕç çапăçакан патшалăхри рабочисемпе чухăн хресченсене те тарăхтарса çитернĕ, вĕсем те мирлĕ пурнăçа кĕтеççĕ.

Михха авланнă каç Натюш беженцăсен пурнăçне мĕнле юсама май пурри çинчен каласа кăтартрĕ. Ĕçрен кăларасран хăракансем те пулчĕç, анчах Натюшпа Трифун çине тăрсах витернипе ытларах пайĕ Сехмете хирĕç кĕрешӳ пуçарма килĕшрĕ. Тепĕр кунне вара пĕри те ĕçе тухмарĕ. Хăйсен шухăш-кăмăлне хуçана пĕлтерме Натюшпа Трифуна тата виçĕ беженцăна суйларĕç. Вĕсем çула тухма ĕлкĕреймерĕç — Михха хăй персе çитрĕ.

— Эсир... Эсир?!. — терĕ те Михха, сывлăше пӳлĕнчĕ. Унччен забастовка туса çурт-йĕрне вут тивертнине, пĕтĕм йывăçне Атăл тăрăх юхтарса янине, хăйсем аран тарса хăтăлнине аса илчĕ те, хуçан чĕркуççи шăнăрĕсем чĕтреме пуçларĕç. Вара ирĕксĕрех çиллине шăмарса, тăнăçлăн курăнма тăрăшрĕ: — Ăнланаймарăм-çке, ма ĕçре мар эсир?

— Ĕç шуйттан мар, Атăла сикес çук. Унччен сирĕнпе сӳтсе явмалли пур! — мала тухса тăчĕ пĕр хĕрарăм.

Ун сасси Михха чĕрине çĕçĕ пек пырса тăрăнчĕ. Кам вăл? Юрлама та шӳтлеме юратакансене Михха пурне те пĕлет. Куна курнине астумасть вара. Çийĕнче саплăклă кĕпе хăйĕн, уринче çăпата. Çивĕтленĕ çӳçне ĕнсе хыçне чăмăрккаласа тирпейленĕ. Çамрăк чух чиперскерех пулнă курăнать, халь нушаллă пурнăç ватлăх сăрне çапса хаварнă, Михха беженцăсен кăмăлне çавăрасшăн çемçен сăмах пуçăрчĕ:

— Ĕç пирки калаçма яланах хатĕр эпĕ, анчах хăвăра ыр тунине ним вырăнне те хуманни тĕлĕнтерет мана. Мăнкун валли кашнинех кĕпелĕх парнелерĕм, арăм вилнĕ ячĕпе вуншар тенкĕ патăм. Ельпох калатăп, баржăсене тиесе пĕтерсен те ахаль хăвармăп. Хăвăртрах ĕçе тытăнăр. Ытти çинчен пушăрах вăхăтра калаçăпăр. — Михха самантлăха чарăнчĕ. Сывлăшне çавăрсан, хăратса та йăпатса хистеме ликенчĕ: — Сирĕн хушăра мана тарăхтарас текенсем пулĕ? Йăнăшаççĕ вĕсем. Ытах тесен, хăма тиеме, ытти ĕçсене тума та пиншер чăваш тупса килĕп. Ман кăмăла ан пăсăр, халех ĕçе тытăнăр!

Ушкăнра иккĕленекенсем, Миххапа килĕшме хатĕррисем пурри палăрчĕ. Урăх кĕтме юраманнине ăнланчĕ Натюш, мала тухса тăчĕ:

— Гражданин Янашов, кăлăхах тăрашатăр. Эсир чĕлхепе çуса е сĕтел çинчи тĕпренчĕкпе илĕртсе тире сӳнине чăвашсем пайтах тӳснĕ. Вĕсем сире украинецсемпе белоруссенчен ытларах пĕлеççĕ. Пин те тăхăрçĕр пиллĕкмĕш çулĕнче мариецсемпе вырăссем пулăшнипе сире кисретнĕскерсем хăйсем пекех асап тӳсекенсене хирĕç каймĕç. Халь пĕтĕм тĕнчери ĕççыннисем мул хуçисене хирĕç вилĕмле çапăçаççĕ. Вĕсем çĕнтерес пирки ан иккĕленĕр. Кутăнлашсан, хăвăр валли тата пысăкрах инкек тупăр. Тарçусем темех ыйтмаççĕ: сакăр сехетлĕ ĕç кунĕ пултăр, ытларах ĕçлеттернĕшĕн хушса тулĕр, ĕç хакне çирĕм процент ӳстерĕр. Беженцăсем валли тăватă баракпа мунча тутарăр, киввисене юсаттарăр. Чирлисене çываличчен ĕç укçи тӳлĕр...

Ав кам пăлхатса çӳрет иккен... Кучерĕ те вĕсемпе. Михха сасартăк тилĕрнипе картаран тухса кайрĕ:

— Нумаях ыйтмастăр эппин?! Апла çак сăрнайсем.. — Натюшпа Трифун енне ал сулчĕ хуçа, — туса панă барака куçăр! Вĕсем лартнă мунчара çăвăнăр! Ман бараксенчен çак самантрах тасалăр! Унсăрăн милиционерсем чĕнсе килĕп! — палт каялла çаврăнса утрĕ Михха.

Беженцăсем хушшинче хыпăнчăклă сасăсем илтĕнчĕç:

— Мĕн тăвăпăр ĕнтĕ? Чăн та ĕçрен хăваласан, ăçта кайăпăр?!.

Натюш чĕри ыратрĕ. Хăйсем тĕллĕн калаçнă чух пурте паттăрччĕ, çĕнтеричченех кĕрешме хатерччĕ. Хуçапа куçа-куçăн тăрсан, каялла чакас шутлисем тупăнчĕç. Çак самантрах кăмăлĕсене çирĕплетмесен, ĕçе пуçăнакансем те пулĕç.

— Юлташсем! — тарăхса та ăшшăн чĕнчĕ Натюш. — Ытла та мĕскĕн çав эпир, çавăнпа мăшкăллаççĕ те пирĕнтен, ĕмĕртен хĕн-хур айĕнче усраççĕ. Хăшĕсем мĕнрен хăраса ӳкрĕç-ха? Хăйсен вырăнне чăвашсене илсе килесрен-и? Ан шикленĕр, чăвашсем Сехмет кăмăлне тивĕçтермĕç. Паян-ыран тиесе пĕтермесен, баржăсем типпе юлаççĕ. Хуçа ăна чухлать. Вăхăтлăх правительствăн отряд ямалли Атăлкассисĕр те нумай. Кашни хулара, кашни ялта, тенĕ пекех рабочисемпе чухăн хресченсем хăйсен пурнăçне юсасшăн кĕрешеççĕ. Ан парăнăр!

Ĕнтĕ Натюш майлисем шавларĕç:

— Мĕскĕнленнипе çитĕ! Каймастпăр ĕçе! Килĕшмесен, çурчĕ-мĕнĕпе салататпăр!

Михха хыпăнса утнинченех ырă мара тавçăрчĕ тăлмач. Беженцăсем ĕçе тытăнманнине вăл та пĕлет-ха, çапах ним сисмен пек кĕтсе илчĕ:

— Ыр кун сунатăп, господин Янашой! Михха саламлама та астăваймасăр;

— Чуп хăвăртрах! Завода ĕçлеме чарччăр, хăйсем ман пата килччĕр! — терĕ.

Хашлатса та чашлатса ларакан завод кĕçех шăпланчĕ. Тыткăнрисем, пĕрерĕн те икшерĕн цехсенчен тухса, Михха патне пухăнчĕç.

— Тăвансем! — пурте илтмелле кăшкăрчĕ Михха. — Хăма йăтма кайăр! Паян баржăсене тиесе тултармалла. Вара укçапа эрехе шеллемĕп!

Вăл тыткăнрисем çак самантрах килĕшессе шанчĕ, анчах лешсем вырăнтан та хускалмарĕç.

— Мĕн пăхса тăратăр, васкăр!

Тыткăнрисем хăйсем хушшйнче пăлханса калаçнисем илтĕнчĕç.

— Мĕн теççĕ вĕсем? Ма каймаççĕ? — тăлмачран ыйтрĕ Михха.

— Беженцăсен ĕçне хутшăнасшăн мар вĕсем.

Михха тинех тавçăрнă пек пулчĕ. Пĕтĕм хура чунĕ тăвăлса килчĕ.

— Эсир те забастовка тăвасшăн-и?! Астăвăр, вăрçă хыççăн киле таврăнас вырăнне тĕрмере çĕрĕр! Ну-у!..

Натюшсемпе калаçнă чух беженцăсен хутне кĕресси темех марччĕ. Михха умĕнче чылайăшĕ иккĕлене пуçларĕ. Ара, хуçа ахаль юнамасса пурте пĕлеççĕ-çке. Кĕçех тыткăнрисем темиçе чĕлхепе тавлашса кайрĕç. Ытларах пайĕ çирĕп тăчĕ, çапах парăнас шутлисене чараймарĕç. Çирĕм çынна яхăн, ушкăнран уйрăлса, хăма куписем патнелле утрĕ. 

Натюш канăçсăрланса ӳкрĕ. Калаçса татăлнă пек килсе тухмарĕ-иç. Тыткăнрисен пĕр ушкăнĕ ĕçе пуçăнасшăн ав. Вĕсене халех каялла çавăрмасан, ыттисем те хавшĕç, беженцăсен çирĕплĕхне аркатĕç.

— Юлташсем, чарăнăр! — Натюш тыткăнрисен çулне пӳлçе чун хăвачĕпе йыхăрчĕ. — Хăвăр пекех асап тӳсекен ĕççыннисене сутасшăн-им эсир? Тăна кĕрĕр те каялла çаврăнăр!

Тыткăнрисем, пуçĕсене чиксе, Натюшран пăрăнчĕç, хама йăтма тытăнчĕç.

Беженцăсем малтанах ним калама аптрарĕç, тыткăнрисем Натюша та итлеменнипе тăвăлса кайреç, мĕнпур нуши çаксем пирки сиксе тухнăн шавлама тытăнчĕç:

— Мĕн пăхса тăратăр! Вăрçăпа килсе çарамас тăратса, хăварии сахал терĕр-им? Шаккамалла вĕсене!

Юлашки сасă Атăл тăрăх саланма ĕлкĕреймерĕ — çĕршер хĕрарăм вырăнтан хускалчĕ. Çула май кам рейка, кам чул тытрĕç, хаяррăн кăшкăрашса, тыткăнрисем çинелле ыткăнчĕç. Хирĕç тăма хăтланакансене çапа-çапа йăвантарчĕç. Самантрах вĕсене хăма куписем патĕнчен хăваласа салатрĕç. Çав вăхăтра тахăшĕ Михха та çывăхрах пулнине асăрханă та ыттисене систерсе кăшкăрчĕ: — Ав Сехмет! Ăна та шаккас!

Хĕрарăмсем Михха еннелле ыткăнчĕç. Лешĕ, сехĕрленнипе, Атăлкассинелле тăпса сикрĕ. Çине тăрса хăваласан та хуса çитеймĕрĕç ăна.

Лару-тăру лăпланнă пек шутлани йăнăш иккенне Михха аванах ăнланчĕ ĕнте. Микулан çывăх çыннисем беженцăсене çеç мар, тыткăнрисене те хăйсем май çавăрма ĕлкĕрнĕ. Пуçаракансене, ертсе пыракансене тытса хупмасăр те вĕсене парăнтараяс çук.

Улитин ирех кантура пычĕ те, чунĕ кӳтнипе ним тума аптранăн, каллĕ-маллĕ уткаларĕ. Тарăхма сăлтавĕ те пур çав. Каç Энĕшкассинчи салтаксене хĕçпăшалсăрлантарасса, Прахăр çемйине пĕтерессе кĕтнĕччĕ. Кăлăхах пулчĕ. Милици начальннкне хăйне амантнă та халь пульиицара выртать. Юрать-ха, Улитин каймарĕ, тем кураçси пурччĕ. Çапах ăшчик вырăнта мар. Мăнкун эрнинче кантура килсех хупăрланине, вилĕмрен аран хăтăлнине ĕмĕрне те манас çук вăл. Инкеке, Каторжника вĕлернĕ пек щутласа савăнни те вырăнлă пулмарĕ. Вăл аманнă çеç иккен. Микула çуккишĕн большевиксен ĕçĕ сехетлĕхе те чарăнса тăман. Вăхăтлăх правительство хушнисене никам та итлесшĕн мар. Тырпул пухасси, заем сăрăсси йăлтах пăчланчĕ. Земски управăн влаçĕ кантурта кăна. Патшана вырăнтан сирпĕтсенех эсерсем вулăсĕпе хуçаланма тытăннăччĕ, большевиксен сасси илтенместчĕ те. Належда Прохоровнăна кăшт тухса калаçнăшăнах вĕсем тĕрмене тытса хупнăччĕ. Мĕн пирки большевиксен чапĕ ӳссе, эсерсен чапĕ чакса пычĕ-ха?

Михха пӳлĕннĕ лаша пек хашкаса çитни Улйтана çуйлантарса пăрахрĕ.

— Михаил Петрович, мĕн çăмăлла? — сехĕрленнине пытарма тăрăшрĕ вăл.

— Забастовка, Арсентий Ксенофонтович. Беженцăсем ĕç пăрахнă. Хăма тиеме тыткăнрисем те килĕшмерĕç. Мĕнле пурăнмалла капла? — хыпăнса каласа пачĕ Михха. Пулăшсамăр, милиционерсем ярса, тыткăнрисене те пулин ĕçе кăларсамăр. Ыттисене тăн кĕртме Константин Сергеевич патне шăнкăравлăр, отряд ярса патăр. Укçике шеллемĕп. — Управа председателĕн сăмахне кĕтрĕ Михха.

Пуйма май пурри Улитина савăнтарчĕ. Укçапа мул пулсан, туре-шара ĕçĕнчен хăтăлсан та аванччĕ. Чăнах, кашни кун йĕп çинчи пек пурăнасси йăлăхтарса çитерчĕ. Арăмĕ те кантур тавраш ĕçне пăрахма йăлăнать. Анчах мĕнле майпа парăнтармалла ку беженцăсене? Каç йăлтах сӳсленнĕ милиционерсемпе вĕсене хирĕç тăраймăн. Улитин сасартăках аса илчĕ: Сехмет хутне кĕнĕрен çапса хуçрĕç те ĕнтĕ большевиксем эсерсене. Хăйсен чапне çĕклес тесен, Миххана тăна кĕртмелле. Улитин ун çине тимлесе пăхрĕ те те Сехмет йăлтах сăнран ӳкнине асăрхарĕ. Вăл та ыттисем евĕрех иккен. Ĕнел халăхне хăратнă пек, «Господнн Янашов, сирĕн умра земски управа председателĕ, чĕркуçленĕр!» — тейĕччĕ. Халлĕхе унашкал хăтланма юрамасть. Çапах та хăй камне кăтартмаллах.

— Михаил Петровнч, — мăнаçланарах чĕнчĕ вăл. — Шел те, сире нимле пулăшу та пама пултараймастăп...

— Мĕн терĕн?..

— Хăвăрах чухламалла, — шухăшне малалла тăсрĕ Улитин, — пирĕн пурĕ те пилĕк-ултă милиционер çеç. Большевиксен пулемет пур.

— Эсир халĕ те хĕçпăшалсăрлантарайман-и вĕсене?!.

— Çук çав. Хамăра çĕмĕрсе тăкрĕç. Каторжника вĕлернĕ тесе савăнни те кăлăхах.

— Вĕлереймен-им?! — терĕ те Михха, пуçĕнчен чукмарпа çапнан пукан çине тĕшĕрĕлсе анчĕ.

— Чĕрех, сывалса та çитрĕ пуль ĕнтĕ.

— Апла мăя йăлă тăхăнтармалли çеç юлчĕ...

— Михаил Петрович, ку сирĕн сăмах мар. Унсăрах инкекрен хăтăлма пулĕ.

— Мĕнле майпа? — пуçне ваштах çĕклерĕ Михха.

— Беженцăсем ыйтнине тивĕçтерĕр!

— Тивĕçтерĕр?! — сиксе тăчĕ Михха. — Эсир мĕн, манран куласшăн-и? Е хăвăра ырă тунине мантăр-и?

— Çук, манман. Сире те тăна кĕме вăхăт. Шупашкарта рабочисемпе салтак депутачĕсен Совечĕ пур. Çав Совет хушннпе учрежденисемпе предприятисенче ĕçлекенсене сакăр сехетлĕ ĕç кунĕ çине куçарнă. Господин Лаврский те сиреймен. Кунта та çавах, хирĕç тăнипе хăвăра валли инкек шырани кăна. Тарçуçене çиллентерни большевиксен хăватне ӳстерме пулăшĕ, пирĕн вăй-хăвата чакарĕ. Паян килĕшнипе тĕп пулмăр. Вăхăтлăх правительство йăлтах çирĕпленсеи, пурнăç каллех ĕлĕкхи шая ларĕ.

Михха ассăн сывласа илчĕ те тăрлавлăрах шухăшлама пуçларе: «Чăвах та-çке, мĕншĕн ытлашши ĕрехрем-ха. Тарçăсене тĕке май шăлмаллине хамах шутласа тупнăччĕ вĕт».

— Мĕн калăр ĕнтĕ? — Михха вăрах шарламасăр ларнăран астутарчĕ Улитин.

— Эс мана ĕнентертĕн, Арсентий Ксенофонтовнч. Тепĕр ыйту кăна ман. Çынсене хăвăртрах ĕçе кăларасчĕ.

— Уншăн ан пăшăрханăр, Михаил Петрович... Натюшпа Трифун беженцăсемпе тыткăнрисене лăплантарма ĕлкĕрейнĕччĕ, Улитин çывхарнине курсан, лешсем тепĕр хут пăлханса кайрĕç. Вулăс пуçлăхĕ Сехмет хутне кĕресси пирки никам та иккĕленмерĕ, çавăнпа ун сăмахĕсем пурне те тĕлĕнтерчĕç.

— Юлташсем! — камăллăн чĕнчĕ Улитнн. — Эсир хăвăр тивĕçшĕн, пурнăçăра лайăхлатассишĕн кĕрешнине ырлатăп. Эпир, эсерсем, — ĕçхалăх тусĕсем, чухăнсене хĕн-хурта усранине тусме пултараймастпăр. Халь çеç Янашов хуçа пырса кайрĕ, отряд илсе килме ыйтать. Эп ăна ĕççыннисен ыйтă вĕсене тнвĕçтермесен хупса лартăтăп терĕм. Янашовăн ирĕксĕрех килĕшме тиврĕ. Юлташсем, çĕнтерӳпе ырă сунатăп! Вăхăтлăх правительство сывă пултăр! Ура! 

Улнтин хыççăн кăшкăракансем тупăнмарĕç. Михха ытла та çăмăллăн парăнни тĕлĕнтерчĕ вĕсене.

— Хуçа ăçта? Ун сăмахне илтмесер ĕçе пуçăнмастпăр! — шавласа илчĕç беженцăсем.

— Хуçа сăмахĕ март хут çине çырса хуни витĕмлĕрех. Виç-тăват çын суйлăр та кайса килешӳ тăвăпăр! — сĕнчĕ Улитин.

— Пирĕн суйланисемех пур! Çавсем кайччăр! — шавларĕç беженцăсем.

Сехмет ним тума аптранипе усă курса, Улитин эсерсен чалне çĕклеме тăрăшнине тавçăрчĕ Натюш.

— Юлташсем! — терĕ вара вăл. — Эсерсем çăмăллăх кӳреççĕ тесе ан шухăшлăр. Сире сӳсленничен ĕççлеттерсе те тăраниччен çитерменнине, выльăх витинчен тăвăртарах бараксенче усранине паян çеç курман вĕсем. Патшана вырăнтан кăларнăранпах влаçра тăраççĕ пулян те, сире май пĕр сăмах каламан. Яланах Сехмет хутне кĕнĕ, ун пурнăçне сыхланă. Халь Янашов хуçа парăнчĕ пулсан, ку хăвăрăн тивлет, хăвăр кĕрешсе çĕнтерни?

Улитин чапа тухма шутласа капкăна çакланнине ăнланчĕ. Сирме тивĕç, анчах калаçма хăтлансанах беженцăсем хаяррăн кăшкăрса пăрахрĕç:

— Илтнĕ? Çăварна хупла!

— Эпир Надежда Прохоровнăна ĕненетпĕр!

— Юлташсем! — халăх шавĕ тамалсан, шухăшне малалла тăсрĕ Натюш. — Паçăр суйланă çынсене пыма хушрĕç. Апла эпир кайса килер-ха. Сехмет чăн та парăнсан, килĕшӳ тăвăпăр. Пуян йытти суйнă пулсан, хăйне хăй ӳпкелетĕр!



X


Çын тени чĕри хаваслăхпа тулсан та çывăра пĕлмест иккен. Натюш Хусантан таврăнса шăналăк ăшне кĕрсе выртайнăччĕ — вăранчĕ те. Куçне уçичченех юлашки кунсенче пулса иртнисем ума тухса тăчĕç. Сехмет парăнчĕ, беженцăсен ыйтăвĕсене тивĕçтерет. Тивлетне Улитин хăй çине илме тăрăшни вырăна килмерĕ. Беженцăсем ăна хăваласа ячĕç, Натюшпа Трифуна ырă сунса ăсатрĕç. Микула сывлăхĕ те кунсерен лайăхланать. Çапах шухăшпа киленсе выртма вăхăт çук. Ытти вулăссенче йăва çавăрнă эсерсене, буржуалла националистсене тăрă шыв çине кăлармалла, халăха вĕсенчен сивĕтмелле. Çак шухăшпа вăл хăвăрт тăрса тирпейленчĕ, салтаксем патне пычĕ. Атăлкассинче Сехмете пăхăнтарни, Микула патне кайса килни çинчен каласа пачĕ те, малашнехи ĕçсем çинчен сӳтсе явнă май çапла тума йышăнчĕç: Гришăпа виçĕ салтак Натюшпа пĕрле пыраççĕ, ыттисем Петровпа пĕрле Энешкассинех юлаççĕ, çамрăксене çар ĕçне вĕрентеççĕ. Хĕçпашаллă отряд килес-мĕн пулсан, вăхăтлăха Хайрал вăрманне куçаççĕ.

Ялйыш вăранса урам хушши хускаличчен Натюшсем çула тухрĕç. Вĕсен пасар пухăннă çĕре Çимеле çитмелле те митинг туса ирттермелле. Каçхи çумăр тусана пусарнипе ирхи сывлăш çăтса тăранас çук уçă. Сыппа ларма пуçланă ыраш калчи, кĕпçеленме хăтланнă çур тыррисем ешереççĕ. 

Натюшсем аслă çул çине ӳкрĕç. Ик айккипе кашласа даракан ват хурăнсем сип-симĕс тумпа капăрланнă. Çапах вĕсем сайрални палăрать, çĕнĕ тункатасем курăнаççĕ, иртсе хăварнă туратсем сапаланса выртаççĕ. Натюш йрĕксĕрех пăшăрханчĕ. Майра-патша ларттарнă пулсан та, халăх ăна упраса ӳстернĕ. Халь ăкă камăн лаша пур, кам ямăттинчен тăранмасть, çавсем вутăлăх касаççĕ.

Пасара çитсен, Натюшсем лашисене ытти хресченсемпе пĕрлех тăратасшăнччĕ. Каллĕ-маллĕ пăхкаларĕç те юраманнине чухларĕç. Кĕтмен инкек сиксе тухсан, кунти хĕсĕкре ниçта кĕрсе кайма аптрăн. Çак шухăшпа вĕсем ял вĕçнерех вырнаçнă кил умне пырса чарăнчĕç. Хуçипе калаçса таталсан, салтаксем лавсем патне юлчĕç. Натюшпа Гриша пасаралла утрĕç. Çывăхрах пасар кăшкăраканĕ янлани илтĕнет:

— Эй-й!.. Урам вĕçĕнче митинг пулать. Унта Шупашкартан килнĕ оратор сăмах калать!

Натюшпа Гриша пĕр-пĕрин çине пăхрĕç.

— Илтрĕн-и?

— Пит аван, халăха пухакансем пирĕнсĕрех пур иккен, — терĕ те Натюш ирĕксĕрех шухăша кайрĕ. Шупашкартан килнĕ ораторĕ кам-ши? Муравьев е урăххи-ши? Тĕрĕссипе, çав сутăнчăкпа тĕл пулас та килмест унăн. Çапах чĕрин тахăш кĕтесĕнче çамрăк чухнехи вутпуççи йăсăрланнине туять.

Натюшсем çитнĕ çĕре халăх йышлах пухăннăччĕ. Кун пирки тĕлĕнмеллиех çук ĕнтĕ. Çимел вулăсĕнче те ытти çĕрти чăвашсем пекех, вăрçă хăçан пĕтесси çинчен татăклă сăмах илтесшĕн. Натюша сасартăк çакнашкал шухăш пырса кĕчĕ: «Никам çук чух трибуна çине хăпарса сăмах пуçлас мар-ши? Шупашкартан килни пăхса кăна тăтăр». Анчах ун пирки Гришăпа сӳтсе явма та ĕлкĕреймерĕ — трибуна çине виçĕ арçын хăпарчĕ. Пĕри Муравьев. Çийĕнче чаплă «стройка» унăн, кăкăрĕ урлах — сехетĕн ылтăн вăчăри. Пуçĕнче çут сăмсаллă карттус. Пит-куçĕ хаваслăхпа те рехетлĕхпе çиçет. Ăна паллакансем те нумай иккен кунта, сывлăх суннисем илтенеççĕ, ун çинчен ăшшăн пăшăлтатнисем хăлхана кĕреççĕ:

— Йăкăс тумланни кутемерсем теççĕ. Тĕрмере нумай асапланнă, çаплипех хура халăхшăн тăрăшма пăрахмасть...

Карлăк умне ватталла сулăннă çын пычĕ, карттусне хыврĕ.

— Кам ку? — юриех пĕлмĕш пулса ыйтрĕ пĕринчен Натюш.

— Вулăс начальникĕ, — çаврăнмасăрах хуравларĕ лешĕ алă çупса ячĕ. Ăна кура ыттисем те çупкаларĕç.

Управа председателĕ киленсе кулкаларĕ, карттусне сулкаласа, халăха лăплантарчĕ.

— Юлташсем! Çимел вӳлăсенчи хрĕсченсен митингне уçăлнă тесе шутлатăп. Тĕнчери лару-тăру çннчен ăнлантарма Шупашкартан килнĕ социал-революционера, пурсăмăр та пĕлекен Захăр Муравьева сăмах паратăп.

Хăйне хапăлласа йышăннине курса тăраннă Муравьев халăх ал çупнине асăрхамарĕ те тейĕн, карлăк умне сумлăн утса пычĕ те карттусне хывса тытнă аллнпе карлăк çине тĕренчĕ, сăмахне пуçларĕ. Чи малтанах вăл чăваш хресченĕсен асаплă пурнăçĕ çинчен, вĕсем мĕн ĕмĕртен выçăллă-тутăллă пурăнни çинчен каларĕ. Культура, тасалăх çуккипе ăна кĕçĕ, пыйтă-шăрка сăрпалантарнă, траххум ерсе суккăрлатнă терĕ.

Натюшран инçех мар тăракан хĕрарăм хаш! сывласа ячĕ:

— Питех те тĕрĕс çав вăл калани... Унпа юнашарри килĕшмерĕ, хăйне хур кӳнĕн шутласа-ши, хирĕçлерĕ: — Мĕн тĕрĕсси пултăр? Ăна, пукане пек юсавскере, тем каласан та юрать. Хура пӳртре усраса пăхасчĕ, ун чух епле юрлĕччĕ-ши?

Муравьев чухăнсене пусмăртан хăтарасшăн пуç хунисем пирки сăмах хускатсан, Натюш хăй хăлхипе илтнине те ĕненмерĕ. Пин те тăхăрçĕр пиллĕкмĕш çулсенче Атăлкасси таврашĕнчи революциллĕ юхăма Муравьев ертсе пынă имĕш. Хăй тавра Энĕшкассинчи Микулапа арăмне, Прахăр хĕрĕсене — Натюшпа Кĕтерука — явăçтарнă. Каярах Натюпша мăшăрланнă та. Анчах такам сутнипе Кĕтерука полицейскисем персе пăрахнă, ыттисене тытса хупнă. Микулапа Анук, Прахăр каторгăра пуç хунă. Арăмĕ çинчен вара халĕ те сас-хура çук. Муравьев хăй те ăнсăртран кăна чĕрĕ юлнă иккен.

Муравьев чĕмсĕрленчĕ, питне-куçне халь макăрçа ярасла пĕркелерĕ. Çав вăхăтрах халăх мĕн хăтланнине сăнарĕ. Ун сăмахĕсем чул çине ӳкмеççĕ иккен. Халăх ним хускалмасăр, сасă кăлармасăр итлет, куçне тутăр вĕçĕпе типĕтекенсем те пур.

Муравьев халапĕ çынсен чĕрине тивнине Натюш та асăрхарĕ. Халăхшăн кĕрешсе, юратнă мăшăрĕпе ун ашшĕне, çывăх туссене çухатни ырă, кăмăллисене епле хурлантармĕ. Муравьев, сцена çинчи артист пекех, куракан-итлекенсене тыткалама хăнăхнă-мĕн. Натюш пĕр вĕриленсе, пĕр сивĕнсе кайрĕ. Унăн çамрăклăхне сая янă çак этем сутăнчăк çеç мар, ирсĕр ултавçă та иккен. Хăй сутса пĕтернĕ çынсен чапĕпе усă курма та намăсланмасть. Натюш, çак самантрах трибуна çине хăпарса, ăна пӳлесшĕнччĕ, анчах вăй-хăватне пухсах тӳсрĕ. Мĕн чухлĕ суйĕ, çавăн чухлĕ ăна тăрă шыв çине кăларма çăмăлланĕ. Микула пичче таврăннине пĕлменни, манпа курнăçасса кĕтменни питех аван-ха тесе шухăшларĕ. 

Муравьев сывлăшне çавăрнă пек турĕ те малалла кастарчĕ. Вара хресченсем эсерсен яланхи халапне илтрĕç: вăрçă нимĕçсене çĕнтеричченех пымалла, çавăнпа Вăхăтлăх правительствăна пур майсемпе те пулăшмалла, çĕр ыйтăвне Учредиловка татса парĕ. Эсерсем хресченсен пĕртен-пĕр тусĕсем имĕш. Юлашкинчен Муравьев большевиксене тустарса илчĕ. Вăхăтлăх правительствăпа эсерсен ĕçне ырласа резолюци йышăнмалли çеç юлнăччĕ трибуна çине хĕçпăшаллă салтак хăпарни кансĕрлерĕ.

— Вĕçлеме тăхтăр-ха. Хальхи саманара митинг таврашĕнче пĕр çын çеç калаçни килĕшӳсĕр!

Муравьев çухалса кайнă пек пулчĕ, анчах хăвăрт тин илсе тилĕрчĕ:

— Кам эсир? Мĕн кирлĕ сире?

— Эпĕ хĕрлĕ гвардеец, пулеметчик! Илтнĕ-и? Илтмен пулсан, ăнлан: пирĕн отряд Энĕшкасçинче тăрать. — Муравьев çав-çавах çăварне уçайманнипе Гриша пĕр сăмахпа касса татасла хушса хучĕ: — Эпĕ — большевик! Эсир пирĕн çинчен нумай суйрăр, халь тĕрĕссине итлĕр!

— Мĕнле хăятăр?! Сирĕлĕр кунтан! — çухарашрĕ Муравьев.

— Гражданин, лăпланăр, нервăсене упрăр!.. Эсир чĕннипе хăпарман эп кунта, эсир хушнипе анас та çук!

Муравьев чĕлхине çухатрĕ.. Мĕнле-ха капла, ăна нихçан хирĕç тăманччĕ, кирек ăçти трибуна çинче те хай асличчĕ! Кунта, акă, таçтан килсе тухнă çамрăк ăна хур кӳрет.

Çакна асăрхаса, вулăсри земски управа председателĕ Гришăна тапанма хăтланчĕ. Çавăнтах халăх шавласа кайрĕ:

— Муравьев йышши этемсен халапне пайтах илтнĕ эпир! Ĕнтĕ эсир калăр.

— Юлташсем! — трибуна çинчисене ним вырăнне те хуманла хăюллăн чĕнчĕ Гриша. — Хăвăрах илтрĕр, гражданин Муравьев сире каторгăна янă арăмĕнчен паян кунчченех сас-хура çук терĕ. Халь эпĕ çав çухалнă хĕрарăма, Надежда Прохоровнăна, сăмах паратăп!

Муравьев трибуна тавралла сăнаса пăхрĕ те Натюша асăрхарĕ. Тем сиксе тухсан та, кăна кĕтменччĕ вăл. Арăмĕ пулнă çын ăна сивлесси паллах. Унăн парăнасси килмест. Ĕçсем чиперех ăнса пыратчĕç-çке, кирек ăçта та хисепчĕ. Уесри пысăк вырăна ларасси те инçех марччĕ. Апла Натюша калаçма ирĕк памалла мар. 

— Спиридон Васильевич! — хыттăн чĕнчĕ вăл управа председательне. — Мĕншĕн йĕркене лăсатăр? Мĕншĕн çул-пырана сӳпĕлтетме ирĕк паратăр? Резолюци йышăнтарăр та митинга хупăр!

Председатель тем каласшăнччĕ — трибуна çине парма ĕлкĕрнĕ Натюш çивĕччĕн тавăрса хучĕ:

— Гражданин Муравьев, кăлăхах тăрăшатăр, сăмах парассипе памасси сиртен килмест! Е халăх шавланине илтмерĕр-и? — терĕ те карлăк умне пычĕ.

Натюш ятне асăнсанах халăх хумханса кайрĕ. Атăлкассипе Çимел хушши çирĕм çухрăм ытла пулин те, ун ятне илтнисем ку енче те сахал мар. Кам ырă сунман-ши ăна! Çав хĕрарăм сас-хурасăр çухалнă тени суя иккен. Вăл куç умĕнчех ав: улача кĕпе тăхăннă, пуçне шур тутăр çыхнă. Уринче пир тăлапа çăпата.

— Юлташсем!.. — халăх шăп тăнипе хуллен чĕнчĕ Натюш. — Хăшпĕр этемсем суйнине халиччен те куркаланă, упăшка пулнă çын пек намăса пĕлмесĕр суякана вара тĕл пулман. Илтрĕр пулĕ, такам сутнипе тĕрмене лекнĕ терĕ ман пирки, сутаканĕ шăпах хăй пулнине шарламарĕ.

Муравьев тӳсеймерĕ, кăшкăрса ячĕ:

— Юлташсем, ку хĕрарăм чĕлхинче пĕр тӳрĕ сăмах çук. Эпĕ ăна пуçĕпех палламастăп. Вăл ман çинчен элек сарма кĕрĕшсе килнĕ çын!

Муравьева хисеплекенсем те шавласа кайрĕç:

— Чăнах, кам вăл? Мĕн пирки хамăр çынна хур кӳртерес?

— Халăх, лăпланăр! — уçă сассипе кăшкăрчĕ Гриша. — Калаçакан çынна пӳлесси киревсĕр йăла. — Шав тамалсан, Натюша сĕнчĕ: — Надежда Прохоровна, малалла калăр!

Хăшпĕрисем Муравьев майлă кăшкăрашни Натюша тарăхтарчĕ. Вĕсен сăмахне хуравлама та хатĕрччĕ, чăкăлташса кайсан, вĕçне-хĕрне тухаймăн тесе шутларĕ. Халь хăвăртрах эсерсене тăрă шыв çине кăлармалла.

— Юлташсем! — ним пулман пек тăнăçланса калаçрĕ Натюш — Кутăнлашма пăхаканран ытла та тĕлĕнмелле çав. Гражданин Муравьев ман аттепе Кĕтерук аппа ăраскалĕсем çинчен, арăмĕ сас-хурасăр çухални çинчен кăласа пачĕ. Куç умне тухса тăтăм та, сасартăк паллами пулчĕ. Кирлĕ тесен, эп хама палламан çын камне тĕпĕ-йĕрĕпе каласа пама та пултаратăп, анчах хаклă вăхăта сая ярас кйлмест, эсир унсăрăн та ĕненессе шанатăп. Çапла, юлташсем, гражданин Муравьева ун чухне пире сутни сахал иккен, халь сире, ĕçхресченĕсене, сутса, мул хуçисене упраса хăварма кĕрĕшнĕ. Хăвăрах илтрĕр: вăрçа тăсмалла тет. Çакна кăна шарламарĕ: вăрçă тени кама усă кӳрет-ши?..

— Вăрçă усси мăй таранах! Пыр çыххине салтмасăрах кĕпе хывăнакан пулчĕ.

— Тĕрĕс, юлташсем. Вăрçă сиенне шутласа та кăларас çук. Раççей чухăнĕсене çеç мар, нимĕçсемпе французсен, акăлчансен хресченĕсене те вăрçă карланкăран пăвать. Вăрçă вĕсене те кирлĕ мар. Çавăншăн аслă Ленин ертсе пыракан большевиксен партийĕ ĕççыннисене вăрçă мар, мирлĕ çăкăр кирлĕ тет!

Халăх сасартăках шавласа кайрĕ:

— Тĕрĕс! Пире вăрçă мар, çăкăр, мирлĕ пурнăç кирлĕ! Çĕр кирлĕ!

— Çапла, лире мир, çĕр, çăкăр кирлĕ. юлташсем! — халăх шухăшне çирĕплетрĕ Натюш. — Гражданин Муравьев кун пирки мĕн каларĕ-ха? Çĕр ыйтăвне Учредиловка татса парĕ терĕ. Унччен çĕрпе Атăлкассинчи Янаш Миххи йышшисем усă курччăр, чухăнсен тирне сӳччĕр! Эпир, большевиксем, çапла калатпăр: Учредиловкăна кĕтмелли çук, çĕр халех сухаçсен аллинче пулма тивĕç! Çавăншăн кураймаççĕ те ĕнтĕ большевиксене мул хуçисемпе эсерсем, вĕсем çинчен ирсĕр элек сараççĕ. Кăлăхах тăрăшаççĕ. Ĕçхалăхĕ большевиксем ертсе пынипе кĕçех Совет влаçне туса хурĕ. Сывă пултăр пĕтĕм тĕнчерн пролетарилле революци! Сывă пулччăр Ленинпа большевиксем!

Митинга пухăннисем пĕтĕм саслăн ура! кăшкăрса ячĕç. Хушăран хаяр сасăсем илтĕнчĕç:

— Муравьева долой! Эсерсене долой!..

Çынсем трибуна патнелле тăвăллă хум пек çывхара пуçларĕç. Натюш çаврăнса пăхрĕ те — Муравьева курмарĕ... 



XI


Натюшсем Кармăша çурма çĕр иртсен çитрĕç. Урам хушшинче пĕр чĕрĕ чун курăнмасть, нимле сас-чӳ илтĕнмест.

Çул тăваткалĕнче чарăнчĕç. Натюш урапа çинчен анче те пĕр пӳрт чӳречине шаккарĕ. Вăрах кĕтмерĕ: чӳрече уçăлчĕ те, тутар пуçĕ курăнчĕ:

— Кам унта? Мĕн кирлĕ?

— Чăрмантарнăшăн ан çилленĕр, тархасшăн. Пире Ганият пичче кирлĕччĕ... Ăçтарах пурăнать-ши?

— Мĕнле Ганият вăл? — хăй патне хваттере кĕреççĕ пек шутлани кăлăхах пулнипе кăмăлсăрланчĕ тутар.

— Ганият Гимаев, вăрман хуралçи...

— Тата пилĕк кил урлă! — терĕ те тутар чӳречине шалт хупрĕ.

Натюшсем вăл кăтартса янă кил тĕлне çитейнĕччĕ — пĕчĕк хапха уçăлчĕ. Ват тутар урăма тухрĕ. Микула çуккипе ним чĕнме аптрарĕ.

Натюш çакна сиссе, кичем шăплăха сирчĕ: .

— Ганият пичче! Эпир ку, салам сана!

— Салам, Натюш хĕрĕм... Мĕнле çитрĕр? — тăна кĕнĕ пек пулчĕ тутар.

— Аван çитрĕмĕр, Ганият пнчче. Хăвăр мĕнле пурăнатăр?

— Пурăнкалаттăм та... Николай Степанович калаçса татăлнă вăхăтра килменни канăçсăрлантара пуçларĕ. Халь те курăнмасть, ав.

— Çапла, Ганият пичче. Çапах та урамра калаçма аван мар, малтан вырнаçар-ха.

— Тархасшăн, хĕрĕм! — Ват тутар, пысăк хапхине уçса, лавсене кил хушшине кĕртрĕ. Пĕр салтакне хурала хăварса, ыттисем пӳрте кĕчĕç. Кунта Натюш Энĕшкассинче мĕн пулса иртни çинчен хыпарларĕ те шухăшне çапла вĕçлерĕ:

— Сирен патăрта митинг туса ирттерме Николай Степанович пире хушрĕ.

Ганият теме сиснĕн çуйланни кăлăхах мар иккен. Микулана амантнă. Ун вырăнĕнче хĕрарăм мĕнех тăвĕ? Çапах иккĕленни вăраха пымарĕ, Анукпа Кĕтерук паттăрлăхне аса илсе, Натюша та шанчĕ вăл. Тĕплĕнрех каласа пама шутларĕ.

— Ĕç-пуçсем чаплах мар. Пуянсем ĕлĕкхинчен те ытларах иртĕхеççĕ. Кармăшри пуян ачи Давлетжа Юсупов, Хусанта вĕреннĕскер, вулас патши пекех хăтланать. Пуянсен мулне хӳтĕлеме чухăнсене тата ытларах çаратма халăх милицийĕ ячĕпе вăрă-хурахсен шайккине пухнă. Хирĕçме хăтланакансене хупаççĕ е персе пăрахаççĕ. Кăмăл-шухăшпа каярах юлнисене кĕçех тутарсен патшалăхĕ тăвăпăр, сире вырăссен пусмăрĕнчен хăтарăпăр тесе илĕртеççĕ. Большевиксем влаçа илсен, тутарсене те вырăс тĕнне йышăнтарĕç тесе хăратаççĕ. Вăхăтлăх правительство заемне ирĕксĕрлесе сараççĕ, тырăпа укçа пухаççĕ. Ытларахăшĕ, паллах, Юсупов кĕсйине кĕрет. Унăн чи çывăх тусĕ — мулла. Каçхи кĕлĕ вăхăтĕнче мечете кĕтĕм те, вăл та Юсупов юрринех юрлать. Шел те, вĕсене ĕненекенсем чухăнсем хушшинче те йышлăтха. Кармăш таврашĕнчи вырăссемпе чăвашсем тата тутарсем хушшинче çапăçу тапранасси те инçех мар. Большевиксен тĕрĕс сăмахĕсене илтменпе пĕрех кунта. Хусантан, Шупашкартан та никам килсе ăнлантарман. Тĕрĕссипе, Юсупов текенĕ хăйне хăй ĕлĕкхи кнеçсем пекех тыткалать.

— Мĕнех, ырантан вĕсене хирĕç кĕрешӳ пуçарса ярăпăр! — Ганият хăй шухăшне вĕçлесен, хушса хучĕ Натюш.

Ват тутара çăмăлттайла сăмах пек туйăнчĕ çакă. Асăрхаттарма васкарĕ:

— Кĕрешĕве пуçарăпăр та... Тем сиксе тухасран хăрушă. Пасар çынни тепĕр чух тискер кайăкпа пĕрех.

— Тăшманран хăрасси пирĕн йăла мар. Малтан чухăнсене пухса хамăр тавра пĕтĕçтересчĕ.

— Куна тăвăпăр... Сĕтел хушшине ларар-ха, — терĕ те Ганият сĕтел çине чашкăракан сăмавар пырса лартрĕ. Аш яшки антарчĕ.

Апатлансан, Натюш салтаксене хушрĕ:

— Халь ĕнтĕ, хуралта маррисем, канăр. Тăрă пуçпа ыран еçе пуçăнма шанăçлăрах.

— Натюш хĕрĕм, эсир çенĕке тухăр, унта кравать пур. Ыттисем тăрăхла сак çине выртчăр! — сĕнчĕ ват тутар.

— Эпир кил хушшинчи урапасем çине выртăпăр. Унта уçă та сыхлăхлă! — терĕ Гриша.

Натюш ыттисене канма хушрĕ те хăй ниепле те çывăрса каяймарĕ. Ку таранччен эсерсемпе кăна çапăçма лекнĕччĕ. Шухăш-кăмăлне пĕлнипе вĕсене тăрă шыв çине кăларма темех марччĕ. Кунта вара урăх шут. Кунта хăшпĕр теттĕм тутарсен национализм туйăмне вĕрсе хăпартнă. Тата вĕсен мулли те пуп таврашсенчен чеерех. Вăл ĕненекенсен тирне сĕвет тесе калаймăн. Мулла тĕн йăлисене тунăшăн хаклă ыйтмасть, мĕн параççĕ, çавăнпа çырлахать. Ун патне така е сурăх çавăтса пымалла, хур-кăвакал памалла. Шухăшласан-шухăшласан, буржуалла националистсене те туртса татма майлă вырăн тупăнатех иккен. Ĕçхалăхĕ мĕн ĕмĕртен, тĕрлĕ нацисем пулсан та, туслăха çирĕплетме тăрăшнă. Буржуалла националистсем çав туслăха савăл çапсах уйăрасшăн. Тем вăхăтран Натюш кăтăш пулайнăччĕ — кӳршĕ автанĕ авăтса вăратрĕ. Вара хăвăртрах тăрса тумланчĕ те пӳрте кĕчĕ, Кунта вун-вуникĕ тутар ларать.

— Ырă сунатăп! — саламларĕ вĕсене Натюш, кашнинех ал парса тухрĕ.

— Вăт, çак чухăнсем пирĕнпе пыма хатĕр! — паллаштарчĕ ват тутар.

— Пит аван!

— Эпир çапла шутларамăр: инкек-мĕн сиксе тухасран пурте трибуна тавра тăрăпăр.

— Унашкалах тем пулмĕ-ха... — лăплантарма васкарĕ вĕсене Натюш, ăшĕнче чухăнсене тав турĕ.

Пĕр хушă калаçкаласан, Натюшпă Ганият митинг ирттерме майлă вырăн шырама тухрĕç.

Февральти буржуалла-демократилле революци аталаннăçемĕн Раççейĕн пур кĕтессинне те класлă кĕрешӳ çивĕчленсе пынă. Пасарти йĕркесем вара, пуринчен ытла Кармăш пасарĕнчисем, ним чухлĕ те улшăнман. Чи малтанах мулла ĕненекенсене кĕлтума йыхăрни илтĕнчĕ. Вăхăт нумай та иртмерĕ — пасара тутарĕ, чăвашĕ, мари пуçтарăна пуçларĕ.

Юлашки вăхăтра Атăлкассинче çеç мар, Хусанта та сахăр, кĕрпе, шур çăнăх, пир-авăр тупма хĕн. Кунта вара — лавкка хăмисем хуçăлас пек тавар. Хакĕ темиçе хут ӳснĕ пулин те, япали пурах. Ылтăн, кĕмĕл укçа пухакансем хĕвĕшеççĕ. Çийĕнче кашниннех салтак шинелĕ, ун айĕнче сăран сумка. Вĕсем Натюшсем патне парса çакланчĕç, ылтăн-кĕмĕле хаклă тӳлеме пулчĕç. Çавăнтах патша укçине хак парса улăштаракансем те пур. Ывăç тупанĕ çине вырнаçакан çирĕм, хĕрĕх тенкĕлĕх хут татăкĕсен ĕмĕрĕ вăраха тăсăласса шанмаççĕ иккен. Чиркӳ картишĕнче пулсан, çынсем ушкăн-ушкăнăн пухăнĕччĕç, иçмасса, вулăсри лару-тăру, кантурти тӳре-шарасем çинчен мĕн калаçнине илтĕттĕн, хăйсен шухăш-кăмăлне пĕлĕттĕн. Пасарта май çук çав. Пĕр пуслăх ĕçшĕн çынсем пухăнса тăмаççĕ, вĕçĕ-хĕррисĕр хĕвĕшеççĕ. Пасар урамĕнче чăваш, вырăс, мари хĕрĕсем туллиех, тутар хĕрĕсем кăна çук. Ĕлĕкхи пекех, вĕсене ют арçын куçне курăнма юрамасть.

Натюшсем пасар тавра икĕ-виçĕ хут çаврăнса та митинг ирттермелли майлă вырăн тупаймарĕç. Атăлкасси пасарĕнче кирек хăçан та пушă лавккасем пулаканччĕ, кунта çук. Вара Натюша сасартăках тепĕр шухăш пырса кĕчĕ:

— Ганият пичче, ма трибуна шырамалла пирĕн? Ăна тума темех мар-çке. Пуш урапа туртса тухăпăр та çынсем йышлăрах çĕре лартăпăр.

Вĕсем киле таврăнчĕç, пӳртрисемпе калаçса татăлсан, ват тутар тăрантасне туртса тухрĕç. Вăл урапаран çӳллĕрех, ун çинчен инçетрине сăнама май пур.

Этем кĕске ĕмĕрĕнчех тем те курма ĕлкĕрет, кунашкалне çеç никам курман пулĕ. Тăрантас çинче — пĕр хĕрарăмпа нкĕ арçын. Хĕрарăмĕ хĕрлĕ ялав тытнă. Унпа юнашарах ват тутар. Çамрăк салтакĕ карттус çине хĕрлĕ хăю çыпăçтарнă, аллинче винтовка. Виççĕн-тăваттăн тăрантаса туртса, хыçалтан тĕксе пыраççĕ. Ним иккĕленмелли те çук: камит кăтартакансем кусем. Кам пĕлет, укçасăрах-и тен? Кĕçех пасарти халăх тăрантас патнелле ăнтăлчĕ.

— Юлташсем! Эпир камит кăтартакансем мар, эпир митинг туса ирттересшĕн. Энĕшкассинчен килнĕ большевичка сире хальхи пурнăç çинчен каласа парĕ. Пурте пирĕн хыçран утăр! — терĕ Ганият.

«Митинг» сăмах никамшăн та çĕнĕ мар, Кармăшра çеç ăна илтсех кайманччĕ. Тăрантас çинчи çынсем вăрçă, çĕр пирки çĕнĕ хыпар илсе килмен-ши? Хушăра хĕрлĕ ялавлă хĕрарăма тĕшмĕртекенсем те тупăнчĕç. Тăрантаса нумаях та сĕтĕрме лекмерĕ — халăх пур енчен те пухăнса çула пӳлсе лартрĕ.

— Ганият пичче, ман шутпа митинга уçма вăхăт!

— Хам та çаплах шутлатăп, Натюш хĕрĕм, — килĕшрĕ ват тутар, ăшшăн куçĕпе халăха ыталарĕ. Тĕрĕссипе, Ганият питех те хумханать. Революциллĕ юхăма çирĕм çул каярах хутшăннă пулин те, çак тери халăх умĕнче сăмах калама лекменччĕ унăн. Ав, çынсем шăтарасла тинкереççĕ, мĕн каласса кĕтеççĕ.

— Халăх! — хăюсăртарах та пурте илтмелле сасăпа чĕнчĕ Ганият Гимаев. — Кармăш вулăсĕнчи хресченсен митингне уçăлнă тесе шутлатпăр. Хальхи пурнăç çинчен ăнлантарма Надежда Прохоровна большевичкăна сăмах паратăп!

Натюш ятне ку таврара тă илтнĕ ĕнтĕ. Паçăр тĕшмĕртни тĕрĕсех иккен. Трибуна çинчи хĕрарăм чăн та çав. Çывăхарах тăракансем хушшинче:

— Натюш, салам! Шĕкĕрех таврăннăшăн савăнатпăр! — тенисем илтĕнчĕç.

Çав самантрах хирĕçлисем чăркăшни та палăрчĕ:

— Мĕн итлетĕр ăна! Тăрантас çинчен туртса антармалла кăна! 

Натюш тӳрех асăрхарĕ: кунти çынсем Атăлкассипе Çимелти пек мар, çак самантрах тытăçма хатĕр. Вăл ват тутар асăрхаттарнине аса илчĕ те кĕрешӳ йывăр пулаçса тепĕр хут ĕненчĕ. Çапах хăйне тăнăçлă тыткалама тăрăшрĕ.

— Юлташсем! — камăллăн чĕнчĕ вăл. — Кунта большевиксене хирĕçле сăмахсем илтĕнеççĕ. Вĕсем çинчен сирĕн вулăсри управа председателĕ йышшисем, чухăнсен тирне сӳсе пуйнисем элек сараççĕ. Пытарма çук, çав элеке ĕненекенсем чухăнсем хушшинче те тупăнкалаççĕ-ха. Эсерсемпе буржуалла националистсем большевиксене мĕншĕн курайманнине кăна пĕлмеççĕ. Хăвăрах аса илĕр-ха, вĕсем вăрçа малалла тăсмалла теççĕ. Аçăрсемпе ывăлăрсем, çывăх тăванăрсем пуç хуни çитмест, ĕççыннисен юнне татах юхтарасшăн. Вăхăтлăх правительствăна çирĕплетме йыхăраççĕ, ăна укçапа тырпул парса пулăшма ыйтаççĕ. Атăлкассинчи Янашовпа Кармăшри Юсупов таврашĕсем сахал мул пухрĕç-им? Вăрçа малалла тăсса, вĕсене татах пуйтармалла имĕш. Чухăнсен мăйне тăхăнтартнă йăлла хытăрах туртса пурантармалла, тет. Большевиксем ĕççыннисене вăрçă мар, мир кирлĕ теççĕ, вĕсене çĕр парасшăн!

— Тĕрĕс, вăрçă тесе пирĕн тире чĕрĕллех сĕвеççĕ! Вăрçă мар, пире çăкăр кирлĕ! — хумханса кайрĕ халăх.

— Юлташсем! — шавлакансем лăплансан, шухăшне малăлла тăсрĕ Натюш — Ав мĕншĕн кураймаççĕ большевиксене мул хуçисемпе вĕсен хӳрешкисем! Çавăнпа ирсĕр элек сараççĕ!

— Элеклеччĕр! Йытă вĕрет те, çил илсе каять! Эпир ырăпа усала уйăрайман çынсем мар!

— Юлташсем! Кармăш вулăсĕн пуçлăхĕ Юсупов мĕн хăтланнине аса илĕр-ха. Вăл ĕнентерме тăрашнипе, чухăнсен тăшманĕ пуянсем мар иккен, тутарсемпе чавашсен, вырăссемпе ытти халăхсен туслăхĕ-мĕн. Çавăнпа вĕсем тĕрлĕ халăхсене пĕр-пĕринпе хирĕçтерсе ярасшăн. Кун пирки Ленинпа большевиксем мĕн калаççĕ: хура тарпа пиçнĕ ĕççыннисем хушшинче, вĕсем кирек мĕнле нацирен пулсан та, çирĕп туслăх вăй илмелле. Çак туслăх вĕсене влаçа хăйсен аллине илме вăй-хăват парĕ. Большевиксем çапла тума чĕнеççĕ те сире...

Митинг пуçлансанах жилетлă тутар ушкăнран хăпса кайрĕ, вулăс кантурне васкаса çитрĕ. Юсупов ниçта та курăнманнипе юриех лартса хăварнă пĕр тутартан ыйтрĕ:

— Давлетжа ăçта?

— Пĕлместĕп... — наяннăн хуравларĕ çамрăк тутар. — Трактирелле утрĕ пуль. Чикки çавăнта унăн.

Çтаппан, чĕрĕлсе тăрас пулсан, ĕлĕкхи трактир çуртне тупаймĕччĕ. Ун вырăнне кермен пек çĕнĕ çурт ахăрса ларать. Хуçи те улшăннă унăн. Ĕлĕкех мăнтăрскер, халь ӳт çине тăрăннă сăвăс пекех кӳпĕннĕ. Кăшт тĕксенех, питĕнчен юн сирпĕнĕ. Йăли, тасамарлăхĕ кăна улшăнман. Буфет хăми çинче купаланса выртакан кулач, сушкă, клентĕр таврашĕсем çинче палăрми шăна. Стена çумĕнче кĕшĕлтетекен таракансене хуçа уйран сапа-сапа парать. Жилетлă тутар пырса кĕни ăна юратнă ĕçне тума чăрмантарчĕ курăнать.

— Мĕн кирлĕ?

— Юсупов кунта мар-ши теттĕм те.

— Мĕн сиксе тухрĕ тата? — жилетлă тутар хыпăнса ӳкнипе çуйланарах ыйтрĕ трактир хуçи.

— Инкек, абзы! Пасарта пĕр хĕрарăм, темле большевичка тенĕскер, Юсулова айăн-çийĕн тустарать. Тӳс кăна...

— Малти пӳлĕмре вăл. Кĕрсе пĕлтер!

Тĕпелти сĕтел хушшинче тăватă тутар. Чӳрече енче лараканĕ вăтăра та çитмен пулас-ха. Çийĕнче тĕттĕм симĕс бархатран çĕлетнĕ жилет, пуçĕнче — тӳпеттен. Тăрăхла питлĕ хăй, сăмси вăрăм, тӳрккес. Сĕтел çинче тăм чейник, кашнин умĕнче стакан. Чей вырăнне сăмакун ĕçеççĕ. Акă пĕри тултарчĕ те:

— Давлетжа, сан сывлăхушăн! — терĕ, стаканне çӳле çĕклесе.

— Ĕçӳ ăнса пытăр! — ырă сунчĕç ыттисем.

— Эсир калашле пултăр, тăвансем! — сăмакунне тĕппипе йăвантарчĕ Юсупов.

Ĕçмелĕх, савăнмалăх пурлăхĕ те пур çав Юсуповăн. Вăл пир-авăрпа сутă тăвакан хуçа ывăлĕ. Ашшĕ ăна вĕрентме те укçине шеллемен. Февральти революци пуçлансанах, ку таврара большевиксем çук пирки, вăл влаçа çăмăллăнах хăй аллине çавăрса илнĕ. Хусантн буржуалла националистсемпе пĕр каварлă, тутарсене вырăссенчен уйăрма, хăйсен патшалăхне туса хума ĕмĕтленет. Вăхăтлăх правительство майлă пек курăнни ăна пысăк мул пухма май панă. Большевиксем Атăлкассинчи пасар урамĕнче демонстраци тунине илтсен, Юсупов ăшне пăр кĕрсе ӳкме хăтланнăччĕ те, ку вăраха пыманччĕ. Большевиксем Кармăш еннелле килсен те тутарсене хăйсем май çавăраймасса шаннăччĕ вăл. Çавăн пирки паян та трактирте ним шухăшсăр ларать. Жилетлă тутар ĕшеленсе кĕни Юсупов хаваслăхне татрĕ.

— Юнус, мĕн çăмăлпа?.. 

— Пăтăрмах, Давлетжа! Атăлкассинчен килнĕ хĕрарăм сăмах калать!

— Хĕрарăм? — кулса ячĕ Юсупов. — Хĕрарăмран хăрарăн-и? Е тутар мар-и эсĕ?!.

— Кăлăхах кулатăн. Ахаль хĕрарăм мар вăл, большевичка! Атăлкассинчи Надежда Прохоровна! Пĕтĕм паесар халăхне хăй тавра пухнă та сана тустарать. Юсупов — чухăнсен тăшманĕ тет. 

Натюш çинчен Юсупов та илтмен мар. Çавăнпа ун ятне асăнни тутара тӳрех тăвăлтарса ячĕ. 

— Тăвансем, атьăр, чăваш арăмне тип мунча кĕртер. Пирĕн пата тек ура ярса ан пустăр! — терĕ вăл юлташĕсене.

Çывхарнăçемĕн Юсупов та хыпăнса ӳкрĕ. Пасар халăхĕ, пĕр çĕре пухăнса, урама пӳлсе лартнă. Юсупов ирĕксĕрех урапа çинчи хĕрарăм сăмахне тимлерĕ.

— Юсупов йышшисем улпутсен çĕрне, вăрманне туртса илме кансĕрлеççĕ. Çĕрпе усă курмалли йĕркесене Учредиловка татса парасса шантараççĕ. Пĕр сăмахпа, автан çăмарта тăвасса кĕтме хушаççĕ. Большевиксем хуçасен çĕрне халех туртса илме чĕнеççĕ!.. 

Çамрăк тутар вутлă-хĕмлĕ пулса кайрĕ. Ăна çĕршер çын умĕнче питлеççĕ вĕт. Каллĕ-маллĕ çаврăнкаласа пăхрĕ те, пĕрле килнĕ юлташĕсем çывăхрине асăрхаса шăл витĕр сăптăрчĕ:

— Мĕншĕн чăвашсене мăшкăллаттаратăр?! — Револьверне кăларчĕ вăл. — Çул парăр! Унсăрăн çакăнтах выртса юлатăр!

Çынсем хăранипе те мар, кĕтмен сасă илтĕннипе хĕсĕнсе хушă турĕç, Юсупова ирттерчĕç те ыттисене пӳлсе хăварчĕç.

Япшар тумлă тутар револьверĕпе; хăмсара-хăмсара çул уçса пынине Натюш та курчĕ ĕнтĕ. Харкашусăр иртмессе те ăнланать. Унччен кирлине пĕлтерме ĕлкĕресчĕ. Натюш васкасах шухăшне малалла тăсрĕ:

— Юлташсем, Юсуповпа тусĕсем сире большевиксем тутарсене вырăс тĕнне йышăнтарассипе хăратаççĕ. Большевиксем нихăçан та апла тăвас çук. Вĕсем кам мĕнле тĕне килĕштерет, çавна ĕненме чармаççĕ!

Юсупов тăрантас çине сиксе хăпарни Натюша калаçма чăрмантарчĕ.

— Халăха пăтратма кам ирĕк панă сире? Марш кунтан! — Натюша чышса чикелентерĕччĕ те вăл, юлташĕсем хыçа юлни аллине çĕклеме памарĕ.

Халăх теме кĕтнĕн ĕнтĕркесе тăчĕ. Айăпсăр çынсене, пуринчен ытла чухăнсем майлă хĕрарăма, персех пăрахĕ-ши ĕнтĕ? 

Гриша çакна ăнланчĕ те эсремете самантрах хĕçпăшал сăрлантарчĕ.

— Эсир, господин Юçупов, — сиввĕн каларĕ Натюш, — халăха кирек мĕн çинчен сӳтсе явма та революци ирĕк панине маннă иккен. Харкашиччен çакна калăр-ха: халăхран пухнă тырăпа укçана хăвăр валли мĕн чухлĕ хăвартăр? Тата сирĕн пуян пурнăçпа чухăнсен хĕсĕк пурнăçне мĕнле шайлаштармалла? Пуянпа чухăнăн пĕртанлăхĕ хăш енчен курăнать? Вырăс, тутар, чăваш, мари халăхсен мĕн шутран пĕр-пĕринпе çапăçмалла?

Юсупов кунашкал лару-тăрăва çакланса курманччĕ-ха. Халăх умĕнче ун револьверне туртса илчĕç, çитменнине, вăл чухăнсене çаратнине куç умĕнчех тăрă шыв çине кăлараççĕ. Инкекрен хăтăлма пĕр май çеç: тус-йышĕсене çапăçăва йыхăрмалла.

— Тутарсем, хамăра çак териех мăшкăллаттаратпăр-и?! Çапăр, аркатăр вĕсене! 

Юсупов хыççăн килнĕ тутар ушкăнĕ тепĕр хут хускалчĕ. Харкашу сасси илтĕнчĕ, пĕр-пĕрне çапкалани сисĕнчĕ. Халиччен пулсан, пурте пăраха-пăраха тарĕччĕç, халĕ вырăнтан та сикмерĕç. Вуншарăн кăшкăрса ячĕç:

— Мĕн хăратнипе çитĕ! Сăвăса хăйнĕ ислетмелле! Долой!

Юсупов, халăх хăйне курайманнине сиссе, хăраса ӳкрĕ. Палăртасшăн мар кăна:

— Тăхтăр-ха... Халăха мĕнле пăлхатса çӳремеллине вĕрентĕп! — текелесе, тăрантас çинчен анчĕ. Халăх хушшинелле чăмрĕ.

Сасартăк харăссăи пăшал пени илтĕнчĕ. Ват тутар аллинчен юн сăрхăнма пуçларĕ. Çав вăхăтра тепĕр хут кĕрĕслеттерчĕç.

Гриша сасă еннелле çаврăнса пăхрĕ те пĕр лавкка тăрринче виççĕн пăшал тытса выртнине асăрхарĕ, вĕсем çинелле тĕллесе печĕ. Пĕри çав самантрах çĕрелле ывтăнчĕ, иккĕшĕ анса тарчĕç.

Халăх хушшинче пăтăрмах тапранчĕ. Халь çĕç Юсупова хирĕç кăшкăракансем ăçталла пĕлнĕ çавăнталла чупрĕç. Пысăках мар ушкăн, юнавлăн шавласа, тăрантас патнелле ăнтăлчĕ.

Натюшсем тăрантас çинчен анчĕç те хваттерелле васкарĕç.

— Эсир пĕр лавĕ çине ларса вĕçтерĕр! Эп вĕсене кăштах тăн кĕртем! — терĕ Гриша, пулемета витнĕ уттине сирнĕ май. Çавăнтах пуç пӳрнисемпе гашетка çине пусрĕ. Пульăсем пуç урлă шăхăрса вĕçме тытăнсан, урса килекен тутарсан ушкăнĕ каялла тапса сикрĕ. Урам пушанса юлчĕ.

  
   Виççĕмĕш пайĕ


   I


Ванюк Сехмет кил хушшинчен кӳсекпе çапса анратнă пек сирпĕнсе тухрĕ те урам варринче чарăнчĕ. Çухатнă çулне шыранăн, каллĕ-маллĕ пăхкаларĕ. Халь çеç илтни-курнине ăнкарма тăрăшрĕ. Унăн юн-тăван хĕр пур иккен. Апла ашшĕ ун амăшне çĕр тĕпне путмалла хур кӳнĕ. Çак усал хыпар ял хушшине сарăлмасăр пултарайман. Вăл кăна сисмесĕр пурăнать. Çитменнине, юн-тăванĕпе мăшăрлантарĕччĕç те ăна намăс хуранне кĕртсе ӳкерĕччĕç. Чĕререн тарăхнипе Ванюк сивĕ тытнă чухнехилле чĕтрерĕ. Ку хыпар хыççăн киле епле таврăнăн? Ялйышпа Анахвиссен куçĕ умне епле курăнăн? Тем май шухăшласан та, Энĕшкасси çулне çил-тăман шăлса кайрĕ. Темиçе минут каярах çеç Ванюкран телейлĕ йĕкĕт ниçта пулассăн туйăнмастчĕ. Тĕлĕкри пекех иртрĕ иккен вăл.

Пристань çумне пăрахут çитсе чарăнни Ванюка тăна кĕртрĕ.

— Билет парăр-ха! — терĕ вăл хыпăнса.

— Ăçталла каяс тетĕр?

Çак самантра Ванюкшăн пурпĕрехчĕ, анчах çитес пристань ятне каламасан билет памаççĕ.

— Пăрахут ăçталла каять? Кассăра ларакан хĕрарăм кулса ячĕ:

— Çамрăк çын, эсир мĕн, ыйхăран тин çеç вăраннă-им? Ванюк хăй те тăрăхлĕччĕ, кассир хурри пулас килмерĕ.

— Эсир йăнăшмарăр. Куçпуç алчăранипе пăрахут ăçтан килсе ларнине те асăрхаймарăм. Тата... пассажирсем хăш еннелле çул тытнине эсир пĕрре пăхсах чухлатăр тени хăлхана кĕнĕччĕ. Суя сăмах çеç-ши вара? — терĕ.

— Çын мĕн ăслине чухлама юмăç карчăк мар çав. Сире шелленипе калама пултаратăп: пăрахут туран анчĕ. — Каляех кулчĕ хĕрарăм.

— Ырă сăмахшăн тавтапуç. Хусана çитмелĕх билет парсамар эппин!..

Ванюк пристане кăнтăрла тĕлнелле тухрĕ. Кунта яланхи пекех халăх хĕвĕшет. Хушăра шинель, гимнастерка, аялти кĕпе-йĕм сутакан салтаксем курăнкалаççĕ. Вĕсене спекулянтсем сырса илнĕ. Йӳнĕпе туянасшăн ал çапса хаклашаççĕ. Ури-аллине çухатнисем карттусне çĕре лартнă, пулăшу ыйтаççĕ. Лавккасенче сахăр, шăрпăк, кĕрце тавраш, тулă çăнăхĕ тахçантанпах çук ĕнтĕ. Юрать-ха, çăкăр, хĕвелçаврăнăш çăвĕ, шала çыпçăнакан ландрин пур. Вобла тесен — лавĕпех тие.

Ванюк халăх хушшине кĕричченех чарăнчĕ. «Ăçталла çул тытмалла? Пулăпа суту-илӳ тăвакан хуçа патне каяс мар-и? Ĕçрен тухнă чух кăларса ярасшăн марччĕ-çке, хуçа арăмĕ кĕçĕн приказчика лартас пек те калаçрĕ». Унта ĕçленё чухнехи тусĕсене аса илчĕ те шанăçне сирчĕ. «Эп вĕсемпе яланлăхах сывпуллашрăм. Мĕн сăлтавпа килтĕм тес? Михха хĕрĕпе юн-тăванне пула ялтан тухса тартăм тес-и? Аттен киревсĕр ĕçне епле пĕлтерес тата? Çук, вĕсен куçĕ умне курăнма юрамасть». Ванюк аслашшĕ пек, крючник пулма та килĕшĕччĕ. Ĕнел прихутĕнчи çынсем Хусана килнĕ-кайнă чух тĕл пулма пултарĕç. Ванюкăн вара хăйне паллакансемпе никампа та курнăçас килмест. Пăрахут е баржа çине ĕçлеме кĕрĕшсен аванччĕ. Тĕрлĕ хуласене курса çӳрĕччĕ. Ванюк çапла тĕллевсĕр шухăша путса тăнă вăхăтра хăй çинчен калаçнине илтрĕ: 

— Пăх-ха, кур! Юман Паттăр мар-и?!

— Çав, ара!

Ванюк пуçне çĕклерĕ. Ун патнелле икĕ йĕкĕт çывхарать.

— Юман Паттăр! — терĕ пĕри, Ванюка чышкăласа илсе.

— Хаклă тус-йышăм, салам! — ал пачĕ тепри.

Иртнĕ хĕл магазинта пĕрле ĕçленĕ юлташĕсемпе тĕл пулни Ванюк кăмăлне çĕклерĕ. Пĕтĕм хуйхи-суйхи сирĕлнĕн туйăнчĕ.

— Сире курма çав тери хавас, шереметсем! — йккĕшне те çупăрласа илчĕ Ванюк.

— Сăртпа сăрт тĕл пулмаççĕ, çынпа çын тĕл пулаççех тени çакă ĕнтĕ!

— Çапла, тус-йышсем... Анчах пристане мĕн шырама килнĕ эсир? Магазин уçăличчен Атăл илемне курса савăнас терĕр-им?

— Эпир унта ĕçлемĕстпĕр! — терĕç йĕкĕтсем.

— Ма тата? 

— Сан йăмăку мĕн тесе çырнăччĕ, астăватан-и? Печек ача вырăнĕнче ĕçлесе намăса ан кĕрĕр тенĕччĕ мар-и, э? Çак сăмах тĕрĕсне ăнлантăмăр та магазинтан тухса кайрăмăр. Пристане юр-вар илме килтĕмĕр.

— Юр-вар илме? Апла ăçта ĕçлетĕр?

— Буксир пăрахучĕ çинче. Шалу уйăхне çĕр те вунă тенкĕ. Ав, пирĕн пăрахут тăрать! — Атăл хĕрринелле ал сулса кăтартрĕ Федя.

— Пит аван...

— Халлĕхе аптрамаллах мар. Капитанĕ те, ытти ĕçлекенĕсем те кăмăллă çынсем... Тăхта-ха, мăнкун кунĕ, килте çамрăксемпе пĕрле савăнмаллли вăхăтра, мĕн туса çӳретĕн эс?

— Эп ĕç шыратăп...

— Ĕç?! — терĕç те Федьăпа Саша кулса ячĕç. — Пире суяймăн, Юман Паттăр! Эс хĕр çураçма килни витĕр курăнать. Магазина пынă хĕрĕ епле маттурскерччĕ! Шел, урăх курнăçаймарăмăр. Кам хĕрне те пĕлсе юлаймарăмăр. Ентĕ паллаштарăн-и? Тен, туйна та чĕнĕн?

Юлташĕсен шӳчĕ чăннипе хутăшне ăнланчĕ Ванюк. Вĕсем Клавье çырăвне вуланă-çке. Тата хăй те юсав тумлă паян. Çак тумпа кам ĕç шыраса çӳрĕ? Ванюк мĕн сăлтавпа çакнашкал юсав тухнине каласа парĕччĕ те, чĕре суранĕ кăштах сирĕлĕччĕ, анчах юрамаçть. Вара юлташĕсем пушшех куласран, хăй те шӳтлеме хăтланчĕ:

— Эсир яланхи пекех иăнăшатăр. Хĕр çураçас тĕлĕ çук-ха манăн. Иксĕртен пĕри авланмарăр-ши тесе, пур-çук тумтире çакса тухрăм.

— Кăлăхах тăрăшнă! Эпир авланиччен еан юсавран татăк-кĕсĕк те юлмĕ. Ĕç шырама килнине те ĕненме çук. Пĕрле чухне хуçа сана приказчика лартасшăнччĕ. Килĕшмерĕн. Бурлака каятăп терĕн. Тем тесен те, пирĕнтен уйрăлнăранпа эсĕ йăлтах улшăннă.

Юлташĕсем тешмĕртсе кулма хăтланни Ванюк кăмăлне каллех йывăрлатрĕ. Урăх юптарма хăват çитерейменрен:

— Эпĕ чăн та ăсран тухрăм-и тен... — терĕ, ассăн сывласа.

Федьăпа Саша тинкеререх пăхрĕç те юлташĕн сăн-питĕнче пĕрле пурăннă чухнехи хаваслăхĕ çуккине асăрхарĕç. «Анахвис йăмăкĕ урăх качча юратса пăрахман-ши?» Анчах ку шухăша çав самантрах сирчĕç. Ванюк чухлĕ йĕкĕте кирек кам та тиркемĕ. «Апла кукашшĕн килне инкек çакланнă-им?» Çак самантрах тĕпчени килĕшӳсĕр. Йапатни вырăнлăрах.

— Тепĕр тесен, эс кам пирки пуçна çухатни кирлĕ те мар! — ĕнтĕ ним кулмасăр сăмах хушрĕ Федя. — Кала-ха луччă: чăнах ĕçе кĕрĕшме килтĕн-и?

— Улталамастăп, — салхуллăн çирĕплетрĕ Ванюк.

— Апла телей пур-ха сан. Пирĕн матроссен йыш çителĕксĕр. Капитан юриех çын шырама тухрĕ.

— Хаклă тус-йышсем... Сирĕнпе пĕрле вырнаçсан тем пекехчĕ! — чĕрĕленчĕ Ванюк.

— Ав, капитан пырать! Атьăр ун патне! Вĕсем хура пустав костюмлă, пуçне ялккас çĕлĕк тăхăннă çавра пит-куçлă арçын çулне пӳлчĕç.

— Петр Николаевич! — хăюллăн чĕнчĕ Федя. — Эсир матрос кирлĕ пек калаçаттăр мар-и?

— Çапла!.. — терĕ капитан. — Эсир тупрăр-им?

— Тупрăмăр, Петр Николаевич. Çак йĕкĕт, — пуçне Ванюк енне сĕлтрĕ Федя, — матрос пуласшăн.

Капитан тинкерсе пăхрĕ. Ун уменче яштак та патвар йĕкĕт тăрать.

— Эсир пăрахут çинче ĕçлеме кĕрĕшесшĕн-и? — тĕлĕннине пытараймарĕ капитан.

— Ийя, сударь! — витерсе хуравларĕ Ванюк. Федьăпа Саша капитан иккĕленнине сисрĕç те кăмăлне çавăрма васкарĕç:

— Петр Николаевич, ĕçрен хăракан ача мар вăл. Эпйр ăна лайăх пĕлетпĕр. Виçсĕмĕр хĕлĕпех пĕр хуçа патĕнче ĕçленĕ.

Икĕ матрос хута кĕни капитана çырлахтарчĕ. Çапах тăрăхламасăр ирттереймерĕ:

— Тумтир вараланасран хăрамастăр-и? Пирĕн кунта пылчăк çинче йăваланма, хырăмпа шума та лекет.

Тепĕр чух Ванюк кӳренĕччĕ те. Тивĕç сăмах тупса тавăрĕччĕ. Капитан калаçăвĕнче ĕçе илес шухăшĕ те пуррипе тытăнса тăчĕ. Телей пурах-ха. Уншăн савăнмалла.. Чăнах, халь çеç пристаньре пĕр-пĕччен, ниçта кайма аптраса тăратчĕ. Кĕтмен çĕртен юлташĕсемпе тĕл пулчĕ. Ĕç те тупăнчĕ.

— Сударь! — терĕ вара Ванюк евĕклĕн. — Маншăн ытлашши ан пăшăрханăр. Эп мĕн çамрăкран бурлак, мольă хăваланă, челенасем туса йывăç тиенĕ. Унта пирĕн хырăмпа çеç мар, çурăмпа та шума лекнĕ. Сирĕн пата пырсан та хам ĕçе çынна памăп!

Ванюк сăмахĕ капитана тивĕçтерчĕ. Ку çамрăк хăйне хур кӳме парас çуккине ĕненчĕ вăл. Урăх калаçкăлаçа тăма вăхăт маррипе:

— Пурăнсан курăпăр! — терĕ те асилсе ыйтрё: — Паспорту çумрах-и?

— Çумрах!

— Парăр! — Ванюк паспортне кăларса тыттарсан сасăпа вуларĕ: — Юман Батырь... Ку мĕне пĕлтерет? Çакнашкал хушамата ăçтан тупнă эсĕ?

Ванюк ирĕксĕрех пурнăçра пулса иртнисене аса илчĕ. Акă Энĕшкассине жандармсем килчĕç. Соколов большевик ăçтине пĕлесшĕн кама-кама тĕпчемерĕç-ши? Нумайăшне саламатпа та çунтарчĕç. Юлашкинчен Ванюка хурал пӳртне илсе кĕчĕç. Жандармсен офицерĕ малтан йăпатса, унтан саламатпа хăратса, ашшĕ çинчен вăлтма пикенчĕ. Ванюк аптраса ӳкмерĕ, жандарм саламатне туртса илчĕ те хăйне ăшаласа хăварчĕ. Çакăншăн ăна Анахвиспе Коля Юман Паттăр ят панă. Халь Ĕнел таврашçпех çав ятпа чĕнеççĕ. Ун çинчен еплё каласă парас-ха? Каппайчăк тейĕ. Витерме ашшĕпе амăшĕ çинчен сăмах хускатма лекĕ. Шарламасăр тăни аван маррипе, Хусанта чухне Федьăпа Сашăна ăнлантарнă пек хуравларĕ Ванюк:

— Халăх хушшинчё Ту Паттăр, Çăл Паттăр, Юман Паттар çинчен çӳрекен халапсем пур. Вăт, хамăр ял ачисем мана халăпри пĕр паттăр ячĕпе чĕнсе мăшкăллатчĕç. Эпĕ çав ята хушамат турăм.

— Мăшкăллама пăрахрĕç-и вара?

— Пăрахрĕç, сударь!

Ку йĕкĕтĕн хушамачĕ те ыттисенни пек мар, халапран илнĕскер иккен. Ванюк мĕнле наци çыннине пĕлсен, капитан пушшех тĕлĕнчĕ.

— Эсĕ чăваш-и?

— Тĕп чăваш.

Капитан чăвашсене лайăх пĕлет..

— Тăнлă-пуçлă чăваш ачи ĕç шырама юсав тумланса тухакан марччĕ. Шухăшламан... — терĕ вара паспортне чиксе хунă май: — Юр-вар илме укçу пур-и сан?

— Çук, — именнипе пуçне чикрĕ Ванюк.

Капитан бумажникĕнчен укçа кăларса ун енне тăсрĕ:

— Тыт! Аванс шучĕпе паратăп. Юр-вар Самара çитмелĕхех ил. Урăх ниçта та чарăнмастпăр. Тата ĕçре тăхăнмалли кĕпе-шăлавар туян. Юсав тум хĕрсемпе курнăçма кайнă чух çеç килĕшӳллĕ!

Сăмах май капитан каллех йĕкĕлтеме хăтланчĕ те, Ванюк çакна текех шута хумарĕ. Ашшĕ ывăлĕн нушине чухланăн, капитан укçа пани унăн чĕрине ăшăтса ячĕ. Çут тĕнче ырă çынсăр мар тесе ахаль каламаççĕ иккен.

— Тавтапуç, сударь!

— Эпе сударь мар, çамрăк çын. Ман ят пур! — асăрхаттарчĕ капитан.

— Петр Николаевич, каçарăр, тархасшăн. Чаплă çынсене çапла чĕнме хăнăхнăран юрăхсăр сăмах персе ятăм.

— Темех мар. Пурăна киле вĕренсе çитĕн-ха. Халь мĕн кирлине кайса илĕр!

— Хулана çитсе килме ĕлкĕрейĕпер-ши? — ыйтрĕ Федя.

— Вăр-вартарах çаврăнкаласан, ĕлкĕретĕр! — ирĕк пачĕ капитан. Хăй çынсем хушшине кĕрсе çухалчĕ. Унăн тата икĕ матрос тупмалла.

— Хута кĕнĕшĕн тавтапуç, юлташсем. Ĕçе илесшĕн мар пек туйăннипе самаях пăшăрханнăччĕ, — терĕ Ванюк, хăйсем тĕллĕн çеç юлсан.

— Тав тума ан васка-ха. Эпир уншăн-куншăн мар, никама кăтăклама çуккипе капитан умĕнче мухтарăмăр. Ĕнтĕ тӳссен тӳс, тӳсмесен чунна кăларăпăр!

— Ман алла çаклансан, хăвăр та ан ӳпкелĕр вара! Вĕсем трамвай çине ларчĕç. Магазинта ĕçленĕ чух хăйсем пулă леçекен Щетинкин гостиници тĕлĕнче анса юлчĕç. Петропавловски тăкăрлăкнелле çул тытрĕç. Пасар та инçех мар ĕнте. Халăх кăткă пек хĕвĕшет. Ĕлĕкхи майлах, пасара кĕнĕ çĕрте темиçе тутар кавир сарнă та тĕрлĕ вак-тĕвек хурса тултарнă. Хăйсем пĕр чарăнми кăшкăрашаççĕ:

— Кирек хăш япали те пĕр хак! Килĕр, кама мĕн кирлине суйласа илĕр! Мана виличченех асăнса пурăнăр!

Ванюксем пасар урамне те кĕме ĕлкĕрейменччĕ — темиçен сырса илчĕç.

— Маттур йĕкĕтсем, сире лайăх тавар кирлине витĕр куратăп! Ак, шăлавар та, кĕпе те пур! Манăннинчен йӳннине те пиççине ниçта тупаймăр! Туянăр та мана ĕмĕр тав тăвăр! — алăри япалисене саркала-саркала калаçрĕ пĕри.

— Вĕсене шăлаварпа кĕпе мар, чаплă пустав кирлĕ. Акă вăл! Сире çеç кăтартатăп, айккинерех тухар-ха! — илĕртрĕ тепри. Виççĕмĕшĕ, хăйне мĕскĕнле тыткаласа, кĕсйинчен сехет кăларчĕ те:

— Ачасем... Ман инçетри хулана çитмелле, билет илме укçа çук. Сехете ломбарда хурасшăнччĕ, вăл ăçтарахне шыраса тупаймарăм. Сутуçăсен аллине парса тупăш кăтартас килмест. Илмĕр-ши? Хамăр çынсене йӳнех парăттăм.

Ванюксем шульăксен ушкăнне çакланнине чухларĕç. Тăнпуçа çухатса, лавккасем хыçнелле пăрăн кăна — укçуна çеç мар, çири тумтире те сӳсе илĕç. Çавăнпа шульаксене сире-сирех вĕсем кĕпе-йĕмпе сута тăвакан лавкка патне çитрĕç.

— Килĕрех, маттур йĕкĕтсем! Мĕн кирлĕ, суйлăр! Ман лавккари пек лайăххине Мускавра та шыраса тупаймăр! — илĕртсе йыхăрчĕ сутуçă. Кĕпе-шăлавар кирлине пĕлсен, хăма çине тĕрлĕрен тум кăларса купаларĕ.

Ванюк йăрăм-йăрăм кăвак кĕпепе хура шăлавар хаклашмасăрах туянчĕ те, вĕсем пасартан тухрĕç. Çамрăксем кимĕ патне таврăнсан, капитан тата икĕ çынна ертсе пычĕ.

— Паллашăр, команда йышне хушма тата виçĕ çын тупрăм! — терĕ вăл хăйсене кĕтсе илекен матроссене.

Ванюк та бурлака кĕрĕшнине пĕлсен, пăрахут çинчисем пушшех тĕлĕнчĕç. «Уяв тумĕпе çӳрекен çын матросра ĕçлеме ухмах мар пулĕ-ха, — терĕç вĕсем. — Кутамккасăр çын бурлак пулать-и? Тен, юмахри йĕкĕт вăл?» Çапла тем май шухăшласан та, Ванюк ыр çын пуласса шанмарĕç.

Мазутпа вараланнă пĕр йĕкĕт Ванюк патне пычĕ те аллине ун хулпуççийĕ çине хучĕ:

— Мĕн ятлă-ха эсĕ?

— Ванюк... — ăнланайман енне хуравларĕ йĕкĕт.

— Эх, Ванька-ключник — злой разлучник! разлучил ты князя с княжной! Çапла-и?

— Темлерёх çав, пĕлместĕп! — Урăх ним калама ăптрарĕ Ванюк.

Пăрахут çинчисем кулса ячĕç. Кочегар малалла йĕпĕслерĕ:

— Сан кунта мар, циркра камит кăтартма кĕрĕшмеллеччĕ! — Юлташĕсем çине чеен пăхкаласа, Ванюка силлеме хăтланчĕ.

Команда пушшех ахăрчĕ. Хушăран тăрăхланă сасăсем илтĕнчĕç. Федьăпа Саша юлташĕн хутне кĕресшĕнччĕ. Хăех тавăрасса шанса шарламарĕç.

Кочегар аллине хулпуççи çинчен сирсе пăрахма Ванюкшăн темех марччĕ ĕнтĕ. Тепĕр çĕрте пулсан, тытса та çапĕччĕ. Халь унашкал айкашас килмерĕ. Ан тив, хăйне мăшкăллаççĕ пулин те, пĕрле унăн та кăмăлĕ çĕкленчĕ. Хирĕç шӳтлеме тĕвтурĕ. 

— Ыр канашшăн тавтапуç! — Ялккасне хывса пуç тайрĕ вăл. — Анчах эп кунта мĕн сăлтавпа килнине тавçăраймарăр!

Ванюк хăйне май калаçни пăрахут çинче ĕçлекенсене татах хаваслантарчĕ. 

— Вăт итлĕр... — тёрĕ вăл малалла. — Пристань тăрăх чиперех утаттăм. Сирĕн капитан курчĕ те мана кăчак туртре. Пытăм. «Акă мĕн, — тĕрĕ вăл, — пăрахут çинче хашпĕр ĕçлекенсен пуçне арпа тулнă, çавна хуллаймăн-ши?..» Ыйтма та кирлĕ марччĕ, ку ман алçемĕ ĕç» — терĕм, килĕшсе. Вăт, сирĕн пуçăрти арпана хулласа вĕçтерме килтĕм эпĕ.

Ванюкран кулнă чух пит аванччĕ. Каялла тавăрса çапни килĕшмерĕ. Хур кӳнĕн шутласа, эрленекенсем те тупăнчĕç. Ахаль ирттерме юрамасть терĕç хăйсен ăшĕнче.

Аллине Ванюк хулпуççийĕ çине хуниех пуçарчĕ:

— Ванька ключник — злой разлучник... Яту пит чаплă та, ху çӳрме кăна. Пирĕн пуçри арпана хуллама мар, вырăнта ларакан кĕнеке çапса хытарма та пултараймастăн-ха эсĕ!

Ыттисем хе кочегар шухăшне çирĕплетрĕç:

— Ăçта хытарайтăр! Вăл матрос мар вĕт!

— Кĕнек хытарма мар, якăр та хăйраймĕ вăл!

— Атя, тупăшатпăр! — Тупăшнă пек тукаласа, аллисене çапкаларĕç.

Федьăпа Саша ку мыскарана темиçе хут та курнă. Штурвальнăй хистенипе вĕсем чугун кĕнеке султтанпа çапса, якăра кирпĕчпе хăйраса пăрахут çинче ĕçлекенсене вар-хырăм хытичченех ахăрттарнă. Çавăнпа Ванюка систерсе мăшкăлран хăтарăсшăнччĕ — ĕлкĕреймерĕç. Хĕрĕхсенчен иртнĕ штурвальнăй çĕнĕрен килнисем енне çаврăнчĕ, хута кĕнĕн, питне-куçне пĕркелерĕ.

Эсир ăссăрсен сăмахне ан итлĕр. Вĕсем пӳрне кăтартсан та ахăрĕç. Акă мĕн: халиччен пăрахут-баржа çинче ĕçленĕ-и эсир?

— Ĕçлемен! — чăннипех каларĕç иккĕшĕ... Ванюк чĕнмесĕр ирттерчĕ.

— Эппин... — пуçне сулкаларĕ те штурвальнăй малтан юсав тумлинчен култарма шутларĕ: — Эсĕ паттăр матрос пуласси пăхсах курăнать, — терĕ Ванюка. — Пирĕн пĕр кĕнекĕ чăннипех пушаннă. Çула тухас умĕн шаккаса хытармалла. Çак ĕçе паян сире хушма тивет. Тыт-ха, çап çак султтанпа!

Ванюк ку мыскарана тахçанах курнă. Михха йывăçне мольăпа хăваланă е маткă туса тиенĕ çĕрте пуçламăш хут ĕçе пыракансене чукмарпа сахал пĕртермен. Анчах ун çинчен шарламарĕ.

— Пĕр ĕçе кĕрĕшнĕскер, хушнине тумаллах, — терĕ ним пулман пек. — Пĕлменни кăна тарăхтарать. Ырă çын пулса, мĕнле çапмаллине кăтартаймăр-ши?

— Мĕн тăвас тетĕн... Çанщан кăтартма та ӳркенмĕп. Кур, султтана авринчен çапла тытаççĕ. Ак çакăн пек çапаççĕ! — терĕ те штурвальнăй чугун кĕнеке çатлаттарчĕ. — Мĕнле, йăл илтĕн-и?

— Ан- çилленĕр те, асăрхаса юлма ĕлкĕреймерĕм. Тепĕр хут çапăр-ха! — йăлăнанçи турĕ Ванюк.

— Куçна ан выляткаласа тăр эсĕ! — кăмăлсăрланнăн астутарчĕ штурвальнăй. — Юлашки хут кăтартатăп! 

Лешĕ тепре çатлаттарсан:

— Анать! Чăн та анать! Тата çапăр-ха! — терĕ Ванюк. Ванюк юри пĕлмене пенине тавçăрчĕç пухăннисем.

Штурвальнăй вĕсенчен те сахал мар кулнă-çке. Ак хайхи хăйĕнчен йĕкĕлтеме те май килчĕ. Çавăнтах йĕлпĕре-йĕлпĕре кăшкăрашрĕç:

— Анать!

— Çемук пичче, татах çап!

Штурвальнăя такам аякĕнчен чĕпĕтрĕ тейĕн. Сасартăк вăл бурлакра çӳренĕ йĕкĕтпе тĕл пулнине тавçăрчĕ. Команда çавна сиссе кулать ĕнтĕ. Çапах та штурвальнăйăн хăйне çĕнтернине йышăнас килмерĕ.

— Анать çав! — терĕ те итлеттерме хăнăхнă сассипе каларĕ: — Анчах хытарса лартасси ман ĕç мар — сирĕн!

Мĕнле çапмаллине кăтартрăм. Акă ме, султтана тыт та çап! 

Ванюк ирĕксĕртен килĕшрĕ. Султтана çавăркаланă май варринче çурăлнă йĕр пуррине асăрхарĕ. Çавăнпа мăшкăлран хăтăлма шутларĕ.

— Шереметех çав эсир, Çемук пичче, — юри евĕклĕн чĕнчĕ Ванюк. — Мĕншĕк çурăк султтанпа çаптарасшăн?

— Ан хăра. Санашкал кукшасем пайтах çапнă унпалă. Штурвальнăй хур кӳни Ванюка кӳрентере пуçларĕ.

— Ну, юрĕ... Апла-капла пулсан, мана ан айăплăр! — терĕ те султтана пĕтĕм вăйĕпе сулса кĕнеке çатлаттарчĕ. Султтан икĕ пая лаш çурăлчĕ, пĕри Атăла вирхĕнчĕ, тепри капитан каютин чӳречине чăнкăртаттарчĕ.

Команда тĕлĕннипе çăварне карса пăрахрĕ.

— Юрать-ха, кама та пулин лекмерĕ. Вăйăран вăкăр тухни çавăччĕ... — терĕ те Ванюк султтан аврине палуба çинелле ывăтрĕ. Чарусăр хĕрӳленнĕ вăйне ниçта чикеймесĕр сăмсари якăра ик аллипе тытса çĕклерĕ.

— Якăр хăйрама вĕрентĕр-ха эппин. Мĕнле хăйрамаллине кăтартăр, унччен йăтса тăрăп! — терĕ.

Пăрахут çинче ĕçлекенсен куçĕ-пуçĕ алчăраса кайрĕ. Якăр çирĕм пăт тайнине пурте пĕлеççĕ. Вĕсем пур, çав якăра кӳсек пек тыткалакан йĕкĕтрен кулма тапăннă. Пуринчен ытла çак вăййа хускатнă кочегар аванмарланчĕ. Чăмăрĕпе пĕрре сулса панă пулсан, чĕрĕ юласси çукчĕ. Юрать-ха, ачи йăваш курăнать. Штурвальнăй та шыв сыпнă пек чĕмсĕрленчĕ.

— Вĕрентес кăмăлăр çук-им? Апла мана ан айăплăр! — терĕ те Ванюк якăра вырăнне кайса хучĕ — Вăт çапла, шереметсем... Кĕнеке çапса хытармалли, якăра кирпĕчпе хăйрамалли мыскарана тахçанах пĕлетĕп. Эпĕ ачаранпах бурлак!

— Маттур, Юман Паттăр! Ӳлĕмрен пирĕннисене ан манччăр!

— Тивĕçе çĕре ӳкерменшĕн мухтав! — юлташĕшĕн хĕпĕртерĕç Федьăпа Саша.

Хăрушлăх иртсен, команда сасартăках Ванюка сырса илчĕ. Нимле сас-хура та пулман тейĕн. Капитан та тĕлĕнчĕ. Ванюк ытти çамрăксенчен уйрăммине вĕçне çитиех ăнланчĕ.

— Тепĕр çур сехетрен çула тухатпăр. Унччен апат çырткалăр, — терĕ те хăй каютинелле утрĕ.

Ванюк капитан кайнă еннелле пăхнă май чӳрече çĕмрĕккине курса пăшăрханчĕ: «Мĕншĕн ерипентерех çапмарăм-ши? Ырă кăмăллă капитана кăлăхах çиллентертĕм...»

Кочегарсем курманалла васкарĕç. Вĕсем унта трюмра пурăнаççĕ. Матроссем, вĕсемпе пĕрле Ванюк та хаваслăн калаçа-калаçа, сăмсари трюма анчĕç. Кунта речĕпех хăмаçан çапса тунă икшер хутлă нарсем. Варринче печĕк сĕтел, виç-тăватă хыçсăр пукан.

— Ванюк, эс çакна йышăн! — терĕ Федя, сылтăм енчи пуш нара кăтартса. — Сашăпа иксĕмĕр сана пуç вĕçлĕ выртăпăр...

Тем самантра палуба çинче пĕчĕк чан сасси илтĕнчĕ.

— Пире йыхăраççĕ! Атьăр!

Матроссем, кĕпĕрленсе, палуба çине хăпарчĕç. Кочегарсем пăс çĕклеме те ĕлкĕрнĕ иккен. Штурвальнăйĕнче — пĕр лоцманпа пĕр штурвальнăй. Капитан бинокльпе пăхкаласа илчĕ те лоцмана тем каларĕ. Çав хушăрах мароссем çинçе сăнчăрне шпиль тавра аврарĕç, вĕçне Ванюка тыттарчĕç. Ыттисем, йывăç авăр çине кăкăрпа тĕренсе, кимме çавăрма хатĕрленчĕç. Кĕçех пăрахут якăрне кăларма хушса кăшкăртрĕ.

Пăрахут анаталла çаврăнсан, штурвал патĕнчен Федьăпа Ванюка чĕнни илтĕнчĕ. Лоцмансене хӳре тытма пулăшмалла иккен.

Федьăпа Ванюк, штурвальнăйне кĕрсе, урапа икĕ айккине вырнаçрĕç. Ача чух, пăрахутсен курсан, çакăнта хăпарса хӳре тытма Ванюк тем чул та ĕмĕтленнĕ. Телей пачах кĕтмен çĕртен килсе çитрĕ-мĕн. Хыçалти урапа патне çеç тăнă пулни те пĕтĕм Атăл тăрăхĕ, çыран хĕрринчи ялсемпе вăрмансем, улăх-çаран ывăç тупанĕ çинчи пек курăнаççĕ. Кирек хăш ялĕ те йывăç ăшĕнче. Улмуççи, çырла йывăççисем шап-шурă чечекре, инçетренех куçа савăнтараççĕ.

Кама Атăла юхса тухнă çĕрте, Богородский пристанĕ тĕлĕнче, Ванюкпа Федьăна улăштарма Сашăпа тепĕр çамрăк матрос хăпарчĕç.

— Федя! Ванюк! Яшка пĕçертĕм унта. Сивĕнмен-ха, плита çинчех. Антарса çийĕр! — астутарчĕ Саша.

Кĕçех каç пулчĕ. Ыттисемпе пĕрле Ванюк та выртрĕ.

— Юман Паттăр... — илтĕнчĕ шăплăхра Федя сасси. — Çывăратăн-и?

— Çук-ха! — пуçне çĕклерĕ Ванюк.

— Эпир сан пата çыру янăччĕ. Илтĕн-и?

— Илнĕ-çке.

— Мĕншĕн ху çырмарăн? — тĕлĕнчĕ Федя.

— Май килмерĕ. Ана вулани те пилĕк кун çеç-ха. Сирĕнтен уйрăлсан темиçе кунтанах эпир мольă хăвалама кайрăмăр. Иртнĕ юнкун çеç таврăнтăмăр. Паян килтен тухса килтĕм. Вăт, хăвах шухăшла, çыру çырмалăх вăхăт, пулнă-и? Пурпĕр сирĕн алла лекес çукчĕ.

— Мĕншĕн пит васкаса çула тухрăн?

Чĕре суранĕ хускаласран, Ванюк чĕмсĕрленсе ирттерчĕ. Федя çырлахмарĕ — юлташĕн чĕлхине уçасшăн малалла пăшăлтатрĕ: 

— Пĕчĕк хут таткине вуларăн-и?

— Вуларăм... — ирĕкçĕртен пек çирĕплетрĕ Ванюк.

— Пĕлетĕн-и?.. Эсĕ кайсан тепĕр куннех çав хĕр магазина пычĕ, сан çинчен ыйтрĕ. Паян ирех ялне тухса кайнă терĕм те, пĕр сăмах хушмасăр алăк патнелле чавтарчĕ, Муфтинчен хут татăкĕ ӳксе юлчĕ. Унта сана Хура кӳлĕ хĕррине тухма ыитса çырнăччĕ. Тĕлĕнмеллипех тĕлĕнтĕмĕр вара, эсĕ çуккишĕн пăшăрхантăмăр. Хĕрĕ çав тери хӳхĕмскер.

Суранĕ çине тăвар сапнă пек пулчĕ те, Ванюк тӳсеймерĕ — хыттăнах тавăрса хучĕ:

— Такам хĕрешĕн çăвар пылакне сая ярас мар. Çыварăр луччă!

Федя, юлташĕ калаçасшăн маррине ăнланса, чĕмсерленчĕ.

Хăвăртрах ыйха путас шутпа Ванюк мольă хăваланă чухнехи ырă вăхăтсене, Анахвиспе каçхи кĕлле кайнине, кимĕпе ярăнса çӳренисене аса илме тăрăшрĕ. Нимĕн те пулăшмарĕ. Федя сăмах хускатнипе паян Михха патĕнче пулса иртнисем куç умне тепĕр хут уççăн тухса тăчĕç.

Ашчик вăркарĕ. Çапла канăçсăрланса выртнă хыççăн вăл уçăлма палуба çине хăпарчĕ, çӳт тĕнчене сăнама пуçларĕ. Сылтăмри чӳнкĕр сăрт хыçне анса пытаннă хĕвел тупене кĕрен сăр сапса хăварни тавракурăма илемлетнĕ. Атăл сăн-сăпатне улăштарнă. Вăйсăр çил хускатнипе чĕмпĕлтетекен хум çинче кĕрен кăвак сăрсем вылянăн курăнать. Çыран хĕрринче унта та кунта çулăм ялкăшни Атăл çине ӳкнĕ. Пулăçсем шӳрпе пĕçереççĕ пулмалла. Çут тĕнче ытла та илемлĕ çав...

«Чăнах, ман тĕллĕн мĕн сиксе тухрĕ-ха? Мĕн çитменшĕн килсе лекрĕм çакăнта? Чиперех пурăнаттăм-çке? Никамран та катăк мар пекчĕ. Кĕçех Михха йывăçне тиеме кĕрĕшĕç. Укçа лайăх илĕç. Утă çулас вăхăт та çитĕ. Унта мĕн чухлĕ савăнăçчĕ! Унта кампа ташлăттăм-ши?» Ванюк куçĕ умне Анахвис юлашки хут курнăçнă чухнехи пек тухса тăчĕ. «Çав чаплă хĕрсенчен епле уйрăлса юлăн-ши? Шăпах сана тивĕç хĕрсемччĕ-çке вĕсем», — тенĕччĕ çавăн чух Ванюка йăмăкĕ. Кӳреннипё ӳпкеленĕ иккен. Сăлтавĕ те çук мар çав — пĕчĕкрен пĕрле выляса ӳснĕ хĕре епле каччă пĕччен тăратса хăварĕччĕ-ши? Михха хĕрĕ пирки пулчĕ ку тесшĕнччĕ Ванюк, — Лукарье хыпарлани аçа килчĕ. Анахвис куç умĕнчен çухалчĕ. Ун вырăнне Клавье йышăнчĕ. Акă вĕсем Хуçанта тĕл пулчĕç. Пухура ташларĕç. Вăрманта, Атăл çннче канса çӳрерĕç. Тепĕр кунне Клавье ашшĕ ăна хăй патне чĕнтерчĕ. Иккĕшне мăшăрлантарас пирки сăмах хускатрĕ. Амăшĕ пĕлтермен пулсан, вĕсем юн-тăванĕпе пĕрлешĕччĕç. «Нивушлĕ унăн ашшĕ, халăх çине ырă ят хăварнă ашшĕ, киревсĕр ĕç тунă? Çук, çук, ку тĕрĕс мар!» Сив шухăшне хăваларĕ Ванюк. Ун умне яланхи пекех таса чунлă та паттăр ашшĕ тухса тăчĕ. Ана юратнипе, курас килнипе куçĕ шывланчĕ. Çавăнтах хăйне хăй каçарайми ятларĕ. Миххапа Ванюк ашшĕсем вилĕмле çапăçнă. Вăл пур, çакна пĕтĕмпех манса, Сехметпе тăванлашма килĕшнĕ. Йĕкĕт Клавьене шеллерĕ. Унтан телейсер çын çук та-и тен. Хăйĕн хĕрĕ маррине пĕлсен, Михха ăна тем туса пăрахĕ. Пĕртен-пĕр юн-тăванне пулăшас, усал çынсен мăшкăлĕнчен хӳтĕлес вырăнне Ванюк хăй тухса тарчĕ. Клавьене çеç пăрахса хăварчĕ-и-ха вăл? Çук... Анахвисе те. Паянах акă вăл Михха кĕрӳшĕ пулма шутлани, темшĕн ĕç тухманнипе таçта çухални çинчен усал хыпар сарăлĕ, ялйыш каçăхса кайса кулĕ. Тем пулсан та, киле час таврăнма юрамасть. Кăштах лăпланччăр. Тĕнче курса çӳрени те сиен кӳмĕ. Вăл çуккишĕн кукашшĕпе кукамăшĕ ытлашши аптрамĕç.

Кĕтмен çĕртен хăйне чĕннипе Ванюк шартах сикрĕ. Федя тухнă иккен.

— Мĕн эсĕ, кĕçĕр пачах выртас мар тетĕн-и? Вахтăна тухсан, тăмана тытасшăн-и?

— Ху ма çывăрмастăн? Уйăх çапнă çын пек хăратса çӳретĕн, — шутлеме хăтланчĕ Ванюк.

Федя юнашар пырса ларчĕ. Паçăр Ванюк чĕнмесĕр ирттерни канăçсăрлантарать ăна. Анчах сăмах хускатма ĕлкĕреймерĕ — Саша трюмран тухрĕ.

Тус-йышĕсем уншăн пăшăрханни Ванюк кăмăлне çемçетрĕ. Пурпĕр чĕрине уçса кăтартма именчĕ.

— Ан кутăнлан ĕнтĕ! — çине тăрсах тĕпчеме тытăнчĕ Федя. — тăват-пилĕк кун каялла çеç мольă хăваланă çĕртен тăврăннă çын уяв тумĕпех çула тухни ахаль пулас çук. Иçмасса, калаçа пар та, пĕрле хуйхăрăпăр.

— Чăнах, Юман Паттăр... Е шанмастăн-и?

Клавье пирки шарламасан та, ытти çинчен ма каласа лăплантарас мар вĕсене тесе шутларĕ юлашкинчен Ванюк.

— Эсир йăнăшмарăр, шереметсем... Эп, чăн та, ирĕклĕ пуçпа тухман килтен...

— Унашкалах мĕн сиксе тухрĕ?

— Анахвис йăмăкăма пĕлетĕр-ха эсир. Çырăвĕсене те вуланă. Вăт, Анахвис амăшĕ революционерка пулнă, ăна пин те тăхăрçĕр пиллĕкмĕш çулхинех полицейскисем персе пăрахнă. Каторгăна лекнĕ аппăшĕ вара, патшана вырăнтан çирпĕтсен, киле таврăннă. Анчах нумай пурăнайман. Вăхăтлăх правительствăна хирĕç тухса калаçнăшăн тепĕр хут çаклатнă. Анахвис аппăше пире вăрçă мар, мир, çăкăр кирлĕ тесе вĕрентетчĕ. Вăхăтлăх правительство вăрçа малалла тăсасшăн тетчĕ.

— Вăхăтлăх правительство текенни хăямата-ха. Эс пире малалла каласа пар.

— Тытса хупнă та Анахвис аппăшне вĕсем хăйсене май çавăрма тăрăшнă. Килĕшменнипе аса пл антарма тытăннă.

— Вăт явăлсем!

— Анахвис аппăшĕ, юлашкинчен чеелле шутласа, вĕсем май кайма килĕшнĕ. Вара ăна Атăлкассине илсе пынă. Шăп çав вăхăтра эпир мольă хăваланă çĕртен таврăнаттăмăр. Анахвис шăллĕпе иксĕмĕр чиперех утса пыраттăмăр. Натюш аппа тăнине куртăмăр. Сăмах калама çеç пуçларĕ... эсреметсем çулса та илчĕç. Кантуралла сĕтĕрме тапратрёç. Кольăпа иксĕмĕр тӳрех вĕсем патне сиксе ӳкрĕмĕр. Икĕ милиционера икĕ айккинелле ывăтрăмăр. Сасартăк: «Аллуна çĕкле, мерзавец!» — тенĕ сасă хăлха анинчех янларĕ. Çаврăнса пăхрăм та — уес комиссарĕ мана револьверпа тĕлленĕ тăрать. Пытармастăп, хам та шартах сикрĕм. Револьверне тытса илсен тин чун кĕчĕ. Ну, Атăлта иштертĕмĕр те кайран хăйне. Кăвак сула пек пулчĕ, шеремет.

— Лайăхрах памаллаччĕ!

— Вĕсем мĕн шутланине пĕлнĕ пулсан, Атăл варринех кайса ярăттăмăр та... Пĕлмен-çке çав...

Ванюк ялтан тухнă тĕп сăлтавне пĕлтермесен те, Федя ăна хăй пек ăнланчĕ.

— Килтех пурăнсан, вĕсем сана тем те тăвĕччĕç, — терĕ.

Тепри ĕмĕр тăршшĕпе те курманнине пĕр кун хушшинчех курса ывăннăран-ши е пăлханни лăпланнăран, Ванюк нумаях та выртмарĕ, тĕлĕрсе кайрĕ. Кĕçех чӳречерен тул çути йăпшăнса кĕчĕ.

— Эй-й! Вахтăрисене улăштаракансем, тухăр хăвăртрах! — тенĕ сасă илтĕнчĕ.

Ванюк йăпăр-япăр тăрса ларчĕ. Ыттисем те вăранчĕç. Пурпĕр ăшă вырăнтан хăпас килменнипе карăнкалаеа выртрĕç.

— Юман Паттăр, мĕнле, тĕлĕкре леш хĕре курмарăн-и? — терĕç кула-кула Сашăпа Федя.

— Аранах тавçăртăм, иксĕр те ăна юратса пăрахнă иккен. Мĕнех, евчĕ пулма та килĕшĕп. Çапах хăшĕн валли çураçмалла-ши? Ахăртнех, Федя валли пулĕ? Сащăн Маруç пур.

— Маруç ăна хӳрине çеç кăтартса хăварчĕ? — терĕ те Федя кулса ячĕ.

Урăх калаçма пулмарĕ. Трюм анинче каллех кăшкăрни илтĕнчĕ:

— Мĕн йăваланатăр?! Е шыв сапса уçăлтарасса кĕтетĕр-и?

Матроссем палуба çине ваçкаса, хăпарчĕç. Штурвальнăй вĕсене икĕ пая уйăрчĕ. Федьăпа тепĕр çамрăкне хӳрĕ тытма хăваласа ячĕ, Ванюкпа ватăрах матросне, ĕнер пĕрле килнĕскере, палуба çине хăварчĕ.

Ванюк çӳлти палуба çине чупса хăпарчĕ. Хĕвел тин сăрт хыçĕнчен тухнă та, çĕр çине ăшшăнрах пăхма куçне уçасшăн, тулек çилпе хускалнă вĕлтĕркке хум çинче чӳхенет. Сывлăш ытармалла мар таса та уçă. Ванюк ик аллипе хăлаçланкаласа çыран емвелле çаврăнчĕ. Тĕлме-тĕлех чиркӳллĕ ял. Çыран хĕрринче вуншар кимĕ, вăлталлă пулăçсем. Ав, ялтан кĕтӳ хăваласа кăларчĕç. Çул çинче тусан çĕкленчĕ. Ял тĕлĕнчен иртсен, Ванюк сулахай еннелле сăнама пикенчĕ. Кунта та Атăл Энĕшкасси тĕлĕнчи пекех сарлака. Марисен енчи евĕр вăрман кăна çук. Шыв чаксан, вĕçĕ-хĕррисĕр улăх-çаран тухĕ. Лерелле çеçен-хир-и тен. Халь тĕл-тĕл путмасăр юлнă сăртсем те хăва тăррисем кăна палăраççĕ. Анат енчен пĕр ушкăн кăвакал вĕçсе килсе шыва ларчĕ.

Пăрахут кăшкăртнипе шухăшĕ татăлнă Ванюк вас-касах палуба çума тытăнчĕ. Çуса пĕтерсен юлташне пулăшма анасшăнччĕ, малта хула курăнма пуçланипе ирĕксĕрех чарăнчĕ. Ванюк ку хулана лайăх пĕлет. Çакăнта ăна, ашшĕ-амăшĕнчен тăлăха юлнă хыççăн, тепĕр пысăк хуйхă кăтартрĕç. Атăлкассинчи икĕ класлă шкултан вĕренсе тухсан, Анахвиспе иккĕшĕ Чĕмпĕр шкулне кĕме килсеччĕ. Анчах экзамена та тăратмарĕç. Ашшĕ-амăшĕсем пирки тесе кăларса ячĕç. Вĕсем çул тăршшĕпех куççуль тăкса таврăнчĕç. Тĕмшер пупĕ çăхав çырса панăран йышăнманнине кăна пĕлеймерĕç.

Пăрахут Самара каçалапа тин çитрĕ. Вăл çыран хĕрринче тăракан баржăсем çумне çыпçăнсан, капитан унта тухса водолива ал пачĕ.

— Халь ,те тиесе пĕтереймен-çке? — терĕ кăмăлсăррăн.

— Мĕн тăвас тен? — хулпуççийĕсене сиктеркелерĕ водолив. — Ĕлĕк пулсан, ик-виçĕ кун маларах тиесе тултарăттăмăр. Камсем ĕçленине хавăр куратăр. Тем каласан та, хĕрарăм хĕрарăмах. 

— Апла баржăсене хăçан кăкармалла тăвасшăн эсир?

— Ырантан кая хăварас марччĕ. Иккĕшĕ хатĕр ĕнтĕ. Капитанпа водолив калаçкаласа каютăсем патнелле утрĕç. Хăйсен смени вахтăра маррипе Ванюксем баржа çине тухрĕç. Кунта хĕрарăмсем кăткă пек хĕвĕшеççĕ. Тулă миххисене çыран хĕрринчен йăтса кĕрсе трюма тăкаççĕ, баржа ăшне кĕнĕ шыва уçлаççĕ. Хăйсем юрă шăратаççĕ:



Говорят, любовь не вредна, 

Волга-матушка река.

Любовь очень вредна, 

Заливай-ка берега…



Мирлĕ самана пулсан, мăшăрланма ĕлкĕрнисем ача çуратса тултарĕччĕç те ӳстерме тапаçланĕччĕç. Хĕрсем качча тухса ача амăшĕ пулма ĕмĕтленĕччĕç. Вăрçă пĕтĕм пурнăçа ӳлĕнтерчĕ. Çак хĕрарăмсенчен мăшăрлă пурнăç пылакне туллин тутанса пăхмасăрах упăшкисенчен тăлăха юлнисем сахал мар. Хĕрсем те качча каяймасăрах ватăласран хăраççĕ. Çавăнпах ĕнтĕ баржа çине тăватă йĕкĕт кĕнине пурте асăрхарĕç. Кашни хăйне пăхтарасшăн шӳтлеме пикенчĕ.

— Эй-й, пăрахут çинчисем! Пĕр-пĕр ват капитан е лоцман çук-и унта сирĕн?..

— Сире, чиперккесене, ватти мар-ха, маттур арçын кирлĕ. Пăрахут çинче унашкалли чăнах та пур пирĕн! — ахăлтатрĕç матроссем.

Унччен те пулмарĕ, пĕр çамрăк хĕрарăмĕ йăтса кĕнĕ миххине Ванюк умне лаш пăрахрĕ те:

— Ой, маттур йĕкĕт! — терĕ ыратнине тӳсеймен пек йынăшса те çепĕççĕн. — Ывăнса çитнипе алăран тухса ӳкрĕ. Вырăна çитерме пулăшсам!

Ванюк çухалса кайрĕ, ним хуравлама аптраса тăчĕ.

— Эх-хе-хе, ачам... — йĕлпĕрчĕ çамрăк хĕрарăм, — эп сана кăйкăр тесеччĕ. Эс пур, çурри тултарнă миххе те йăтаймастăн иккен!

Çав хушăра миххе икĕ пуçĕнчен ярса тытрĕ те Ванюк хĕрарăмĕ-мĕнĕпе йăтрĕ.

— Ой! — шарт сиксе çуйхашрĕ çамрăк хĕрарăм. Сехĕрленни иртсен, аллине сулкаласа юрласа ячĕ:



Прощай, милый, до свиданья, 

Волга-матушка река. 

Ах, не забудь мое страданье,

Заливай-ка берега...



— Чипер кай! Ӳксе ан юл! Кăйкăра ан вĕçерт! — кулкаласа ăсатрĕç хĕрарăмсем. «Тăхтă-ха, михĕпе пĕрле хăвна та трюмалла ярăнтарсан, мĕнле юрлăн?» — шухашласа пычĕ ăшĕнче Ванюк. Акă вăл çамрăк хĕрарама йăтса çитерчĕ те трюм ани лçине тытрĕ. Анчах миххе вĕçертме ĕлкĕреймерĕ — хĕрарăм Ванюка мăйран ыталаса илчĕ.

— Трюма пăрахса, ал-урана хуçас тетĕн-им?! — терĕ те Ванюка тутинченех чуптуса илчĕ.

Ванюк аптраса ӳкрĕ. Мăнкунра темиçе хĕрĕ чуптунă пулин те, кунашкал юн вĕриленсе чупиине астумасть. Михĕ хăех алăран вĕçерĕнсе трюмалла ыткăнчĕ. Çамрăк хĕрарăм мăйран çакăнса юлчĕ, майлă самантпа усă курса, тата хытăрах чăмăртарĕ. Çулăмлă сывлăшĕпе Ванюка савса пăшăлтатрĕ:

— Ой, савăнăçăм... Эс чăн та кăйкăр иккен. 

Ванюкăн пит-куçĕпе тута хĕррисем çав-çавах тутлăн тĕлкĕшеççĕ. Чĕри çуйланарах та ырлăха кĕтнĕн тапать. Юлташĕсем шӳтленине пăхмасăрах вăл мĕн пулса иртнине ăнланма тăрăшрĕ: «Каçхине кунта килетĕп... Кĕт мана». Мĕне пĕлтерет-ши вăл? Вĕçне çитиех тавçарма такам çанăран туртни чăрмантарчĕ.

— Хĕрсем шыв тăкса ывăннине сисместĕр-им? Атьăр, пулăшăр! — йыхăрать тахăш самантра пырса тăнă хĕрача...

Йĕкĕтсемпе пĕрле шнв уçлама хаваслах çав. Вăхăт нумай та иртмерĕ — йышпа шыва часах тăкса пĕтерчĕç. Юлашкинчен уçăлмалла хулана тухса кĕме калаçса татăлчĕç. Кам мĕн пурпа юсанса таврăнчĕç. Ан тив, вĕсен çийĕнче хаклă йышши тум мар та, çĕнĕлле çитсă та илемлĕ, хăйсем те çурхи чечек пек çиçеççĕ. Водолив хĕрĕн кăна кĕпи-тутăрĕ пурçăн. Уринче çӳллĕ кĕлеллĕ пушмак.

Пысăк афиша тĕлне çитрĕç та çамрăксем тăпах чарăнчĕç. Патша майрипе Распутин епле пурăнни çинчен кино кăтартаççĕ иккен. Çĕпĕрти лаша вăрри, патша шанăçне кĕрсе, тем тепĕр хăтланнă тенине пурте илтнĕ ентĕ. Пурин те кĕрсе курас килет, анчах никамран ыйтмасăр килни пăшăрхантарать.

— Атьсемĕр, кĕрсе курар мар-и? — терĕ çакна сиснĕн водолив хĕрĕ. — Эпир таврăниччен баржа путмĕ-ха, çунса та каймĕ. Атте умĕнче хам явап тытăп!

Хĕрсемпе каччăсем хаваспах килĕшрĕç.

Касса патне çывхараспа хĕрсем айккинелле пăрăнчĕç. Хăйсем валли йĕкĕтсем билет илессе кĕтрĕç. Анчах укçа перекетлеме хăнăхнă йĕкĕтсем хĕрсемшĕн тăкакланма кирлине асра та тйтмарĕç. Хăйсем валли билет туянчĕç те:

— Эсир ма илместĕр? Е кĕрсе курасшăн мар-и? — терĕç.

Хĕрсем пĕр кӳреннипе те пĕр тĕлĕннипе ним тума аптраса тăчĕç.

— Ха, эпир сире шаннăччĕ. Эсир ăна-кăна чухлакансем мар иккен, — терĕ те водолив хĕрĕ ыттисене те кивçенле билет илсе пачĕ. 

Хăйсем аван мар тунине ăнланчĕç пулин те, йĕкĕтсем йăнăша тӳрлетме ăс çитереймерĕç. Ванюк илсе те парĕччĕ, кĕсъе тĕпĕ яка пулчĕ. Залра унăн водолив хĕрĕпе юнашар ларма тӳр килчĕ. Анчах билет пирки аван мар пулнăран-и е ансăртран тĕл пулнипе, калаçу тĕвĕленеймерĕ.

Мĕн-мĕн курмарĕç-ши вĕсем кунта: Акă Распутин Мускаври чи чаплă ресторанта. Сăмала пек хура та вăрăм çӳçне кăшăлласа кастарнă. Сухалĕ чике тăршшех. Куçĕ чăрсăррăн та аскăннăн вылять. Çийĕнче шӳрă пурçăн кĕпе. Пилĕкĕнче пиçиххи. Вĕçĕсене «А. Ф.» саспаллисем тĕрленĕ. Ку ĕнтĕ патша майри Александра Федоровна парнеленине пĕлтерет. Распутин хаклă йышши эрех ĕçет. Ун умĕнче пысăк чиновниксем йăпăлтатса тăраççĕ. Акă вăл Питĕрте. Патша майри урлă министрсене улăштарать. Патша патĕнчен таврăнакан министрсем çула май Распутина кĕрсе евитлеççĕ. Патша майри ăна мĕн пулассине чухлакан сăваплă ватă тесе ĕненет. Çак шухăша татах çирĕплетесшĕн, Распутин тĕрлĕ хăватсем туса кăтартать. Пĕррехинче наследник пӳлĕмĕнче инкек пулма пултарасса астутарать те, ачана урăх пӳлĕме куçараççĕ. Вăхăт нумай та иртмест, Распутин тара тытнă çын тăрăшнипе маччари йывăр люстра персе анать. Раççейре лаша вăрри пуçпулма хăтланнине ăслă çынсем текех тусесшĕн мар. Ăна пĕтерме пĕр княçĕ патне хăнана чĕнеççĕ. Йаркăмăш ярса пĕçернĕ çимĕç çитереççĕ. Анчах тахçантанпах хăйне наркăмăш çиме хăнăхтарнă Распутина вăл та сиен кӳмест. Лешĕ чиперех тухса кайма хатĕрленсен, ăна персе пăрахаççĕ. Патша майри Распутина сăваплă çынсен ретне кĕртес шутпа чиркĕве пытарттарать. Картина вăл чарăнайми макăрнипе вĕçленет.

Матроссене картина минретсе пăрахрĕ. Самана май ирĕклĕн шухăшлама хăнăхнă пулин те, патшана çĕр çинчи турă тесе вĕрентни тасалсах çитеймен-ха вĕсен те.

— Вăт сана лаша вăрри... — терĕ тем хушă чĕнмесĕр пынă Федя. — Вăт сана патша майри. Эпир ăна сăваплă хĕрарăм тесе чиркӳре кĕлтунă.

Ыттисен те чĕлхисем уçăлчĕç:

— Тур çырлахтăрах, тем курса ларăн!

Вамюкăн та сăмаха хутшăнас килет, анчах тимлесе пăхма водолив хĕрĕ чăрмантарнипе ăнлансах юлайманран йăнăшасран хăрать. Лешĕ, чаршав уçăличчен ним чĕнмесĕр ларнăскер, картина кăтартма пуçласанах йĕкĕт çумне тайăнчĕ те ăна вĕри ӳчĕпе çунтарчĕ. Халĕ те Ванюк шарламасăр пыни водолив хĕрне кӳрентерчĕ пулас.

— Эсир мĕншĕн кичем вара? — терĕ тем хушăран.

— Кичем мар-çке. Эп ачи çавăн йышши, — ытахальтен тенĕ пек каларĕ йĕкĕт.

— Апла мар пулĕ, — ĕненесшĕн пулмарĕ водолив хĕрĕ. — Манпа калаçас килмест пулĕ?

— Мĕншĕн калаçасшăн пулам мар? Ятăра пĕлменни кăна чăрмантарать.

— Мана Валя теççĕ. Сирĕн ят та илемлĕ. Анчах мĕншĕн юлташусем Юман Паттăр теççĕ?

— Хушамат вăл ман.

— Ăçтисем эсир?

— Атăлкасси пристанĕ тенине илтнĕ-и?

— Илтнĕ çеç мар, ун тĕлĕнчен темиçе хут та иртсе кайнă. Тĕрĕссипе, эпĕ мĕн пĕчĕкрен аттепе пĕрле Атăл тăрăх çӳретĕп. Царицынпа Ярославль хушшинче ман пĕлмен хула, пĕлмен ял çук.

Çапла калаçкаласа, сисмерĕç те баржа патне çитрĕç. Кунта хĕрарăмсемпе хĕрупраçсем пухăннă та ташша яраççĕ. Ункă варринче паçăр Ванюка тапăннă çамрăк хĕрарăм сăвă каласа ташлать.



Как вставала я ранешенько,

Умывалась я белешенька. 

Калинка-малинка моя, 

В саду ягодка малинка моя…



Ванюк çамрăк хĕрарăма пуçласа курнăн пăхрĕ те çакна асăрхарĕ: унăн ури çеç мар, пĕтĕм ӳт-пĕвĕ вылянать иккен. Тутăр айĕнчен тухнă çӳç пайăрки илемлĕн варкăшать. Куçĕнчен хĕлхем ыткăнать.

.... Ванюк пысăк чан çапнине илтсе ыйхăран вăранчĕ. Ыттисенчен кая юлнă пек сунса, нар çинчен сиксе анчĕ.

— Эй-й?! Тухăр хăвăртрах! — илтĕнчĕ çав хушăра капитан сасси.

Ванюкпа пĕрле ыттисем те пуçтарăнса палуба çине хăпарчĕç. Баржăна тиесе тултарнă та çыран хĕрринчен хунă кĕпере çĕмĕреççĕ иккен.

— Тăвансем, хĕрарăмсене пулăшăр-ха. Вĕсене шансан, паян çула тухаймăпăр!

Хĕрсем матроссене ăшшăн кĕтсе илчĕç. Ĕнер пуринчен хавас тыткалакан водолив хĕрĕ кăна кичем. Ванюк куçĕ умне курăнасшăн мар, хӳтлĕхе пытанма тăрăшать. Кӳренме сăлтавĕ те пурах çав. Ĕнер каç вăл ташласан-ташласан Ванюк тăрса юлнă çĕре пынă та, лешĕ çуккă та. Каччă çамрăк хĕрарăмпа трюмалла анса кайнине аякран кăна курса юлнă.

Матроссем тăрăшнипе кĕпере часах катерчĕç. Унчченех тиесе лартнă икĕ баржăна кăкарчĕç. Çула тухас умĕн пăрахут кĕлĕ тума кăшкăртрĕ...

Малтанхи каç Ванюкăн çур çĕрте вахтăна тăма лекрĕ. Тӳпене хура пĕлĕтсем карса илнĕ. Атăл шывĕ тĕксĕммĕн курăнать. Пăрахут хуллен чашлатса та пăшлатса ишнĕ майăн Ванюк умне темиçе кун каярах пулса иртнисем тухса пычĕç. Кольăпа Анахвис, Клавье аса килчĕç... Атăлкассипе Энĕшкассй тĕлĕнчен кун çутипе иртесшĕнччĕ — пăрахут ĕлкĕреймерĕ. Тĕттĕмленсен тин çитрĕ. Энĕш Атăла юхса тухакан тĕлтен иртсен, пăрахут тинĕс пек аслă уçлăха кĕчĕ. Атăл хăпарнипе Ĕнел çĕр общинин вĕçĕ-хĕррисĕр улăх-çаранĕ шыва лекнĕ.

Тата тепĕр эрне ишрĕç вĕсем. Ĕнтĕ Чулхулана çитесси те инçе мар. Кунта, шыв çинче, Раççейри лару-тăру çинчен ним илтмен çĕрте, паян та ĕнерхи пекех тăнăç. Пăрахут çинчисем час-часах сăмсана пухăнса шӳтлеççĕ. Керенский нимĕç çине наступлени тума хĕрарăмсене пухать, вĕсенчен вилĕм батальонĕ тăвать тенинчен кулаççĕ. Ванюк та, кунти пурнăçа хăнăхса пынă май, ялти юлташĕсемпе темле сатур ĕç тума та хатĕр пулнине манăçа хăварма пуçларĕ. Çапла вĕсем ним пăшăрханмасăрах Чулхулана, унтан Ярославле çитĕччĕç. Пĕр каçхине пăтăрмах сиксе тухрĕ.

Хĕвел ларнă-ларманах тӳпене пĕлĕтсем хупăрласа илчĕç. Ураран ӳкерес пек вăйлă çил-тăвăл кашласа килчĕ, пĕтĕм Атăла пăтратса шурă хум кăларчĕ. Палуба çине шыва ăса-ăса сапрĕ. Çĕрле тӳпе кашти хуçăлчĕ. Çумăр чашлаттарма тытăнчĕ. Тĕттĕмре çывăхри япаласене те уйăрса илме çук. Ку вăхăтра ялан канлĕ çывăракан капитан та штурвал умĕнчен хăпмасть.

Сасартăк пăрахут тем çине тăрăнса чĕтренчĕ. Малалла шума чарăнчĕ. Ванюк хăвăрт сăмсана чупса пычĕ те пăрахут пуçне сулă капланнине асăрхарĕ. Леререх тата нумай анаççĕ, пăрахута йĕри-тавра хупăрласа илнĕ пулмалла.

Штурвал тытса пыракансем те пăрахут кисреннине туйрĕç. Штурвальнăй палуба çине чупса анчĕ.

— Мĕн унта?

— Пăрахута сулă капланнă! — хыпăнса хуравларĕ Ванюк. Вара трюм анине пычĕ те пĕтĕм уçă сассипе кăшкăрчĕ.

— Охо-хо-хо-хо! Авра-ал!

Матроссем палуба çине васкаса хăпарчĕç. Штурвальнăй капитана хыпарласанах, кочегарсене те ура çине тăратрĕç. Пăрахута инкекрен хăтарас ĕç никам сисмесĕрех Ванюк ирĕкне куçрĕ. Вăл пуçарнипе сулла айккинелле сирчĕç. Унччен те пулмарĕ, сулахай енче çуйхаиши илтĕнчĕ. Пĕр челена борт хĕрринче решеткăллă палуба айне лекнĕ те, виççĕн-тăваттăн хирсе те кăлараймаççĕ. Падуба çинчен тĕккеленипех вĕçертес çуккине сиссе, Ванюк самантрах челена çине сикрĕ. Тĕрекленсе тăма ĕлкĕрейменнипе ӳксе хум айне пулчĕ.

— Пĕтрĕ! Урапа айне лекрĕ! — пăлханчĕç матроссем. 

Тем самантран Ванюк хум айĕнчен тухрĕ. Пакур сăннине пăрахут корпусне тăрăнтарчĕ. Пĕтĕм вăй-хăватне пухса тĕкрĕ. Челенана юхма чарчĕ. Ăна, решеткеллĕ палуба айĕнчен кăларса, урапаран чиперех ирттерчĕ. Çавна май хăй те сисмерĕ — пăрахутран хăпрĕ. Ванюк паттăрлăхĕнчен тĕлĕннĕ команда сасартăках тăна кĕчĕ. Инкек-синкеке сирнĕ йĕкĕт хăй — хăрушлăхра.

— Ванюк путать-çке! — аптраса ӳкрĕç вĕсем. 

Штурвальнăй çинçе вĕрен илсе килчĕ те пĕр вĕçне шывалла ывăтрĕ, анчах вĕрен Ванюк патне çитеймерĕ. Çапла йĕкĕт, команда умĕнчех инçе те инçе юлса, тĕттĕмлĕхре çухалчĕ.

Ванюк та хăй пысăк инкеке лекнине ăнланчĕ. Кунашкал çанталăкра путăн та. Малтан вăл челена çинчен анса ишесшĕнччĕ. Пăрахута хуса çитеймесрен шикленчĕ. Челена çинче тăрса пынипе темех пулмĕ. Ахальтен-им вăл пĕр пĕрене çине тăрсах Атăл урлă каçма пултарать. Ав, челенасем, сулăсем татах юхаççĕ. Ванюк пакур аври çитекенннеене хăй патнелле турта-турта илчĕ. Пĕри салансан теприн çине куçрĕ.

Çапла хăйне хăй йăпатса тăнăçлансан, пăрахут çинчисене кăшкăрчĕ:

— Охо-хо-хо-хо!.. Маншăн ним чухлĕ те ан пăшăрханăр! Челенасене баржăсенчен те ирттерсе ярăп! Сире Ярославльте пурпĕр хуса çитетĕп!

Асар-писер çиле пула пăрахут çинчисем хуравланине Ванюк илтмерĕ. Сасартăк тепĕр çуйлă шухăш пырса кĕчĕ: «Енчен баржăсем патнелле çывхармасан?» Ку шухăша та хăвăрт сирчĕ вăл. Атăл тем пек ахăрсан та çырансăр мар. Ăçта та пулин çапса хăваратех. Кĕçех йĕкĕт шăнса чĕтреме пуçларĕ. Нимле йывăрлăха та парăнасшăн мар, бурлаксен юррине шăрантарчĕ:



Пирĕн инке пыл пекех, 

Пирĕн инке çу пекех…



Ванюк челенасене тинкерчĕ. Унпа пĕрлех юхаççĕ иккен. Кăшт уйрăлма хăтланнисене каллех пакурĕпе хăй çывăхне туртса илчĕ. Ав, баржа ĕмĕлки курăнать. Айне пулмасан та, хыçалти икĕ баржа хушшине лексен, пĕтрĕ пуç. Челенасем малти баржа çумне çыпçăнмарĕç. Ванюк сассиие илтсе, баржа çинчисем борт хĕррине чупса пычĕç, тем калаçрĕç, аллисемпе кăтарткаларĕç. Ахăртнех, шыва путакан çын тесе шутларĕç пулĕ? Тата тимлесе итлеме вăхăт çук — кайри баржăсем çывхараççĕ. Курмара кимĕ пур. Унтан çакланма темех мар. Челена тӳрех баржăн малти кĕтесĕ çинелле ыткăнать. Çак тери йывăр çăк пырса перĕнсен, шăтарасси паллах.

— Охо-хо-хо-хо!..

— Кам унта? — хирĕç чĕнчĕç баржа çинчисем.

— Курмастăр-им?! — кăшкăрчĕ Ванюк. — Челенасем тӳрех баржа çине пыраççĕ. Сирме тăрăшăр...

Ванюк тăрса пыракан челена та баржа патне çнте пуçларĕ. Баржа çинчисем пакур йăтса тухса тĕкме хăтланчĕç. Çакна, курсан, Ванюк тепĕр челени çине куçрĕ, лешсене сирсе ячĕ. Çапла вăл çурма баржа тĕлне юхса анчĕ. Кимĕ çине анса юлма шăп вăхăт. Ав, курăнакан та пулчĕ.

— Эй-й, баржа çинчисем! Трап ярса парăр! — тесе кăшкăрчĕ те Ванюк шыв тулнă кимĕ çине хăпарса ларчĕ.

Баржăна инкекрен хăтарнă паттăра курас килнипе хĕрсем борт хĕррине пухăннă. Çак çанталăкра челенапа юхма хăраманскер мĕнле çын-ши? Лешĕ баржа çине хăпарсан, йăванса каясла тĕлĕнчĕç. Паллакан йĕкĕтех иккен!

— Юман Паттăр, эсир-çке ку?

— Мĕнле майпа шыва ӳкрĕр?

Витĕр шăннипе Ванюкăн шăл çине шăл тивмест пулин те, пысăк хăрушлăха сирме пултарнăшăн савăнса, шӳтлерĕ:

— Шереметех çав эсир, хĕрупраç тенисем, çавна та чухлаймастăр. Кĕçĕрхи пек лайăх каç шыва кĕрсе уçăлмасан, хăçан уçăлăн! Тата баржа çинчи чиперккесем мĕнле пурăнаççĕ-ши, кайса курас терĕм. Ман телейшĕнех челенасем юхаççĕ. Лартăм та вĕçтертĕм!

Хĕрсем кулса ячĕç. Водолив хĕрĕн çеç кулас шухăш çук. Ванюк уншăн хаклă йĕкĕт пек туйăнать. Каçсерен унпа курнăçасса ĕмĕтленет. Турă ун кăмăлне сиснĕрен-и тен, хăех ак баржа çине килчĕ.

Ванюк шăнса хытăрканине кура водолив арăмне хушрĕ:

— Çамрăк çынна хăвăртрах каютăна илсе кай. Чей хатĕрле!

Пăрахут асăрхаттарса кăшкăртсан водолив самсана пычĕ. Малти баржа çинчен рупорпа чĕнни илтĕнчĕ. Челенапа юхса аннă матросшăн пăшăрханаççе иккен унтисем.

Каютăна водолив хĕрĕ чупса кĕчĕ. Ашшĕн кĕпи-тумĕпе ларакан Ванюка курсан:

— Ăшăнтăр-и? — терĕ саванăçлăн.

— Ĕнтĕ аптрамастăп. Шывран тухсанах шаннăччĕ.

— Çанталăкĕ асар-писер. Шывĕ те сивĕ. Шăнса чирлеме чăсах.

Кĕçех, водолид çитрĕ. Ванюк çак тискер те тĕттĕм каç пăрахут çинчен анса юлма хăраманни тĕлĕнтерчĕ ăна.

— Капитан сан çинчен ыйтса пĕлчĕ, — терĕ водолив.

— Эсир мĕн терĕр?

— Вăл ман патăмра терĕм.

— Тавтапуç!

— Сан кĕçĕр кунтах çĕр кăçма лекет...

Кил хуçи арăмĕ чей вĕретрĕ, çăмарта ăшаларĕ. Водолив эрех таврашпе ашкăнсах каймасть пулин те, шыв çинчи япала, спирт яланах пур. Икĕ черкке тултарса, пĕрне Ванюк умне лартрĕ.

— Тыт-ха, ĕçер!

— Ман ĕçес килмест.

Çамрăк çын эрехе тиркени водолива килĕшрĕ. Пурпĕр çине тăчĕ:

— Эп сана ĕçесшĕн тесе сĕнместĕп. Паянхи çанталăкра шывра ишнипе чирлесрен хăрушă. Тыт!

Водолив хĕрĕ умĕнче сивĕ çакланас çук пек калаçрĕ пулин те, типĕ кĕпе-йĕм улăштарса тăхăннă хыççăн та ăшчикĕ чĕтреме чарăнмарĕ Ванюкăн. Çавăншăн водолив тыттарнă черккене тĕппипех пушатрĕ. 

— Халь çырткала ĕнте, — сĕнчĕ водолив арăмĕ.

— Кунта пурте умра... — тем чухлех çиес пек хуравларĕ йĕкĕт. Хăй пĕр-ик кашăк сыпсах тăраннă пек пулчĕ.

Водолив тата тепрер черкке тултарчĕ. Ванюк урăх ĕçмерĕ.

— Ăçтисем эсĕ? — ыйтрĕ юлашкинчен водолив.

— Шупашкар уесĕнчи Атăлкасси вулăсĕнчен. — Водоливпа арăмĕ ăнланаймасăр пĕр-пĕрин çине пăхкаланине асăрхасан, хушса хучĕ: — Пирĕн ял Атăлкасси пристанĕнчен тăварах, Энĕшкасси ятлă. Иртсе çӳренĕ чух ывăç тупанĕ çинчи пек курăнать.

Пристанĕ тĕлне водоливсем лайăх пĕлеççĕ. Ванюк асăннă ял ятне кăна илтмен. Анчах мĕн çамрăкран Атăл тăрăх çӳрекен çын чухламанни аван мар пек шутласа:

— Астăватăп! — терĕ водолив. Çавăнтах пуçласа паллашакан яланхи ыйтăвне пачĕ: — Аçупа аннӳ пурăнаççĕ-и?

— Çук. Эпĕ çич-сакăр çултах тăлăха юлнă, кукамайпа хукаçи патĕнче ӳснĕ.

Водолив ку кам ачине хăйне май ăнланчĕ. Пăрахут-баржа çинче чухăнсем кăна ĕçленине тахçанах пĕлет вăл. Хăй те çавах-çке. Васильсурск таврашĕнче çуралнăскерне ашшĕ-амăшĕ чухăнни çамрăклах Атăл çине хăваласа килнĕ. Хăй тăрăшнипе вăл кĕçех водолива ларнă та, ĕнтĕ ытлăн-çитлĕн пурăнать. Ванюк ăраскалĕ ытла та телейсĕр çав. Вăл чухăн çын ачи çеç мар, ашшĕ-амăшĕсĕр ӳссе асап тӳсет.

— Мĕн чирпе çĕре кĕнĕ вĕсем? — пĕлесшĕн пулчĕ водолив.

Ванюк сасартăк Кĕчĕерти стрелок патĕнче çĕр каçнине, ватă тутар сăмахĕсене аса илчĕ: «Ачамккă, эсĕ аçу-аннӳ çинчен ахалех суятăн. Вĕсен ăраскалĕ пирки вăтанма мар, мăнаçланмалла, вĕсем ĕçхалăхĕшĕн кĕрешнĕ паттăрсем». Ванюк тĕрĕссине хыпарлама шутларĕ:

— Ман аттепе анне тĕрмере пĕтнĕ.

Водолив арăмĕн чĕри кăртах турĕ. Турă çырлахтăр, вĕсен сĕтелĕ хушшинче тивĕçсĕр çамрăк ларать-им?

Пуринчен ытла водолив хĕрĕ пăшăрханчĕ. Йĕкĕте чăнласа килĕштернĕччĕ вăл. Кĕçĕр улах çĕрте курнăçма май килессе те шаннăччĕ.

Ирĕксĕртен пĕр хушă чĕмсĕрленсе ларчĕç. Вара водолив йăлтах улшăннă сасăпа тĕпчерĕ:

— Кама çаратса лекнĕ вĕсем унта?

Ванюк пĕр вĕриленсе, пĕр шăнса кайрĕ. Ура çине сиксе тăчĕ.

— Эпĕ сире ырă çынсем тесеччĕ. Сирĕншĕн пулсан, тĕрмене вăрă-хурахсем çеç лекеççĕ имĕш. Патша саманине хирĕç кĕрешекенсене пиншерĕн тĕрмере асаплантарнине нимĕн те пĕлместĕр! Ман аттепе анне çав паттăрсен ретĕнче çапăçнă! Çăкăр-тăваршăн тавтапуç! — терĕ те Ванюк сĕтел хушшинчен тухрĕ.

Водолив çемйи тепĕр май минрерĕ. Патша саманнне тĕп тăвасшăн кĕрешекенсене тӳре-шарасем тыта-тыта хупаççĕ тенине вĕсем те илтнĕ-çке. Ку йĕкĕт çав паттăрсенчен пĕрин ывăлĕ иккен. Мирлешмесĕр каютăран кăларса ярас мар тесе, çулне пӳлчĕç. Пуринчен малтан водолив арăмĕ сăмах хушрĕ: 

— Ытлашши тилĕрмесен те пырĕ, çамрăк çын! Пурпĕр баржа çинче çĕр каçма лекет!

— Чăнах, Ванюк! — Водолнв та чĕлхине тупрĕ. — Эп сана кӳрентересшĕн марччĕ. Тĕрмене вăрă-хурахсем çеç çакланаççĕ теме пире мĕн пĕчĕкрен хăнăхтарнă. Тĕнчере революционерсем пурри пуçа килмерĕ. Çавăн пирки кирлĕ маррине персе ятăм-и тен. Çапах та шăртланма сăлтав çук.

Ĕнтĕ Ванюк пит-куçĕ çунма пуçларĕ. Ытлашши хăтланнине ăнланчĕ. Тĕрмере ларакансем пирки хăй те водолив пек шухăшламан-им.. Тата ăçта кайма пуçтарăнчĕ вăл? Тепĕр каютинче хĕрупраçсем çеç. Вĕсем патне мĕнле кĕрсе выртăн. Çитменнине, çири кĕпе-йĕм те хăйĕн мар-çке.

— Каçарăр, тархасшăн, — ӳкĕнчĕ Ванюк.

— Сĕтел хушшине лар-ха. Ним те çимерĕн эсĕ! — тинех евĕклĕн йыхăрчĕ водолив арăмĕ.

Ванюк парăнчĕ.

— Аçупа-аннӳ пурнăçĕ çинчен каласа памăн-ши? — терĕ тепрер черкке ĕçнĕ хыççăн водолив.

Ванюк кăмăлĕ çĕкленчĕ. Ашшĕ-амăшĕ çинчен никам умĕнче сăмах хускатман пулин те, халь мĕн пĕлни-илтнине каласа пачĕ.

— Сан аçупа аннӳ чăн та маттур çынсем пулнă. Шел, ирĕклĕхе кĕтсе илеймен вĕсем. Ним тума та çук. Араскалтан иртĕймĕн тесе ахаль каламан çав ваттисем. Ĕнтĕ Канма вăхăт. Вырăн сарса парăр ăна.

— Ман вырăн çине вырттăр! — тӳрех сĕнчĕ Валя.

— Ху ăçта вырнаçăн?

— Маншăн шухăшламалли çук, анне. Эпĕ хам килте.

— Ну, эсир кирек мĕн хăтланăр, ман канас килет! — терĕ те водолив хăй пӳлĕмне утрĕ.

Ашшĕ сăмахне хĕрĕ ирĕк панăн йышăнчĕ. Хăюлланарах йыхăрчĕ:

— Атьăр, вырăн ăçтине кăтартам. 

— Эс астукала-ха унта... Хĕрӳ йĕкĕтшĕн ытла. та тăрăшать. Çамрăксене шанма хĕн, — аякĕнчен кăлт тĕкрĕ водолив арăмне.

Ашшĕпе килĕшес вырăнне амăшĕ хĕрĕн хутне кĕчĕ.

— Уншăн ан хăра-ха, çисех ямĕ. Ачи унашкал марри тӳрех курăнать. Хĕрӳ ватăлса ларсан вăт мĕн тăвăпăр? Пĕрре те мухтаса мар, Ванюкран лайăх каччă шырасан та тупаймăпăр. Валя çав качча хăй майлă çавăраймасан çын пулаймĕ. Эсĕ те çавна тăна хурасчĕ.

Ванюка арăмĕ хак панипе килĕшрĕ водолив. Хĕрĕн те каччă тупас вăхăчĕ çитнĕ. Çапах кунашкал ĕçре ăс парасси арçын йăлинче çук.



II


Тепĕр чухне çанталăкпа та питех тĕлĕнмелле çав. Нумай та пулмасть асар-писер тăвăл ахăратчĕ. Чарăнайми çумăр çăватчĕ. Халь тăпах тӳлекленнĕ.

Пăрахут çинче икĕ хут чан çапни илтĕнчĕ.

— Шыв тарăнăшне сулахай енчен виçме хушрĕç! — терĕ Ванюк.

Çапла!.. — çирĕплетрĕ водолив хĕрĕ. Шăналăк патне çитсен, чарăнчĕ.

— Сирĕн вырăн çакăнта! Кĕрсе выртăр!

Ванюк килĕшрĕ. Вырăнĕ ытла çемçе, килти тӳшек пекех. Чим-ха, хĕр мĕншĕн пăрахса каймасть тата? Ванюкăн кăшт ĕçнипе çĕкленнĕ кăмăлĕ хĕре вырăн хĕррине лартса вылякалама хистерĕ. Тăна-пуçа çухатманни чарчĕ — юнашарти пӳлĕмре ашшĕ-амăшĕ. Йĕкĕт вара куçне илмесĕр хĕр малалла мĕн хăтланасса сăнарĕ.

Валя йăлтах пуçне çухатнăн, каччă йыхăрасса кĕтрĕ. Ним турткаланмасăр ун ытамне кĕрсе ӳкĕччĕ. Çав самантрах вăл Ванюк çамрăк хĕрарăмпа таçта çухалнине аса илчĕ те тăна кĕчĕ.

— Ырă каç пултăр! — тесе, шăналăка хупса хăварчĕ.

— Чипер кай! 

Хер пăрăнса утсан та, чĕри унтах юлнăн туйанчĕ Вальăна. Туслашма шутланă качча çаврăнса та пăхманнине тӳсме питех йывăр çав. Ăçта кайса мĕн тумалла-ши ĕнтĕ? Вахтăна ирхине тин тухмалла. Унта тус-йышĕсемпе калаçса кăмăлне пусарĕччĕ. Юлашкинчен амăш патнех кĕме шутларĕ. Алăка хупма ĕлкĕреймерĕ — амăшĕ вырăн çинчен тăчĕ. 

— Эс ма çывăрмастăн? — ашшĕ вăранасран хуллен чĕнчĕ хĕр.

— Саншăн канăçсăрланатăп... — пăшăлтатрĕ амăшĕ.

— Аплах мĕн сиксе тухрĕ-ши?

— Кăна эп каламасăрах тавçармалла. Кĕçех çирĕм виççĕ тултаратăн. Хăвăн каччă тĕлĕ те çук-ха.

— Ман мĕн тăвас-ха ĕнтĕ?

— Хам та çавна ыйтасшăнччĕ. Мĕнле унта? Йĕкĕтпе калаçрăн-и?

— Вăл чĕнмерĕ те... — хурланарах пĕлтерчĕ хĕр.

— Тьфу! — терĕ амăшĕ. — Ытла та çӳрме çав эсĕ. Чĕнмерĕ пулсан, именнĕ ĕнтĕ вăл. Хăвăн ыталамаллаччĕ.

— Унашкал сипетсĕр-çке.

— Сипетсĕр!.. Луччĕ кала-ха, килĕшет-и вăл сана?

— Ай, анне... Çав тери... Санран ним те пытармастăп. Ăна курнăранпа пĕтем чĕре хускалчĕ.

— Хам та çапла пуль тетĕп. Унтан лайăх каччă тупаймăн... Ирхине пырса пăхатăл. Иксĕр юнашар выртар кăна. Ыттине хам вĕçлĕп. Ниçталла та пăркаланаймĕ.

...Валя, кĕрсе выртнă чухнехн пекех, йăлшăнса шăналăк ăшĕнчен тухрĕ. Матроссем пурăнакан каютăналла çул тытрĕ...



III


Водолив арăмĕ, хĕрне ăсатса ярсанах, вырăнĕ çине кĕрсе выртрĕ. Тĕлĕк тĕлленчĕ. Те хăй, те хĕрĕ качча тухать пек. Малтан ун упăшки тулли витре сăра илсе тухрĕ. Унччен те пулмарĕ, Ванюк çур витре тултарса тухрĕ те, хăнасем водолива сӳсмен, арăмне йĕнерчĕк тăхăнтартрĕç. Пӳрт тулли халăх ахăрать.

Водолив арăмĕ вĕри мунчаран тухнăн тар.а ӳксе вăранчĕ. Ку тĕлĕкре пулнине ĕненсен, турра тав турĕ. Чĕри кăна лăпланаймарĕ. Сасартăк хĕрне ăçта ăсатнине аса илчĕ. Енчен мăшкăлласа кăна хăварсан? Хальхи йĕкĕтсен хӳри кĕскине мĕнле маннă вăл! Вара чăн та сӳсмен тăхăнтартĕç. Çук, хĕрне пăсса хăварма ирĕк памĕ вăл. Иккĕш выртнă çĕре пĕтĕм командăна илсе пырса кăтартĕ. Ванюк пĕрле çĕр каçнă хĕре пăрахма хăю çитереймĕ. Водолив арăмĕ сехет çине пăхрĕ те вахтăна тухмалли вăхăт çывхарнине тавçăрчĕ. Унччен хĕрĕпе Ванюк ăраскалне тĕвĕлемелле. 

Тул çути лайăх палăрать. Анчах палуба çинче хӳре тытакансенчен урăх никам та çук. Водолив арăмĕ, чĕрне вĕççĕн пырса, шăналăк аркине хуллен çĕклерĕ те чут çеç кайса ӳкмерĕ. Аçа çаптăр! Йĕкĕт пĕчченех çывăрать. Хĕрĕ ăçта? Ванюка вăратса тĕпчеме те хатĕрччĕ. Тăхтарĕ. Хĕрĕ кунта килмен те-и тен? Ахаллĕн иккĕшĕ ыталанса выртĕччĕç. Йĕкĕт тени тунката мар-çке. Водолив арăмĕ ниçта кайса кĕрейми тăвăлчĕ. Ванюк вăранма пултарасса та уямасăр, шăналăк аркине лаш ячĕ. Палуба çинче пĕр хушă шухашласа тăнă хыççăн матроссем пурăнакан каютăна талкăшса кĕчĕ. Валя, пĕр хĕрпе юнашар ним туйми çывăрать. Улах çĕрте пулсан, çак самантрах çивĕтĕнчен çулса тытĕччĕ, юлташĕсем куласран тытăнса юлчĕ. Пурпĕр пĕтĕм сассипе кăшкăрчĕ:

— Йӳтенипе çитĕ! Е вахтăна тухмаллине мантăр-и?! Тинтерех çеç çывăрса кайнă хĕрсем тăра-тăра ларчĕç.

Нимĕн те ăнланайман пирки пĕр-пĕрин çине пăхкаларĕç.

— Анне, ытла ятламасан та юрĕ. Пăрахут кăшкăртнине пурте илтетпĕр-çке. Çывăрса юлмăпăр, — амăшне лăплантарасшăн пулчĕ Валя.

Водолив арăмĕ вут çине краççын сапнăн тĕрлетсе кайрĕ:

— Ав епле? Эсĕ те кунтах иккен? Сана килтен хăваласа ячĕç-им? Марш хăв вырăнна!

Амăшĕ мĕн пирки тилĕрнине тавçăрчĕ пулин те, айванла хуравларĕ Валя:

— Анне, ан култар-ха апла. Ман вырăн çинче каччă пуррине ху та пĕлетĕн-çке?

Водолив арăмĕ ытларах та каласа пăрахĕччĕ. Пăрахут чĕнсе кăшкăртни пӳлчĕ.

— Ултă сехет, атьсемĕр! 

— Вахтăна тухма вăхăт! — пĕр-пĕрне астутарчĕç матроссем. Водолив арăмĕ пурри-çуккине пăхмасăрах тумланма тытăнчĕç.

— Мĕншĕн кунта килсе выртрăн?! Е эп ăс панине ăнланмарăн-и?! — киле çитсен тепĕр хут хăтăрма тытăнчĕ водолив арăмĕ хĕрне.

Хĕр тарăхса кайрĕ.

— Тиркерĕ пулсан, мĕн тумаллаччĕ ман? — тесе хучĕ.

— Тиркерĕ?..

— Ийя! Пурпĕр тăрса каймалла марччĕ-и?! Ванюк, сав-ха мана, ахаллĕн анне çисе ярать темеллеччĕ-и? — макăрса ярасран аран тӳссе, çурăмĕпе çаврăнса тăчĕ хĕр.

Водолив арăмĕн мăнкăмăллăхне мăка çĕçĕпех кайрĕç. Ун хĕрне тиркекен каччă пулас çук пек суннăччĕ вăл. Кăлăхах-им? Ĕненес килменрен тепĕр ыйту пачĕ:

— Эс ун патне кĕтĕн-и?

— Кĕтĕм...

— Ма тухрăн? Ма ыталаса илмерĕн? Çамрăках та мар-çке ĕнтĕ!

Хĕр пăлханни амăшĕн кăмăлне те çемçетрĕ. Тепĕр хут кĕрсе выртаймăн — тул çутăлнă — Йĕкĕте пурпĕр вĕçертме юрамасть.

— Эх, эсĕ те çав! Аннӳ ирĕк панипе усă курса, çав йĕкĕте çавăраймарăн. Çапах ӳксе çурăлмăпăр. Майлаштарăпăр...



IV


Ванюк пăрахут кăшкăртнипе вăранчĕ. Шăналăк ăшĕнчине асăрхасан, кукамăшсем патĕнчи вырăнĕ çинче пек туйрĕ. Ваттисен сассине илтес пек тимлерĕ. Анчах нимле сас-чӳ те пулмарĕ. Çакă ăна тăна кĕме пулăшрĕ. Вăл водолив хĕрĕн вырăнĕ çинче иккен. Айра çемçе тӳшек, чăлт-шурă çитти, хăпарса тăракан мамăк çитарсем. Кукамăшсем те чухăн пурăнмаççĕ те, Ванюкăн килти вырăнĕ водолив хĕрĕнни патне те пымасть.

Ванюк шăнăлăк ăшĕнчен тухса, тутлăн карăнкаларĕ. Çанталăк ытармалла мар тӳлек те ăшă. Каç урнă пек алхаснине никам та ĕненмĕ.

Палуба çине тухрăн, Ванюка хӳре тытакан хĕрсем асăрхарĕç те шӳтле-шӳтле ахăлтатрĕç.

— Эй-й! Хĕр вырăнĕ çемçе-и?

Кунти хĕрсем тӳртен патлаттарнине пĕлет пулин те, Ванюк кичемленчĕ. Тивĕççĕн тавăраймасан — пушшех йĕплесе кулĕç.

— Çĕмçе пулмасăр. Сиртен пĕри пырса выртасса кĕтрĕм те, кăлăхах пулчĕ. Кĕçĕр хамах çитĕп, йышăнатăр-и? — терĕ вара.

— Ан та ĕмĕтлен! Юнашар выртакан хĕре хăваласа янă каччă кирлĕ мар пире!

— Эх, шереметсем... сӳрĕккĕн тавăрчĕ Ванюк, — çыврайман е ытлашши çывăрнипе аташатăр курăнать. Манпа юнашар никам та выртман! 

— Пăхăр-ха, тусăмсем! Айван ача ним те пĕлмест!

— Эс ăна пăрахут çинчисене суйса кăтарт, вĕсем ĕненĕç! — ахăрчĕç хĕрсем. 

Матроссене чĕлхепе çĕнтерес çуккине ăнланчĕ те Ванюк айккинелле пăрăнчĕ.

Водолив çемйи йĕкĕте хаклă хăна пек, кĕтсе илчĕ. Кĕçех Валя ун кĕпи-тумне йăтса килчĕ.

Хĕр Самарта кино курма кайнă чухнехилле юсавне тата ытла та çепĕç пулма тăрăшнине асăрхасан, Ванюк именчĕ. Тӳртен пăхма хăймасăр, çуса якатнă тумшăн тав турĕ.

Сĕтел çинче сăмавар чашкăрать. Тĕрлĕ апат-çимĕç пăсланăть. Водолив черккесене шыв хушса спирт тултарчĕ те:

— Ну, Ванюк... — терĕ, — эсĕ каç шăнни ахаль иртмесрен хăранăччĕ. Сан сывлăхушăн пĕрер черкке ĕçер-ха!

— Апла çеç мар, хăййе тивĕç хĕр тупма та ырă сунăпăр! — шӳтленçи турĕ арăмĕ.

Йĕкĕтĕн эрехе сыпса та пăхас килместчĕ. Кил хуçисем сăйлама тăрăшни чĕрине тыткăнларĕ.

— Сирĕн сывлăхшăн та... Вальăна та маттур каччă тĕлне пулма телей килтĕр! — терĕ те Ванюк черккине ӳпĕнтерчĕ. 

Хĕрĕн хăлхисем кăвакарчăн ури пек хĕрелсе кайрĕç. Ашшĕпе амăш умĕнче ним калама аптранăран ăшĕнче кĕлтурĕ: «Эй, турă... Çак йĕкĕт кăмăлне ман майлă çавăрсам. Ăна мăшăр тума пулăшсам.».

Ванюк кăмăллăн калаçни водолив арăмне те килентерчĕ. Шутланă ĕçĕ ăнăçлă вĕçленессе шантарчĕ. Çырткаланă хушăра водолив малтанах хатĕрленĕ сăмахне пуçарчĕ:

— Ванюк, пăрăхут çине ан кай. Кунтах юл. Эп сана халех подручнăя лартăп. Нумай иртсен те, тепĕр икĕ çултан водолив пулăн. Сана пĕр çемье çынни пек усрăпăр.

— Чăнах, Ванюк... — чĕкеç чĕлхипе илĕртме тытăнче водолив арăмĕ. — Эпир сана пĕрре курсах юратрăмăр. Аçупа аннӳ вырăнне пулма та хатĕр. Авланас тесен, хĕр те пур... Пӳ-сийĕнчен, сăн-сăпатĕнчен аптраманнине хăвах куратăн. Мулĕ арча тулли. Васильсурск çывăхĕнче пирĕн чаплă кил-çурт, пахча. Валя пĕртен-пĕр ача пирĕн. Сана хамăр пата ывăллăха кĕртĕпĕр. Иксĕртен телейлĕ мăшăр пулмĕ!

Водолив арăмĕ шухăшне вĕçлерĕ те чĕмсĕрленчĕ. Пурте Ванюк мĕн каласса кĕтрĕç.

Йĕкĕт пĕтĕмпех ăнланчĕ. Ав мĕншĕн тараватлăн хăтланаççĕ иккен. Ăна хăйсен хĕрĕпе мăшăрлантарасшăн. Ванюка пĕрре авланма хăтланса намăса кĕни те çителĕклĕ. Çитменнине, вăл водолив хĕрне килĕштерсех те каймасть. Мĕнле май тупса сирмелле?

— Вальăнаг тиркеме сăлтав çук. Çакна çеç астутарасшăн: эп ăна тивĕç каччă мар, — терĕ вара пĕр хушă чĕнмесĕр ларнă хыççăн.

Йĕкĕт шучĕпе, водоливпа арăмĕ хĕрне çураçас шухăша пăрахмалла ĕнтĕ. Уççăнах мар та, вĕсен хĕрĕпе мăшăрланас кăмăл çуккине систерчĕ-çке. Водоливпа ăрăмĕ çакна каччă сăпайлăхĕ пек ăнланчĕç.

— Ванюк, Вальăпа иксĕр пĕр-пĕрне тивĕç çамраксем эсир. Вăт, çураçнăн шутласа, тепрер черкке ĕçер-ха!

Ванюк тарăхса кайрĕ. Тӳртен патлаттарса хучĕ:

— Ĕçместпĕр! Мана пĕр хут авлантарни те çителĕклĕ. Валя валли манран лайăхрах каччă тупăр. Иккешĕ хăвăр ĕмĕтленнĕ пек телейлĕ пулĕç! 

Валя пĕр хĕрелсе, пĕр шуралса канрĕ. Ашшĕпе амăшĕ хĕрне авланнă çынна качча параçшăн пулнине тĕнче курман-тăр! Валя тек тӳссе лараймарĕ, тухса вирхĕнчĕ.

Водолив çемйин кăмăлĕ пăсăлнине сисрĕ Ванюк, Урăх кунта ларма-тăма çук. Пурпĕр шухăшне евĕклĕн вĕçлерĕ.

— Çавнашкал... Хам айваннипе нӳремсĕр самах персе ятăм-и тен, ан çилленĕр. Çăкăр-тăваршăн тавтапуç! — терĕ те тухса утрĕ.

Ванюк кунта самантлăха та юлма юраманнине ăнланчĕ. Водолив çемйи çилленнĕ. Хĕрсем вăрăмтуна пек çулăхаççĕ, сирсе çитермелле мар. Инкекрен хăтăлма пĕр май çеç — хăвăртрах пăрахут çине таврăнмалла. Малти баржа çинче пулсан, рупор илĕччĕ те кăшкăрĕччĕ. Кам та пулин илтетчех. Апла унта куçмалла. Мĕнле майпа? Ав, кайри баржăсене малти баржăран кăкарнă хулăн косяксем татăлас пек карăннă...

Матроссем тем хыпкаланнине сиссе, водоливпа арăмĕ сăмсана чупса пычĕç. Кайри баржăсене кăкарнă косякран çакăннă Ванюк аллисене сиктере-сиктере малти баржа еннелле шунине курсан, вĕсей хăраса ӳкрĕç. Кунтан ăссăр этеме ĕмĕр тăршшĕпе те никам курман-тăр. Косяк кăшт пушанса карăнсанах шалманалла сирпĕнĕн.

Ӳкме пултарасса Ванюк та чухлать. Çавăнпа аллисене хăвăрттăнрах шутарма тăрăшать. Куракансем хăйне шеллесе калаçни илтĕнмест. Хăлхинче — Атăл теме систернĕн шĕрлени кăна. Çурринчен те иртрĕ ĕнтĕ Ванюк, малти баржа патне çитесси инçе юлмарĕ. Çул улшăннипе пăрахут малти баржăна кăшт сулахаялла пăрчĕ. Ванюк тытса пыракан косяк лăнч пушанчĕ. Курса тăракансен чĕрисем кăртах турĕç.

Ванюк чунĕ те сӳлетрĕ. Шалмана нăмнăн туйăнчĕ ăна. Шума пăрахса, косяка çирĕппĕн çатăрласа илчĕ. Вăл карăннă чухне алли тӳстĕр кăна.

Йĕкĕт инкеке çакланнине малти баржа çинчи водолив та асăрхарĕ. Ăна вилĕмрен хăтарма пĕр май çеç — косяка пăрахут вăйĕсĕр карăнтармалла.

— Хӳрене сылтăмалла пăрăр! — хушрĕ вăл матроссене. Ванюк ытамĕнчи косяк майĕпен хытрĕ. Хӳрене тĕрĕс тытманнине пăрахут çинчисем самантрах сисрĕç, кăшкăртса астутарчĕç. Водолив итлемерĕ вĕсене, Ванюка васкатрĕ: 

— Хăвăртрах шăвăр! Косяка каллех пушатма лекет! Ванюк ăнланчĕ. Мĕнпур вăйран малалла шурĕ. Кĕçех баржа патне çитрĕ. Ал вĕççĕн çĕкленсе, борт хĕррине выртрĕ. Çăмăллăн сывласа ярса, ура çине тăчĕ. Кайри баржа еннелле çаврăнса пуç тайрĕ.

— Шереметсем, мана хисеплесе ăсатнăшăн тавтапуç! Сыв пулăр та пур пулăр!

Ванюк шалмана ӳкесрен канăçсăрланса тăнă водолив ăна тӳрех ятлама тытăнчĕ.

— Сана мĕн, пурнăç йăлăхтарчĕ-им? Юрать-ха, косяка хамăр карăнтартăмăр. Унсăрăн...

— Ырă тунăшăн тавтапуç! — терĕ Ванюк. Айăпне хăй çинчен сиресшĕн хушса хучĕ: — Пăрахут çине таврăнас килчĕ. Çавăнпа сирĕн баржа çине куçма шутларăм.

Ванюка хĕрсем сырăнса илчĕç. Ятне ыйтса пĕлчĕç те, кăмăла килме тăрăшса, шăкăлтатрĕç:

— Пăрахут çине таврăнма ан васка! Тунсăхлама памăпăр!

Пĕринчен тепри илемлĕ хĕрсем ырă сунса йыхăрни Ванюка килентерчĕ. Вĕсемпе ик-виçĕ каç пĕрле ирттерни тем пекехчĕ те, ĕçе васкамалла. Пурпĕр ăш сăмах каласа хăварма тивĕç:

— Чиперккесем... Кăмăлăрсене ытарас çук. Вырăна çитер-ха, юлташсемпе паллаштарăп.

Пăрахут çинче Ванюка вахтăра тăман пĕтĕм команда кĕтсе илчĕ. Кимĕ çинчен тухсанах, капитан ăна ал пачĕ: 

— Тав тăватăп! — Çирĕм пилĕк тенкĕлĕх хут укçа кăларса тыттарчĕ. — «На чай!» Ку хамран. Вырăна çитсен, хуçа та тивĕçлипе хаклĕ!

Ванюк сасартăк Хусанти пурнăçне, хуçа арăмĕ унашкал укçана çĕре ывăтса панине аса илчĕ те:

— Кирлĕ мар. Эпĕ «на чайла» ĕçлеме кĕрĕшмен! — тесе хучĕ.

— Тыт, тыт! Ку сана тивĕç укçа!

Команда та питех тĕлĕнчĕ. Федьăпа Саша капитан хутне кĕрсе сăмах хушрĕç:

— Юман Паттăр, кăлăхах турткаланатăн! Ванюк юлташĕсем те пая кĕресшĕннине тавçăрчĕ.

— Петр Николаевич, — терĕ вара, — укçана Федьăна парăр, Чулхулана çитсен ĕçме-çиме илнĕ чух пуряншĕн те тӳлетĕр. Пăрахута инкекрен çăлса хăварасшăн пурте пĕрле тăрăшнă.



V


Тепĕр икĕ эрнерен, кăнтăрла тĕлнелле, ним кăлтăксăрах Ярославле çитрĕç. Баржа çинчисем буксир вĕçне шыва пăрахсан, матроссем ăна ушкăнпа тытрĕç та хавассăн юрласа ячĕç:



Эй, дубинушка, ухнем! 

Раззеленая сама пойдет!..



Пăрахут баржăсенчен анатарах çыран хĕрне якăр ячĕ.

Команда кимĕ çине тиенчĕ. Çырана тухса сăрта хăпарсан, Атăл тăрăх ним сас-хура илтмесĕр килнĕскерсене пурнăç хуранне кĕрсе ӳкнĕнех туйăнчĕ. Хӳмесем çине вуншар плакат çапса тултариă. Çурçа пăрахнисем тусан айĕнче выртаççĕ, чĕрсе антарнисене çил вĕлкĕштерет, Мĕн-мĕн çырман-ши унта? Вăрçă нимĕçсене çĕнтернчченех пымалла иккен. Ак тата салтакла тăхăннă çамрăк хĕр аллине винтовка тытнă та хĕрупраçсене çар ретне тăма йыхăрать. «Сывă пултар Вăхăтлăх правительство!» — тенĕ аялта. Керенский портречĕ те пур. Анчах такам ун куçне тĕксе шăтарнă. Тепĕр сăнӳкерчĕкĕ çине хура сăрпа хĕрес туртса хунă. Çавăнтах: «Вăрçă тĕп пултăр! Пире вăрçă мар, мир, çăкăр, республика, сакăр сехетлĕ ĕç кунĕ кирлĕ!» — тесе çырса çапнă. Фабрик-заводсенче сакăр сехетлĕ ĕç кунĕ тума. Хĕрлĕ гвардие çырăнма, улпутсен çĕрне туртса илме сĕннĕ.

Пăрахут çинче ĕçлекенсем хăш плакатне кам çыпăçтарнине пĕлеймерĕç пулин те, вăрçă кирлĕ мар, çĕре улпутсенчен халех туртса илмелле тенине хапăлларĕç.

Хула пахчине кĕрсен, вĕсен кăмăлĕ çĕкленчĕ. Çулçăсем сарăлма хăтланнипе ытарма çук илемлĕ, сывлăш таса та уçă. Ав, йывăçсен тăрринче кайăксем юрлаççĕ.

— Çак пахчана пирĕн хуçа аслашшĕ хула халăхĕ валли чĕртсе хăварнă! — пырсан-пырсан сăмах хушрĕ капитан.

Пăрахут çинче ĕçлекенсем тĕлĕнчĕç. Халиччен вĕсем хуçа таврашĕ пуясшăн никама шеллеменнине, такама улталама хатĕррине кăна пĕлнĕ. Нивушлĕ вĕсен хушшинче çакнашкал ырă кăмăлли те пулнах-ши? Укçине ниçта хума аптранипе ыр ят хăварасшăн айкашнă пулинех.

Пахчан сылтăм енче ларакан виçĕ хутлă шур çурт тĕлне çитсен, капитан каллех ăнлантарчĕ:

— Ку пирĕн хуçа кил-çурчĕ.

— Ух, ача... Хула, пысăкăшех! Миçен пурăнаççĕ-ши кунта?

— Вĕсем пурĕ те виççĕнех. Хуçапа арăмĕ те ывăлĕ. Ытти — прислугăсем, — пĕлтерчĕ капитан.

— Кашни чун тӳпине пĕрер хут тивет!

Пахчаран тухса инçех те кайманччĕ — сакăр хутлă арман тĕлне çитрĕç. 

— Арман-тăк арман... — тĕлĕнчĕç матроссем. 

— Пирĕн хуçан вăл. Ав леререх табак фабрики те пур унăн! — ăнлантарчĕ капитан.

— Ой-йой! Укçа миçе миллион-ши унăн?!.

— Вăт, çитрĕмĕр! — терĕ капитан, пĕр пысăк магазин умне чарăнса. — Ку та пирĕн хуçан. Çакăнта кĕрĕпĕр!.

Магазинта ĕçлекенсем капитана паллани тата ăна хисеплени алăк урати урлă каçсанах палăрчĕ. Хаваслăн саламласа кĕтсе илчĕç. Çĕнĕ хыпарсем пĕлесшĕн пулчĕç.



— Хăвăр мĕнле пурăнатăр? Пирĕн хулара мĕн сас-хура пур? — ыйтрĕ капитан.

— Пăтăрмах, Петр Николаевич! Кашни урам тăваткалĕнче митинг! Эсерсем халăха хăйсем май çавăрма тăрăшаççĕ. Большевиксем — хăйсем май. Пĕрисем вăрçа тăсмалла, эпир капиталистсемсĕр теççĕ. Теприсем вăрçа пĕтермелле, пире мир, çăкăр кирлĕ, буржуйсене долой тесе кăшкăраççĕ. Чи пысăк хыпар çак, Петр Николаевич, пирĕн хуçа рабочийĕсем те забастовка туçа ирттерчĕç.

— Забастовка? Мĕн сăлтавпа?

— Хăвăрах пĕлетĕр, шалу сахал, юр-вар хакĕ кунран-кун ӳсет.

— Вара мĕнле вĕçленчĕ?

— Хуçа рабочисен ыйтăвне тивĕçтернĕ тĕрĕç. Капитан пăшăрханчĕ, хуçан кăмăлĕ лăсак пуласса сисрĕ.

— Хальхи саманара темтепĕр сиксе тухе! — терĕ те вара хăй мĕншĕн килнине каласа пачĕ: — Сирĕнле халап çапма пит аван та, пирĕн васкамалла. Ку йĕкĕтсем «Победа» пăрахут çинче ĕçлеççĕ. Вĕсене сахăр, кĕрпе, çу тавраш кирлĕ.

— Петр Николаевич, сирĕншĕн тесен, пурне те тупăпăр!

Пăрахут çинче ĕçлекенсен куçĕсем алчăрарĕç. Хуçа магазинĕнче çăнăхĕ, сахăрĕ, çăвĕ — тем те пур иккен. Анчах укçа сахаллипе икшер кĕрепенкке сахăр, вуншар кĕрепенкке кĕрпе, пĕрер кĕрепенкке хĕвелçаврăнăш çăвĕ кăна туянчĕç. Çапах магазинта ĕçлекенсене пуç тайса тав турĕç.

— Кирек мĕн калăр та, пирĕн капитан — ырă çын. Тепри пулсан, çакăнта çити ертсе килместчĕ!

— Ертсе килме терĕн, çаврăнса та пăхмĕчче! — терĕç ыттисем, Федя шухăшĕпе килĕшсе.

— Вăт, хуçа тени вара настоящи буржуй! — пуянсене мăшкăлласа чĕнмелли ят тупăннăшăн киленсе, каялла тухрĕç вĕсем. Паçăрхи пахчана кĕчĕç. Нумай та кайманччĕ — капăр тумлă çамрăксем пухăнса танине асăрхарĕç.

— Ав, буржуй чĕпписем канаççĕ! — астутарчĕ пĕр матросĕ.

— Вĕсен ĕçĕ те çавă çеç! Пирĕн пек татак çăкăршăн пилĕке авмалла мар! — шакăлтатса илчĕç ыттисем.

Çывхарнăçемĕн юриех пĕр чиперкки çине куç хыврĕç.

Хĕр тесен хĕр вара ку! Çамрăк хурăн пек йăрăспӳллĕ. Ура хырăмĕсем тулли. Хура хулăн çивĕчĕ пилĕкĕнчен иртет. Çивĕт вĕçне, явса çыхнă хăйăвĕсене çурхи чечек тейĕн.

— Çав вăрăм çивĕтлипе паллашасчĕ! — терĕ Федя тӳсеймесĕр.

— Шартлама сивĕре Атăл хĕрне кĕпе чӳхеме ярасчĕ ăна, мĕн хăтланĕ-ши? — терĕ тепри.

Темле буржуй хĕрĕ пирки павраса пыни Ванюка вĕчĕрхентерчĕ. Юлташĕсене ăс парса чарасшăн пулчĕ вăл:

— Ман шутпа, çăвар пылакне сая яма та кирлĕ мар. Федя юратса пăрахни тĕлĕнтерет. Ку хĕр çумĕнче куçа илĕртмелли ним те курăнмасть-çке. Çивĕчĕ вăрăм ĕнтĕ. Баржа çинчи хĕрсене çакăн пек тумлантарсан, кунтан та пахарах пулĕç!

Пăрахут çинче ĕçлекенсен умĕнче — гимназире вĕренекен çамрăксем. Ан тив, пурлăх енчен пурте пĕр тан мар та, çакна асăрхама пулать: хĕрсен пит-куçĕсем хĕвел курман пек шуранка, пилĕкĕсем çинçе. Йĕкĕчĕсем те хĕрсенчен уйрăмах мар. Çак ушкăнран пĕр мăшăрĕ ыттисенчен уйрăмраххи куçкĕретех палăрать. Йĕкĕчĕ çӳллĕ, патвар. Куçĕ чăрсăрла та каппайланса çиçет. Хĕрĕ шăпах эпир маларах асăрхани ĕнтĕ. Пичĕ-куçĕ вăр-çаврака та чăмăр. Хулăнрах тута хĕррисем пиçсе çитнĕ çырла пек. Сăн курăнмалла йăлтăрккă куçĕсем такам чĕрине илĕртĕç.

Ванюксем çывхарнине çав хĕр чи малтан асăрхарĕ те кусем пăрахут е баржа çинче ĕçлекенсем пулма кирлине тавçăрчĕ. Шӳтлеме ăстаскер, хăйсен хушшинчи каппайчăк йекĕте харкаштарма шутларĕ. Атăл бурлакĕсем çапăçма хастаррине чухлать вăл.

— Сережа! — терĕ вара чăрсăр йĕкĕте. — Эсир вăйлине пурте пĕлеççĕ. Ав, кутамккаллă йĕкĕтсем килеççĕ, çавсене пуçхĕрлĕ тăратаймăн-и?

— Зина... — кулкаларĕ каппайчăк йĕкĕт. — Эп вĕсене пĕрерĕн мар, ушкăнпа тытсан та.. Пĕрне çапса вуннăшне йăвантарăп.

— Ир авăтакан автанăн пуçĕ ӳксе çурăлнă тетчĕç мар-и? — хистерĕ чиперкке.

— Пĕрре чуптутарăн-и?.. Ыттисем чăнкăр кулса ячĕç.

Хĕре вут-хĕм хыпса илчĕ. Самантрах хăйне алла илме ĕлкĕрчĕ:

— Ытла хакла тавлашасшăн эсир!

— Унтан йӳнĕпе хускалмастăп та!

Зина иккĕленме те хăтланчĕ. Ют çамрăксем хушшинче ăна çĕнекен тупăнĕ-ши? Зинăн каппайчăк йĕкĕте вăйă-кулăшăн та чуптутарас килмест. Ахаль те хыçран чупса тарăхтарса çитернĕ. Сасартăк куçĕ тĕлне Ванюк пулчĕ. Хĕр чĕри темшĕн ăшшăн тапма пуçларĕ. Ыттисене çĕнсен те, ку йĕкĕт Сережа айне пулас çук пек туйăнчĕ.

— Эп килĕшетĕп! — терĕ вара. Çавăнтах хушса хучĕ: — Хăвăра çĕнсен, мĕнпе тӳлĕр?

— Пурсăра та ресторана илсе кайăп!

Ыттисемшĕн икĕ майлă та савăнăç. Кĕçех Сережа матроссен çулне пӳлчĕ.

— Господа тăла-çăпата. Эсир мĕн, шăпăр çинче вĕçсе çӳрекен тухатмăшсем-и е тупăк ăшĕнчен тухнă арçынсем.

Ванюксем ирĕксĕртен чарăнчĕç. Йĕкĕт мĕн шухăшланине тавçăрайман пирки пĕр-пĕрин çине тĕпчевлĕн пăхса илчĕç. Çамрăксем хăраса ӳкрĕç пулĕ тесе, Сережа пушшех сĕмсĕрленчĕ:

— Тем каласан та, тăнлă-пуçлă чĕрчунсем пулас çук. Ахаллĕн хисеплĕ çынсем канса çӳрекен пахчана килсе кĕмĕттĕр!

Ванюксем аран тăн илчĕç. Пуян ачисем вĕсенчен мăшкăлласа куласшăн иккен. Ан тив, кунашкалне хальччен те куркаланă та, самана улшăннă тапхăрта тавăрмасăр хăварсан, çын та пулас мар. Пуринчен малтан Федя сăмаха хутшăнчĕ:

— Хăвăр калашле, эсир камне ниепле те чухлаймарăмăр: шывран тухнă усал-тĕсел-ши е мунчари те çăпати! Çакна çеç пĕлесчĕ, пирĕн çума ма çыхлантăр? Мĕн кирлĕ сире?

Федя сăмахĕ Сережăна тилĕртсе ячĕ.

— Господа тăла-çăпата! — терĕ вăл хаяррăн. — Сассуна кăларма мĕнле хăйрăн? Марш пахчаран! — Вырăнтан та хускалманнипе ăна çулса илчĕ, сĕтĕрме пуçларĕ.

Федя хирĕç тытрĕ. Иккĕшĕ ним шарламасар тĕркĕшсе кайрĕç. 

Зинăпа ытти хĕрсем сасартăках кулма чарăнчĕç. Сережăна пурте килĕштермеççĕ те, пурпĕр ăна ют йĕкĕт çĕнтернине курасшăн мар. Арçын ачасем пулăшу пама хатĕрленчĕç. Анчах кĕрешӳ вăраха пымарĕ. Сережа сисмен çĕртен Федьăна ура явса ӳкерчĕ. Пуян ачисем ал çупса ячĕç.

Сережа юлташĕсем еннелле çаврăнчĕ те аллине чуптуса илчĕ.

Зина ăнланчĕ. Каппайчăк хăйне кĕçех хĕр чуптăвасса астутарчĕ ĕнтĕ. Çакна хĕрĕн йĕтĕм чун-чĕри хирĕçлерĕ.

— Çырлахмастăп! Эпĕ пурне те çĕнтерес пирки тавлашнă! 

Вăййа-кулла малалла тăсасшăн ыттисем те Зина хутне кĕчĕç.

Ванюк çилли тулса çнтрĕ. Такам мар, çав чипер хĕр хистенипе тапăнчĕ-ха буржуй чĕппи. Арçын ача пулсан, сăмахсăрах çулса илĕччĕ. Хĕрупраçпа тытăçмалли йăлара çук. Анчах сĕмсĕр йĕкĕте тавăрмасăр ирттерме те юрамасть.

— Федя, ан хуйхăр! — терĕ те Ванюк кутамккине ăна тыттарчĕ.

— Итле-ха этем кĕлетки буржуй чĕппи... Ма чипер юлмалла марччĕ сан? Мĕн çитменшĕн пирĕн çума çулăхрăн? Е çынна ура явса ӳкернипе паттăра тухăп терĕн-и?

Сережа Ванюк çине пӳрнепе кăтартса йĕлпĕрчĕ:

— Хисеплĕ тантăшсем, пăхăр-ха! Тăла-çапата — Илле Муромец тăрать. Ахăртнех, манпа: кĕрешесшĕн-и тен. Мĕнех... Эп сирĕн йышшисене ура явмасăр та ывăтатăп!

Серёжăпа йĕрле ыттисем ахăлтатрĕç. Зинăна кăна тем пулчĕ, питĕнчи кулă çухалчĕ. Турă çырлахтăр, кунашкал илемлĕ йĕкĕт ăçтан килсе лекрĕ-ши? Çӳçĕ ылтан, пичĕ-куçĕ хĕвел. Ванюка çĕнсен, хăйне хуркӳрессĕн туйăмчĕ. Пĕр йĕкĕтне ӳкернипе çырлахмаллаччĕ. Питрен чуптутарнинех вилсе выртмĕччĕ. Ĕнтĕ тытăçасси сирме те хăтĕрччĕ — сăмахне кăна каласа ĕлкĕреймерĕ.

— Ăхă, шеремет... — терĕ те Ванюк Сережăна пиçиххинчен тытса ал вĕççĕн çĕклерĕ. Силлесе илчĕ.

Каппайчăк яланах çавнашкал: малтан виçесĕр паттăрланать, çирĕп алла çаклансан, чунĕ ура тупаннелле анать. Сережа та хăраса ӳкрĕ.

— Чур! Ку кĕрешни мар! Йĕркерен тухса айкашатăр! — тесе çухăрăшрĕ.

— Ав епле! Чип-чипер утса пыракансене йĕрке хушнипе тапăнтăн-и! — терĕ те Ванюк тин аса илнĕн хушса хучĕ: — Каçарăр, тархасшăн, мансах кайнă, сăмсуна шăлма вĕрентес теттĕм-çке? Халех... — Ванюк Сережăна вăр-вар ӳпне вырттарчĕ те çурăмĕ çине хăпарса ларчĕ. Вăрăм çӳçне ывăçласа тытрĕ. Пит-куçне хăйăр çинче сăтăркаласа, хăй теллĕн пек калăçрĕ: — Вăт çапла. Аçу-аннӳ йăлипе... Сăмсу тасалсан, ăс та кĕрĕ.. — Хăйăр тулнипе Сережа чыхăнса кайсă ӳсĕре пуçларĕ. — Тулхăратăн-и? Тулхăр, тулхăр! Лайăхрах тасалать...

Ванюка ку сахал пек туйăнчĕ. Мĕн шутласа кăлармалла-ши тесе ун-кун пăхкаланă хушăра пĕр йывăçĕ çинче турат тĕпĕ кăнтарса тăнине асăрхарĕ те Сережăна пиçиххийĕнчен тытса йăтрĕ. Туратран çакрĕ.

— Вĕçертĕр, тархасшăн! — хăлаçланчĕ каччă. — 

— Курăр-ха, курăр! Çара çерçи вĕçме вĕренет!

— Вĕç, вĕç, буржуй чĕппи! Малашне никам çине те пăван пек пырса перĕнмĕн!

Зина хăй мĕн тунине те асăрхаймарĕ ал çупса ячĕ. 

Пуян ачисем, сасăртăк тăна кĕрсе, кулма чарăнчĕç. Пĕтĕм мăшкăл Зина хистенипе сиксе тухнине аса илчĕç те ăна ятлама пикенчĕç.

— Ют çынсем Сережăран хаклăрах-им саншăн?! Намăса пĕлесчĕ.

Зина парăнас вырăнне йĕлпĕрсе кулчĕ:

— Чăнах-и? Эсир намăса та пĕлетĕр-и? Апла ма юлташу хутне кĕмерĕр? Арçын ача пулсан, йĕпе пăру пек пăхса тăмăттăм!

Пуян ачисем чĕлхисене çыртрĕç. Зина калани питех те тĕрĕс-çке. Анчах çынна ал вĕççĕн йăтакан йĕкĕт çумне епле çыхланăн?

— Пырать пек-и, буржуй чĕппи? Çакна нихçан та ан ман. Бурлаксем сирĕн йышши кĕсел аврисене пайтах тыткаланă! — терĕ те юлашкинчен Ванюк Зина енне çавранчĕ, çивĕч куçĕпе шăтарасла тинкерчĕ: — Хисеплĕ барышня... Сире те çав путсĕрпе юнашар çакма тивĕçчĕ, вара çынçене çапăçма хистемĕттĕр...

Никама парăнман, пĕр сăмах çине иккĕ каласа татма пултаракан хĕрĕн чĕлхи çухалчĕ. Палламан йĕкĕт умĕнче тивĕçсĕр ĕç туса айăпа кĕнĕн куçне пытарчĕ.

— Тепре курнăçиччен, буржуй чĕпписем! — ахăлтатса хăпрĕç пăрахут çинче ĕçлекенсем.

Хăрушлăх сирĕлсен, пуян ачисем чĕрĕленчĕç. Юлташне турат çинчен антарчĕç. Хута кĕнĕн йăпăлтатма хăтланчĕç:

— Ним те ыратмасть-и?

Сережа хуравламарĕ. Ури çĕре тивсенех тавăрас кăмăлĕ кăра çил пек чашкăрса хăпарчĕ. Кĕсъери хуçмалла çĕççине туртса кăларчĕ те пăрахут çинче ĕçлекенсем еннелле ыткăнчĕ.

Зина чĕри кăртах турĕ. Палламан йĕкĕт уншăн ахаль çын пек мар, темле çывăх та хаклă пек туйăнчĕ. Çавăнпа, ыттисем тем каласан та, паттăр йĕкĕте хӳтĕлеме шутларĕ. Пĕтĕм уçă сассипе кăшкăрчĕ:

— Эй-й! Сыхланăр!.. — матроссем çаврăнса пăхсан, тепĕр хут кăшкăрчĕ: — Сыхланăр! Çĕçĕпе вăл!

Пăрахут. çинче ĕçлекенсем тăпах чарăнчĕç. Тахăшĕ астутарни тĕрĕсне ĕненчĕç. Ванюк кутамккине çĕре лартрĕ те тытăçма хатĕрленсе тăчĕ.

Малтан Сережа арăслан пек хăюллăччĕ, Ванюк çаврăнса тăрсан, мулкачла хăраса ӳкрĕ. Каялла тарас çумне такам пӳлесрен кăн-кăн пăхкаларĕ.

— Сахал лекрĕ эппин? Мĕнех, хушса пама та пулать! Кил, çывхар кунтарах! — Сережа çав-çавах вырăнтан хускалманнипе: — Ăнланатăп, хам пырасса кĕтетĕн... Мĕнех, эп ӳркенекен йышши мар! — терĕ те Ванюк ун еннелле утăмларĕ.

Хуçа ачи палт каялла çаврăнчĕ. Ниме пĕлми вĕçтерчĕ.

— Тытăр ăна, тытăр! — кăшкăрашса хăйсен çулĕпе утрĕç матроссем.

— Вăт шуйттан, чиперех чиксе пăрахатчĕ вĕт! — кайсан-кайсан сăмах хушрĕ Саша.

— Пĕри систермен пулсан, вăйăран вăкăр тухасси часахчĕ! 

— Кĕрешме хистенĕ вăрăм çивĕтлĕ чиперкке вăл! — терĕ астуса юлма ĕлкĕрнĕ кочегар.

Сережа хăй ушкăнне çитрĕ те çĕççипе хăлаçланма тапратрĕ:

— Кам систерчĕ вĕсене? Ка-ам?!.

Буржуй ачисен сехри хăпрĕ. Пĕри теприн хыçнелле чакнипе Зина мала тăрса юлчĕ.

— Эпĕ!.. — ним пулман пек хуравларĕ вăл. — Тĕрĕссипе, сирĕн сипете упрама тăрăшрăм. Чăнах, тăнлă-пуçлă этем вăйă-кулăшăн çĕçĕпе хăмсарни идемсĕр.

Зина ним чухлĕ те шикленменни ыттисен кăмăлне те çĕклерĕ.

— Мĕн тăватăн çавна вăрçтарса, атя, кайрăмăр, — терĕç. Сережа сасартăк тăна кĕчĕ. Алли ун лăштăрах усăнчĕ.

Ассăрскер, мĕн туса хучĕ вăл? Икĕ çула яхăн Зина хыççăн чупать хăй. Мĕнле май тупса çавăрмалла ĕнтĕ ăна? Иккĕшĕ çеç пулсан, ним шухăшсăрах чĕркуçленсе каçару ыйтĕччĕ.

— Зина... Ан кӳренĕр... — терĕ вара хăйне тивĕçлĕн тыткаласа. Матроссем кайнă еннелле юнаса, хушса хучĕ: — Вăт лешĕ, господа тăла-çăпата, хăйне пĕтнĕ тесе шутлатăр.

Чĕрине хускатса хăварнă йĕкĕте Сережа тавăрма шутлани Зинăна тепĕр хут канăçсăрлантарчĕ. Çапах тарăхăвĕ вăраха пымарĕ. Кĕçех Ярославльтен тухса кайĕç те, каппайчăк вĕсене курса та юлаймĕ.

Пăтăрмах инкексĕр вĕçленни ыттисене те лăплантарчĕ.

— Тавлашура кам çĕнтерчĕ çак пирĕн? — терĕç йĕкĕтсем.

— Зина çĕнтерчĕ! — хуравларĕç хĕрсем.

— Апла мĕн тумаллаччĕ?

— Хисеплĕ тантăшсем... Мана господа тăла-çăпатасем мар, эсир çĕнтертĕр. Çавăнпа сире сăйлама халь тесен халь хатĕр.

Ресторанта вĕсем икĕ сĕтеле вĕçе-вĕçĕн лартса вырнаçрĕç.

— Господа, мĕн илсе килме хушатăр? — вăр-вар çитсе йăпăлтатрĕ официант. Кунашкал çамрăксем ӳсĕрĕлсен «на чай» панине куркаланă вăл.

— Чи малтан эрех те çырткаламалли парăр. Ыттине, кама мĕн кирлине, хăйсем калĕç! — терĕ Сережа.

Хĕрсем пылак çимĕç тавраш илсе килме хушрĕç. Ыттисем Сережа суйласа илнипех çырлахрĕç. Мĕн ыйтнине пĕтĕмпех сĕтел çине лартсан, кашнин валлиех эрех тултарчĕç.

— Мĕн ятпа ĕçетпĕр? — пĕр-пĕрин çине пахса илчĕç йĕкĕтсем.

— Тепринче Сережа çĕнтертĕр те Зинăна чуптутăр!

— Хаваспах! — килĕшрĕ Сережа.

— Çук! — хирĕçлерĕ. Зина. — Юлашки экзамена та ăнăçлă ирттерессишĕн ĕçме сĕнетĕп!..

— Килĕшетпĕр! — терĕç çамрăксем.

Эрех хĕрсен тути-çăварне пĕçертрĕ пулин те, малтанхи черккене пурте арçын ачасемпе танах пушатрĕç. Зина та ыттисенчен юлмарĕ. Иккĕмĕш черккене Зина тăррнне кăна татса пачĕ.

— Кунашкал юрамасть! Хăвăра ыттисенчен асла ан хурăр! — шавларĕç йĕкĕтсем.

— Хама кирлĕ таран ĕçрĕм. Тенре сыпсанах ураран ӳкетĕп, — хирĕçлерĕ Зина.

Юлашкинчен хистеме пăрахрĕç, хăйсен пурнăçĕ çинчен калаçса кайрĕç. Хĕрсем хушшинче ячĕшĕн кăна вĕренекенсем те пур. Ашшĕ-амăшĕсем вĕсем валли пуян мăшăр та тупса хатĕрленĕ. Качча тухмалла та янтă мулпа киленсе пурăнма кăна пĕлмелле.

Юлташĕсем шавлани Зина хăлхине кĕмерĕ. Ун куçĕ умĕнче — хула пахчинче тĕл пулнă нĕкĕт. Вăл илемлĕ те маттур çеç мар, улăп пек вăйлă та паттăр иккен. Çав хушăрах Ванюк çиллес сăмах ыткăнтарса хăварнине аса илчĕ те пăшăрханчĕ. Тепĕр хут та пулин курнăçайрасчĕ.: Вара каçару ыйтма та хăю çитерĕччĕ. Анчах ăçта тупăн?: Ярославль тĕлĕнче вуншар пăрахут, вуншар баржа тăраççĕ. Хăшĕн тĕлĕнче кĕтсе пăхас? Тепĕр черкке ĕçме сĕнни Зинăна тăна кĕртрĕ.

— Атьсемĕр, ан çилленĕр, — терĕ вара, ура çине тăрса. — Анне мана гимназирен тухсанах таврăнма хушнăччĕ. Мансах кайнă. Эсир, кăмăлăрсем пулсан, ĕçсе-çисе савăнăр!

Зина хăйне мăнкăмăллăн тыткалани, лайăх вĕренни пурне те кĕвĕçтернĕ. Çитменнине, кам таврашĕ-ха вăл? Хула пахчинче тĕл пулниçен йышшнех мар-и? Кӳренмелле сăмах калакансем те тупăнĕччĕç. Зинăран Сережа та юлас çуккине чухлаççĕ. Вара ĕçке те пĕтсе ларĕ.

— Атте-аннесем пирĕм те пур. Çапах ларатпăр-çке! — йăпатма тăрăшрĕç вĕсем.

— Эсир хăвăрăнне хăвар пĕлĕр! — сĕтел хушшинчен тухрĕ Зина. Сережа хыпăнса ӳкрĕ. Килессе, те Зинăна сăйласшăн кăна килнĕччĕ. Вăл пур, ыттисем йăлăнсан та ӳкĕте кĕресшĕн мар.

— Официант, килĕр-ха! Мĕн чул тӳлемелле? — терĕ те Сережа, ăна укçа кăларса тыттарчĕ.

Зина инçех те каяйманччĕ — Сережа хуса çитсе ӳпкелерĕ:

— Ма васкатăр? Кăштах шакăлтатса ларăттăмăр. Кăйран кимĕпе ярăнса çӳрĕттĕмĕр.

— Пирĕншĕн зкзамĕна тутарсен магомечĕ хатĕрлентĕр-и?

— Эсир хатĕрленмесен те тытасса шанатăп!

— Хатĕрленни сирĕншĕн те ытлашши мар!

Сережа кăмăлсăрланчĕ.. Зина ăна начар вĕреннĕшĕн тăрăхланăн туйăнчĕ.

— Мăншăн питех ан хуйхăрăр. Вĕренкелесе тухăп-ха. Çакă мана тĕлĕнтерет: ресторанта чухне аçупа аннӳ çине йăвантартăр. Халь ĕнтĕ вĕренессипе витересшĕн. Сăлтăвĕ урăххинче мар-ши? Тунмасăп, паян ман тĕллĕн нихçан курманни сиксе тухрĕ. Анчах уншăн кулянма кирлĕ мар, Хамран култарас çын мар эпĕ.

— Аплах мĕн тăвасшăн эсир? — сисчĕвленчĕ Зина.

— Йĕксĕксене тавăрас пулать. Пристань таврашĕнче укçалла тем тума та хатĕр сĕтĕрĕнчĕксем кĕтĕвĕпех...

Сережа паçăр юнаниех Зина чĕрине хускатнăччĕ. Çапах ун чухне ытлашши канăçсăрланма сăлтав çукчĕ. Паттăр йĕкĕте Сережа хăй теллĕн ним те тăваймасса шаннăччĕ. Путсĕрсене тара тытма шутланине илтсен, йăлтах сехĕрленсĕ ӳкрĕ. Уй йышшисем такама тем тӳма хатĕррине Зина лайăх пĕлет. Çавăнпа палламан йĕкĕте инкекрен хăтарас шухăш канăç пами пулчĕ ăна.

— Сережа, эсир тĕлĕнмелле хаяр çын иккен! — терĕ вара тӳртен.

— Кăмшăн мĕнле, Зина! Сирĕншĕн пыл та çу. Пахчара тĕл пулнă тăла-çăпаташăн, чăн та, вунике пуçлă çĕлен. Вĕсен йышшисене паянхишĕн çеç кураймасть тесе ай шутлăр. Пирĕн фабрикăра ĕçлекенсем мĕн хăтланчĕç? Забастовка турĕç, аттене йрĕксĕрлесе ĕç укçи хуштарчĕç. Ĕç кунне сакăр сехет кăна хăварасшăн. Çакă мĕн хака ларнине пĕлетĕр-и? Хальхи укçа шучĕпе кашни куя вуншар пин уссăр тухса ӳкет. Кам укçи вăл? Ман укçа! Эпĕ аттен пĕртен-пĕр ывăлĕ. Пахчара тĕл пулнисемпе пирĕн фабрикăçа ĕçлекенсем — пурте пĕр калăпран.

Зина, пуçламăш хут курнăн, Сережа çине чăр! Пăхрĕ. Чăнах, мĕн пĕлет вăл ун çинчен? Ашшĕ — хулари пуянсенчен пĕри. Вĕсен фабрик-заводсем, пăрахут-баржăсем пур. Вĕсем патĕнче пиншер çын тарçăра ĕçлет. Сережăна вара пĕрле вĕреннĕрен кăна паллать. Юлашки çулсенче хыçран чупса йăлăхтарса çитерчĕ ĕнтĕ. Яланах пуçсăрланать, мăшкăлласа кулма, хур кӳме тăрăшать. Ашчикки таса мар унăн. Хăйсене пуйтарнă тарçăсене ним вырăнне хумасть. Çак шута Зина ашшĕ те кĕрет-çке. Вăл та Сережăсен тарçи. Çамрăк хĕр çилли тăвăлса килчĕ.

— Пурне те вĕлерсе пĕтерсен, сирĕн фабрик-заводсенче кам ĕçлĕ? Кам мул пухса парĕ?

Ĕнтĕ Сережă хĕр çине чăр! пăхрĕ. Çакнашкал сăмахсене вăл юлашки вăхăтра митингсенче илтнĕ. Халь хăйпе юнашар утакан юратнă хĕрĕ каларĕ.

— Зина, паллайми пултăм эп сире паян. Эсир çара çерçисене шеллесшĕн! — кӳлешрĕ вăл.

Зина чĕлхе вĕçне килнĕ сăмахне каламарĕ. Ашшĕ ĕçлекен хуçа ывăлне çиллентерме юраманнине чухлать вăл. Каппайчăка йăпатса лăплантарни аванрах. 

— Сирĕн те шăртланмалли çук. Эп вĕсен хутне кĕрсе мар, хамăр пирки калатăп. Ман атте те сирĕн патăрта ĕçлет. Эсир ăна та кураймастăр пуль терĕм. Татă шӳтшĕнех кам çĕçĕпе юнать-ши? Куна пĕлнĕ пулсан, çăвар та уçмастăм.

Хĕр мирлешме хатĕррине сисрĕ те Сережа:

— Юрĕ, Зина, кирлĕ-кирлĕ маршăн текех паврамăпăр! — терĕ ăшшăн. — Çакна яланах асра тытăр: ман атте сирĕн аçу-аннӳне никамран ытла хисеплет.

Вĕсем Ярославка юханшывĕ хĕррине вырнаçнă мезонинлă çурт тĕлне çитсе чарăнчĕç.

— Мĕнле, паян кинона кайăпăр-и е пуçа кантармалла пахчана тухăпăр? — хĕре хăйĕнчен хăптарасшăн пулмарĕ Сережа.

— Сăмах параймастăп. Экзамена хатĕрленесси çеç мар, килте тем ĕç те пур...

— Эсир ялан çапла, манпа пулма вăхăт тупаймастăр. Шухăшласан, хамран хам телĕнĕтĕп...

— Тĕлĕнмелле çав, Сережа. Эсир пурне те хăвăр пуснă çĕре пустарасшăн, пурне те хăвăр кăмăлу май усрасшăн. Авлансан, арăмна мĕн катартăр-ши?

«Ун чухне сан йышшисене калаçтарса тăмăттăм-ха», — тесшĕнччĕ Сережа, хĕр кăмăлне пăсасшăн пулмарĕ.

Сережа хăпса юлсан, палламан йĕкĕт ăна туратран çакнине аса илчĕ те Зина сасăпах кулса ячĕ. Килне çитсен, урамра мĕн пулса иртнине йăлтах манчĕ.

— Атте!.. Эс таврăннă-çке! — терĕ ăшшăн Зина.

— Экзаменсем епле пыраççĕ?

— Ку таранччен йĕркеллех-ха. Ĕнтĕ тепĕр экзамен çеç юлчĕ. Ху мĕнле кайса килтĕн? Пирĕн кунта вĕçĕ-хĕррисĕр митинг. Хуçа тарçисем те забастовка туса ирттерчĕç.

— Йĕркеллех кайса килтĕмĕр темелле. Çул çинчи пăтăрмаха шутламасан.

— Мĕнле пăтăрмах тата, атте? — канăçсăрланчĕ Зина. Пĕр каçхине асар-писер тăвăл хăй тĕллĕн юхакан маткăна салатнине каласа пачĕ те капитан сăмахне çапла вĕçлерĕ:

— Пăрахут урапине вăтăрасси, баржăсене путарасси те инçех марччĕ. Борт хĕрринчи решеткеллĕ палуба айне челена кĕрсе хĕсĕннĕ. Матроссем виççĕн-тăваттăн тĕксе те кăлараймарĕç. Челена халь урапана çĕмĕрет тесе чун юлманччĕ. Юрать, пĕр маттур йĕкĕт пулчĕ. Çав челена çине сиксе анчĕ те тĕксе решетке айĕнчен кăларчĕ. Урапаран ирттерчĕ. Челенапа пĕрле хăй те хăпса кайрĕ.

— Ой, вара мĕнле? — çуйланчĕ Зина.

— Лекăç ывăтса çитмерĕ. Йĕкĕчĕ челена çине тăрса юхнă та баржăна перĕнсе шăтарасран хăтарнă. Кайран кимĕ çине тухса юлнă. Унтан тепĕр тĕлĕнмелле ĕç туса кăтартрĕ. Кайри баржа çинчен малти çине буксир тăрăх каçрĕ.

— Ой?!. Мĕнле шалмана ӳкмен?

— Шалмана ӳкмелли ача мар вăл. Пăрахут çине таврăнсан, укçа пама тăтăм, илмерĕ. Эпĕ «на чай» ĕçлеме кĕрĕшмен терĕ. Укçана командăна пама хушрĕ.

— Чăн та, маттур йĕкĕт иккен!

— Маттур, хĕрĕм! Эп ăна Хусанта тĕл пултăм, пăрахут çине ĕçлеме илтĕм. Пирĕн унта çамрăксенчен кулас йăла пур. Çак йĕкĕте кĕнек çапса хытарма султтан тыттарчĕç. Вăл пĕрех çапрĕ те, султтан икĕ пая уйрăлчĕ. Апла çеç те мар-ха, штурвальнăй ăна якăр та хăйраттарасшăнччĕ. Ку хайхи çирĕм пăтлă якăра ал вĕççĕн йăтрĕ те: «Малтăн хăвăр хăйраса кăтартăр-ха, эп йăтса тăрăп!» — терĕ.

Капитан арăмĕн ĕненес килмерĕ.

— Кай, Петя, юмах яратăн пулмалла эс, — терĕ. Ашшĕпе амăшĕ Ванюка мухтанă чух хăйсен ӳснĕ хĕр пуррине манчĕç, çавăнпа вăл сасартăках улшăннине те асăрхаймарĕç. Зина пит-куçĕ нихçанхинчен те хаваслăрах çиçрĕ, кăмăлĕ тӳпене хăпарас пек вĕçрĕ. Ашшĕ калакан йĕкĕт хула пахчинче тĕл пулниех пек туйăнчĕ ăна. Вара вăл та паянхи мыскара çинчен каласа кăтартрĕ.

— Хырăм хытиччен ахăртăмăр... — кулма чарăнаймасăр сăмахне вĕçлерĕ Зина.

Капитан та куласшăнччĕ — арăмĕ хĕрне хăтăрса пăрахни чарчĕ.

— Зина... Ма шыв пулли пек-ши эсĕ? Кама тăрăхлама юранипе юраманнине ма чухлаймастăн-ши?! Текех пĕчĕк ача мар-çхе.

«Вăл çав-çавах ман хыççăн чупать. Халь те ăсатса ячĕ-ха»., — тесшĕнччĕ Зина, чĕлхине çыртрĕ. Амăшне ятлаçтарас килмерĕ. Вăл ăна пуян çын ачине качча парасшăн çунать-çке.

Хуçа ывăлĕ хăйĕн хĕрне ăмсанни капитана та килентернĕ. Канăçсăрлантарнă та. Куштан ачисем чухăн çын хĕрĕсене мăшкăлласа хăварни тем чухлех.

— Хĕр тесе, пуçа чиксе çӳремелле мар, — терĕ юлашкинчен капитан. — Сĕмсĕрпе каппайчăкран кулма тивĕç. Тата арçын ачасем çапăçнишĕн Зина айăплă мар... Сережăна мыскара кăтартаканĕ Юман Паттăр пуль тетĕп. Эп вĕсене юр-вар илме магазина ертсе кайнăччĕ. Таврăннă чух тĕл пулнă ĕнтĕ вĕсем сирĕнпе.

Маттур йĕкĕт ашшĕпе пĕрле ĕçленине Зина татăклах ĕненчĕ. Çапах ăшри туйăм çĕкленнине палăртасран чĕнмесĕр ирттерчĕ. Аттепе пĕр пăрахут çинче ĕçлекен йĕкĕтпе кайран та курнăçăпăр-ха тесе, хăйне хăй йăпатрĕ. Ыран-тепĕр кунсенче Ярославльтен ан кайччăр кăна.

Килсе кĕнĕ капитан пĕрре пăхсах хуçа улшăннине асăрхарĕ. Утмăл çула çитнĕ пулин те, вăл хăйне йăрă та хаваслă тытаканччĕ. Халь пĕкĕрĕлнĕ, утти-хусканăвĕ те йăвашланнă. Капитан рабочисем забастовка тунине аса илчĕ те хуçине мĕн амак çапса хуçнине тӳрех тавçăрчĕ.

Çапах капитана курсан, вăл тӳрех чĕрĕленчĕ. Сăлтавĕ те пур çав: тырă ик-виçĕ кун авăртмалăх çеç юлнă. Ирĕксĕрех армана чарса лартма лекетчĕ. Ку саманара рабочисене ĕçсĕр хăварма юраманнине хăй куçĕпе курса чухланă. Тĕрĕссипе, забастовка темиçе рабочие ĕçрен кăларнăшăн пуçланчĕ те шала та шала кĕрсе пычĕ. Рабочисен ыйтăвĕсене тивĕçтермен пулсан, тем курса лармаллаччĕ. Тата çăнăх хакĕ кунсерен ӳсет. Шăп укçа çапмалли вăхăт.

— Килĕрех, килĕрех, Петр Николаевич, — капитан аллине ăшшăн чăмăртарĕ хуçа.

Яланхи майлах тарават йышăнни капитан кăмăлне çĕклерĕ. Ванюк куç умĕнчех тăнă пирки вăл тӳрех ун çинчен сăмах пуçарчĕ.

— Пытарма çук, Ипполит Владимирович, çул çинче нихçан курман инкек сиксе тухрĕ...

— Мĕнле инкек?

Пăрахут ураписене çĕмĕресрен, баржăсене путарасран епле хăтарнине каласа пачĕ те:

— Çав паттăр йĕкĕт тăрăшнипе шĕкĕрех çитрĕмĕр, — терĕ капитан.

— Маттур! — ырларĕ хуçа.

— Эпĕ те çавнах каласшăн!

Капитанпа хуçа сасă пулнă еннелле çаврăнса пăхрĕç. Алăк патĕнче капăр тумлă çирĕм пилĕк çулсенчи хитре хĕрарăм тăрать.

Хуçа пит-куçне хавас сăр çапрĕ.

— Оля, чунăм... Илтрĕн-и, ман пăрахут çинче мĕнешкел йĕкĕт пур! — терĕ вăл ачашшăн.

— Илтрĕм çав... Миçе çултаскер хăй? — кăсăкланчĕ хуçа арăмĕ.

— Ман Зинăпа пĕр çулта. Пархатарлă ĕçĕшĕн кăштах парнелесен те ытлашши пулмĕ.

— Килĕшетĕп, Петр Николаевич... Хăвăр чухласа парăр. Кайран иксĕмĕр татăлнă чухне шутлăпăр.

— Ипполит! — кӳреннĕ сасăпа чĕнчĕ хуçа арăмĕ. — Çак териех чунсăр пулмалла-и вара? Йĕкет хăйне шеллемесĕр пирĕн мула çăлса хăварнă. Ăна хамăр сĕтел хушшине лартса сăйлама тивĕç.

Капитан хуçа арăмĕн сĕнĕвĕпе килĕшесшĕнччĕ. Сасартăках çакна аса илчĕ. Зина каланă тăрăх, Ванюк хуçа ывăлĕнчен мăшкăлласа кулнă. Кунта килсен, Сережăпа тел пулĕç те, харкашусăр иртес çук. Ашшĕ, ывăлĕн хутне кĕрсе, Ванюка вырăнтан кăларса ярĕ. Матроссем ахаль те сахал. Ванюк пеккине вара шыраса та тупаймăн. Инкекрен хăтарас тесен, хуçа арăмне хирĕç тăмалла. Анчах вăл тепĕр май çаврăнасса шанма хĕн. Малтанхи арăмĕ вилсен, хуçа çамрăк хĕре качча илнĕ те йăлтах ун ирĕкне çакланнă. Çавăнпа капитан ним шарламасăр ирттерчĕ.

Хуçа арăмĕн кăмăлне тивĕçтерме васкарĕ:

— Чунăм, эс яланхи пекех инçете куратăн. Уншăн савăнатăп.

Хуçипе арăмĕ Ванюк пирки калаçса татăлсан, капитан хăй пăшăрханнине палăртмасăр, сăмахне ĕç çине куçарчĕ:

— Малалла ăçта çул тытма хушатăр?

Хуçа пит-куçĕнчен савăнăç таçта кайса çухалчĕ. Пăлханнипе пукан çинчен тăчĕ те каллĕ-маллĕ уткаларĕ.

— Балакова каймаллаччĕ. Çула май Атăлкасси тĕлĕнче икĕ баржă кăкарттарас тенĕччĕ. Янашов патне çын яни темиçе кун ĕнтĕ, ним сас-хура та çук. Çав хыпарличчен кунтах пулăр. Ярослăвка юханшывĕнче сăлккăсем пур, вĕсене Атăла кăларасчĕ. 

Капитанăн тек ĕç çук ĕнтĕ, тухса каймалли каначчĕ, ĕлкĕреймерĕ — лакей телеграмма кĕрсе пачĕ.

— Мĕнле хут ку, ăçтан? — канăçсăрланчĕ хуçа арăмĕ.

— Атăлкассинчен. Янашов пĕр пус та чакасшăн мар. Мĕн тумалла ĕнтĕ?

Урăх чухне: «Ку саманара тырă хакне ӳкерттерме хĕн, килĕш те телеграмма çаптăр!» — тейĕччĕ арăмĕ. Сасартăк ăна упăшкинчен ирĕке юлас шухăш пырса кĕчĕ.

— Ман шутпа, акă мён, Ипполит... — витересшĕн çине тăчĕ вăл, — кирек мĕн тесен те, хуçа хуçах. Янашов текенĕ тарçăпа ытлашши калаçасшăн та мар-и тен? Хăвах çитсе килмĕн-ши? Çур пус чакарттарсан та теме тăрать, Тата... кăштах уçăлса çӳрени те чармё. Кунти ĕçсем пирки ан, пăшăрхан. Сережăпа иксĕмĕр пурне те тума тăрăшăпăр.

Арăмĕ сĕнни хуçа кăмăлне çырлахтарчĕ. Хак чакарттарас пирки çеç мар. Пытарма çук, çамрăк арăм ĕккипе çеç пурăнни йăлăхтарса çитернĕ хуçана.

— Олечка, чунăм... Сан сăмаху яланхи пекех вырăнлă. Паянах ларса вĕçтерĕп. Эсир мансăрах пурне те тума пултарасса шанатăп! — Çавăнтах капитана хушрĕ: — Салккăсене Атăла кăларăр та канăр. Ĕçе майлаштарсанах телеграмма çаптарăп. Вара Балакова каятăр. Таврăниă чух Атăлкассинчи Янашов тыррине тиенĕ баржăсене кăкартăр!

— Юрĕ, Ипполит Владимирович, пĕтĕмпех эсир кăтартса хăварнă пек тăвăп! 

Иккĕмĕш хутран аннă чух капитана хуçа арăмĕ чĕнсе илчĕ те ыран леш матроса хăйсем патне илсе килме хушрĕ. Сăмах ĕç çинчен пынипе хуçасем Ванюка пуçĕпех маннăн шутланăччĕ капитаи. Хуçа арăмĕ асран яман иккен.

— Капитан килнĕ! — илтĕнчĕ çыран хĕрринче сасă.

Тата темиçе минутран пăрахут вырăнтан тапранчĕ, хула тулашĕнчи юханшыва кĕчĕ. Ытла та ансăррипе тĕл-тĕл çаврăнкаламалăх та çук. Кунашкал çĕрте ăста лоцмансем кăна çӳреççĕ. Юлашкинчен салккăсене Атăла кăларса хăварчĕç те паçăрхи вырăна пырса якăр ячĕç.

— Вахтăра тăманнисем, хула курса çӳреме пултаратăр. Паянлăха урăх ĕç çук. Асăрхаттаратăп: кунта ашкăнма юратакан çынсем нумай, ан çулăхчăр! — командăна ăс пачĕ те капитан, Ванюка уйрăммăн каларĕ: — Эсĕ манпа пĕрле пыратăн. Хуçа патне кайăпăр.

Хăйĕн хуçине кирек камăн та курас килет. Баржа-пăрахут çинче ĕçлекенсем хуçисемпе сахал тĕл пулаççĕ, çавăнпа вĕсем мĕнлерех çыннине те пĕлмеççĕ. Анчах хăйне çеç чĕннипе юлташĕсем кăмăлсăрланасран:

— Пĕччен мĕн тумалла унта? — терĕ Ванюк.

— Пĕлместĕп çав. Хуçа темшĕн сана çеç илсе пыма хушрĕ, — ытарлăн хуравларĕ капитан: — Тумлан хăвăртрах!

Вĕсем ĕнер капитан кăтартнă виçĕ хутлă чул çурт тĕлне çитрĕç те тимĕр хапха еннелле пăрăнчĕç. Параднăй алăкра швейцар тăрать.

— Хуçа çук-çке, Петр Николаевич. Çĕрлех çула тухса кайрĕ. 

— Апла арăмне пĕлтерĕр! Швейцар шала кĕрсе тухрĕ те:

— Ольга Ивановна сире хăнасене йышăнакан пӳлĕмре кĕтет! — терĕ. 

Капитан хуçа арăмĕпе унчченех те курса калаçкаланă. Çапах халь ун куçĕ умне вăл пуçламăш хут курнăн тухса тăчĕ. Ӳт палăрмалла çӳхе кĕпине икĕ кăкăрĕ хăпартса тăрать. Хулĕ таранах çара аллисенче ылтăн сулăсем йăлкăшаççĕ. Хăлха ункисем те черчен. Пичĕ-куçĕ çамрăклăхпа çиçет. Çухалса кайнипе капитан саламлама, мĕншĕн килнине хыпарлама та манчĕ.

Хусанти магазинта ĕçленĕ чухне пулă леçме кайсан пуян кил-çуртсене чылай кĕрсе тухнă та, кунашкал капăррине курман Ванюк. Кирек хăш еннелле пăхсан та, сăн ӳкет. Пуринчен ытла хуçа арăмĕ тĕлĕнтерчĕ.

Паттăр йĕкĕт çинчен капитан каласа парсанах, хуçа арăмĕн ăшчиккине тем амакĕ кĕрсе ӳкрĕ те, кĕçĕрхи çĕре çывăрнă-çывăрман ирттерчĕ вăл. Вырăн çинчен тăрсанах нихçанхинчен капăр тумланчĕ. Ак ĕнтĕ, килсе кĕчĕç те, паллаштармасăрах ку çав йĕкĕт иккенне тавçăрчĕ. Асар-писер çил-тăвăлран, вилĕмрен хăраман паттăр ав еплерех!.. Çамрăк юман пек яштака, хул-çурăмĕ патвар. Вара хĕрарăм ирĕксĕрех хăйĕн ăраскалне аса илчĕ те, унăн чут çеç куççулĕ шĕпĕртетсе анмарĕ. Турă çырлахтар, ашшĕ вак-тĕвек сутăç çеç те, çакнашкал йĕкĕтпе иккĕшне лайăх пурнăç туса памалăх мулĕ пурахчĕ. Пуянлăха хапсăннипе ашшĕ ăна, пĕр йĕкĕт ал хурса савман çамрăк хĕре, ватсупнă ирĕкне пачĕ. Каç тухса кăйнă чух чуптунăран йĕрĕнни халь те сĕвĕрĕлмен-ха. Ĕмĕре çаплах тарăхса ирттермелле-ши ĕнтĕ? Пĕр кун, пĕр каç та пулин хăй кăмăлне кайнă пек пурăнайрасчĕ.

Капитан, тăна кĕрсе, шăплăха сирчĕ:

— Ырă кун пултăр, Ольга Ивановна!

Хуçа арăмĕ те аранах чĕрĕленчĕ. Тивĕç сăмах тупайман енне паçăр канăçсăрлантарнă шухăшне персе ячĕ:

— Эп сире иртерех кĕтнĕччĕ.

— Ан, çилленĕр, тархасшăн, Ольга Ивановна... Салккăсене Атăла кăларса хăварнипе кăштах кая юлтăмăр, — хуравларĕ капитан.

— Апла тесен, каçарма та юрать! — терĕ те хуçа арăмĕ ăна ал пачĕ.

— Ку хайхи йĕкĕт! — пуçне Ванюк еннелле сĕлтрĕ капитан.

— Ырă кун сунатăп, сударыня!

Йĕкĕт сасси çепĕç те янравлă иккен. Вăл хуçа арăмĕн хăлхинчен кĕрсе чĕри патне çитрĕ.

— Салам... — ăна çеç илтĕнмелле хуравларĕ çамрăк арăм. Хăй камне мансах Ванюка та ал пачĕ. Йĕкĕт хăюсăрланса чăмăртарĕ пулин те, хуçа арăмĕн пĕтĕм юнне вĕрилентерсе ячĕ. Пичĕ-куçĕ вут çинчи пек çунма пуçларĕ. Аллине Ванюк ывăçинчен илмесĕр калаçрĕ:

— Пирĕн пăрахутпа баржăсене инкекрен хăтараканĕ эсир-и-ха?

Ванюк сасартăках юлташĕсене аса илчĕ те аллине вĕçертрĕ:

— Сударыня, пăрахута упраса хăварасшăн петĕм команда кĕрешрĕ.

Хуçа арăмĕ аранах тăна кĕчĕ. Тарçă аллине вăрах тытса тăни аван мар ĕнтĕ. Капитан сăнарĕ-и тен. Йĕкĕт çиелтен кана мар, кăмăлĕпе те маттур иккен. Ав епле хӳтĕлет вăл юлташĕсене!

— Ванюк... — терĕ ăшшăн капитан. — Пăрахут çинче кам мĕн тунине хам курнă. Çавна хуçасене каласа патăм. Санăн та ытлашши сăпайланмалли çук. Йĕкĕт татах хирĕçесшĕнччĕ — хуçа арăмĕ сăмаха хутшăнни пӳлчĕ.

— Петр Николаевичпа зпĕ те килĕшетĕп. Сана хисеплесе хăнана чĕнтемĕр. Ыттисене тав тăвас пирки те сӳтсе явăпăр-ха. Халь столовăйне кайăпăр.

Сĕтел çинче апат-çимĕç хатĕр. Ванюкпа капитана пĕр енне вырнаçтарчĕç. Хуçа арăмĕ вĕсемпе хирĕç ларчĕ. Çав самантрах лакей виçĕ черкке эрех тултарчĕ те, хуçа арăмĕ, хăй умĕнчи черккене тытса:

— Ну, Ванюк, пурнăçу телейлĕ пултăр! — терĕ.

— Эпĕ те. çавнах сунатăп! — кăмăллăн каларĕ капитан. Ванюк яланхи хăюлăхне çухатнипе ним те шарламарĕ.

Çакна асăрхаса хуçа арăмĕ ӳпкеленçи турĕ:

— Ванюк, эсир хавăра сума суса тултарнă черккене тытасшăн мар-и?..

Çапла ĕçкеленĕ, çырткаланă хушăрах татах:

— Ванюк, — терĕ çепĕççĕн хуçа арăмĕ, — эсир пире çав тери пысăк усă кӳтĕр. Уншăн тав тумасан çылăх. Ним вăтанмасăр калăр: мĕн чул ыйтас кăмăлăр пур?

— Сударыня, сире паçăрах каларăм, — юлашкинчен чĕлхине тупрĕ Ванюк, — хамшăн çеç ним те кирлĕ мар. Челена çине эп сикмесен тепри сикетчĕ. Пăрахута инкекрен хăтарса хăваратчĕ. Хăвăра чăн та усă катартнă пек шутласан, пурне те пĕр пек тӳлĕр.

Хуçа арăмĕ сĕнни капитана тĕлĕнтернĕччĕ. Мĕн чул укçа парасшăн вăл? Йĕкĕт йышăнманни вара тарăхтарчĕ.

— Ванюк! — хăтăрсарах чĕнчĕ капитан. — Ырă суннине чĕрене хур. Хуçа «на чай» мар, хăйсене пысăк тупăш кăтартнăшăн тулесшĕн. Ним турткалашмасăрах хакне кала!

Капитан ăс пани Ванюка витĕмлĕ пек туйăнчĕ. Чăнах та-çке, вăлçине тăман пулсан, инкек пулатчех-и тен.

Йĕкĕт паçăрхи пекех çирĕп тăманнине хуçа арăмĕ сисрĕ. 

— Юрĕ, Ванюк... Командăна парнелес пирки Петр Николаевичпа шухăшласа пăхапăр-ха. Халь сирĕн пирки сăмах пырать, — терĕ те вăл хăвăрт таçта кайса килчĕ. Ывăç тулли укçа Ванюк еннелле кăнтарчĕ. — Хăвăр ыйтма хăймарăр, мĕн панине илĕр!

Ванюк каллех йĕнчесе ларнине капйтан тӳсеймерĕ:

— Мĕнле ача эсĕ?! Хăвна ырă тунине те ăнланмастăн?!

Калитан кӳренни Ванюка парăнтарчĕ. Вăл укçана илчĕ те пуçне тайса тав турĕ. Çавăнтах:

— Ман кайма юрать-и ĕнтĕ? — терĕ.

— Тархасшăн! — ирĕк пачĕ капитан.

Тимĕр хапхаран тухнă çĕрте Ванюк чут çеç Сережăна çапăнмарĕ, лешĕ ăна çав самантрах палларĕ. Хăйсем патĕнчен тухнинчен тĕлĕнсе, çăвар уçаймасăр юлчĕ. Тăна кĕрсен, ăçталла кайнине йĕрлесшĕнччĕ, капитан курăнни чăрмантарчĕ.

— Петр Николаевич! — саламлама мансах чĕнчĕ вăл. — Пирĕн патăртан халь çеç пĕр йĕкĕт тухса кайрĕ. Кам-ши вăл, пĕлместĕр-и?

Сăмах кам çинчен пынине тавçăрчĕ те капитан пăшăрханчĕ. Ним хуравлама аптранă енне хирĕç ыйту пачĕ:

— Мĕнле йĕкĕт пирки калаçатăр эсир?

— Халь çеç пирĕн патран тухса кайрĕ терĕм-иç! — терĕ те Сережа, Ванюк мĕн тăхăннине, мĕнлерех йĕкĕтне сăнласа пачĕ. 

Мĕн тумалла ĕнтĕ? Никама та курман, ним те пĕлместĕп темелле-и ĕнтĕ? Енчен пăрахут çинче иккĕшĕ тĕл пулсан? Улталарăн темĕ-и? Сережа капитан кăмăлне ларсах çитмест пулин те, хĕрне пуян ачине качча парасси илĕртет. Ванюка та ĕçрен кăларттарас килмест. Юлашкинчен капитан ку килте тăван мар амăшĕ хуçаланнине аса илче. Ванюка тарават йышăннăскер, хута кĕмесĕр хăвармĕ тесе шутларĕ.

— Э-э, вăл-и?.. «Победа» çинче матросра ĕçлекенскер.

— Пирĕн тарçă-и?

— Пурнăçра çавнашкал килсе тухать. Пăрахута çăлса хăварнăшăн аçу хушнипе аннӳ ăна хăна тусах тав турĕ.

Юлашки сăмахне вăл хуçа ывăлне ӳкĕте кĕртсе лăплантарас, кăмăлне Ванюк май çавăрас шутпа каларĕ. Лешĕ хăлхине те чикмерĕ. Курайман йĕкĕте шырамалли те çук, хăйсен пăрахучĕ çинчех иккен. Çак самантрах хăвалама хушасшăнччĕ. Çилĕ ниçта шăнăçайманнипе тепĕр май шухăшласа илчĕ: вырăнтан кăларни инкекрен хăтарни çеç. Пăрахут çинче чухне çыран хĕррине тухмасăр пурăнаймĕ. Сыхласа тăмалла кăна.



VIII


Ванюк укçине шутлама ларчĕ. Кĕсйинчен каларчĕ те пике патша сăнне асăрхарĕ. Çĕр тенкĕлĕххисем иккен. Пĕрре... иккĕ... виççĕ... Çулталăк ĕçлесе илес шалу укçинчен те ытларах-и тен? Юлташĕсене хăна тумалăх, хут-купăс илмелĕх те пур. Ванюк укçана каялла чикме ĕлкерейнĕччĕ — хăйне чĕннĕ сасă илтĕнчĕ.

— Ну, пурнăçсем мĕнле?

— Хурланмалли çук, Петр Николаевич. Илсе килсе кăтартнăшăн тавтапуç!

— Ну вăт... Ахалех турткалантăн. Хуçа кăмăлĕпе усă курнăшăн намăс та, çылăх та мар. Ĕнтĕ пăрахут çине таврăн. Эпĕ каçсăр пыраймăп. Вахтăра тăманнисем хулана тухса çӳреччĕр. Каçалапа пурте вырăнта пулăр. Пăрахута тасатса тирпейлĕр. Хуçа арăмне дачăна леçме каятпăр!

— Юрать, Петр Николаевич. Тăхтăр-ха, хуткупăс таврашне ăçта сутаççĕ-ши? Килте чухне кăштах калакалаттăм та... туянсан, мĕнле-ши?

Хула пахчинчен тухрĕç те вĕсем музыка инструменчĕсемпе суту-илӳ тăвакан магазин тĕлне çитрĕç.

Ванюк шала кĕчĕ те, ун куçĕ-пуçĕ чалчăраса кайрĕ. Мĕн кăна çук-ши кунта? Ав икĕ ретлĕ хуткупăс, ăна туянсан та аванччĕ. Халиччен каласа курман япала — вĕренсе нумай вăхăт иртĕ. Луччĕ тальянка туянас. Пĕрне тытса каларĕ вăл, тепĕрне. Сассисем кашниннех çепĕççĕн те илемлĕн янранипе кăмăлĕ вĕçсе каясла çĕкленчĕ. Суйласа илнĕ хуткупăсшăн тӳлерĕ те каялла тухрĕ. Хăйĕнчен телейлĕ йĕкĕт урăх пулас та çук пек туйăнчĕ Ванюка. Çак самантрах чăваш юррисене кĕрлеттерсе ярĕччĕ, хăй те юрлĕччĕ. Çынна култарасран шикленчĕ. Пăрахут та инçех мар ĕнтĕ. Унта тăраничченех каласа киленĕ. Юлташĕсемпе пĕрле баржа çине кайса, хĕрупраçа ташлаттарĕ.

Кĕтмен çĕртен каялла çаврăнчĕ те Ванюк — хыçран ĕнер кӳрентернĕ хĕр утнине асăрхарĕ.

— Юман Паттăр! — Ванюк итлемесĕрех пăрахса каясран шикленчĕ хĕр. — Ĕнер эсир мана çиллентĕр. Ахальтен ятласа хăвармăттăр. Эп сире усал туман. Çапăçма хистесси те эсир çĕнессе шаннăран кăна пулчĕ. Лешĕ — чарусăр каппайчăк. Лайăх тăн патăр ăна! — Калаçăвĕ витĕмлĕ маррине туйса, Зина чи кирлине хыпарлама шутларĕ. — Анчах, эп систермен пулсан, вăл сире амантма та пултаратчĕ. Сыхланăр. Вăл халĕ те тавăрас шухăшне пăрахайман. Хăй аллипе мар, темле çапкаланчăксене тара тытасшăн. Вăт... çакна асăрхаттарасшăн хуса çитрĕм. — Шухăшне вĕçлерĕ те Зина чемсĕрленчĕ. Темрен аванмарланнăн пуçне пĕкрĕ. Ĕнтĕ сывпуллашмалла та килелле чупмалла. Пурпĕр хускалаймасăр тăчĕ. Ванюк вăтанса кайрĕ. Чăн та, çак айăпсăр хĕре кӳрентертĕн пулсан, май пур чухне тӳрлетме васкамалла.

— Эп сирĕн ята пĕлместĕп те... 

Зина пуçне йăлт çĕклерĕ. Иккĕшĕн куçĕсем тĕл пулчĕç. Сасартăк çуралнă туйăм чĕрисене вут тивертрĕ. Пăлханнине палăртасран хĕр хуллен хуравларĕ:

— Зина теççĕ мана.

— Зина... — ĕнтĕ ятран чĕнчĕ Ванюк, — ĕнер нӳремсĕртерех хăтлантăм пулмалла. Каçарăр, тархасшăн.

— Апла мана çилленместĕр-и?

— Çилленместĕп тени сахал, Зина. Ман пирки канăçсăрланнăшăн чун-чĕререн тав тăватăп! Яланах асра тытăп!

Вĕсем çыран хĕрринчи чул çине вырнаçрĕç. Умра Атăл сарăлса юхать. Тĕл-тĕл баржăсем, буксир пăрахучĕсем якăр яра-яра тăнă. Ав, Ванюксем анатран туртса хăпартнă баржăсем çинче хĕрарăмсем хĕвĕшеççĕ. Пăра-хучĕ çинче вара никам та çук. Хулана тухрĕç-и тен.

— Ĕнер пĕрле пухăнса тăнă çамрăксем камсемччĕ? — пĕлесшĕн пулчĕ Ванюк.

— Вĕсем пурте хулари пуян ăчисем.

— Барышня, ан çилленĕр те... Буржуй чĕпписем сире мĕн сăлтавпа хăйсен ретне йышăннă? Вĕсем чухăн çын ачисем çине çаврăнса та пăхакан марччĕ-çке?

Сасартăк Зина умне гимназире вĕреннĕ чухнехи пурнăçĕ тухса тăчĕ. Урăх çын тĕпченĕ пулсан, юптарса кăна ирттерĕччĕ. Ванюка ним пытармасăр каласа пама шутларĕ.

— Пуян ачисем мана та пайтах тарăхтарнă. Эпĕ тара кĕрĕшсе ĕçлекен çын ачине пĕлсен, кĕнекесене пытаратчĕç, сумка ăшне чернил тăкса варалатчĕç. Хама такăнтарса ӳкеретчĕç. Киле таврăнаттăм та выртса макăраттăм.

Хăй пуян ачисен мăшкăлне тӳссе курман пулин те, Ванюк хĕр хуйхине ăнланчĕ. Хута кĕрсе сăмах та хушĕччĕ — Зина шухăшне малалла тăсни пӳлчĕ:

— Юлашкинчен хирĕç тăма пуçларăм. Мăшкăллама хăтланакана çӳçĕнчен çулса илеттĕм те çĕре тăсса пăрахаттăм. Иккĕн-виççĕн тытса та çĕнтерейместчĕç мана. Аранах çулăхма пăрахрĕç. Вĕсене хам пĕлнипе парăнтарасшăн пĕтĕм вăя хурса вĕрентĕм. Арпа пуçсем кĕçех манран пулăшу ыйтма, хăнана чĕнме тытăнчĕç. Ĕнтĕ эпĕ вĕсенчен мăшкăллакан пултăм. Ĕнер эсремете вĕслетни те çав шутах кĕрет.

— Эпĕ те вĕренесшĕнччĕ. Учитель пулас килетчĕ. Пуçламăшпе икĕ класлă шкулсенче «Похвальный лист» пачĕç. Чĕмпĕрти чăваш ачисене вĕрентекен шкула кайрăм та, экзамена та кĕртмерĕç.

— Мĕн пирки?

— Мăн аттепе анне, асатте революционерсем пулнă. Çавăнпа.

Зина умне йĕкĕт тата тепĕр енĕпе тухса тăчĕ. Вăл ăхаль çын ачи çеç мар иккен. Ашшĕпе амăшĕ — патша стройне хирĕç кĕрешнĕ çынсем. Хăй те ытти бурлаксем пек хут пĕлмен сĕмсĕркке мар.

Çакăнпа вĕсен калаçăвĕ пине çитрĕ. Уйрăлма вăхăтне те сисеççĕ, анчах пуçламăш хут пĕр-пĕрин патнелле ним чарусăр туртăнакан чĕресене епле итлеттерĕн. Вĕсем урăх нихçан та курнăçаймĕç-и тен. Апла пĕрле чухнехи ырлăха ма тăсас мар?

— Сирĕн хуткупăс та пур-çке. Каласа кăтартмăр-ши? — терĕ вара Зина.

— Хаваспах! — килĕшрĕ Ванюк, хуткупăсне хулпуççи çинчен вĕçертрĕ. Юратнă юррине шăрантарса ячĕ. Чăваш юрри хыççăн «Серенада» кĕвви çепĕççĕн те илемлĕн янăрарĕ. Ванюк кăмăлĕ çухалнă телей тупăннăн çĕкленчĕ. Тӳсеймерĕ вăл, хуллен юрлама тытăнчĕ:



Накинув плащ с гитарой под полою, 

К ее окну приник в тиши ночной…



Зина чĕрине те вут-çулăм хыпса илчĕ. Вăл та юрлĕччĕ, иртен-çӳренсенчен именет. Ма улах вырăнта мар-ши?

— Тăхта! — терĕ Зина. — Мааăя та юрлас килет. Кимĕпе ярăнса çӳреме кăмăл тумăр-и? Унта çав тери ирĕкчĕ.

— Ярăнса çӳресси кирек камшан та паха. Кимĕ ăçтан тупăпăр? — иккĕленчĕ йĕкĕт.

— Вăл тем мар. Ав çавăнта укçа кăна тӳлемелле. Кирек хăш вăхăтчен те парса яраççĕ...

Чиперккесем тĕрлĕрен пулаççĕ иккеш. Пĕрисем малтанах тыткăнлаççĕ те хăнăхнăçемĕн тĕксĕмленеççĕ, юлашкинчен йăлăхтарса хăйсенчен сивĕтеççĕ.. Теприсем малтан темех мар пек курăнаççĕ, çывăхрах паллашнăçемĕн илемленеççĕ, чĕрене ĕмĕрлĕхе кĕрсе вырнаçаççĕ. Ĕнер Ванюкшăн Зина вăтам хĕр кăначчĕ, унăн сăд-пичĕ те ытлашши илĕртместчĕ. Паян акă... ун ӳмĕнче курса тăранайми хĕр ларса пырать.

Зина хăйĕнчен хăй тĕлĕнчĕ. Ушкăн хушшинче чăрсăрла айкашсан та, йĕкĕтсем хыççăн çӳремен вăл. Выляс шутлисене çывăха яман. Сережа кимĕпе ярăнса çӳреме пайтах йыхăрнă. Амăшĕ юриех ирĕк панă тĕлсем те пулнă. Зина пурпĕр тухса çӳремен. Иккĕш çеç юлсан, тĕрлĕ сăлтав тупса, ăна тăратса хăварма тăрăшнă. Халь мĕн сиксе тухрĕ-ши? Мĕншĕн палланă-палламан йĕкĕтпех кимĕ çине ларма хăйрĕ-ши? Зина сасартăк тем аса илнĕн ура çине тăчĕ.

— Эсир ман вырăна ларăр! Кăштах ишсе пăхам.

— Ывăнман-ха... 

— Уншăн мар. Эпир хуткурăс каласа юрласшăнччĕ вĕт. Халь, ав, ним шарламасăр пыратпăр.

— Тăвалла каяс вырăнне анаталла юхмăпăр-и?

— Ан хăрăр. Эп Атăл, хĕрринче ӳснĕ хĕр,

Зина икĕ урипе кăпăнь çине тапса ларчĕ. Кĕсменĕсене арçынла тыткăласа ишме пуçларĕ. Ванюк хуткупăсне туртса ячĕ. Иккĕшĕ те пĕр-пĕрин çине пăхкаласа юрлама тытăнчĕç:



Накинув плащ с гитарой под полою, 

К ее окну приник в тиши почной. 

Не разбужу ль я песней удалою 

Роскошный сон красавицы младой, 

Звезда души, волшебница златая, 

Я слышу тон я звук твоих речей, 

Любимых уст улыбка неземная 

И стройный стан, и чудный шелк кудрей. 

Не упрекай меня, младая дева, 

Я не смущу твоих отрадных грез 

С неистовством разгульного напева, 

Чиста и песнь, когда чиста любовь…



Юрă вĕçленчĕ. Çут тĕнче те шăпланчĕ. Ик çамрăкăн чĕрисем кăна хуткупăссăрах юрра малалла тăсрĕç. Куçа-куçăн чухне пĕр-пĕринчен ырă сăмах илтме ĕмĕтленчĕç. Сисмесĕрех вăрман тĕлне çитнĕ иккен. Баржа-пăрахутсем паçăрах курăнми пулнă. 

— Вайюк! — хаваслăн чĕвĕлтетрĕ Зина. — Çыран хĕррине тухар мар-и? Кăштах ирĕкре пулас килет ман. Хулара асăрханса та сыхланса çӳрени йăлăхтарчĕ.

Ванюк кимĕ çинчен сиксе анчĕ, хуткупăсне çерем çине хучĕ те кимме çыраналла туртрĕ. Зина та тухма хатĕрленчĕ. Анчах ачашланас килнипе хуçкаланса тăчĕ.

— Сиксен урана хуçмăп-ши?

— Хуçас марччĕ. Йĕкĕтсем пăхмĕç тата. Хам антарам. Туй чух мана асăнса пĕрер курка сăра ĕçĕр-и! — шӳтлерĕ те йекĕт хĕре пилĕкĕнчен тытса çĕклерĕ.

— Ой, Ванюк!.. — урисем кимĕрен хăпсан, шарт! сикнĕн çуйхашрĕ Зина. Ванюк ăна, ачашшăн тыткаласа, çерем çине тăратрĕ.

Никам чăрмантарман иреклĕхе туйсан, хĕр шăмшакне юсамалла карăнса илчĕ те, ача чухнехилле ахăлтатса чупма пуçларĕ.

— Ванюк, хуса çит!..

Ванюк сатурланса хĕр хыççăн ыткăнчĕ. Хуса та çитнĕччĕ, ярса илеймерĕ — лешĕ пăрăнса ĕлкĕрчĕ. Зина тата хытăрах чупрĕ, темиçе утăм маларах пычĕ. «Вăт, шеремет, хир качаки пек чупать», — шухăшларĕ Ванюк. Мĕнпур вăйне пухса хăвалама пикенчĕ. Çапла нумайччен чупрĕç вĕсем. Юлашкинчен хĕр ывăнчĕ, Ванюкăн патвар ытамне кĕрсе ӳкрĕ.

— Ой, Ванюк... Ура çинче тăмалăх та вăй юлмарĕ! — терĕ çавна май.

Хăй мĕн тăвасса ăнлансах та мар-и тен, Ванюк ăна пĕр аллипе çурăмĕнчен, тепринпе чĕркуççи айĕнчен çупăрласа çĕклерĕ. Чĕлхисем çухалчĕç. Икĕ чĕре кăна, хăйсем ытла та çывăххине туйса, ыррăн варкăшрĕ. Куçĕсем ăшшăн çунчĕç. Ах, мĕншĕн çулĕ кĕске-ши? Мĕншен татти-сыпписĕр тăсăлмасть-ши вăл?..

— Маттур чупатăр! — хĕре ырларĕ Ванюк.

— Эпĕ тантăшсемпе тавлашса нумай чупнă.. Манă никам та хуса çитеймен. Эсир тытасран хăтăлаймарăм... — терĕ те Зина юрласа ячĕ:



Я здесь пою так тихо и смиренно 

Лишь для того, чтоб услыхала ты. 

Но песнь моя есть фимиам священный 

Пред алтарем богини красоты…



Ванюка ывăç тупанĕ çинче шăпчăк ларса пынăн туйăнчĕ. Сăнне-тĕсне тата лайăхрах курасшăн, сассине тата çывăхрах илтесшĕн çӳлерех çĕклерĕ те, куçĕсем тĕлме-тĕл пулчĕç. Зина çав-çавах юрларĕ:



Ты, может быть, услышишь серенаду, 

И из нее хоть что-нибудь поймешь

И, может быть, поющему в награду 

«Люблю тебя!» — сквозь сон произнесешь…



Зина сывлăшне Ванюк симпыл пек çăтса утрĕ.

— Вăт, çитрĕмĕр те, — терĕ вăл юлашкинчен. Зина та тăна кĕнĕн пуçне çĕклерĕ.

— Чăнах та-çке... — Ытарас çук вăййа-кулла халех вĕçлесшĕн пулмарĕ хĕр: — Ванюк, атя кăвайт чĕртер!

Вĕсем чупкаласа тип шанкă пухрĕç. Тивертсе ячĕç. Вут тĕрлетсе çунма пуçласан, вучах умне ларчĕç. Пĕр-пĕрне çĕршер çул шыраса çӳренĕн тапрĕç вĕсен чĕрисем.

Пĕр хушă чĕнмесĕр ларнă хыççăн Ванюк хĕр ăсне тĕпчесшĕн пек ыйту пачĕ:

— Зина, итлĕр-ха. Пачах пĕлмен çынпа çакăн пек улах çĕре килме епле хăрамастăр эсир?

Зина пит-куçне сасартăк вут хыпса илчĕ. Ăна юрăхсăр ĕç тунă çĕрте тытнăн туйăнчĕ. Анчах хăйне хăвăрт алла илчĕ. Йĕкĕт иккĕленнине сиресшĕн, хăйне тӳрре кăларасшăн: «Эсир ман аттепе пĕрле ĕçлетĕр, çавăнпа сирĕнпе çӳреме харамастап» — тесшĕнччĕ. Вăрттăнлăха малалла тăсас килчĕ:

— Уншăн мĕнех вара?

— Тен Атăл тăрăхĕнчи вăрă-хурах эпĕ. Сире тем туса пăрахма хатĕр!

— Ах турă... Мĕнех туса пăрахăр-ши вара мана? 

— Кăлăхах кулатăр, эпĕ сире Степан Разин пек вăрласа кайма пултаратăп! — юри хаяррăн курăнма хăтланчĕ Ванюк.

— Чăнах-и? Мана вăрлама кирлĕ мар. Хам ирĕкпех тухнă эп сирĕнпе. — Йĕкĕт ним калама аптранине асăрхасан, хушса хучĕ: — Çапах та эсир Степан Разин мар, эпĕ Перси пики мар. Манран уçал хĕр тек тупаймăр.

— Зина... — çепĕççĕн чĕнчĕ Ванюк, — шӳтлетĕр мар-и? Эп сире алпа та, сăмахпа та кӳрентерессĕм çук.

Çамрăк чĕресенче йăва çавăрнă туйăма кăшт палăртнă хыççăн вĕсем каллех чĕмсĕрленчĕç. Тĕрлетсе çунакан вут çине тинкерчĕç.

Сасартăк Ванюк хыпăнса ӳкрĕ. Хуçа арăмне дачăна леçмеллеччĕ-çке. Чунне тыткăнланă хĕрпе Атăл хĕрринче киленсе ларма пит аван та, харпăр хăй камне манма юрамасть.

— Таврăнма вăхăт! — терĕ те Ванюк ура çине тăчĕ. Хĕр чĕри кăртах турĕ. Ак вĕсем уйрăлĕç те урăх нихçан та курнăçаймĕç.

— Ма çав териех васкатăр?

— Зина, манпа пĕрле уçăлса çӳреме кăмăл тунăшăн чун-чĕререн савăнатăп. Ĕмĕрех асра тытса пурăнăп сире. Халь каяс пулать, ĕç пур. 

Килне çитсен хăйне сăмах лекессе пĕлет Зина. Кунашкал нихçăн та кая юлса çӳремен-çке. Çапад ытлашши васкасшăн мар. Хĕрпе каччă каллех кимĕ çине кĕрсе ларчĕç.

— Ванюк, кимме Атăл варринелле тытăр-ха! — терĕ вара. Юхăм вăйлă çĕре çитсен, хушрĕ: — Кĕсменсене чипер вырнаçтарăр та юнашар килсе ларăр. Тепрер çаврăм юрласа илер!

Ванюк «Васкамалла пирĕн!», — тесшĕнччĕ, хăю çитереймерĕ. Зинăпа юнашар пырса вырнаçрĕ.

Кимĕ тайкаланнипе Зина Ванюка пилĕкĕнчен çупăрларĕ.

— Мĕнле юрă юрласшăнччĕ эсир? — ыйтрĕ Ванюк. Зина пуçне Ванюк хулпуççийĕ çине хучĕ. Пĕр-икĕ куплетне хăварса, хуллен юрлама тытăнчĕ:



Ты правишь в открытое море, 

Где с бурей не справиться нам. 

В такую шальную погоду 

Нельзя доверяться волнам…



Ванюк та пĕлет ку юрра. Хуткупăспа юрлама тата çăмăлтарах та, тăскаламалăх вырăн çук. Унсăрах пулăшма тытăнчĕ:



Тут волны бросаются с ревом

На наш беззащитный челнок. 

Прочь веслы от гибели верной, 

Никто чтоб спасти нас не мог…



Юрра вĕçлемесĕрех чĕмсĕрленчĕç. Самай вăхăтран Знна тӳрленсе ларчĕ. Куçĕ нӳрленнине пытармасăр, Ванюк çине тинкерчĕ.

— Килĕшмерĕ-им? — те ырлăха, те хурлăха кĕтнĕн хумханчĕ хĕр.

— Килĕшмерĕ. Эп халех вилме шутламастăп-ха. Пирĕн пурнăç малашлăхра. Çак Атăл пекех тулли те анлă. Ку юрă сире килентерет пулсан, эсир такама юратса пăрахнă.

— Ванюк, ан шӳтле-ха! — ӳпкелерĕ Зина, — Каччăсемпе аппаланма вăхăт пулман ман. Сакăр çултан пуçласа паян кунчченех шкула çӳренĕ...

Каччă ытамĕнче Зина йăлтах пуçне çухатрĕ. Мĕн хăтланнине хăй те тăна илеймерĕ, Ванюка мăйĕнчен ыталарĕ. Пуçламăш хут юрату пылакне сиснĕ чĕресем пĕр-пĕрин патнелле ăнтăлчĕç. Паçăр Ванюк йăтса пынă чухне хăяйманскерсем, халь, хăшĕ пуçланине те чухламасăр, тутисене шĕл-кăваррăн пĕçертсе илчĕç.

Зина маларах тăна кĕчĕ.

— Турă çырлахтăр!.. — питне-куçне аллипе хупларĕ. Ку тарана çитсе чуптума мар, каччăсене хулран тытма та ирĕк паман вăл. Халь мĕн туса хучĕ? Ăнсăртран тĕл пулнă йĕкĕте кимĕпе ярăнма илсе тухрĕ, чуптăвасса та хай пуçарчĕ мар-и? Анчах пит-куçа хупласа ларнипе çут тĕнчерен пытанаймăн. Хуллен те хурлăхлăн сăмах хушрĕ:

— Кулатăр та-и тен...

Хĕр ӳкĕннине Ванюк хăйне айăпланă пек йышăнчĕ. 

— Зина, эп сире кӳрентересшĕн марччĕ. Ав ĕнер лартса хăварнă тулă баржисем курăна пуçларĕç. Пăрахут та инçех мар. Ванюк Зинăна ытамĕнчен вĕçертрĕ.

— Мĕн пулчĕ?

— Çыран хĕррине тухăпăр. Хĕвел анса ларасси инçе мар.

Зина та хыпăнса ӳкрĕ.

— Ай, Ванюк, мана та килтисем çухăтрĕç пулĕ.

— Урăх курнăçайрăпăр-ши? Ку тĕлпулу пуçламăшĕ те юлашки пулĕ-ши? — ассăн сывларĕ Ванюк.

— Кимĕ ăçтине иксĕмĕр те пĕлетпĕр. Эп кашни каçах килме хатĕр. Ĕнерхи усал йĕкĕтрен кăна сыхланма тăрăш...



IX


Çур сехет каялла хуçа арăмĕ йĕпкĕм хура урхамах кӳлнĕ кӳмепе буксир пăрахучĕ тĕлне çитсе чăрăнчĕ. Капитан ăна çав самантрах асăрхарĕ те тăватă матроса кимĕпе çыран хĕррине васкатрĕ.

— Ырă каç пултăр, Ольга Ивановна!

— Сире те çавнах сунатăп, Петр Николаевич! — савăнăçлăн хуравларĕ хуçа арăмĕ.

Капитан хуçа арăмне кӳме çинчен анма пулăшрĕ. Унăн икĕ чăматанне матроссем йăтрĕç. Кимĕ çинче Ванюк çуккине асăрхасан, хуçа арăмĕн кăмăлĕ пăсăлма хăтлаячĕ. Пуринчен малтан çав йĕкĕт кĕтсе илмелле пекчĕ-çке. Пăрахут çинче пулма кирлине асă илсе лăпланчĕ. Акă вĕсем борт çумне çыпçăнчĕç. Трап тăрăх палуба çине хăпарчĕç. Кунта пĕтĕм команда пухăнса тăнă. Ванюк кунта та курăнманни хуçа арăмне кăмăлсăрлантарчĕ. Укçа панă йĕкĕт хăйне хисеплемен пек туйăнчĕ. Вăл ăçтараххине капитанран ыйтса пĕлесшĕнччĕ. Ыттиçем куç хывасран шарламарĕ.

— Кулатник ачи, таврăнмарĕ вĕт! — терĕ ун шухăшне сиснĕн капитан, çыран хĕрринелле пăхкаласа.

— Кам пирки эсир, Петр Николаевич? — кӳтнĕ чунне йăпатасшăн пек ыйтрĕ çамрăк арăм.

— Ванюк килеймерĕ тетĕп-çке...

— Ăçта вăл?

— Хăяматра-и тен? Сирĕн патран тухнăранпах çухалчĕ те.

Ванюк çукки Федьăсене те канăçсăрлантарчĕ. Ним тума аптранипе хулана тухса шырарĕç, ниçта та тупаймарĕç. Капитан унсăрах çула тухас шутлине пĕлсен, «Кĕтсе пăхар-ха!» — теес шухăш та пурччĕ вĕсен. Епле хăйăн: пĕр матросĕ таçта аташса çӳренĕшĕн пăрахута чарса тăратмĕç.

Урăх çын пулсан, хуçа арăмĕ çак самантрах якăра çĕклеме, матросне ĕçрен кăларма хушĕччĕ. Халь ăшталанса ӳкрĕ. Вăл пуре те çав йĕкĕте курасшăн, унпа пĕрле пуласшăн дачăна кайма шут тытнă-çке. Ăна тăратса хăварсан, пĕтĕм ĕмĕчĕ татăлĕ.

— Петр Николаевич... — терĕ шӳтлерех сасăпа çамрăк арăм, — эсир çак тери хытă чĕреллине пĕлменччĕ. Хамăра ырă тунă йĕкĕте пăрахса хăварасшăн. Пĕччен юлсан, каçа хирĕç ăçта вырнаçĕ вăл?

— Сирĕн ирĕк, Ольга Ивановна! — килĕшрĕ капитан. Тĕрĕссипе, хăй те Ванюксăр çула тухасшăн мар вăл.

Хуçа арăмĕ штурвал патне чупса хăпарчĕ. Бинокльпе тавраналла сăнарĕ, куçĕ умне хула ывăç тупанĕ çинчи пек тухса тăчĕ. Урам хушшипе çӳренĕ чух, кашни çурт-йĕрех темиçе курнăран-и тен, хула темех мар пекчĕ. Çӳллĕ вырăнтан пăхсан, калама çук илемлĕ иккен вăл. Ав хуняшшĕ ӳстертсе хăварнă пахча, вĕсен кил-çурчĕ. Чирку тăррисем хĕвеланăç сăрĕпе йăлтăраççĕ. Атăл ура айĕнче пекех сарăлса выртать. Кăшт тăварах баржăсем çинчен тулă пушатаççĕ. Паян те темиçе пулнă вăл унта. Упăшки таврăннă çĕре ĕçе вĕçлеттересшĕн. Анат енче пристаньсем. Пассажирсене турттаракан е тавар тиенĕ пăрахутсем. Пур çĕрте те пурнăç вĕресе тăрать. Анчах пуринчен ытла савăнмалли çакă: паян вăл ирĕкре, кашни утăмах сăнаса йăлăхтаракан упăшки çук.

Сасартăк хуçа арăмĕн пуçне çуйлă шухăш кăшăлларĕ: «Пирĕн патран кăнтăрлачченех тухса кайнă йĕкĕт ку таранччен мĕн туса çӳрет-ши? Укçа тупăннипе хĕпĕртесе килнелле вĕçтермен-ши?» Бинокльпе унталла та кунталла сăнарĕ. Инçех те мар — кимĕ çинче иккĕн йĕкĕр мăйăр пек ыталаннă та ниме йӳпсемесĕр юхаççĕ. Акă вĕсем тӳрленсе ларчĕç. Йĕкĕчĕ кĕсменпе ишме тытăнчĕ. Кимĕ çыран еннелле çаврăнчĕ. Камсем-ши? Турă çырлахтăр — ăна çунтаракан йĕкĕт мар-и? Çавă-çке. Хĕрне те палларĕ. Зинăна пайтах курнă вăл. Хуçа арăмне такам питрен çупса янăл туйăнчĕ. Акă кимĕ çыран хĕррине çыпçăнчĕ. Йĕкĕчĕ хĕрне ал вĕççĕн йăтса кимĕ çинчен кăларчĕ. Хĕрĕ ăна ыталаса чуптурĕте сăрталла чупрĕ.

Хуçа арăмĕ минренипе кăшт çеç бинокльне ӳкермерĕ. Унăн çак самантрах пăрахута тапратса яма хушас кйлчĕ. Урисем вырăнтан та хускалмарĕç. Тăна кĕрсе тăнăçланма хăтлансан, çакна аса илчĕ: «Кĕвĕçетĕп мар-и? Мĕн сăлтавпа? Эп уншăн çуйнине пĕлет-им вăл? Е мана никампа та улăштармасса сăмах панă-и? Хам ăна килĕштерсе пăрахнине систернĕ пулсан, вăл никам хыççăн та семленмĕччĕ-и, тен, пĕр мана çеç парăнĕччĕ. Апла пăлханни тивĕçсĕр». Ĕнтĕ хуçа арăмне çакă тĕлĕнтерчĕ: хăçан курнăçса çавăрма ĕлкĕрне вăл капитан хĕрне? Кур-ха вĕсене, пĕр-пĕрне ыталаса чуптума та хăйса çитнĕ. Тăван мар ывăлĕ Зина хыççăн пуçне çухатсах чупнине, лешĕ çаврăнса та пăхасшăн маррине те пĕлет хуçа арăмĕ. Ку йĕкĕт курнă-курманах çавăрнă ав...

Пăрахут тĕлне çитсен, Ванюк Атăл хĕрринелле пăрăнайнăччĕ — виçĕ арçын ун çулне пӳлчĕ. Çĕтĕк-çатăк тумлă хăйсем. Пит-куçĕсем вараланчăк. Аслă çул çине тухнă вăрă-хурах тейĕн. Ванюк пурпĕр хăраса ӳкмерĕ.

— Мĕн кирлĕ сире? — терĕ вăл йĕрĕнсе.

Атăл енче тăраканĕ атă кунчинчен çĕçĕ туртса кăларчĕ. Тискеррĕн шур куçне çавăркаларĕ:

— Тӳрех асăрхаттаратпăр, шăв-шав кăларма ан шухăшла. Çакăнтах пуçна çухататăн!

— Хуткупăсна ларт! Пиншакна, кĕпӳ-йĕммӳпе аттуна хывса хур. Текех кирлĕ пулмĕç вĕсем сана! — хаяррăн хушрĕ тепри.

Тĕрĕссипе, вĕсем Ванюка вилесле хĕнеме кăна кĕрĕшнĕччĕ. Тумĕ аваннине курсан, сутса ĕçмелĕх сӳсе илме шутларĕç.

— Хывăн хăвăртрах! — халь çулса илес пек кăшкăрашрĕç.

Ванюк çакна лайăх ăнланчĕ: Зина ахальтен сыхланма сĕнмерĕ иккен. Ку эсреметсене никам та мар, буржуй чĕппи тара тытнă. Шанма çук, чиксе те пăрахĕç вĕсем. Пуринчен малтан çĕçĕллине çапса ӳкермелле.

— Шӳтлеместĕр пулсан, хывăнмах лекет... — парăннăн мăкăртатса хуткупăсне çĕре лартрĕ Ванюк. Вара çиçĕмле хăвăртлăхпа эсремет çине сикрĕ, çĕçĕллĕ аллине тимĕр хĕскĕч пек çатăрласа тытрĕ. Тепĕр чăмарĕпе янахĕнчен тăрăслаттарчĕ. Лешĕ сасă та кăлараймасăр çĕре пĕтĕрĕнсе анчĕ. Самантрах тепĕр иккĕшĕ Ванюк çинелле ыткăнчĕç. Сывлăш çавăрма та ĕлкĕреймен матрос çывăхраххине чăмăрĕпе чышрĕ. Малтанхинчен те тĕреклĕскер сирпĕнсе кайрĕ. Виççĕмĕшĕ, çакна курса, айккинелле тапса сикрĕ.

Çакна бинокльпе сăнаса тăракан хуçа арăмне тинех чун кĕчĕ.

— Петр Николаевич! Петр Николаевич! Çыран хĕрринелле пăхăр-ха! Сирĕн çухалнă матрос мĕн хăтланать унта?!

Капитанпа пĕрле палуба çинчи çынсем те хуçă арăмĕ кăтартнă еннелле пăхрĕç те Ванюка темле çынсем тапăннине асăрхарĕç. Юлташа епле пулăшусăр хăварăн! Матроссем хăвăрт кимĕ çине ларса çыран хĕрринелле ишрĕç.

Ванюк виççĕмĕшне те инçетех ямăрĕ.

— Ахă, шеремет... Буржуй чĕппи сахал тӳлерĕ-им?

Ман тумтирпе тăрлама шутлăрăр эппин? Хаваспах хушса парăп! Ӳлĕмрен чипер çӳрекен çынсем çумне çыхланаймăр! 

Эсремет пусма вырттарнă выльăхла чĕтреме пуçларĕ. Аран-аран тухакан сассипе Ванюка ӳкĕте кĕртме хăтланчĕ:

— Каçар, тархасшăн. Пире чăн та хуçа ачи аташтарчĕ. Урăх нихçан никама тапăнмастăп. Каçар, тархасшăн.

Ахаль чухне пулсан, йăлăннине чĕрене хурĕччĕ те Ванюк эсремете чиперех вĕçертĕччĕ. Халь чунĕ тăвăлнипе хаяррăн çавăрттарса хучĕ:

— Кашкăр сурăха шелленĕ, тет те, кăштахран хӳрипе урине кăналăратса хăварнă, тет!

Ванюк эсремете ал вĕççĕн çĕклерĕ те çĕре тăрслаттарчĕ. Хăй шыв хĕррине пырса аллине çурĕ, хуткупăсне илсе хулпуççи çине çакрĕ. Кĕçех юлташĕсем чупса çитрĕç. Ыйту çине ыйту пачĕç: 

— Камсем çулăхрĕç? Ăçта çухалса çӳретĕн эсĕ?

— Эп ăçта çӳрени мĕне кирлĕ сире! — лăпланаймасăр хуравларĕ Ванюк. — Камсем çулăхнине пĕлместĕп. Тумтире сӳсе илесшĕнччĕ.

Буржуй чĕппи тара тытнине те каласа парĕччĕ Ванюк, Зина ятне асăнма лекесрен шарламарĕ.

Кимĕ çине вырнаçсан, Федя сăмах хускатрĕ:

— Пирĕн паçăрах вырăнтан тапранмаллаччĕ. Юрать-ха, хуçа арăмĕ кĕтсе илме килĕшрĕ. Ахаллĕн çыран хĕрринех тăрса юлаттăн! 

Юлташĕ ырă сунса канăçсăрланнине пĕлет Ванюк. Хăй пысăк айăпа кĕнине те ăнланать. Капитан ăна каç-кулĕм хуçа арăмне дачăна леçес пирки астутарнăччĕ-çке.

Ванюк йăлтах улшăннине, ун куçĕсем хаяррăн çиçнине пуринчен малтан хуçа арăмĕ асăрхарĕ, сăлтавне те ăнланчĕ. Темле ăçтиçуксемпе çапăçнине хăй курса тăчĕ-çке. Пĕрлех киленчĕ те. Çак тери паттăр йĕкĕтре шанăç пулма кирлех.

Кĕтсе илекеисем те паçархи ыйтăвах пачĕç.

— Камне хăямат пĕлет-и! Хупăрларĕç те тумтире хывса хума хушрĕç. Çакăнпа хăратрĕç, — илсе килнĕ çĕççине кăларса кăтартрĕ Ванюк.

Хуçа арăмĕн чĕри кăртах турĕ. Йĕкĕте чăнах та чиксе пăрахма пултарнине ĕненчĕ.

Команда çилĕллĕн шавласа илчĕ:

— Вăт явăлсем! Юрать-ха, çирĕп алла çакланнă! Теприне, ахăртнех, çаппа-çарамас тăратса хăварĕччĕç!

— Вăрă-хураха тăн панăшăн ырлама тивĕç! — терĕ капитан, команда шăплансан. — Çапах та аслисем хушнине итлеменни кӳрентерет. Каçалапа хуçа арăмне дачăна леçме каятпăр тесе чиперех ăнлантартăм-çке. Ыттисене пĕлтерес вырăнне эс ху çухалса çӳретĕн.

Çакнашкал ыйту пуласса, ятласса та кĕтнĕ Ванюк. Пурпĕр малтан çухалса кайрĕ. Кирлĕ-кирлĕ мара пакăлтатма юлташсем умĕнче мар.

— Петр Николаевич! — сассине хăпартарах чĕнчĕ вăл. — Эп ăçта çӳрени сире кирлех те мар. Вăхăтра таврăнайманшăн айăплине йышăнатăп. Халь вырăнтан кăларса ярсан та ӳпкев çук.

— Халлĕхе сăмах ĕçрен кăларас пирки мар. Хăвăра шелленипе. Кунта тĕрлĕ этем пурăнать. Киревсĕррисем те пайтах. Кама тан пулин çаратмасăр е вĕлермесĕр пĕр каç та иртмест. Пĕччен-иккĕн тухса çӳреме хăрушă. Самана пăлхавăрлине асра тытмалла. — Капитан шухăшне вĕçлерĕ те командăна хушрĕ: — Кочегарсем, пăсă çĕклĕр! Эсир, матроссем, якăр хăпартма хатĕрленĕр!

Хуçа арăмĕ вара ку йĕкĕт çапăçура çеç мар, юратура та паттăр пуласса ĕненчĕ. Тепри пулсан, хăй турре тухасшăн савнă хĕрне те намăса кĕртĕччĕ. Кăна ним иккĕленмесĕрех шанма юрать.

Хывăнса тумланнă çĕре Ванюк йăлтах тăнăçланса çитрĕ. Эсреметсем нимех те тăваймарĕç. Вĕсене вăл хăй шаккаса хăварчĕ. Кая юлса таврăннăшăн капитанпа хуçа арăмĕ каçарчĕç пулмалла. Капитана чăрсăрланарах хуравлани аван мар та, ĕçре тăрăшнипе кăмăлне çавăрĕ-ха. Хĕрĕ, чун савнă Зина, кимĕсем патĕнче каллёх тĕл: пулма килĕшрĕ. Пăрахучĕ кăна халех урăх çĕрелле ан кайтăрччĕ.

Ванюк трюмран хăпарнă çĕре юлташĕсем якăр кăларма хатĕрленнĕ. Лоцманпа капитан тата хуçа арăмĕ штурвал патне хăпарнă.

Якăр кăларма хушасса кĕтнĕ май матроссем каллех Ванюка тапăнчĕç:

— Юман Паттăр, кирек мĕн тесен те, ырă енне çухалса çӳремен эсĕ! Каласа пар-ха, ăçта пултăн?

— Чăнах, ăçта пулнă-ши эпĕ? — терĕ кăмăлĕ уçăлса çитнипе Ванюк. — Малтан хула тăрăх уткаларăм. Пĕр урамĕнчен тепри илемлĕрех те, ниепле ытарса тухмалла мар. Унтан хамăр лартса хăварнă баржăсем тĕлнерех Атăл хĕррине антăм. Çанталăкĕ лăпкă. Сывлăшĕ уçă. Атăл тӳлеккĕн те чуна илĕртсе юхать.

— Мĕн çăвара карса итлетĕр çавна! — терĕ ăна пӳлсе Федя. — Водолив хĕрĕ патне кайнă вăл.

Ванюк та шӳте пăсмарĕ:

— Шереметсем, тăнлă-пуçлах иккен эсир. Эп ăçта çӳренине çеç мар, шухăш-кăмăлăма та пĕлетĕр. Тĕрĕссипе, мана баржа çинчи хĕрсем йышăнмарĕç. Пĕччен сӳсленсе çӳрекен каччă кирлĕ мар, юлташусене илсе кил терĕç.

— Ырă хыпар! Хуçа арăмне леçсе хăварсанах кайăпăр!

Матроссен хаваслă шавне каллех Федя татрĕ: — Атьсемĕр, тăхтăр-ха! Юман Паттăр кам хуткупăсне çаклатнă. Лешсемпе пĕрле магазин çаратман-и? Тен, çаратнă япаласене пайлайман пирки çапăçса кайнă?

Юлташĕсен сăмахĕсем Ванюка кăшт кӳрентерчĕç те, çапах вăл хирĕçес вырăнне чăннине каларĕ:

— Хуçа арăмĕ панă укçапа туянтăм эп ăна. Çаратнă тесе çылăха ан кĕрĕр.

— Çавăн чухлех-и вара? — тĕлĕнчĕç матроссем.

— Ытларах та. Пушанар-ха, пурне те сăйлăп. 

Кочегарсем пăс çĕклени, якăр кăларма хушса пăрахута кăшкăртни матроссен хаваслă шавне татрĕ.

Пăрахут хускалчĕ те хăвăртлăхне ӳстерсе пычĕ. Икĕ матросне хӳре тытма чĕнсе илчĕç.

— Ванюк, эс мĕн, хуткупăсна трюмра вырттарма туяннă-и? — терĕ Федя ĕçрен пушаннă май.

— Юман Паттăр, илсе кил эппин. Пĕр ташлăпăр та юрлăпăр! — сĕнчĕç ытти матроссем те.

Ванюк хăй те каласшăн çунать, капитанпа хуçа арăмĕн кăмăлĕсем пăсăлнăн туйăннипе кăна хăю çитерейместчĕ. Халь хаваспах юлташĕсен кăмăлне тивĕçтерме шутларĕ. Хуткупăсне трюмран йăтса тухрĕ те кĕнек çине вырнаçрĕ. Хăнăхнă йăлипе пуçне кăшт каçăртрĕ. Каялла вырттарнă çӳçĕ лăстăр силленчĕ. Самантрах вырăсла ташă кĕвви янăраса кайрĕ. Илемлĕн те çĕкленӳллĕн шăранать кĕвĕ. Палубă хаваслăн кĕмсĕртетет. Вахтăра мар кочегарсем те çитсе алă çупма тытăнчĕç. Пĕрне-пĕри хистени илтĕнчĕ: — Ну, кам пуçарать? Камăн ури çăмăл? Унччĕн те пулмарĕ — Федя сиксе тухрĕ. Хусанта чухне Ванюк хуткупăс каланипе сахал ташламан вăл.

Штурвал патĕнчисем те тимлерĕç. Çамрăксен вăййи-кулли такамшăн та паха çав. Капитан, паçăр çеç кăмăлсăр пулнине манса, Ванюка ырларĕ:

— Маттур йĕкĕт. Хуткулăсне те ăста калать. Хамăн та ура тупанĕсем çунма пуçларĕç.

— Апла мĕн пăхса тăратăр?! — терĕ хуçа арăмĕ. — Ташша тухсамăр!

Хуçа арăмĕн чăматанĕсем пушă пулас çуккине, дачăна кайнă чух эрехсĕр çӳременнине капитан лайăх пĕлет. Кăштах сыпсан кансĕрлемĕччĕ тесе шухăшлать.

— Ташлама пулĕччĕ те, Ольга Ивановна, хăват çитеймесрен хăратăп...

Хуçа арăмĕ ăнланчĕ. Хăйĕн те яланхи пурнăçă пĕтĕмпех манас, çамрăксемпе выляс-кулас килет.

— Сирĕн хуйха сирме темех мар, Петр Николаевич! — йыхăрчĕ вăл. Пăлуба çине ансан, пĕр чăматанĕ çине кăтартрĕ: — Йăтса кĕрер...

Каютăра сыпкаласа хăюлланнă капитанпа хуçа арăмĕ ушкăна пырса тăнине никам та сисмерĕ. Пĕрин хыççан тепри сике-сике тухса ташлаççĕ. Тимĕр палуба куçса каяс пек кĕмсĕртетет. Çук, хуçа арăмĕ кунашкал хаваслă пурнăçа качча тухнăранпа та курман. Ан тив, вĕсен килĕнче ĕçкĕ тавраш час-часах пулкалать, музыка та, ташă-юрă та çителĕклĕ унта, çапах тунсăхлă, чуна килентерейместĕн. Кунта чурăсла ирĕклĕх. Сывлăшĕ — çăтса тăранмалла мар. Пăрахут çав-çавах чашлатса та пашлатса Атăла кастарать, ĕмĕтленнĕ тĕллев еннелле илсе пырать. Эрех те хăйĕн ĕçне турĕ. Çамрăк арăмăн юнне вĕрилентерсе чуптарчĕ.

Пĕр çамрăкĕ ташлама чарăнсан, капитан ункă варрине тухрĕ. Кулăшшăн урисене кукăрткаларĕ, аллисемпе хăлаçланкаласа çаврăнчĕ. Вара йăкăштаттарса хуçа арăмĕ умне пычĕ. Ун умĕнче урипе тăрăс тапрĕ. Лешĕ кĕттерсе тăмарĕ — ахахĕсене çиçтерсе тухрĕ. Ванюк тата хаваслăрах калама тытăнчĕ. Алă çупакансем те çĕкленӳллĕрех пулчĕç. Маттур ташлать иккен хуçа арăмĕ. Капитана та хĕрĕх пилĕк çула çитнĕ тесе калаймăн. Юлашкинчен купăсçăна пуç тайрĕç. Ванюк тӳсеймерĕ — Хăй каласа хăй ташлама тухрĕ.



Ой, бог, не дай, бог, 

Маленышй родился! 

Извините, господа, 

Очень торопился…



Команда кĕрр! кулса ячĕ.

Ыттисемпе пĕрле хуçа арăмĕ те ахăлтатрĕ. Аллисене çӳле çĕклесе çупрĕ. Ванюк сикет те сирпĕнет, лапчăнать те арман çунатти пек çаврăнать. Хуçа арăмĕ йёкĕт çинчен куçне иле пĕлмест. Юлашкинчен тусеймерĕ — юнашар тăракан капитана хăлхинчен пăшăлтатрĕ:

Петр Николаевичг купăсçăна хавхалантарма ан манăр вара! 

Ташă вĕçленсен капитан Ванюка кăчăк туртса хай патне каютăна йыхăрчĕ. 

— Маттур ташлаттартăн. Уншăн сана сăйлама тивĕç! — тесе икĕ стакан эрех тултарчĕ. — Тыт, сан çамрăк пурнăçу яланах ăнса пытăр!

Йĕкĕт ĕçесшĕн марччĕ. Айăпа кĕнине каçарнă, самай ырлăх кăтартнă çын кăмăлне пăсас килмерĕ. Вăл каялла тухма ĕлкĕриччен хуçа арăмĕ кĕрсе тăчĕ.

— Петр Николаевич, ăçир кунта-çке? Сыпмалли те пур-им сирĕн? Мана та пĕр черкке тултарса памăр-и? — ăнсăртран килсе лекнĕ çын пек калаçрĕ çамрăк арăм. Пĕр черкке çеç тултарнине асăрхасан, ӳпкелерĕ: — Петр Николаевич, намăс мар-и сире? Мана, хĕрарăм пуççăн, пĕччен ĕçтересшĕн!

— Ольга Ивановна, каçарăр, тархасшăн. Эсир маттур ташланипе тăна çухатрăм курăнать...

Йĕкĕт умĕнче мухтани хуçа арăмне килĕшрĕ.

Çакăнта иккĕнех юлсан епле аванччĕ тесе шухăшларĕ хуçа арăмĕ. Ним вăтанмăсăр йĕкĕте ыталĕччĕ. Хушсан, капитан каясса та шанать те... Пĕтĕм команда умĕнче ăссăрла айкашни ырă кăтартмĕ. Вырăна çитесси те инçех мар ĕнтĕ. Хускалнă туйăмне унта та лăплантарĕччĕ.

— Ванюк, пытармастăп... Эсир мана хĕр пурнăçне аса илтертĕр. Ун чух чару çукчĕ. Ташлаттăмăр-и е юрлаттăмăр — пурте килĕшӳллĕччĕ. Çавна сума суса шаккар-ха! — терĕ çепĕççĕн хуçа арăмĕ.

— Сударыня, кăмăлара килентерме пултарнăшăн савăнатăп. Анчах черккерен хăтарма ыйтатăп. Эсир киличчен çеç Петр Николаевичпа ĕçсеттĕмĕр, — хирĕçлеме хăтланчĕ Ванюк.

Хуçа арăмĕ чăнкăр кулчĕ те ӳпкелеме хăтланчĕ:

— Маттур йĕкĕт эсир. Çапах хăвăра хисепленине йышăнасшăн мар.

— Ванюк, йăлăнтарни тивĕçсĕр! — сăмах хушма васкарĕ капитан.

«Хăямата хăяккăн! Пĕр черккешĕнех хуçа арăмне çиллентермесен те юрĕ!» — тесе шутларĕ те Ванюк парăнчĕ:

— Сирĕн сывлăхшăн, сударыня! Мăкăнь чечекĕ пек илемлĕ çамрăклăхăр ĕмĕр сӳнми çиçтĕр!

— Эсир хитре сăмах калама та ăста-çке?

Шаккаса ĕçрĕç.

— Ĕнтĕ юлташсем патне вĕçтерем!

Хуçа арăмĕ айккинелле пăрăнса çул турĕ. Капитанпа иккĕшĕ çеç юлсан:

— Петр Николаевич, вырăна çитсен, чăматансене Ванюка йăттарса ярар ман хыççăн. Каярах машиниста, лоцмансемпе штурвальнăйсене илсе пырăр! Хăна тăвăп!

Капитан пуçне шанманлăх çавăрса илчĕ. Хуçасен арлă-арăмлăхĕ ăнăçсăррйне, вĕсен пурнăçĕ ырă-татуллă маррине пĕлет вăл. Çапах Ольга Ивановна кун пек тенине илтменччĕ. Халь упăшкинчен ирĕке юлнипе усă курса юласшăн-им?

Капитан хуçа арăмĕн шухăшне йăлт тавçăраймасăрах килĕшрĕ.

— Сирĕн ирĕк, Ольга Ивановна...

— Тата акă мĕн, Петр Николаевич, хамăр патăрта чухне эпир командăна «на чай» парасси çинчен калаçсаттăмăр. Шăп вăхăт. Вуншар тенкĕ укçан та пĕрер черкке эрех парсамăр ман ятпа!

Хуçа юратакан тарçăна ыттисем хисеплеме пăрахаççĕ. Пăрахут çинче ĕçлекенсем те Ванюка кăмăлсăр кĕтсе илчĕç. Хуçа арăмĕпе капитан та вĕсем патнелле çывхарчĕç.

— Тăвансем! — хаваслăн чĕнчĕ капитан. — Çул çинче пăрахута çăлса хăварнăшăн, пур ĕçе те йĕркеллĕ тума тăрăшнăшăн хисеплĕ Ольга Ивановна сире вуншар тенкĕ укçан парать, пĕрер черкке эрехпе сăйлать!

Хуçа парнине команда хаваспах йышăнчĕ. Виçĕ çынна пĕр кĕленче тивет иккен. Хăвăрт пайларĕç. Пĕр пуслăх ĕçсе вунă пуслăх ӳсĕрĕлнĕн шавласа кайрĕç:

— Юман Паттăр, хуткупăс кала!

Кĕнек çине ларчĕ кăна Ванюк — Зина куç умне тухса тăчĕ. Йĕкĕт хăй ăçтине, юнашар кам пуррине те манчĕ. Мĕнпур кăмăл-шухăшĕ юратнă хĕршĕн çуннипе хуткупасне туртса ячĕ. Уçă сассипе юрларĕ:



Накинув плащ с гитарой под полою, 

К ее окну приник в тиши ночной...



Федьăна Саша та ăна пулăшма тытăнчĕç. Ку юрра та вĕсем Ванюкран вĕреннĕ.



Не разбужу ль я песней удалою

Роскошный сон красавицы младой...



Тата виç-тăватă çамрăк юрра пĕлекенсем тупăмвç.

Пăрахут кăшкăртни хаваслăха татрĕ. Ванюк хуткупăсне калама чарăнсанах, пурте ура çине тăчĕç. Сĕм вăрмана сăнама пикенчĕç. Ĕмĕрхи хырсем хушшинче сарăпа сăрланă икĕ хутлă, балконлă çурт курăна пуçларĕ.

— Петр Николаевич, чăматансене йăтса пыма калăр-ха! — астутарчĕ хуçа арăмĕ.

— Халех, Ольга Ивановна! — килĕшрĕ капитан. Ванюка чăматансене леçсе пама хушрĕ.

Урăх чухне Ванюк лакей вырăнĕнче çӳреме кăмăл тумĕччĕ. Хуçа арăмĕпе капитан ăна хисеплеме тăрăшнипе юлташĕсем писме пултарасса та аса илĕччĕ. Халь ӳсĕртерех пуçа унашкал шухăшсем пырса кĕмерĕç.

Вĕсем иккĕмĕш хута хăпарчĕç. Аслă пӳлĕм витĕр тухса, пĕчĕкреххине кĕчĕç. Сулахай енче капăр шăтăклапа витнĕ сарлака кравать. Юнашарах çаврака пĕчĕк сĕтел. Стена çумĕнче çемçе пукансем.

— Ав, — сĕтел еннелле кăтартрĕ çамрăк арăм, — çавăнта лартăр!

Сĕтел çывăхне пырса чăматансене вырнаçтарчĕ те Ванюк тухса кайма хатĕрленчĕ. Капитан каютинчи пекех, çамрăк арăм ун çулне пӳлчĕ.

Иккĕшех чухне йĕкĕте ыталама темех мар пекчĕ. Анчах саманчĕ килсен, хăю çитереймерĕ. Юнĕ паçăрхи пекех вĕриленсе чупать пулин те, упăшкине улталаса курманскере, намăслăх çыхса хучĕ. «Хăват çитеймест...» — капитан сăмахне хăвăрт аса илчĕ вăл.

— Ма ура çинчех тăратăр? Ав, пукан çине ларăр! — терĕ вара Ванюка.

Йĕкĕт килĕшесшĕн марччĕ. Хуçа арăмĕ мĕн шутланине пĕлес килни çĕнтерчĕ. Пăрахута хăтарнăшăн укçа пани те ытлашшипех-çке. Эрех те ĕçтернĕ. Тата мĕн тăвасшăн?

Прислуга сĕтел çине тĕрлĕрен çимĕç хатĕрлесе хучĕ. Чăматанран эрех кăларса уçрĕ.

— Сĕтел хушшине ларăр! — йыхăрчĕ хуçа арăмĕ, тарçи тухса кайсан. — Ларăр, ларăр! Хăвăра пĕрле ĕçлекен юлташусем хушшинчи пекех шутлăр! Пытармастăп, Ванюк... паянхи пек хавасланнине астумастăп. Эсир мана хуткупăс каласа, ташласа-юрласа йăлтах тыткăнларăр. Сирĕн сывлăхшăн, сирĕн телейшĕн ĕçер-ха!

Икĕ черккине те хуçа арăмĕнчен юлмасăр пушатрĕ Ванюк. Унччен те пулмарĕ, чĕри çине вутпуççн ӳкнĕн вĕриленсе кайрĕ. Хуçа арăмĕ ăна мăйĕнчен ыталаса пăчăртарĕ. Сирсе пăрахас вырăнне йĕкĕт хăрах аллипе ăна çупăрласа илчĕ. Тепĕр алли хăй тĕллĕнех, чĕтрекен ӳт тăрăх шуса, кăкăрĕ патне çитрĕ. Анчах çав самантра куç умне Зина тухса тăчĕ. Чĕрине никамран ытларах килентерекен сан-сăпат тĕксĕмленнĕн курăнчĕ: «Юрататăп тесе сăмах патăн та виçĕ утăм кайсанах мана сутăнчăк хĕрарăмпа улăштартăн-и?»

Йĕкĕт сивĕннине çамрăк арăм сасартăках сисрĕ, турленсе ларчĕ. Çуйланса куçран пăхрĕ.

— Тиркетĕр-им? Çав териех начар-ши вара эпĕ? Е сирĕн кăмăлăра ларма майне тупаймарăм?

Çамрăк арăм сасси хурлăхлă илтĕнни Ванюк чĕрине çемçетрĕ.

— Сударыня, тиркеме мар, сирĕн çинчен шухăшлама та хăймастăп, — терĕ те Ванюк, кирлĕ мар сăмах персе янине çав самантрах тавçăрчĕ, анчах каярах пулчĕ — çамрăк арăм аллисем мăйран явăнма та ĕлкĕрчĕç...



X


Килте чухне капитан яланах пахчара кĕрмешнĕ. Халĕ те арăмĕпе хĕрне илсе тухрĕ вăл. Анчах нумай та ĕçлеймерĕç — телеграмма килсе çитрĕ.

— Мĕн тесе çаптарнă, атте?

— Хуçа çула тухма хушать. Малтан Балаковăна кайса баржа кăкармалла. Унтан Атăлкассине кĕрсе илмелле. Вăхăтлăха сиртен уйрăлма лекет...

Зина пăшăрханса ӳкрĕ. Ванюк каять-çке. Хĕрĕн пĕр кун, пĕр сехет те йĕкĕтсĕр пурăнас килмест. Мĕн тăвас? Сасартăк ашшĕ пĕррехинче сăмах панине аса илчĕ те.

— Атте, — терĕ ачашланса, — ман хамăн та курса çӳрес килет. Хăвпа пĕрле илсе каймăн-ши?

— Эй, хĕрĕм... Ванюка юратса пăрахмарăн пуль те эсĕ? — шӳтлерĕ ашшĕ.

Зинăн хăлха тăррисем çуна пуçларĕç. Ванюка юратнине ашшĕ чăннипех сиснĕн туйăнчĕ ăна. Хуравламасан пушшех аван маррипе ӳпкеленçи турĕ:

— Йĕкĕт пирки çеç курса çӳреççĕ-ши? Е санпа пĕрле пырасси çинчен паян çеç калаçнă-и? Экзаменсене ăнăçлă тытсан, илсе кайăп тенĕччĕ мар-и?

Пуян çын ачи ăмсанать пулсан, матрос мĕне кирлĕ-ши тесе шухăшларĕ Зина амăшĕ. Мĕн тумалла йĕкĕт чиперрипе? Вăй тени те упапа тытăçнă çĕрте çеç кирлĕ. Пĕччен юлма лекесрен упăшки хутне кĕчĕ: .

— Атăл тăрăх çӳреме, асту, темех пур унта. Хамăр хула та ытармалла мар. Канма килтинчен аван вырăн шыраса тупаймăн. Кĕçех çырла пиçĕ.

Капитан чăниипех сăмах панăччĕ-çке.

— Ан тив, пытăр. Кашни хулан хăйĕн илемĕ. Кĕнеке вуласа пĕлнине куçпа курса çирĕплеттĕр, — вырăнсăр шӳте тӳрлетме васкарĕ вăл.

Капитан арăмĕ парăнасшăн марччĕ те, çине тăрсах кутăнлашма сăлтав çук. Çитĕннĕ хĕр амăш куçĕнчен пăхса лараймĕ. Тата ашшĕпе пĕрле чух пур енчен те шанăçлă.

Амăшĕпе сывпуллашнă май Зинăна асамлă пурнăç килсе çитнĕн туйăнчĕ. Ĕнер Атăл хĕрринче киленнисем сивĕнсе те çитейменччĕ, паян каллех Ванюкпа пĕрле пулĕç:

— Хайхи маттур матроса кăтартăп сана... — астутарчĕ капитан.

Зина вутлăн-хĕмлĕн пулса кайрĕ. Ашшĕ Ванюка ырăпа асăнни савăнтарчĕ ăна. Анчах вăрттăнлăхне сиснĕн калаçни канăçсăрлантарчĕ.

— Ой, атте, тархасшăн, ан култар! Пит курмалласкер мĕнле йĕкĕт вара вăл? Ман шутпа, пирĕн хулари çамрăксене çитекенни урăх пулас та çук! — пĕлмĕше печĕ Зина.

Вĕсем тек сăмах хушмасăр Атăл хĕррине тухрĕç.

Матроссем кимĕпе килсе çитрĕç. Зина чĕри халь сиксе тухĕччĕ те савнийĕ патне вĕçтерĕччĕ. Хĕр ирĕксĕрех аллине кăкăрĕ çине хучĕ.

Капитанпа юнашар Зина тăнине пăрахут çумĕнчен хăпсанах асăрхарĕ те Ванюк тĕлĕнчĕ. Хĕр юриех вăл хӳре тытакан çĕре пычĕ. Ун çине пăхса йăл кулчĕ. Канăçсăрланса пынипе Ванюк пăрахут патне çитнине те асăрхаймарĕ. Кимме борт çумне тăрăнтарчĕ.

— Ой!.. — шартах сикрĕ Зина, ашшĕнчен ярса тытрĕ.

— Эс мĕн, хӳре тытма маннă-и? Е ыйху уçăлман-и?! — хăтăранçи турĕ капитан.

Савнă хĕр умĕнче намăса кĕме лекнĕрен Ванюк пĕр хĕрелсе, пĕр шурса кайрĕ. Анчах шарламасăр ирттернипе инкеке сиреймĕн.

— Ыйхă çитменни пур çав, Петр Николаевич. Аван мар тĕлĕк курнă. Шывран усалсем тухрĕç те Федьăпа Сашйнв сĕтĕрме пуçларĕç пек. Çавсене çăлса хăварасшăн канлĕ çывăрайман пулмалла... 

Зина кулса ячĕ. Матроссем, çакна çеç кĕтнĕн, Ванюка йĕпĕслеме пикенчĕç:

— Петр Николаевич, Юман Паттăран пĕр сăмахне ан ĕненĕр! Авланас шухăш кĕнĕ ăна! Çавăнпа утнă çĕртех çывăрать.

— Кам хĕрĕ патне хăтана каясшăн вăл?

— Водолив хĕрне юратса пăрахнă! — ахăрчĕç матроссем. 

— Аван хĕр. Эпĕ евчĕ пулма та хатĕр. Кирек мĕн пулсан та, Ванюк водолив хĕрĕ пирки сăмах хускатасса кĕтмен. Юратакан хĕрĕ умĕнче намăса кĕртрĕç. Ним тăвайман енне чĕлхи çине килнине персе ячĕ:

— Авланма шутласан, сире евчĕ туса ярăп, Петр Николаевич. Халь иртерех-ха.

Хĕрне пушă каюта патне ертсе пычĕ те капитан:

— Ку сан пӳлĕмӳ пулать, — терĕ. — Кĕр, ан имен! Хуçасем килсе хăвалас çук.

Зина алăк пуканĕ урлă каçрĕ. Ятарласах сăнарĕ. Капăр çиттиллĕ çавра сĕтел. Ун тавра çемçе пукансем. Малти чӳрече умĕнче диван.

— Тавтапуç, атте. Кунта ытла та ырă!

Зина чăматанне уçрĕ. Таса çивиттисемпе утиял, çитар кăларса вырăн сарчĕ. Сĕтел çине пĕчĕк тĕкĕр, духи кăларса лартрĕ.

Вăл палуба çине тухнă çĕре ащшĕ пăс çĕклеме хушнă. Умран Ванюк иртсе пынă чух капитан хуллен астутарчĕ:

— Эп калакан йĕкĕт çак ĕнтĕ вăл... Мĕнле, майлă пек-и?

— Ыттисем евĕрех! — терĕ Зина.

«Улмăш куçлă пуль эппин эсĕ», — тесе тăрăхласшăнччĕ капитан. Чĕлхи çине килнĕ сăмахне çăтрĕ те: — Атя, штурвал патне хăпарăпăр! — терĕ.

Зина тавралăха сăнарĕ. Ав кимĕсем тăраççĕ! Ванюкпа иккĕшĕ чупса çӳренĕ çыран хĕрри те инçе мар. Мĕн тери савăнăçчĕ унтă!..

Ирхине Ольга Ивановна пуçне йывăр япала лексе анратнăн вырăн çинчен йăраланса тăчĕ. Минтер куççулĕпе шӳнĕ иккен. Пултăр, вăхăт çитсен хăех типĕ. Пăрахут кĕçех тапранса каяссине аса илчĕ те курса юлма шутларĕ. Вăл çитнĕ çĕре пăс çĕклеме те ĕлкĕрнĕ. Матроссем якăра кăларчĕç. Ванюк та пĕрлех. Пăрахут кĕлĕ тума кăшкăртсан, хуçа арăмĕ штурвал патнелле пăхрĕ те, чĕри сисчĕвлĕн тапма пуçларĕ. Капитан хĕрĕ те унта иккен. Вăл Ванюкпа пĕрле пуласшăн çула тухнине, йĕкĕт çак хĕр пирки хăйне тиркенине те хуçа арăмĕ йăлтах ăнланчĕ.

Матроссем пĕр çĕрелле кĕпĕрленнĕ те чиперех тем калаçатчĕç, Зина çывхарнине курсан, шăпăртах пулчĕç. Ванюк вĕсенчен айккинерех тăрать. Зина тӳрех ун патне пырасшăнччĕ, чĕрине хускатнă сăмахне пуçарасшăнччĕ. Матроссенчен именчĕ. Вара вăрттăнлăха упрас шутпа малтан вĕсемпе паллашма тĕвтурĕ.

Буржуй чĕпписем, мĕнле пурăнатăр?! — кулкаласа чĕнчĕ Зина. Мăтроссем вăтанса куçĕсене тартрĕç. — Шăла çыртрăр-им? Ан мăшкăллăр! Çапах вĕчĕ тытать тесе ан шухăшлăр.

Зина хăйне пысăка хумасăр калаçни матроссен кăмăлне уçрĕ.

— Хисеплĕ барышня... — терĕ хăю çитерсе Федя. — Пит аван. Пытармастăп: эпир сире чăнах буржуй чĕппи тесе шутланă. Халь, камне пĕлнĕ хыççăн, каçару ыйтатпăр.

— Пурте каçару ыйтатпăр! — Федя шухăшне çирĕплетрĕç ыттисем. — Ыттисем камсемччĕ тата?

— Ыттисем буржуй чĕпписемех. Гимназинче пĕрле вĕреннипе кăна вĕсемпеччĕ эпĕ, — пытармарĕ Зина.

— Лешĕ, турат çине çакăнни, мĕнле хуçа ывăлĕ тата?

«Сирĕн хуçа ывăлĕ», — тесшĕнччĕ Зина, матроссене хăратса ӳкересси килмерĕ.

— Вăл чи пуян буржуй ывăлĕ, — терĕ кăна.

— Çавăнпа яланах пĕрле пулĕ-çке эсир унпала? Зина хĕремесленсе кайрĕ. Сережа пирки Ванюк ним те пĕлмен пулсан, хуçа ывăлне сирме тăрăшĕччĕ. Халь шӳтлемен пек татса хучĕ:

— Куна тĕрĕсех тавçăртăр. Мана качча илес йĕкĕт вăл.

Матроссем ĕненчĕç. Капитан хĕрĕ умĕнче чĕлхене ирĕке яма юраманнине тавçăрчĕç.

— Юман Паттăр! — урăх сăмах çине куçасшăн пулчĕ Федя, — хуткупăсна илсе тух-ха! Пĕр юрлар та пĕр ташлар!

— Сирĕн хуткупăс та пур-и? — пĕлмен пек пулчĕ Зина. — Итлесе пăхсан пăсмĕччĕ.

Юлташĕсем шӳтленипе Зина камăлсăрланнă пек туйăннăччĕ Ванюка. Хĕр йĕркеллех калаçни чун кĕртрĕ ăна.

— Халех, — терĕ Ванюк. Самантрах трюмран хуткупăс йăтса тухрĕ. — Эп сассине кăларкалăп-ха. Эсир ташлама пултарайăр-и?

— Ун пиркн ан иккĕленĕр! — хуравларĕ Зина. Хуткупăс каланă май ыттисем алă çупрĕç. Кĕçех кочегарсем те персе çитрĕç. Анчах хĕр умĕнче намăс курасран пĕри те ташă пуçарма хăяймарĕ.

— Хе! — терĕ вара Ванюк. — Кăна пĕлнĕ пулсан, хут-купăса илсе те тухмăттăм.

— Юнтарса ан ларăр ĕнтĕ, калăр! Хам пуçарса парăп, — терĕ Зина.

Ванюк хуткупăсне тепĕр хут туртса ячĕ. Çамрăксем хаваслăн ал çупрĕç. Зина, ункă тавра çаврăнса, Федя патне пычĕ. Урисене тăпăртаттарчĕ.

Йĕкĕте вут-хĕм хыпса илчĕ. Пысăк шанăç пуррине пĕлтермест-ши ку? Тӳрех унпала ташлама шутланăскер, килĕштерсе пăрахмарĕ-ши? Федя ункă варрине сиксе тухрĕ...

Капитан паçăрах пăрахса кайнă ĕнтĕ. Çамрăксем çав-çавах савăнаççĕ. Йăлтах хĕрӳленнĕ Зинăшăн ку сахал пек туйăнчĕ. Унăн мăшăрăн-мăшăрăн ташлас килчĕ.

— Танци тума пирĕн урасем кукăр çав! — туймарĕç пăрахут çинче ĕçлекенсем.

— Ку темех мар, ачасем... Хам вĕрентĕп! Ванюк вальс кĕввине шăрантарса ячĕ.

Зина ташăн кашни пайне уйрăмăн-уйрăмăн туса кăтартрĕ. Çапла чылай вăхăт айкашсан:

— Ну мĕнле? Анлантăр пулсан, хăвăр тĕллĕн çаврăнкалăр-ха, — терĕ.

Пурте Зина пек тума хăтланчĕç. Анчах пĕрин те йĕркеллĕ пула пĕлмерĕ. Ахăра-ахăра пĕр-пĕрне перенчĕç, пĕр-пĕрин урине таптарĕç. Сăнакаланă май Зина паçăр хăйпе ташланă йĕкĕт май килтерсе пынине асăрхарĕ. Вара ун патне пычĕ те:

— Атя, Фёдя, иксĕмĕр çаврăнар, — терĕ ăшшăн. — Пурне те пĕр харăс вĕрентме çук. Эпир мĕнле ташланине тимлесерех пăхăр!

Федьăпа иккĕшĕ нумайччен çаврăнкаларĕç. Йĕкĕт хăнăха пуçласан, Зина Сашăна чĕнсе кăларчĕ...

Ыттисем ташласа пĕтерсен, Ванюк хуткупăсне хаваслăрах туртса ячĕ те, кĕнек çинчен тăрса, хăй каласа çаврăнкалама тытăнчĕ.

Хуткупăсне лартсанах, Зина ăна пырса тытрĕ. Хăй те сисмесĕр йĕкĕт ытамне кĕрсе ӳкрĕ. Ташланă пек мар, сывлăшра ярăнса вĕçнĕн туйăнчĕ хĕре. Ывтăнса юласран хăранăн кăкăрĕпе каччă çумне çыпçăнчĕ...

Каçпа вунă сехетре Ванюкпа Федьăн штурвал патне хăпармалла. Унччен çывăрса илсен аванччĕ. Ванюк та выртрĕ, анчах ыйхи çăва патне вĕçрĕ. Зина çывăхра, çав вăхăтрах ытла та инçетре пек туйăнчĕ ăна. Паян пĕрле пулса та ним чухлĕ калаçаймарĕç. Малалла май килĕ-ши?

— Юман Паттăр, кайрăмăр! — илтĕнчĕ çав вăхăтра Федя сасси.

Вĕсем штурвал патне хăпарчĕç. Икĕ матроса улăштарса, хӳре тытрĕç.

Тавралăха сăнакаласа, штурвал урапине çавăркаласа пынипе икĕ сехет сисмесĕрех иртрĕ. Çур çĕр тĕлĕнче вĕсене Сашăпа тепĕр матрос улăштарчĕç. Урăх ĕç çук пулин те, Ванюкăн выртас килмерĕ. Чĕри çав-çавах тунсăхлăн нăйкашрĕ, савнă хĕрпе тĕл пуласса кĕтрĕ. Федя кĕрсе выртсан, Ванюк сăмсана пĕчченех тăрса юлчĕ. Уйăхпа çăлтăрсем хура пĕлĕт айне кĕнĕрен Атăл çийĕ хуп-хуран курăнать. Ниçта пĕр чĕрчун, пĕр сас-чӳ çук. Ванюк сăмсари каюта еннелле пăхкалать. Унта — юратнă хĕрĕ. Каччă, серенадăри паттăр пек, чӳрече умне пырса ларчĕ. Хуллен юрласа ячĕ:



Накинув плащ с гитарой под полою, 

К ее окну приник в тиши ночной. 

Не разбужу ль я песней удалою 

Роскошный сон красавицы младой…



Сасартăк чӳрече уçăлчĕ. Ванюк, шарт сиксе, чут малалла тăрăнатчĕ. 

Зина хуллен кулса ячĕ:

— Рыцарь чикеленетчĕ мар-и?

Ванюк çаврăнса пăхрĕ те, чӳречерен Зина мар, юмахр-и асамлă хĕр пăхса выртнăн туйăнчĕ. Çивĕчĕсем сапаланнă. Аялти кĕпи чăлт-шурă.

— Çур çĕр иртнĕ, ма çывăрмастăр?

— Чĕре çывăрма хушмасть. Эс килессе систерчĕ. Палуба çинче асăрхакан пулмасан, чӳречерен кĕр...



XI


Зина пăрахут кăшкăртнипе вăранчĕ те хăвăрт тăрса ларчĕ, кăн-кан пăхкаларĕ. Ăçта вăл?.. Тавçăрсан, сехечĕ çнне пăхрĕ те ĕшеленсе ӳкрĕ. Турă çырлахтăр, вунă сехет çитет... Зина çавăнтах сиксе тăчĕ те, нихçанхинчен лайăхрах тирпейленме тăрăшса, çӳçне тураса якатрĕ, çивĕт тунине илемлĕ хăю çыхрĕ. Чи капăр кĕпине тăхăнасшăнччĕ. Чăматанран кăларнăскере каялла чикрĕ. Куç ӳкесрен хăрарĕ. Каютăран тухсанах матроссем хушшинче Ванюкпа Федя çуккине асăрхарĕ. Ку ăна ытлашши хумхантармарĕ. Ирчченех вахтăра тăнăскерсем çывăраççĕ пулĕ-ха терĕ. Унтан, ашшĕн пӳлĕмне кĕрсе, пуçтарса йĕркелерĕ.

Ашшĕне вăл штурвал патĕнче кăна тĕл пулчĕ.

— Ман хĕр ытла нумай çывăрать-çке тĕсе канăçсăрланаттăм, — шӳтлесе кĕтсе илчĕ ăна ашшĕ.

Зина пĕр вĕриленсе, пĕр шăнса кайрĕ. Ванюкпа пĕрле пулнине ашшĕ сиснĕн туйăнчĕ ăна. Каялла таврăнсан кăшт-кашт çырткаларĕ те кăнтăрлăхи апат пĕçерме хатĕрленчĕ. Чугуна шыв тултарса плита çине кайса лартрĕ.

Унтан каялла тухма кăна тăнăччĕ — чунне тыткăнлакан сасă тăпах чарса тăратрĕ:

— Салам...

Хĕрĕн савăнăçĕ тӳпене вĕçсе хăпарчĕ. Чĕри ыррăн варкăшрĕ. Зина хуравлама та сăмах тупаймарĕ.

Ванюк та ыйхинчен вăрансанах савнă хĕрне аса илчĕ. Унпа курнăçма ĕмĕтленчĕ. Телей пур иккен-ха — вĕсем тĕл пулчĕç.

— Мĕнле çывăртăн? — терĕ йĕкĕт хуллен.

— Пит аван... Ху мĕнле?

Юратакан чĕресемшĕн çак та çителĕклĕ. Ирпе те ним улшăнманнине, çав-çавах пĕр-пĕриншĕн çуннине ĕненчĕç. Кухньăна кочегар пырса кĕнипе çамрăксен калаçаймасăрах уйрăлма тиврĕ.

Сормовăран иртсен нумаях та кайманччĕ. Чулхула патнелле çывхара пуçларĕç. Сăртра ларакан хула ывăç тупанĕ çинчи пек курăнать. Тăварах — тавар пăрахучĕсене йышăнакан «Сибирь» пристань. Анатарах — пассажирсен пристанĕ. Вĕçĕ-хĕррисĕр пăрахут.

Ав йĕри-тавра чул хӳсе тунă кермен. Зина бинокльпе пăхнă, май çакна та асăрхарĕ: сăртарах вырнаçнă çуртçем чăлт-шурă та илемлĕ, Атăл хĕрринчисем тусан айне пулнă.

— Хули çав тери чаплă! — терĕ Зина, сăрт вĕçĕнчи пĕр-пĕччен ларакан темиçе хутлă чул çурт çине кăтартса.

— Кам çурчĕ-ши çав?

— Кĕпĕрнатăрăн пулнă, — пĕлтерчĕ ашшĕ.

— Ма пулнă çеç?

— Эсĕ, хĕрĕм, самана улшăннине сисмен иккен. Кĕпĕрнатăрсене вырăнтан сирпĕтнĕ. Вĕсен вырăнне комиссарсене лартнă.

Зина кунах пĕлнĕ-ха, халиччен курман япалана сасартăк тавçăраймарĕ кăна.

— Халь кам пурăнать-ши унта?

— Çăва-и, тен? Ямăттипе усă курма юратакансем тупăнĕç!

— Шел... Чулхулана тухса çӳреймерĕмĕр, — пăшăрханчĕ Зина.

— Каялла таврăннă чух кĕрĕпĕр-ха. Вара ямшăк тытсах кăтартса çӳрĕп.

— Ай, атте! Яшка пĕçерме лартнăччĕ! — хула куçран çухаласпа аса илчĕ Зина. Кухньăналла чупрĕ.

Тата икĕ талăкран пăрахут Энĕшкасси телнĕлле çнтрĕ. Ванюк борт хĕррине пырса тăчĕ. Ан тив, вĕсен ялĕ вунă çухрăмра пулин те, кунта йĕри-таврах пĕлекен ялсем, тăван çĕршыв. Ав, сылтăмра Кĕнервăрри. Атăл хĕрринчех ларнăран çуркуннесенче вĕсен хуралтисене çурри ытла шыв илет. Марисен енче — Кĕлепе ялĕ. Анатарах, улăх айлăмĕнче, Чăваш Утарĕ. Ванюк шухăша кайрĕ: кĕçех утă çулма тухĕç. Вăйă-кулă тапранĕ. Çапах та çуралнă çĕршывĕ халичченхи пек илĕртми пулчĕ ăна.

— Ма çав териех тинкеретĕн?..

Ванюк сасă илтĕннĕ енне çаврăнса пăхрĕ те хĕпĕртерĕ. Чун савнийĕ килсе тăнă иккен. Тăван Энĕшкассинчен, унăн çыннисенчен те хаклăраххи. Иккĕшĕ яла пырса кĕрсен, çынсем мĕн калĕччĕç-ши? Мăйра хĕрпе çыхланнă теесрен хăрамасть вăл, аслашшĕ те майрана качча илнĕ.

— Ав, икĕ сăрт хушшинче ял пур, — терĕ вара Ванюк.

— Куратăп.

— Эпĕ çав ялтй çуралнă.

Энĕшкасси Зинăна та тăван ял пек туйăнчĕ.

— Тавралăхĕ питĕ илемлĕ.

— Ийя, Зина. Кур, икĕ айккипе вăрман. Сылтăм енчине — Хайрал, сулахайрине Паварпачĕ теççĕ. Пулса курасчĕ сан... Çырла-мăйăр — татса-пухса пĕтермелле мар. Ав, çамрăксем вăййа пуçтарăнакан Энĕш айлăмĕ.

Ванюк хавхаланса калаçнăран Зина ăнсăртран пек тĕпчерĕ:

— Савни те пурччĕ-и тен?

— Савни тавраш пулман. Кăмăллă тус-йыш нумайччĕ. Эп çак çĕршывра çуралнă. Ун вăрманĕнче, улăх-çаранĕнче, вăййи-пуххинче çӳресе çитĕннĕ. Хайрал вăрманĕнчен тарăн çырма тухать ав. Çавăнта выртмана килеттĕмĕр те кулăшла вăйă-кулă шутласа кăлараттăмăр.

— Çуралнă çĕршыв чăннипех такамшăн те паха. Эс çуралнă çĕршыв пуринчен те пахарах-и тен.

— Сан кăмăлна та каять-и?

— Эх, Ванюк... Ма ыйтатăн-ши?

Ахартнех, савăнçа ыталанёччĕç вĕсем. Штурвал патĕнче тăракансем курасран именчĕç. Тата малалла калаçма та май килмерĕ — Федьăсем килсе çитрĕç.

Ванюк каллех ял илемĕ, йали-йĕрки çинчен сăмах хускатасшăнччĕ — Атăл тепĕр енче юрласа яни чарса тăчĕ. Рейдра çĕршер çын Михха йывăçĕсене маткăсемпе челенасем туса тиеççĕ иккен.



Инке, терĕм, мĕн терĕм,

Ăш мунчана пыр, терĕм. 

Идет ходом-водом, 

Идет веселее…



Ванюк хăй ăçтине, юнашар кам тăнине мансах палубăн тепĕр енне каçрĕ. Кукашшĕпе Коля та кунтăх пулма кирлĕ. Анчах ăçтарах-ши? Çич-сакăр ял çынни ĕçленĕ çĕрте епле шыраса тупăн? Ванюк пурпĕр шанăçне çухатмарĕ. Акă-вăл бердасем çапакан тĕле пăхрĕ. Коля çакăнта ĕçлесси паллах. Çамрăк та правур ачасене ялан берда çапнă çĕре тăратаççĕ. Тăхта, ав, пĕри савăл çапса хытарчĕ те тӳрленсе тăчĕ. Пăрахут еннелле пăхрĕ. Коля мар-ши? Ванюк пĕтĕм сассипе кăшкăрчĕ:

— Охо-хо-хо-хо!..

Челена çинчисем çĕлĕкĕсене хывса сулларĕç.

— Ванюк... Мĕн пулчĕ сана? — терĕ хыçранах килсе тăнă Зина.

Юлташĕсем те кунтах иккен.

— Пуласса пулман та... Ав çавăнта Ĕнел çĕр общинине кĕрекен ял çыннисем çĕрме пуян Янашов йывăçне тиеççĕ. Ман юлташсем те йышлăччĕ унта. Шел, паллаймарĕç курăнать.



XII


Виçĕ талăкран Балаковăна çитсе якăр ячĕç. Яланхи пекех, вахтăра тăракансене хăварса, ыттисем юр-вар илме çырана тухрĕç. Командăпа пĕрле Зина та пасаралла утрĕ. Ашшĕ, хуçан шанчăклă çыннине шыраса, пристаньсем патнелле кайрĕ. Лешĕ пăрахут килнине асăрхасанах хирĕç тухнă пулнă.

— Ĕç-пуçсем мĕнле? — саламласа ал тытрĕ капитан. — Хăçан тиесе пĕтерме шутлатăр?

— Тепĕр икĕ кунтан ĕлкĕрепĕр. — Капитан кăмăлсăрланма пуçланине сиссе, хушса хучĕ: — Петр Николаевич, пуçа ан усăр. Кунта пурăнма лайăх. Юр-вар таçтинчен те йӳнĕ. Ытти таварсем те пур. Икĕ талăк сисмесĕрех иртĕ. Халь ресторана кайăпăр та эсир чипер çитнĕ ятне пĕрер черкке ĕçĕпĕр!

Балаково ял çеç пулин те, ресторан пурринчен тĕлĕнмелли çук. Вунă пин çын ытла пурăнать унта. Механикăлла завод, темиçе арман, табак фабрики пур. Пасара кĕнĕ-кĕменех пăрахут çинче ĕçлекенсен куçĕсем алчăрарĕç. Сĕт-çу, çăмарта, аш-какай, пулă çăкăр-кулач — тем чухлех, баржа çине тиесе те пĕтереймĕн. Çĕршывра вăрçă пыни сисĕнмест те кунта.

— Эсир ман тӳпене те юр-вăр илĕр-ха, — терĕ Ванкж Федьăна.

— Эс ăçта каясшăн?

— Курса çӳрес кăмăл пур. 

Федя ăнланчĕ çеç мар, хаклă япалине çухатнăн хыçран пăхса ăсатрĕ. Зина пуринчен малтан ăна ташлама йыхăрни, тĕл пулмассерен ăшшăн калаçма хăтланни Федя чĕрине шанăç кĕртнĕччĕ. Зина тӳрех Ванюкпа калаçманни ашшĕ пĕлесрен сыхланни кăна иккен. Каччăпа хĕр çывăххине Федьăпа Саша çеç мар, ыттисем те сисеççĕ ĕнтĕ. Пурте вĕсене тивĕç мăшăр тесе шутлаççĕ.

Ванюк инçех та каяймарĕ — Зина хуса çитсе хулран тытрĕ. Мĕн çинчен калаçчăр ĕнтĕ вĕсем? Виçĕ талăк хушшинче мĕн кирлине йăлтах сӳтсе явнă. Пĕр-пĕрне нихçан та пăрахмăпăр тесе тупа тунă. Халĕ кĕрсе сăн ӳкерттерчĕç те каялла таврăнчĕç.

Каçкӳлĕм команда яланхи пекех сăмсана пухăнчĕ. Зина тăрăшни сая каймарĕ. Мăшăрăн ташлама хăтланакансем те пур ĕнтĕ. Пурте пĕрле юрларĕç. Ире яхăн тин саланчĕç. Ванюкăн вахтăна тăмаллаччĕ, ун вырăнне Федя юлчĕ. Ытти матроссем çывăрса кайсанах Ванюк палуба çине хăпарчĕ. Вăл çитнĕ-çитменех каюта чӳречи уçăлчĕ... Тем хушă шăкăлтатса ларнă хыççăн Зина канăçсăрланма тытăнчĕ:

— Мĕнле капла, Ванюк... Эпир венчете тăман-çке. Çылăхăмăрсене ăçта хурăпăр?

— Ман хамăн та çав шухăшах, Зина. Аçу ирĕк парсан, ыранах венчете тăма хатĕр. Анчах вăл килĕшĕ-ши?

«Вăл килĕшĕ-ши?..» Ванюк сăмахне ăшĕнче асăнчĕ те Зина ашшĕ мĕн каласса тавçăрма тăрăшрĕ. Хĕрне юратать вăл. Çак тарана çитсе пĕр усал сăмах каламан. Сережăна каччă парасшăн çунни те тĕрĕсех.

— Атте килĕшессе шанма хĕн. Вара мĕн тăвăпăр?.. Ашшĕ-амăшĕ килĕшмесен, чăвашсем вăрласа мăшăрланаççĕ. Вăрттăн венчете тăракансем те пур. Вĕсен те телее çăлса хăварма пулмĕ-ши çапла?

— Ман шутпа, венчете тăмаллах. Чиркӳ пур кунта. Ыран шăпах вырсарникун тата.

Ун шухăшĕпе Зина та килĕшрĕ.

— Тĕрĕс, Ванюк... Ярославкăна таврăнсан, хулари ĕçе вырнаçăн. Вара хамăр мăшăрланнине хыпарлама та юрать...

Ирхине ыйхăран вăраннă-вăранман Федя сăмах пуçарчĕ:

— Атьсемĕр, хăлхăрсене тăратăр! Ман пĕр сĕну пур!

— Мĕнле сĕнӳ? Кала хăвăртрах! — сĕрлерĕç матроссем.

— Эсир тĕне кĕнĕ этемсемех пуль? Çылăхăрсем мăй таранни витĕрех курăнать. Каçарттармасăр кăнса выртсан, шуйттансем тӳрех тамăка сĕтĕрсе кайĕç. Çатма çине хурса ăшалĕç. Инкекрен хăтăлас тесен мĕн тумаллине сисетĕр-и? Çук пулсан, хам калăп. Паян вырсарникун, чиркĕве каймалла та алтарь умне чĕркуçленмелле. Килĕшетĕр-и?

— Çылăх каçарттарма Юман Паттăра илсе кай, — йĕплĕ сăмах ывăтрĕ Саша. — Вăл çĕр хута çӳресе çылăха кĕнĕ пулинех.

Юлташĕсем тăрăхлани Ванюка пăшăрхантарма пуçларĕ. Апла Зинăпа иккĕшĕн хушшинчи хутшăну никамшăн та вăрттăнлăх мар. Çапах хăратса çын çăварне хуплаймăн. Шӳтлеме хăтланса Федя хутне кĕрсен авантарах-и тен.

— Тунмастăп, çураласран юлманнине çылăха кĕресрен хăтăлаймăн. Куншăн эпир мар, Адампа Ева айăплă. Çавсем ним ĕçсĕр те нушасăр савăшса йăлăхнă. Çавăнтан этем йăхĕ те çылăхлă. Пуççапмасăр сиреймĕр. Эпĕ те чиркĕве кайма сĕнетĕп!.. Тепĕр тесен, яла тухсан, кам ăçта пĕлет, çавăнталла саланма пултарать!

Матроссем сасартăках чăнларĕç:

— Паçăрах çапла каламаллаччĕ!

Юлташĕсем килĕшни Ванюка савăнтарчĕ. Капитанран ирĕк ыйтма каяссине Федя çине йăвантарчĕ.

— Мĕнех вара... Сирĕншĕн тем тума та хатĕр! — текелесе килĕшрĕ Федя. Кĕçех капитан патне çитсе кĕчĕ.

— Ырă ир сунатăп, Петр Николаевич! — пуç тайса саламларĕ вăл.

— Тавтапуç. Мĕн хыпар? — кăсăкланчĕ лешĕ.

— Хыпарĕ-мĕнĕ... Эпир чиркĕве кайса килесшĕнччĕ те. Ирĕк памăр-ши?

Ку тарана çитсе матроссем кĕлтăвасшăн çуннине курманччĕ капитан. Бурлаксем хушшинче туррине те, шыврине те хисеплеменнисем ытларах. Баржăна кăкармалла пуличчен вĕсен нимле ĕç те çук. Ан тив, çӳреччĕр эппин.

— Кайса кĕлтăвăрах, — терĕ вара капитан.

— Атте... — иккĕшех юлсан, ачашланса чĕнчĕ Зина. — Мана та пĕрле кайса курма ямăн-и? Лайăх куна пăрахут çинче ирттерме ытла та тунсăх.

— Ыйтма та кирлĕ марччĕ, хĕрĕм... — килĕшрĕ капитан. Ĕç шутласа хунă пекех пулса пырать. Зина хăй каютине кĕрсе капăр кĕпине тăхăнчĕ. Çамрăксем кимĕпе çырана тухрĕç.

— Кам ăçталла ĕнтĕ?

— Ăçталли паллă. Пасаралла! Чиркĕве ватăлсан та кайăпăр-ха! — кулкаласа хуравларĕç матроссем.

— Хăвăрăн ирĕк... — терĕ Федя сăмахне вĕçленĕн. — Эпир таврăниччен кимĕ патĕнче кĕтĕр. Утрава пурте пĕрле каçăпăр.

— Пирĕншĕн кĕлтума ан манăр вара! Чике тăршшĕ çурта лартăр! — шӳтле-шӳтле уйрăлчĕç пĕрле ĕçлекенсем.

Ванюкпа Зина тата Федьăпа Саша чиркӳ еннелле утрĕç. Çула май Ванюк ĕнер ӳкерттернĕ сăнӳкерчĕкне кĕрсе илчĕ. Пит аван тухнă. Зина Ванюк çинерех тайăлса тăнă. Куçĕсем хавассăн çиçеççĕ.

Вĕсем галантерейăпа сутă тăвакан магазина кĕчĕç. Çĕрĕ сутакан çĕре пычĕç. Ылтăнран, кĕмĕлрен, йĕсрен тунисем те пур. Пĕтĕм укçине парсан, ылтăн çĕрĕ те туянĕччĕç. Венчет туна çĕрте мĕн чухлĕ кирлине пĕлменнипе кĕмĕл çĕрĕпех çырлахрĕç. Магазинтан тухсан, Федя тусеймесĕр ыйтрĕ:

— Тăхтăр-ха, çĕрĕ мĕн тума кирлĕ сире? — терĕ.

— Астăватăр-и, — тĕрĕсне хыпарлама шутларĕ Ванюк, — Хусанта ĕçленĕ чух сире хам туя чĕнме сăмах парсаттăм. Çав кун çитрĕ. Эсир паян чĕрчĕлĕх, ашшĕ-амăшĕ вырăнне пулăр. Мĕнле, килĕшетĕр-и?

Федьăпа Саша ĕненчĕç. Пурпĕр кулăшла пек туйăнчĕ: хĕрĕ качча тухасса ашшĕ те пĕлмест.

— Хаваспах, Юман Паттăр. Ашшĕ-амăшĕ вырăнне ларас тесен, парне кирлĕ вĕт пирĕн. Калăпăр, ваттисен йăлипе кĕпе тăхăнтармалла.

— Уншăн ан пăшăрханăр. Май килсен, тĕрĕллĕ çухавиллине те тăхăнăпăр! — терĕ хаваслăн Зина.

Кăнтăрлахи кĕлĕрен тухнă тĕле вĕсем чиркĕве çитрĕç.

Чи малтанах пуп çамрăксен ашшĕ-амăшĕсен ятне, мĕнле тĕн тытнине, хăш чиркӳре ят хунине ыйтса çырчĕ. Мăшăрланакансен çулне пĕлсен, кĕтмен чăрмав сиксе тухрĕ. Вунсаккăр тултарайманнисене архиерей ирĕк панипе кăна венчет тумалла. Çапах пуп шухăшласа тăмарĕ, вунсакăр çулта тесе çырса хучĕ. Юлашкинчен Федьăпа Сашăна чĕрчĕлĕх туса ал пустарчĕ.

Пĕрер мăн çурта йăтнă Ванюкпа Зинăна пуп «утмăлтурат» айне тăратрĕ. Пуçĕсене хĕресле çĕлĕк лартрĕ. Иккĕшин аллисене пĕр çĕре чăмăртаса, келĕ юрри юрларĕ, Унтан çамрăксене алтарь еннелле пăхтарса тăратрĕ те Ванюкран ыйтрĕ:

— Эсĕ ку хĕре юратса качча илетĕн-и?

— Юратса... — чун-чĕререн хуравларĕ Ванюк. Хăйĕнчен ыйтсан, Зина та çавнах çирĕплетрĕ. Пӳрнисене çĕрĕ тăхăнтарсан, Ванюкпа Зина алăран алă тытса чиркӳрен тухрĕç. Чĕрисем витĕр симпыл сăрхăнать тейĕн.

— Акă мĕн, — терĕ урамра Ванюк. — Пысăк туйне урăх чухне тăвăпăр. Халь йăла тĕлĕшпе хамăр хушăра пĕчĕккине те пулин туса ирттерер. Атьăр, ресторана кĕрсе ларăпăр!

— Хаваспах, Юман Паттăр! Унсăрăн сана юлташ тесе те шутламăттăмăр!

Вĕсем ресторана кĕчĕç. Уйрăм пӳлĕме вырнаçрĕç. Апат-çимĕç, эрех илсе килме хушрĕç.

— Йӳçĕ! Йӳçĕ! — терĕç Федьăпа Саша, черккесене тултарсан.

Çапла пĕчĕк туй пысăккинчен те хаваслăрах иртрĕ...

Кимĕ çинчен тухсанах Ванюкпа Зина, ыттисенчен уйрăлса, хурăнлăха кĕчĕç. Никам курас çук çĕрте Ванюк мăшăрне пĕчĕк ача пек ал вĕççĕн йăтрĕ. Лешĕ мăйĕнчен ыталаса илчĕ. Пылăхра савăнакансен сасси инçете юлсан, Ванюк Зинăна аллинчен вĕçертмесĕрех çерем çине ларчĕ.

— Ай, чунăм... Ман пек телейли çĕр çинче те пулас çук.

— Эпĕ те вĕçĕ-хĕррисĕр савăнатăп... Атте-аннерен ирĕк ыйтманни кăна пăшăрхантарать. Вăраха пырĕ-ши ку савăнăç?

— Ма унашкал шухăшлатăн? Ӳкĕнетĕн-им?

— Ӳкĕнсе мар, чунăм... Тем, чĕре çуйланасшăн.

— Апла аçăра халех пĕлтермелле.

— Килĕшмесен? Хăваласа ярсан, мĕн тăвăпăр?

— Хăраса ӳкме сăлтав çук. Эпир текех атте-анне куçĕнчен пăхас ачасем мар. Кирек ăçта, кйрек мĕнле çĕрте те аптрамăпăр. Тата, хамăр пата таврăнсан, кукаçипе кукамай йышăнасса та шанатăп.

Упăшкин витĕмлĕ сăмахĕсем Зинăна кăштах лăплантарчĕç те, вĕçне çитиех мар çав. Ашшĕ-амăшĕичен уйрăлсан, тĕнче пĕтессĕн туйăнать ăна. Çав хушăрах вĕсемпе пĕрле ĕмĕр ирттерме май çуккине те ăнланать.

— Тĕрĕсех, Ванюк... Эпир текех пĕчĕк ачасем мар.

Аллăмсем мĕн çамрăкран ĕçпе пиçнĕ. Тата венчет хыççăн пытанмалла выляни пушшех киревсĕр. Ыран ирех атте умне чĕркуçленсе пил ыйтăпăр. Кĕçĕрлĕхе ним хуйхăсăр çывăртăр-ха.

— Эс каларăшле пултăр, Зина.

— Тепĕр сăмах пур ман. Пурнăçра темле йывăрлăх килсен те пĕр-пĕрне пăрахмăпăр тесе, хĕрессене улăштарса çакар!

— Хаваспах, чунăм!

Зина ылтăн вăчăраллă хĕресне хывса Ванюк мăйне çакрĕ. Ванюк сĕвем çип кантраллă йĕс хĕресне Зинăна çактарчĕ.

Капитанпа хуçан шанчăклă çынни, тĕл пулсанах, баржа çине çитсе курчĕç. Ыран кăкармалла пулассине пĕлсен, лешĕн хваттерне кĕчĕç. Кун каçиччен ĕçрĕç-çирĕç, тем çинчен те калаçрĕç. Капитан каялла таврăнма хатĕрленсен, хуçан шанчăклă çыннине çыру килсе тыттарчĕç. Адресне вуласанах:

— Çыру сирĕн ятпа! — терĕ лешĕ.

Капитан арăмĕ çырнă пулĕ тесе канăçсăрланчĕ. Темиçе çул Атăл çинче ĕçлесе те килтен çыру илнине астумасть вăл. Конверчĕ çине çырнине тинкеререх пăхсан, арăмĕ çырманнине чухларĕ. Ик-виç йĕркине вуласанх пĕр вĕриленсе те пĕр шăнса кайрĕ. «Хисеплĕ Петр Николаевич. Ку çырăва хăвăр пĕлекен Оля çырать. Чăрмантарнăшăн тата çырăвĕ те ахаль чухнехи пек маршăн ан çилленĕр, йывăра ан илĕр. Сережа сирĕн хĕре килĕштернине пурсăмăр та пĕлетпĕр. Сăмах татас шухăшсем пуррине те тунас мар. Анчах эсир Ярославльте тăнă чухне хам курнисем питех пăшăрхантарчĕç, иккĕлентерме пуçларĕç. Ăнланмалла пултăр тесе, йĕркипе çырăп. Астăватăр-и, эпĕ дачăна каяс шутпа пынă чухне Ванюк вырăнта çукчĕ. Кĕтме хушса штурвал патне хăпартăм. Унччен те пулмарĕ, пирĕн пăрахутран ннçех мар пĕр çамрăк мăшăр кимĕпе çырана çыпçăннине асăрхарăм. Ванюкпа Зина иккен. Тунмастăп, Петр Николаевич, питех чун кӳтрĕ. Пăрахутпа курса çӳрес пирки те иккĕшĕ шут тунă-и тен... Куна тĕрĕслеме нимех те мар. Çине тăрса сăнамалла çеç. Юратакан чĕресем пĕр-пĕрин патне туртăнасси, вăрттăн çĕрте курнăçма тăрăшасси паллах. Çапла, Петр Николаевич, тепĕр хут та йăлăнатăп, çыру çырнăшăн ан ятлăр. Ман мĕнпур ĕмĕтĕм — хамăр ачасене пĕрлештерсе телейлĕ тăвасси. Ырлăх та сывлăх сунатăп, Петр Николаевич. Оля».

Капитан çурăмĕ çине сивĕ тар тапса тухрĕ. Хуçа арăмĕ упăшкипе тăван мар ывăлне каласа парсан, Зинăна Сережăпа пĕрлештерес ĕмĕт кăлăхах пулĕ. Куншăн пуринчен ытла арăмĕ хуçăлĕ. Вăл тĕлĕкре те хĕрне Сережăна качча парассипе аташать... Хăçан туслашма ĕлкĕрнĕ вĕсем? Дачăна кайнă кун хĕрĕ кая юлса таврăннăччĕ çав. Иккĕшĕ кимĕпе ярăнса çӳренĕ иккен. Хĕрĕ Ванюка юратса пăрахнăшăн капитан хăй айăплă мар-и? Инкекшĕнех-и тен, ун умĕнче Ванюка ытлашширех ырларĕ.

Киле кайма тухсан, капитанăн татăлнă шухăшĕ тепĕр хут сыпăнчĕ. Ванюкран хăтăлма темех мар: çитсенех вырăнтан кăлар та яр. Хуçа арăмĕ йăнăшнă пулсан вара? Çынна ним айăпсăр кӳрентерни пулĕ. Ванюк пек маттур матрос урăх шыраса тупаймăн. Иккĕшĕ пĕр-пĕрне чăнах та юратаççĕ пулсан, ку ĕç харкашусăр иртес çук. Çирем пăтлă якăра ал вĕççĕн йăтакан, виçĕ вăрă-хураха шаккаса пăрахнă йĕкĕт тем кăтартĕ. Капитан татăклăн ним шутласа тупаймасăрах çыран хĕррине çитрĕ. Матроссем кимĕпе пырса илсен, Ванюк çине пуçламăш хут курнăн тинкерчĕ те пĕр ырласа, пĕр тĕленсе шухăшларĕ: «Ку йĕкĕте кам хĕрĕ юратмĕ?» Хуçа арăмĕн çырăвне ытларах ĕненме хăтланнă чухне тăвăлланнăччĕ. Усал сăмах каласа Ванюка тавăрас килетчĕ. Анчах халь, кăмăлĕнче мĕн пуррине палăртасшăн мар пулса, капитан йăвашшăн шӳтлерĕ:

— Ну, мĕнле... Чиркĕве çитсе кĕлтурăр-и? Çылăхăрсем юлмарĕç-и?

Ванюк ун сăмахне хăй çине илчĕ. Зинăпа иккĕшĕ венчет тунине пĕлсе юптарнăн туйăнчĕ ăна. Чĕри çуйланса тапрĕ. Анчах кирлĕ сăмах тупса калама чĕлхи çыхланчĕ.

Юлташне инкекрен хăтарасшăн Федя сăмах хушрĕ:

— Пуççапсах кĕлтунипе çамкасем тепле шăтмарĕç, Петр Николаевич.

— Çылăха çырма пуçнелле хăваласа ятăмăр, Петр Николаевич, — шӳте малалла тăсрĕ Саша.

— Маншăн турă умĕнче тăрăшнăшăн тавтапуç! — терĕ капитан. Куçне Ванюк çинчен илмесĕр сăнанипе çакнă асăрхама ĕлкĕрчĕ: пурте хаваслă, Ванюк кăна шыв сыпнă пек пырать. Вăл та ыттисенчен юлакан марччĕ-çке...

Зина ашшĕне хаваслăн кĕтсе илчĕ:

— Ай, атте, апат та, чей те хатĕр, эс çаплипех çук. Хĕрĕ хăйне яланхи майлах тыткалани капитана лăплантарчĕ.

— Çӳрекелеме тиврĕ çав. Малтан баржа тиенине кайса пăхрăмăр. Хуçан шанчăклă çынни патĕнче хăнара пултăм. Çын патĕнче çини ăша та кĕмерĕ пулмалла.

— Халех антарса паратăп, атте!

Вĕсем каютăна кĕчĕç. Апат çинĕ хушăра тĕттĕмленчĕ.

Ан тив, хĕрĕ çепĕççĕн хăтланать те, хăйĕнчен уйрăлма тăрăшнине тӳрех сисрĕ капитан. Вара, вырăн çинчен тăрса, чӳрече умне пычĕ.

Матроссем трюмран тухрĕç. Купăсне тытнă Ванюк кĕнек çине вырнаçрĕ. Юнашарти кĕнекĕ çине Зина пырса ларчĕ. Чавсипе йĕкĕте тĕксе илчĕ. Иккĕшĕ пĕр-пĕрин çине пăхса йăл кулчĕç.

Çакна курса тăракан капитан тĕлĕнчĕ. Çак тери хăйса çитнĕскер, иккĕшĕ халь çеç пĕрле пулманни паллах.

Вăйă-кулă вĕçленчĕ. Пăрахут çинче ĕçлекенсем саланчĕç. Ванюкпа Зина та иккĕшĕн хушшинче ним пулман пекех уйрăлчĕç. Каччи трюма анса çухалчĕ. Хĕр хăйĕн каютнне кĕчĕ. Палуба çине Федя кăна юлчĕ. Ку вахтăра ĕнтĕ. Ванюкпа хĕрĕ çак самантрах уйрăласса кĕтменччĕ капитан. «Çамрăк чух кампа кам юнашар лармасть, кампа кам ташламасть пуль? Хĕрпе каччă вылякалани те усал ĕç туни мар». Капитан чунĕ пурпĕрех лăпланса çитеймерĕ. Вăл каллех чӳрече умне пырса тăчĕ. Куç умĕнче Федя явкаланса çӳрени йăлăхтарса çитерчĕ ĕнтĕ. Капитан кайса выртма та хатĕрччĕ. Ванюк трюмран тухни сисчĕвлентерчĕ. Федьăпа иккĕшĕ тем калаçрĕç те, Ванюк Зина каюти патнелле кайса çухалчĕ.

Капитан хăй мĕн вăхăт сыхласа тăнине чухлаймарĕ. Шурăмпуç çути палăрсан, Ванюк каялла тухрĕ. Федя трюма анчĕ.

Капитан хыпăнса ӳкрĕ. Ним иккĕленмелли те çук: Ванюк ун хĕрĕ патĕнче пулнă, Федя хурал тăнă. Капи-танăн çилли тăвăлса хăпарчĕ. Урăхла май çук: Ванюка пăрахут çинчен ăсатмаллах. Анчах мĕнле майпа? Самай хушă каллĕ-маллĕ шухăшларĕ капитан. Юлашкинчен тупсăмне тупре пулас — тем çырса конверта чикрĕ те лалуба çине тухрĕ.

— Вахтăра-им эсĕ? — тин асăрханă пек пулчĕ капитан. Ванюк шартах сикрĕ:

— Вахтăра, Петр Николаевич!

— Атя-ха, ман санпала калаçмалли пур!

Ванюк тепĕр хут пăлханса ӳкрĕ. Хĕрĕпе иккĕшĕн пирки пулмасан, мĕн сăлтавшăн çак вăхăтра хăй патне йыхăртăр? Тепĕр тесен, аван та. Никам çук чухне пĕтĕмпех хыпарлĕ. Ванюк капитан хыççăн каютăна хăюллăн кĕчĕ. Лешĕ пачах урăххи çинчен сăмах пуçарчĕ:

— Хуçа ĕçĕпе Саратова çын ямалла. Хамăн вăхăт çук. Урăх никама та шанас килмест. Каймăн-ши?

Ванюк савăнчĕ. Арăмĕн ашшĕ ăна килĕштерет çеç мар, пысăк ĕç тума та шанать. Зинăпа иккĕшĕ пуç тайсан, пиллеме те хирĕç пулмĕ. Апла тесен, ма итлес мар ăна?

— Хаваспах кайса килетĕп, Петр Николаевич! — терĕ Ванюк.

— Тумланса тух, эппин. Унта хисеплĕ çынсемпе тĕл пулма тивĕ. Хамах ăсатăп. Кĕçех туран пăрахут анмалла.

Ванюк пĕчĕк ачана тетте тыттарнăн çĕкленсе каютăран тухрĕ. Арăмне систерсе хăварсан аванччĕ те, ашшĕ ятласран шикленчĕ. Çывăртăрах терĕ.

Ванюкпа капитан кимĕ çине ларсан, туран пăрахут килни курăнчĕ. Пристанелле çывхарнă май капитан конверт кăларса тыттарчĕ.

— Саратова çитсен, çак адреспа кирлĕ çынна шыраса туп. Вăл «Кавказ и Меркурий» пристанĕнче ĕçлет. Хурав çырсанах каялла вĕçтер. Эс таврăнмасăр вырăнтан хускалмăпăр. Телей пултăр...

Вĕсем пристань çине кĕнĕ çĕре пăрахут та ĕлкĕрчĕ. Ванюка паспортне кăларса тыттарнă май:

— Ĕлĕкхи саманара унсăр та çӳрĕттĕн. Халь урăх шут, — терĕ капитан.

Пăрахут çине таврăнчĕ те капитан çăмаллăн сывласа ячĕ: ним хирĕçӳсĕр сирме май пуласса шухăшламанччĕ те вăл. Йĕркеллех тухса ăсанчĕ. Ан тив, Саратовра «Кавказ и Меркурий» пристанĕ çинчи агента шыратăр. Вăл тавçăриччен «Победа» Балаковăран инçе пулĕ. Анчах вĕсен туслăхĕ ытлашши шала кĕмен-ши? Çак самантрах хĕрĕнчен вăлтса пĕлес килчĕ. Ун патне кĕчĕ. Хĕрĕ ним туйми çывăрать. Акă, тутине кулнăн чалăштарчĕ те, пичĕ çинче икĕ путăк палăрчĕ. Чĕрине ним те хускатман çын çеç çакăн пек канлĕ çывăрĕ. Капитан хĕрĕн ыйхине татма хăю çитереймерĕ. Вăратасран сыхланса, каялла тухрĕ.

Ыйхăран вăрансанах матроссем Ванюк çуккине асăрхарĕç те кула-кула сăмах хускатрĕç:

— Каччă ăçта пирĕн? Апăршук Юман Паттăрĕ... Ванюк палуба çинче те çуккине асăрхасан, Федя та канăçсăрланма пуçларĕ. «Нивушлĕ тепĕр хут кĕчĕ? Çывăрса кайрĕç пулĕ те хĕвел хăпарнине те туймăççĕ». Плита çине яшка лартса хăварчĕ те вăл Саша патне васкарĕ.

— Ванюк палуба çинче те çук... — терĕ Федя.

— Апла ăçта-ши?.. Килти тумĕ курăнмасть мар-и?

— Хăямат-и, тен... Арăмĕ патĕнче пулинех?

— Ашшĕне систересшĕн марччĕ-çке. Ĕнтĕ ниепле те пытараймĕç.

— Чăнах! Нивушлĕ арăмĕ патне юсанса кĕнĕ?

— Ĕненес килмест. Çав териех ăссăр марччĕ-çке вăл... Татăклă ним шухăшлама аптраса палуба çине хăпарчĕç. Капитанпа тĕл пулсан, Федя тӳсеймерĕ:

— Петр Николаевич, пирĕн Ванюк ниçта та курăнмастъ-çке? — терĕ.

— Юман Паттăр-и? — самантлăха чĕмсĕрленчĕ капитан. Урăх ĕçпе хулана ятăм темелле-и? Суйса-туса аппаланас мар. Луччĕ чăннине пĕлтерес те сăмахĕ пĕттĕр тесе тĕвтурĕ вăл, — Юман Паттăр паян ирех расчет илчĕ.

— Петр Николаевич, эпир чăнласа калаçатпăр. Эсир шӳтлесшĕн. Расчет илнĕ çын хуткупăсĕпе ĕç тумне мĕн тесе пăрахса хăварĕ? — ĕненесшĕн пулмарĕç Федьăпа Саша.

Ванюк Зина патне кĕрсен сыхласа тăнăшăн Федьăна çилленнĕччĕ капитан. Халь çине тăрсах тĕпчени пушшех вĕчĕрхентерчĕ. Ĕлĕкхи пек ăçта килчĕ çавăнта матрос тулма май пулсан, Сашăпа иккĕшне те çак самантрах хăваласа ярĕччĕ. Халь ирĕксĕртен çырлахма тивет. Вуникĕ матрос вырăнне улттăнах ĕçлеççĕ вĕсем. Кусенчен хăтăлсан, тăваттăнах юлĕç те якăра та кăлараймĕç. Пурпĕр кăмăлсăрланнине пытармарĕ, хыттăн татса хучĕ:

— Мĕншĕн пăрахса кайнине хăйĕнчен ыйтăр! Федьăпа Саша пĕр-пĕрин çине тĕлĕнсе пăхрĕç.

— Эс мĕн те пулин ăнлантăн-и? — терĕ Саша, капитан куçран çухалсан.

— Калама аптратăп, манран чиперех вахтăра юлчĕ.

— Федя... Ванюк каларăшле, шереметсем эпир... Капитан чӳречерен асăрхама пултарнă.

— Вăт, шуйттан илесшĕ, чăн та-çке!

— Ахăртнех, ĕçрен кăларса янă ăна...

Ванюк никама систермесĕр ĕçрен тухса кайнă хыпар пăрахут çинче ĕçлекенсем хушшине çиçĕмрен те хăвăрт сарăлчĕ. Ун пирки тĕрлĕ май сӳтсе яврĕç. Ăна хисеплекенсем пăшăрханчĕç: Ванюк пек хаваслă йĕкĕте урăх ăçта тупăн? Кĕвĕçекенсем ним хăрамасăр йĕлпĕрчĕç:

— Вăт сире маттур йĕкĕт! Унашкал çăмăлттайсем тĕнчере сахал мар!

Федьăпа Саша ним калама аптрарĕç.

Зина ыйхинчен вăранчĕ те куçне уçичченех йăл кулчĕ. Кĕçĕр вăл турăран пил илнĕ упăшкипе юнашар выртнă. Куншăн никам умĕнче те вăтанмалли çук. Никам та хур кӳме пултараймĕ. Кĕçех ашшĕ умне чĕркуçленĕç. Вăл каçармасран та хăрамалли çук. Ванюк каларăшле, вĕсем текех пĕчĕк ачасем мар. Кирек ăçта та ĕç тупĕç. Ярославль хулинчен каяс килмест те, Ванюкпа пĕрле тĕнче хĕррине çитме те килĕшĕ. Амăшне кăна шел...

Зина рехетленсе тутлăн карăнчĕ те Ванюка инçетрен те пулин курасшăн чӳрече каррине сирчĕ. Матроссем сăмсара кĕпĕрленсе тăраççĕ, тем çинчен хĕрӳллĕ калаçаççĕ. Ванюк кăна курăнмасть.

Зина тухнине курсан, Федя ун патне çывхарчĕ.

— Ырă ир пултăр!

— Сана та çавнах сунатăп! — хаваслăн хуравларĕ Зина. Çавăнтах шӳтлĕн хушса хучĕ: — Ман савнă мăшăрăм халь те çывăрать-шим?

— Хам та ун çинчен ыйтасшăнччĕ...

— Мĕн апла? — Федя канăçсăрланнине асăрхаса çуйланчĕ Зина.

— Ирхине, Ванюк вахтăра юлсан, кунта тем пулса иртнĕ... Ырă маррине хыпарлама йывăр, Зина. Çапах чăннине пытараймăн.

— Эс мана йăлтах хăратса пăрахрăн!

— Хăрасан та ним тума çук! Ванюк паян ирех ĕçрен тухса кайнă.

— Ан шӳтле!..

— Хамăн та ĕненес килмест. Пăрахут çинче çук вăл.

Çамрăк хĕрарăм борт хĕрринчи тимĕр карлăк çине тайăннипе кăна ӳкесрен хăтăлчĕ. Федьăпа иккĕшех пулсан, сасăпах макăрса ярĕччĕ. Епле тӳсĕн? Чи юратнă çынни çапла улталанине тĕнчере никам курман-тăр.

Федя ăна чĕререн шеллерĕ. Йăпатма хăтланчĕ:

— Хăвăра тăнăç тыткалама тăрăшăр. Çынсем сăнаççĕ.

— Турă çырлахтăр! Ма çав териех усал йĕкĕт аллине çаклантăм-ши? Ма çакăнтах чĕрем çурăлмасть-ши?..

— Зина, Ванюка ылханма ан васка-ха. Вăл айăплă мар-и тен. Хăвах шутла, хăй ирĕкепе каяс çын мĕн тесе хуткупăсне хăварĕ? Çакă та тĕлĕнтерет — çыран хĕррине кам ăсатнă-ши ăна? Такам тем калатăр та, Ванюк унашкал путсĕр пуласса ĕнĕнместĕп. Ванюкпа аçу хушшинче темле сас-хура пулнă курăнать. Паçăр ыйтса пĕлме хăтлантăмăр та, хаяррăн татса хучĕ. Вăл унашкал айкашнине астумастăп.

Енси çинчен пĕр чулĕ сирĕлнĕн туйăнчĕ Зинăна. Вăл юратакан çынни улталаманнине ĕненчĕ. Хуйхи-суйхи кăна ним чухлĕ те иксĕлмерĕ. Вара, хăй мĕн тăвасса та ăнланмасăр, ашшĕ патне вирхĕнсе кĕчĕ.

— Атте, тĕрĕсех-и ку?..

Капитан хĕрĕ минренине асăрхарĕ. Анчах ним пĕлмен пек хирĕç ыйтрĕ:

— Мĕн тĕрĕсне пĕлесшĕн эсĕ?

— Ванюк пăрахут çинчен чăн та кайнă-и?

Хĕрне йĕкĕтрен сивĕтме шăп вăхăтне ăнланчĕ капитан.

— Кайнă! — терĕ. Хĕрĕ тем каласшăнне сиссен, сассине хăпартса пӳлчĕ: — Ирпе тухнă-тухманах Паттăра куртăм. Тӳрех расчет пар тесе тапăнчĕ. Эпĕ ӳкĕте кĕртме хăтлантăм — итлемерĕ. Пурпĕр ĕçлеместĕп, юлташсем ыйхăран вăраниччен каятăп тесе çĕмĕрĕлчĕ, тем туса пăрахасла юнарĕ. Эпĕ сехĕрленсе ӳкрĕм. Кимĕпе те хамах ăсатрăм. Мĕн пирки васкаса кайнине пĕлеймесĕрех юлтăм. Вăл ку териех путсĕр йĕкĕтне тĕлĕкре те тĕлленмен... — Капитан сăмахне вĕçлерĕ те чĕмсĕрленчĕ. Хĕрĕ мĕн хăтланасса сăнарĕ.

Ашшĕне ĕненмесĕр тăма салтав çук. Чĕркуççи шăнăрĕсем шĕлтер пулчĕç те, Зина вырăн çине тĕшĕрелсе ӳкрĕ. Сасăпах макăрса ячĕ.

— Ма çав териех мăшкăлларăн-ши эсĕ мана?..

— Кам мăшкăлĕ пирки супĕлтететĕн эсĕ? — хыпăнса ӳкрĕ капитан.

Ашшĕн сассинче кăра çилĕ чашкăрнине сисмерĕ Зина. Мĕншĕн пытармалла ĕнтĕ... Пурпĕрех мар-и?

— Эп ăна хамран та ытларах юратнă. Хамран та ытларах шаннă. Вăл мана ухмаха тăратса хăварчĕ...

Хĕр чыслăхне çухатнă пирки иккĕленнисем йăлтах сирĕлчĕç. Арлă-арăмлă пек пурăнман хĕр ашшĕ умĕнче çапла калаçмĕ.

— Зина, эп саиа пачах ăнланаймастăп... — çемçен чĕнчĕ капитан. — Аçупа аннӳрен те хаклă çын саншăн кам вара вăл? Ăнсăртран тĕл пулнă каччăшăн хыпса çунакана урăх ниçта тупаймăн. Хĕр чухне хĕрĕх тус тенĕ.

Ыйхăран вăрансанах ашшĕ сисесрен хăранăччĕ Зина. Халь, пурпĕрех пурăнас çук тесе, хăравçалăхне сирчĕ.

— Ытти хĕрсем хăйсене мĕнле тыткалани кирлĕ мар мана... — терĕ вăл леш тĕнчене куçма хатĕрленнĕ çын сассипе. — Ванюк маншăн такамран та хаклă. Ĕнер çеç-ха иксĕмĕр пĕр-пĕрне юратнине венчете тăрса çирĕплетрĕмĕр. Пачăшкă турă умĕнче венчет çĕрри тăхăнтартрĕ. Чиркӳрен тухсан, пĕр-пĕрне нихăçан та пăрахмăпăр тесе тупа турăмăр, хĕрессене улăштарса çакрăмăр. Ку Ванюк хĕресĕ, — Зина кĕпе çухавине уçса кăтартрĕ. — Куна Ванюк çакрĕ. Йĕс çеç пулин те, вăл маншăн ахахран та хаклă.

Капитан тӳсеймерĕ — ура çине сиксе тăчĕ. Каллĕ-маллĕ талкăшрĕ. «Ак сана маттур йĕкĕт! Куç умĕнчи хĕре арăм тума ĕлкĕрнĕ!» Ниçта кайма аптранăн, Зина умĕнче чарăнчĕ. Хаяррăн кăшкăрса пăрахрĕ:

— Пуçна ăçта çухатрăн?! Савса ӳстернĕшĕн пĕтĕм хула умĕнче намăса кĕртес терĕн-и?..

Ашшĕ сăмахĕсем Зина чĕрине сăнă пек пырса тăрăнчĕç. Çапах вăл кăмăлне хытарма тăрăшрĕ:

— Сире аван мар турăм, айăплă. Анчах, темле асап тӳссен те, ăна юратма пăрахассăм çук. Эпир санран пиллĕх илесшĕнччĕ, хăяймарăмăр...

— Иçмасса, мĕнле çын ачипе пуçна çыхнине пĕлетĕн-и хуть? — терĕ капитан.

— Ма пĕлместĕп-ши?.. Вăл мана пĕтĕмпех каласа пачĕ! — чĕрĕленсе хуравларĕ Зина. — Унăн ашшĕпе амăшĕ — чăвашсем хушшинчи ирĕк шухăшлă çынсем. Çавăншăн иккĕшне те тĕрмене хупнă. Аслашшĕ улăп пек вăйлă пулнă, пĕрре чышса урхамаха ӳкерме пултарнă.

— Зина, мĕн пирки çав териех шанатăн эс ăна? Ашшĕ-амăшĕ тĕрмене çакланни ахаль пулас çук.

— Атте! — куçран чăр! пăхрĕ Зина. Кӳреннине пытармарĕ. — Хăв мĕн пакăлтатнине хăв та ĕненместĕн вĕт. Мана ĕнентерме те ан хăтлан. Вăл сакăр çула çитсенех тăлăха юлнă. Кукашшĕсем патĕнче ӳснĕ. Учителе вĕренме кайсан, ашшĕ-амăшĕ пирки ăна экзамена та тăратман. Тата мĕн... Анаталла аннă чухне вăл мана хăйсен ялне кăтартрĕ. Атăл хĕрринчен инçех мар. — Зина шухăшне вĕçлерĕ те чĕмсĕрленчĕ.

Çине те çине витернипе капитан хĕрĕн кăмăлĕпе килĕшсе пычĕ. Ун куçĕ умне, ахăртнех, Ванюк тухса тăчĕ. Вăл пур енчен те аван йĕкĕт. Çапах та мĕн пирки ăна хурласа хĕрне ятларĕ-ха капитан? Хуçа ачине юрасшăннипе, хĕрне çавна качча парасшăн çуннипе. Вĕсем çумне çулăхни ĕне çине йĕнер хуни майлах мар-и? Чăнласах, Ванюк — вĕсен хĕрне тивĕç йĕкĕт. Ăна суйса кăларса янине епле юсамалла ĕнтĕ? Кĕтсе илме май çук. Икĕ талăксăр таврăнаймĕ. Унччен çула тухмалла. Хуçан шанчăклă çынни васкатасси паллах. Тата, çырăва вуласан, Ванюк Зина енне çаврăнса пăхасси те иккĕллĕ. Çапла сӳтсе явнă май, пархатарлă шухăш пырса кĕчĕ. Пăрахут кунта çуккине пĕлсен, Ванюк килне кайĕ. Атăлкассинчя баржăсене кăкарма кĕрсен вĕсем патне çитсе килме темех мар. Юлашкинчен йăлтах тĕрĕске каласа пама шутларĕ те:

— Акă мĕн, хĕрĕм... — сас-хура пулман пек çемçен чĕнчĕ капитан. — Ванюк хăй расчет илмен. Ăна хам кăларса ятăм...

Зина тепĕр хут пăшăрханса ӳкрĕ. Тем каласшăнччĕ те — ашшĕ пӳлчĕ:

— Иксĕр пĕр-пĕрне килĕштернине унчченех тĕшмĕртеттĕм. Хуçан шанчăклă çынни патĕнчен таврăнсан, сăнакалама та хăю çитертĕм. Ванюк сан патра пулнине ĕнентĕм. Чун тăвăлнипе тӳсеймерĕм — ыттисем вăраниччен кăларса яма тăрăшрăм.

Ашшĕн каварлăхĕ пирки хурланнине тӳсеймесĕр, Зина икĕ аллипе питне хупларĕ. Хулпуççийĕсене чĕтретсе, ăшра макăрма тытăнчĕ.

— Кăлăхах куççуль юхтаратăн. Макăрни хăвна çын вырăнне хуманни кăна. Ытах тесен, Ванюкне тупăпăр. — Хĕрĕ ĕсĕклеме чарăннине асăрхасан, шухăшне малалла тăсрĕ: — Вăл таçтах каяс çук, килне таврăнĕ. Атăлкассинчи баржăсене кăкарма кĕрсен, кайса килме те юрать. Каснă йывăçа тепĕр хут сыпаймăн. Анчах пуçна çухатса урăх ним те ан айкаш. Çынсене култăрса, пире намăса ан кĕрт!

Ашшĕ килĕшни Зинăна чун кĕртрĕ. Мĕнпур хуйхи-суихи иртнĕн туйанчĕ ăна.

— Атте, атте... Сан аслă кăмăлна нихçан та манассăм çук... Шан, ухмах шухăша пуçра тек тытмăп. Ванюка кăна тупасчĕ. Вăл маншăн пурнăç е вилĕм...

Зина чĕри яланхи пекех хавасланчĕ. Энĕшкассинче Ванкжа тĕл пулăлăр та пĕрле Ярославле таврăнăпăр тесе шутларĕ. Амăшĕ хирĕçкелĕ ĕнтĕ, анчах, ашшĕ хута кĕрсен, вăл та килĕшĕ. Ĕнтĕ хăй качча тухнине пытарма та кирлĕ мар.

Çамрăк хĕрарăм ашшĕ хыççăнах палуба çине тухрĕ. Команда умне курăнма аван мар пулсан та, пĕр хут тӳссе ирттерме лекетех. Ярославле çити каютăран тухмасăр лараймăн. Зина матроссенчен йĕплĕ сăмах илтме те хатĕрччĕ — лешсем ăшшăн кĕтсе илчĕç. Унăн юратăвĕ çирĕппи пурне те тĕлĕнтерчĕ.

Трюма анса, Зина Ванюкăн хуткупăсне, кĕпипе шăлаварне пуçтарса килчĕ.

— Мĕн тăватăн вĕсемпе? — терĕç матроссем.

Зина ăнланчĕ — Ванюка вĕсем те çилленнĕ иккен.

— Арăмĕ пулмасан, кам тирпейлĕ ун япалисене? — Ванюка тӳрре кăларма тăрăшса, хуравларĕ Зина.

— Халь ăçта-ши вăл?

— Кирек ăçта пулсан та, Атăлкассинче курнăçăпăр. Каллех пăрахут çине таврăнĕ.

Матроссем Зинăпа ашшĕ хушшинче ырă татăлу пулнине сисрĕç те Ванюка хурласа çăвар та уçмарĕç.



XVII


Ванюк Саратова тепĕр кун кăнтăрлачченех çитрĕ. Пăрахутран ансанах хăйне кирлĕ пристань çине пычĕ. Чи малтан тĕл пулнă матросран ыйтрĕ:

— Сударь, Макарова... пристань агентне ăçта тупма пулать-ши?

— Кама терĕн? — ăнланмарĕ лешĕ. — Кунта Макаров хушаматлă агент çук.

Ванюк, тĕлĕнчĕ пулин те, шанăçне çухатмарĕ-ха. Ытти пристаньсене те кĕре-кĕре тухрĕ. Макаров хушаматлă агент çуккипе аптраса ӳкрĕ. «Мĕнле япала ку? Мĕняе майпа çав териех йăнăшнă капитан?» Сасартăк тавçăруллă шухăш пырса кĕнипе вăл конверта васкаса уçрĕ. Хут укçасем курăнчĕç. Теме сиснĕн канăçсăрланса, мĕн çырнине вулама тытăнчĕ. «Хисеплĕ Юман Паттăр. Чыс та, намăс та çук иккен сан. Ырă сунса ĕçе илнĕ чухне сана тумланма хăв ыйтмасăрах укçа патăм. Хуçа умĕнче ятна çĕклеме тăрăшрăм. Эсĕ вара, вăрттăн çыртакăн йытăлла, ман хĕр пуçне çавăрса пире хур кутĕн... Пире шыраса хыçалтан ан хăвала. Эс тем пек вăйлă пулсан та, хамăр чыса упрăпăр. Ку укçи пăрахут çине юлнă хуткупăсшăн, кĕпе-тумтиршĕн. Тата шалу та пĕрле. Сывă пул...»

Хăйне çĕр шăтăкне путмаллах хур кӳни Ванюк пуçне пырса кĕреймерĕ-ха: Ытла çăмăллăн улталанипĕ йĕтĕм чун-чĕри чĕтрерĕ. «Пăрахут çине çитем кăна. Зинăна пурпĕр сан ирĕкрен туртса илетĕп...» Çапла тĕвтурĕ те Ванюк анатран хăпаракан пăрахутсене сыхларĕ. Каçкӳлĕм Саратовран ларса тухрĕ.

Балăйовăна тепĕр кун тĕттĕмленеспе çитрĕ те тӳрех пăрахут тăнă çĕрелле чупрĕ...



XVIII


«Победа» пăрахут Атăлкассине ирех çитрĕ. Пристаньсенчен кăшт тăварахрн тулли баржăт кăкарса каймалла унăн. Халь илсе килнине юнашар лартрĕ те пăра хут пристань çумне çыпçăнчĕ.

— Баржăсене кăкарма пултаратăр! — тесе, хуçан шанчăклă çынни ăшшăн кĕтсе илчĕ вĕсене.

— Кăкарăпăр-ха та... Ман пĕр яла кайса килесчĕ. Хирĕçлемĕр-и? — терĕ каçару ыйтнăн капитан.

— Тархасшăн, манран ирĕк. Ашшĕпе пĕрле Зина та пуçтарăнчĕ.

— Юман Паттăра кĕтсе илме хатĕрленĕр! — тесе хăварчĕ вăл Федьăна.

Çыран хĕррине тухсан, капитан лав тытасшăнччĕ. Хуçан шанчăклă çынни урăхла май тупрĕ.

— Янашов чи лайăх урхамахне парса ярĕ. Часах çитсе килĕр, — терĕ вăл.



* * *

Тарçисем мĕнле ĕçленине сăнаса çӳренĕ хыççăн Михха рейда каясшăнччĕ. Пӳрчĕ тĕлĕнче пăрахут кăшкăртнипе балкон çине тухрĕ.

— Пирĕн тырра илсе кайма çитрĕç!

— Çапла пулас... — килĕшрĕ Михха арăмĕ Елюк.

Вăхăт нумай та иртмерĕ — Ярославль хуçин шанчăклă çыннипе капитансем кунталла утни курăнчĕ. Михха вĕсене хаваслăн кĕтсе илчĕ:

— Килĕрех, Егор Степанович. Пурнăçсем мĕнле? — балкон çинчен утса анчĕ Михха.

— Малаллах щуçать, Михаил Петрович. Баржăсене кăкарса каяс теççĕ. Паллашăр!

— Эпир пĕр-пĕрне тахçанах пĕлетпĕр!

— Ырă кун сунатăп, господин Янашов! — евĕклĕн саламларĕ капитан. 

Зина пуç тайрĕ. 

Елюк кунашкал илемлĕ хĕрне нихçан тĕл пулман-тăр.

— Ку кам вара сирĕн? — терĕ çынна çын вырăнне хумалла сасăпа.

— Ман хĕр вăл, сударыня...

Куçне илмесĕр сăнаса тăнă май Михха Клавьене аса илчĕ те, ăна çухатнăшăн чĕри ыратса кайрĕ. Унăн та çакăн пек ытарма çук хĕр пурччĕ-çке!..

— Столовăйне ăтьăр! — йыхăрчĕ çав хушăра Елюк.

— Хисеплĕ Михаил Петрович. Хисеплĕ Елена Павловна,.. — пуç тайса чĕнчĕ Ярославль хуçин шанчăклă çыини. — Сĕтел хушшине ларассинчен ытларах эпир ĕçпе килнĕ.

— Мĕн ĕç-ши?

— Петр Николаевич инçех мар пĕр яла кайса килесшĕн. Урхамахăра парса ямăр-ши? — терĕ те хуçан шанчăклă çынни, çавăнтах хушса хучĕ: — Пристаньри ямшаксен лашисемпе каçсăр та çаврăнса килеймĕç. Капитанăн васкамалла.

— Хăш яла каясшăн? Кам патне?

— Энĕшкассине, господин Янашов. Ванюк патне. 

Михха пăлханса кайрĕ. Çапах пытарма тăрăшса тĕпчерĕ: 

— Ăна ăçтан пĕлетĕр?

— Вăл ман пăрахут çинче матросра ĕçлет. Килне кĕрсе тухма ирĕк патăм та, пристаньте кĕтессе шаннăччĕ — курăнмарĕ.

Михха куçĕ умне сасартăках пулн-иртнисем тухса тăчĕç. Клавье хăйĕн хĕрĕ пулсан, Ванюк тупăннăшăн савăнĕччĕ те вăл. Ашшĕне вĕлерейменшĕн çунни сахал имĕш — ывăлĕ те тупăннă. Курайман тăшманĕ каллех унран телейлĕрех те хăватлăрах. Тăнне-пуçне çухатман пирки çиллине шăмарчĕ.

— Кучера калăр, урхамаха култĕр! — терĕ.

Ыраш пуссине кĕрсен, капитан çакна асăрхарĕ: кăçал тырпул тухăçлă пуласси палăрать. Хăмăлĕ лаша пĕкки курăнми, пучахĕсем куç тулли. Инçех те мар, ыраш пусси урлă, вăрман курăнать. Çуркуннехиллех ем-ешĕл мар, хĕвел çунтарнипе шупкалма ĕлкĕрнĕ пулин те илемлĕ вăл. Куçне ӳсентăрăнсем çинчен илсенех капитана канăçсăр шухăшсем тыткăнларĕç. Хĕрне Ванюкла пĕрлештерме шутлани йăнăш пек туйăнчĕ ăна. Ял çынни ял çынниех. Хулара вăл вăрманти чурăс кайăк пек пулĕ. Вăт нуша...

— Энĕшкассинче кам патне кĕрес тетĕр? — каялла çаврăнса ыйтрĕ кучер. 

Капитан ним хуравлама аптрарĕ. Чăнах, кам патне теес? Вунă çул каярах тĕрмере пуç хунă çынна хуçа кучерĕ чухлаймĕ. Кукашшĕпе кукамăшне асăнма та ятран пĕлмест. Çапах чĕлхене çыртса пыни килĕшӳсĕр.

— Унта Юман Паттăр хушаматлă йĕкет пур. Çавăн патне каятпăр...

— Николай Степанович ывăлĕ патне-и?..

Капитанпа хĕрĕ мĕн кăна пĕлмерĕç-ши çакăн хыççăн! Ванюк Элнет юханшывĕпе мольă хăваланă çĕрте пĕр-пĕччен упа тытнă иккен. Зурин хуçа бурлакĕсене çĕнтерсе, Михха йывăçне мала кăларнă. Энĕшкассинчи Прахăр хĕрне тĕрмерен хăтарасшăн уĕсри тӳре-шарасене тустарнă. Натюша тытма пырсан, Ванюк хăй пек çамрăксене пухнă та милиционерсене хĕçпăшалсăрлантарнă...

Капитан куçĕ умне Ванюк тата маттуррăн тухса тăчĕ. Анчах, хĕрĕн ăраскалĕ пирки урăхла шухăшланăран, ырласа сăмах хушма аптрарĕ.

Зина вĕçсе каяс пек хавасланчĕ. Ун упăшки ав епле паттăр иккен. Хăй сăпайлипе арăмне ним те каласа паман. 

Кучер, сасартăках кулма чарăнса, ассăн сывларĕ:

— Эсир шыракан йĕкĕт килте çук.

Капитан лăштах пулчĕ. Урхамаха каялла çавăрма та хатерччĕ. Хĕрĕ сасартăках пăшăрханса ӳкнипе хăйпе хăй калаçнăн ыйтрĕ:

— Таврăнман-ши вара вăл?

— Мăнкун иккĕмĕш кунĕнче тухса кайнăранпах хыпар çук теççĕ. Хăвăр ăçтисем эсир? Юман Паттăра мĕнле пĕлетĕр?

Капитан чăннине каласа пама шутларĕ:

— Эпĕ буксир пăрахучĕн капитанĕ. Ванюк ман патăмра матросра ĕçлет. Ăна киле янăччĕ те халь илме каятпăр.

— Апла яла таврăннă пулĕ-çке вăл?.. Халь ашшĕне кураймасăрах тухса кайĕ-ши вара сирĕнпе?

— Эсир, ырă çын, тем аташатăр?

— Ку ăçтан палăрать? — тĕлĕнчĕ кучер.

— Вунă çул каярах каторгăра пуç хунă çынпа епле тĕл пулĕç вĕсем?

— Эп мар, эсир аташатăр, ырă çын! — тавăрчĕ кучер. — Николай Степанович чиперех таврăннăччĕ. Чухăнсене ырă пурнăç туса парасшăн пуянсемпе кĕрешӳ тапратса янăччĕ. Шел, Атăлкассинчи митингра пулса курмарăр. Пасарти пĕтĕм халăх, Николай Степанович май кайса, кĕпĕрнипе паллă вакката ухмаха тăратса хăварчĕ. Те Шупашкарти, те Хусанти тӳре-шарасем Янашов мулне упрама отряд ярса панăччĕ. Николай Степанович вĕсене те хăйне май çавăрнă. Анчах кĕçех пĕр сутăнчăк салтакĕ ăна хăйне те персе амантнă. Халь вăл майĕпен сывалса пырать-ха.

— Мухтав турра! Часрах сывалтăрччĕ... — Ванюк ашшĕне ырă сунчĕ Зина.

Хĕр кăмăлĕ уçăлни кучера калаçма хистерĕ: — Николай Степанович чĕрĕ юлнăшăн таврари пĕтĕм чухăнсем савăнаççĕ. Большевиксем тăрăшнипе эпир те, Янашов тарçисем, çынла пурăнма пуçларăмăр. Ĕç кунне чакарчĕç. Ĕç хакне ӳстерчĕç...

Ванюк пăрахут çине таврăнсан, ашшĕ пĕччен епле пурăнтăр? Хăй ашшĕ пек хисеплекен çынна кинĕн пăхмалла мар-и? Пĕччен хăварма юрамастех ăна. Килĕшсен, пăрахут çине илсе каймалла, ывăлĕпе кинĕ тăрăшнипе лайăхрах сывалса çиттĕр. Килĕнчен тухасшăн мар пулсан, Ванюкпа Зинăн та Энĕшкассинчех юлма лекет.

Вĕсем Энĕшкасси тĕлне çитрĕç. Пус хапхи патне сĕмĕ çук халăх пухăннипе урхамаха тăратма лекрĕ. Кунта Енел çĕр общинин пухăвĕ пырать иккен. Трибуна çинче — кăшăлласа каснă çӳçне йывăç çу сĕрсе якатнă, чăл-чал сухаллă ватă.

Капитан нумай шухăшламасăрах ку чирку старости пулма кирлине тавçăрчĕ. Вĕсем хăйсене сăваплă çын пек тыткалама хăтланнине ăçти чиркӳре курман-ши?

Чăн та, Тĕмшер чиркӳ старости, Ĕнел çĕр общинин аслă уполномоченнăйĕ Касмухха иккен вăл. Самана май кайма шутланă çынсемпе сассине хăпартарах та витĕмлĕн калаçма тăрăшать:

— Эп ватă ĕнтĕ... Çапах çитмĕл çула çитсе те çын мулне туртса илес тенине илтменччĕ. Унашкаллисем тупăнсан, питлĕх çакса ял тăрăх çӳретекенччĕ.

— Тĕрĕс! Вăрă-хурахла шухăшлакансене малашне те ирĕк памăпăр! — шавласа илчĕç Касмухха майлисем.

Хирĕçлекенсем çуккипе Касмухха шухăшне малалла тăсрĕ:

— Хăшпĕрисем самана пăлхавăрлипе усă курасшăн. Вĕсен шучĕпе, паян Михаил Петрович утравне туртса илмелле, ыран ĕçлеме ӳркенменнисен пурлăхне çаратмалла. Мĕн тери çăмăлланĕ наянсен пурнăçĕ! Ĕçлемесĕрех кулач çисе ларĕç! Çапах та турă пилленĕ йăласене пăсни мар-ши ку? Михаил Петрович утравĕ çине пырса кĕме пите кĕççе çĕлемелле. Хамăр сутнă-çке. Хамăрах эрехне ĕçнĕ.

Тахăшĕ тӳсеймерĕ — Касмуххана пӳлчĕ:

— Халăх ĕнсине хырнипе çитĕ! Долой!

— Пирĕн утрава çулса пурăннăшăн укçа шыраса илмелле! — илтĕнчĕ çывăхрах тепĕр сасă.

Трибуна патнелле халăх кĕпĕрлене пуçларĕ. Вĕсен çулне ытти уполномоченнăйсем пӳлчĕç:

— Камăнне туртса илесшĕн эсир? Самана тесе ухмаха ермĕпĕр!

Утрава туртса илес кăмăллисем пушшех çивĕчленчĕç. Анчах Микула васкаса çывхарнине курсан, вĕсем те харкашма чаранчĕç:

— Юлташсем!.. — пĕр хушă шухăша кайса тăнă хыççăи хуллентерех ченчĕ Микула. Сире итлесе тăнă май эпĕ вунсакăр çул каярах пулса иртнине аса илтĕм. Сирĕн хушăра та астăвакансем тупăнĕç. Чиркӳ хуралçисен пӳртĕнче Ĕнел çĕр общини суйласа янă çынсем пухăннăччĕ. Паянхи утрав пирки, ăна тара парассипе парас марри çинчен сӳтсе яврĕç. Çав пухура эпĕ пуçламăш хут тухса каланăччĕ...

— Астăватпăр! — сас пачĕç темиçен харăс.

— Çавăн чухне эпĕ ăнсăртран тĕл пулнă вырăс çынни Кузнецов юлташ вĕрентннпе калаçрăм. Халĕ вăл большевиксен кĕпĕрне комитечĕн бюро членĕ. Ун сăмахĕсем питех вырăна килчĕç. Малтан Михха Касмухха йышшисем пулăшнипе çĕр общинисене çапăçтарса-сутлаштарса ячĕ. Сутлашма укçа кирлипе утрава тара пама тиврĕ. Ваккатсем ĕçе вĕçĕ-хĕррисĕр тăсрĕç. Юлашкинчен икĕ общини те ывăнса çитрĕç пулас та утрав çине ал сулчĕç. Миххана çакă çеç кирлĕ пулнă. Сехмет Касмуххасене те тӳпесĕр хăвармарĕ: пилĕкшер теçеттин касса пачĕ.

Касмухха çурăмĕ çинче пăрçа чупнăн хыçкаланса илчĕ. Ма хăшĕ те пулин Микулана хирĕç сăмах пуçармаççĕ-ши? Çынсен хӳттипе вăл та парăмра юлмĕччĕ.

— Касмуххасем çакна кăна ăнланасшăн мар, — сывлăшне çавăрсан, шухăшне малалла тăсрĕ Микула. — Вĕсен саманине патшипе пĕрлех вил шăтăкне ывăтнă, кĕçех Вăхăтлăх правительствăна та çавăнта тӳнтерĕпĕр. Утрав сирĕн! Эсирех усă курăр! 

— Ыранах çулма каятпăр! — хăватлăн шавларĕ халăх.

— Пулеметпа ăшалама тытăнсан? — çунакан вучаха сунтересле илтĕнчĕ тахăшин сасси.

Халăх шăпланчĕ. Касмуххана аранах чун кĕчĕ. Савăннипе аллисене сăтăркаларĕ, йывăç çу сĕрнĕ çӳçне якаткаларĕ. Вăрттăн çыртма хатĕрленнĕ йытă пек, шăл витĕр сăрхăнтарчĕ:

— Çын мулне туртса илесси — чи пысăк çылăх. Атте турă çын мулне хапсăнма хушман. Эпĕ те сĕнместĕп!..

Касмухха майлисем вăй илме хăтланни Микулана канăçсăрлантарчĕ. Çавăнпа, сывалса çитменнине мансах, хĕрӳленсе кайрĕ:

— Чирку старости атте турăпа та пулеметпа хăратасшăн! Вăхăтлăх правительствăн пулемет ямалли вырăнсем пирĕнсĕрех нумай. Пур çĕрте те рабочисемпе чухăн хресченсем çĕнĕ влаçшăн çапăçăва кĕме хатĕрленеççĕ. Улпутсен çĕрне турта-турта илеççĕ. Эпир те утрава çулнипе çеç çырлахмăпăр. Сехметĕн çаранне те çулăпăр, çĕрне те валеçĕпĕр. Пирĕн хамăрăн та пулемет, чухăнсен ырлăхĕшĕн çапăçма хатĕр Хĕрлĕ гварди отрячĕ пур. Çавăнпа татах астутаратăп: нимрен хăрамалли те çук! Утрава çулма хăюллăн тытăнар!

Халăх, пăлханса, трибуна еннелле ăнтăлчĕ. Касмухха никам сисиччен куçран çухалма ĕлкĕрнĕ.

Капитан затонра хĕл каçнă чух пуху-митинг таврашне курман мар ĕнтĕ. Нихăш парти майлă кайма та шутламаннипе йӳпсемен кăна. Чăвашсен пухăвĕ ирĕксĕрех кăсăклантарчĕ ăна. Трибуна çине кăвакара пуçланă çӳç-сухаллă та ырханкка пит-куçлă арçын хăпарни тимлеме хистерĕ. Хӳллен калаçать пулин те, сăмахĕ çĕре ӳкменни палăрать.

— Ванюк ашшĕ, Николай Степанович ку! — терĕ çак самантра кучер. — Ăна пасарти митингра тухса каланине курсаттăм та, ĕмĕрнĕ те манас çук.

Зина чипер ларнă çĕртех пархатарлă çил варкăштарнăн хумханса илчĕ. Упăшкин ашшĕ те килтех иккен.

Капитан та кучерпа килĕшсе сăмах хушасшăнччĕ — Микула шухăшне малалла тăснипе ĕлкĕреймерĕ.

— Вăхăтлăх правительство шавлăн хатĕрленнĕ наступлени путланнă. Меньшевиксемпе эсерсем вăй хурса тапаланни те пулăшайман. Рабочисемпе хресченсен юнне тата ытларах тăкни, ашшĕ-амăшĕсене, арăмĕсемпе ачисене тăлăха хăварни, Раççее шутласа кăларайми сиен куни кăна пулчĕ. Большевиксем вăрçă мар, мар кирлĕ тесе вĕрентнине хамăра хирĕçле çĕршывсенчи ĕççынисем те ăналанаççĕ. Фронтра тăванлашма тăрăшаççĕ. Вăхăт нумай та иртмĕ — большевиксем ертсе пынипе рабочисемпе чухăн хресченсем, салтаксем влаçа хăйсен аллине илĕç.

Вăхăтлăх правительствăпа унăн йыттисем тĕп пулччăр! Ленинпа большевиксем сывă пулччăр! Урра, юлташсем!

Халăх хăватлăн урра кăшкăрчĕ. Çав самантрах çамрăксем юрласа ячĕç:



Харăс утар, юлташсемĕр, 

Кĕрешӳре вăй илер.

Харăс вăрçса, çĕнĕ ĕмĕр — 

Ирек тĕнче никĕслер!..



Тĕттĕм чăваш ялĕнче те пурнăç вĕресе тăрать иккен. Капитан чăнласах хисеплекен Вăхăтлăх правительствăна ним вырăнне те хумаççĕ, çĕнĕ самана тăвасшăн кĕрешеççĕ.

Халăх саланма пуçлани, вĕсемпе пĕрле Микула та урам çулĕ çине тухни капитана сасартăк тăна кĕртрĕ, хăй мĕн ĕçпе килнине аса илтерчĕ.

— Хуса çитер ăна! — терĕ вара кучера.

Хыçран килекен лава çул парасшăн Микуласем пăранса тăчĕç. Анчах лешсем вĕсемпе шайлашсанах чарăнчĕç.

— Николай Степанович, эпир сирĕн патаччĕ! — терĕ капитан.

Микула тимлесе пăхрĕ. Халиччен курман çын.

— Паллаймарăм-çке сире. Ăçтисем эсир?

— Эпĕ буксир пăрахучĕн капитанĕ. Сирĕнпе калаçмалли пурччĕ. 

— Тархасшăн!

Капитан тӳрех Ванюк килтипе килте маррине ыйтса пĕлесшĕнччĕ, халăх пухăнса тăнипе тепĕр майлă шухăшларĕ: хĕрне качча пама илсе килнĕ тейĕç тата.

— Урамра мар, хăвăр патăрта меллĕрехчĕ.

Зина, ларкăч çине куçса, Ванюк ашшĕне вырăн туса пачĕ.

Çамрăк хĕр хисеплени Микула чĕрине ăшшăн пырса тиврĕ. Хăй те евĕклĕн тав турĕ.

— Килĕрех, килĕрех... — тараватлăн кĕтсе илчĕ вĕсене Уляна.

Капитанпа хĕрĕ ал тытса тенкел çине вырнаçсан, Микула сăмах хушрĕ:

— Ятăрах пĕлмерĕм те-ха... Çапах эсир шанăçлă çĕрте. Нимшĕн те ан иккĕленĕр.

Капитан хăй ятне каларĕ те:

— Ман хăвăра çывăх çынсенчен пытармалли çук. Урамра калаçма килĕшӳсĕртен кăна кĕрес терĕм. Сăмах ачамăрсен ăраскалĕ çинчен...

— Ачамăрсен ăраскалĕ?..

Анахвис чĕри кăртах тур: «Мĕне пĕлтерет ку?» Çавăнтах палламан хĕр çине тинкерчĕ. Сăпайлăн кăна ларать пулин те, вăл темле инкек илсе килнĕн туйăнчĕ.

— Эсир ман ывăла паллатăр-им? — ыйтрĕ Микула.

— Паллатпăр çеç мар, Николай Степăнович, вăл ман патра матросра ĕçлетчĕ...

— Халь ăçта?..

— Сирĕнтен те çавнах ыйтасшăнччĕ... Эпир ăна киле таврăнчĕ пуль тесеччĕ.

Кĕçех ывăлĕпе курнăçасса шаннипе Микула кăмăлĕ çĕкленме пуçланăччĕ. Кăлăхах иккен. Ун пурнăçĕнче темле пăтармах сиксе тухни палăрать.

— Хисеплĕ Петр Николаевич... — пусăрăннă сасăпа чĕнчĕ Микула, — Ванюк киле таврăнман. Ăçта-ши вара вăл? Ун çинчен мĕн пĕлнине каласа парăр, тархасшăн.

Пĕр шухăшласан, Ванюк çукки капитана çырлахтарать. Мĕн ĕçпе килнине пытарма та темех мар. Анчах пысăк асап тӳснĕ çынна суйма хăю çитереймерĕ. Вара Ванюкпа тĕл пулнинчен пуçласа хĕрĕпе иккĕш паллашни таран каларĕ те сăмахне çапла вĕçлерĕ:

— Ашшĕ-амăшĕн хĕр чысне упрас килет. Ванюка суя хут туса Саратова ăсатрăм. Хамăр тапранса кайрăмăр. Хĕрё сан ывăлран уйăртăм тесе шутланăччĕ. Вĕсем венчете тăрсах мăшăрланнă иккен. Ванюк киле таврăнасса шантăмăр. Илсе каяс кăмăлпа килтĕмĕр.

Анахвис чĕринче тем татăлнăн туйăнчĕ. Ыратнине тӳсеймесĕр кăшкăрса ярасран пӳртрен тухса ыткăнчĕ.

— Ах, анчах... — терĕ те Уляна ура çинче тăма вăй юлманнипе сак çине ларчĕ.

Анахвис хуйха ӳкнине Микула та асăрхарĕ. Тата тепĕр инкек, тепĕр хуйхă. Клавьерен татăклах уйрăлнине пĕлсен, Анахвиспе мăшăрлантарасса шаннăччĕ. Кăлăхах, эппин. Паттăр пулин те, çăмăлттай иккен ун ывалĕ. Çамрăкла авланма мĕне кирлĕччĕ-ши? Ăнсăртран пек Зина çине тинкерчĕ те илемлĕ хĕр тыткăнĕнчен çăлăнма май çуккине ăнланчĕ. Пĕрех хутчен ашшĕн ма уйăрмаллаччĕ-ши вĕсене?

— Петр Николаевич... — сӳрĕккĕн чĕнчĕ Микула, — хĕрупраç чысне упрасси ашшĕ-амăшĕн ĕмĕрхи йăли. Эсир Ванюка уншăн çеç кăларса яманни, кĕрӳ тума тивĕçсĕр шутлани палăрать.

Микула ӳпкелени капитаншăн тӳрĕ калакан тăванне юрайман тенĕ пек пулчĕ. Хирĕç тавăрас шухăшĕ те пурччĕ — Зина сăмаха хутшăнни пӳлчĕ.

— Николай Степанович... Эпир чăннипех венчете тăрса мăшăрланнă. Иксĕмĕр пĕр-пĕрне пăрахмастпăр тесе, хĕрессене улăштарса тупа тунă. Пире укçа та, пуянлăх та кирлĕ мар. Эпир пĕр-пĕрне юратнипе такамран та телейлĕ. Вăл мана никампа та улăштарас çуккине ĕненетĕп. Хам та çаплах пулма тăрăшăп. Ванюк яланах сирĕн çинчен шухăшлатчĕ. Эсир халăх иркĕлĕхĕшĕн керешнипе мăнкăмăлланатчĕ. Сиртен ирĕк, ыйтмасăр мăшăрланнине каçарасса та шанатăп...

Микула сасартăк аванмарланчĕ. Ун умĕнче кинĕ тăрать. Вăл пур, ятне пĕлме те тăрăшмасть.

— Мĕн ятлă-ха эсир?

— Зина...

— Акă мĕн, Зина хĕрĕм... Эсир ман умра нимле айăпа та кĕмен. Юратăва сутăн илме те, сирме те çук. Хăй кунта марри кăна пăшăрхантарать.

— Ытлашши ан хуйхăрăр, вăл кĕçех таврăнĕ. Сăн-ӳкерчĕкне кăтартам-ха сире. Венчете тăрас умĕн ӳкерттерсеттĕмĕр, — сумкинчен сăнӳкерчĕк кăларса пачĕ Зина.

Микула куçĕ умĕнче — ялти шутпа капăр тумланнă, шĕвĕрккерех сăмсаллă, таса та уçăм куçлă патвар йĕкĕт. Зинăпа алăран алла тытса тăраççĕ. Ӳкесрен шанăç шыранăн, хĕр ун çумне тайăннă. Иккĕшĕ те тулли кăмăллă. Савăнăçпа хуйхă пĕрлешнипе хăй те сисмерĕ, Микулан куçĕ шывланчĕ.

Куçне сăнӳкерчĕк çинчен илсе, Микула Зина çине тинкерчĕ. Ун умĕнче кăмăллă та чĕкеç чĕлхиллĕ кинĕ тăрать. Микула хăй ăçтине мансах Зинăна кăкăр çумне тытса чăмăртарĕ.

— Хам хĕр пекех юратса пăрахрăм сана. Эсир телейлĕ пуласса шанатăп, — терĕ те кинне питçăмартинчен чуптурĕ.

Зинăн та куçĕ шывланчĕ. Упăшкин ашшĕ ăна хăй çемйине йышăнчĕ. Ах, мĕншĕн Ванюк пĕрле мар-ши?

Хĕрĕ Микулана килĕштерсе пăрахни капитана кĕвĕçтерме хăтланчĕ. Çав вăхăтрах, каймаллине аса илсе, вăл ура çине тăчĕ:

— Вăт, паллашрăмăр... Сирĕн кăмăлăрсене ытараймасан та, пирĕн кайма вăхăт. Тара кĕрĕшсе ĕçлекен çын хуçа ирĕкĕнче. Хĕре халлĕхе пĕрлех илсе каятăп. Ванюк таврăнсанах хыпарлăр! — терĕ капитан, адресне пĕлтерчĕ.

Зина чĕри тухса ӳкес пек тапма тытăнчĕ. Савнă упăшкин тăванĕсенчен уйрăлас килмерĕ. Пурпĕр ашшĕ сăмахĕпе килĕшсе хушса хучĕ:

— Николай Степанович, Ванюк таврăнсан телеграмма çаптарăр. Самантрах вĕçтерсе çитĕп.

Уйрăлас самант Микула кăмăлне те йывăрлатрĕ. Кин тупăнни тĕлĕкри пек çеç пулса иртрĕ-им? Юлма йыхăрас шухăшĕ те пур, Ванюк хăçан таврăнасси паллă маррипе аптрарĕ.

— Юрать, хĕрĕм... — сăмах пачĕ ним калайман енне.

— Ах анчах... — тăна кĕнĕн чĕнчĕ Уляна. — Аякри хăнасене сĕтел хушшине лартмасăрах кăларса яратпăр-и ĕнте?!

— Нимĕн те кирлĕ мар, эпир тутă. Сирĕнпе тĕл пулса паллашни темрен те паха. Ванюк таврăнтăр-ха, пĕрле сĕтел хушшине ларса савăнăпăр. Пурне те йăла хушнă пек туса ирттерĕпĕр. Халь васкамалла.

Зина тăкăрлăка кĕрсе çухаличченех тутăрĕпе сулса пычĕ.

Микула кил хушшине кĕчĕ те кĕлет умне ларчĕ. Зина парса хăварнă сăнӳкерчĕкне кăларчĕ. Ванюк ун çине ăшшăн те тимлесе пăхнăн туйăнать. Ывăлĕ çине тинкерсе ларнă май вăл Натюш пынине те сисмерĕ.

— Николай Степанович, камсем кусем? — ыйтрĕ Натюш. — А-а, пĕри Ванюк-çке, тепри...

Микула кĕскен каласа пачĕ те сăмахне çапла вĕçлерĕ:

— Хăвах куртăн ĕнтĕ... Анать пурнăç! Ывăл çук, арăмĕ килсе кайрĕ. Кин пулассине хурласа каламастăп. Кам пĕлет, пултаракан хĕрачах-и тен... Ванюкпа Анахвис ăраскалĕсене тĕвĕлесшĕнччĕ. Паян пулни-иртни Анахвис чĕрине амантрĕ пулĕ. Ĕнтĕ ун умне курăнма та аван мар.

Натюш та Ванюка çилленчĕ. Хăй çук пулсан та, ятласшăнччĕ. Тухтăрсем Микулана ытлашши хумхăнма юраманни çинчен астутарнипе кăмăлне улăштарчĕ.

— Николай Степанович, — çепĕççĕн пырса ыталарĕ ăна Натюш. — Ванюк мăшăр тупнишĕн тарăхма кирлĕ мар. Çамрăксем авланĕç те, качча та тухĕç. Тивĕç хĕрех тупăннă-и тен? Анахвис пирки те пăшарханмăпăр. Ванюк ăна тăван йăмăкĕ пек юратнă. Çакна Авахвис хăй те ĕненет. Çӳпçипе хупăлчи тенĕн, каччă тупĕ-ха. Хĕрне хурлас çук. Халь çакăншăн та савăнар — Ванюкăн хыпар пур. Кĕçех хăй те çитĕ.

— Тĕрĕс, Натюш... Эс Анахвиспе калаçса пăх-ха. Мĕн тесен те, иккĕш ачаранах пĕрле ӳснĕ, çавна ан мантăр. Ванюк та ăна тăван вырăннех шутлĕ.



XIX


Михха хăрушă тĕлĕк курса вăранчĕ. Кĕту çулĕ çывăхĕнчи хырлăха пырса тухрĕ пек. Ĕлĕк пĕр çăхан йăви çеçчĕ кунта. Халь çĕр те ытла-и тен. Кашни хыр тăрринчех янăравлă сасă. Чим, çăхансем мар, ăмăрткайăксем иккен. Пĕри, ав, Михха çинелле ярăнса анать. Хуçа тарма хăтланчĕ — хăтăлаймарĕ. Амăрткайăк ăна чĕрнипе çаклатрĕ те çӳлелле хăпартса кайрĕ. Михха кăшкăрасшăн — сасси тухмасть.

Елюк упăшки тем кăштăртатнипе вăранчĕ те:

— Паян мĕн кун-ха пирĕн? — терĕ ăшшăн.

— Тунтикун пулма кирлĕ.

— Çак тунтикуна ĕмĕрлĕхе асрă тыт... Ман çире пур.

— Чăнах-и?.. Ма халиччен каламан эсĕ?

— Шансах çитменччĕ. Текех иккĕленмелли çук. Михха пуçĕнчи мĕнпур канăçсăр шухăшсем сирĕлчĕç.

Унăн ăрăвĕ çухалмасть апла. Ывăл кăна çуралтăрччĕ. Вара унран телейли никам та пулмĕччĕ. Елюка кăнттаммăн ыталаса илчĕ.

— Ой, Михаил Петрович... Чуна хăварсам!

— Ыйт, мĕн кирлĕ? Ним те шеллемĕп! Елюк пит-куçне кӳреннĕ пек турĕ.

— Эсĕ мана тарçă вырăнне шутласса кĕтменччĕ.

— Ан çиллен, тархасшăн, савăнăç пысăккипе кирлĕ сăмах тупăнмарĕ. Ман мĕн пурри — веçех санăн.

— Çав ятпа катерпа ярăнма каяр мар-и эппин? Вăрмăн, улăх-çаран курса çӳрер, — ачалла хĕпĕртесе калаçрĕ Елюк.

— Хамăр утрав тĕлĕнчи бакенщикăн яланах çтерлĕк пулаканччĕ. Пулă шӳрпи пĕçерсе çиесчĕ.

— Калаçса татăлнă тейĕпĕр! — Елюк упăшкине вырăн çинчен тăма пулăшрĕ.

Михха тарçисем мĕнле ĕçленине тĕрĕслемесĕр иртсе каякан марччĕ. Паян çаврăнса та пăхмарĕ. Тӳрех катер тăракан çĕре васкарĕ. Командăна саламласанах:

— Бакенщик патнелле çул тытăр! — терĕ хуçа.

Самаях хăпарнă хĕвел ăшă хĕлхемне çĕр çине пархатарлăн сапалать. Пусара çанталăк пăчă пулма кирлĕ. Атăл сулхăнĕнче çаплипех уçă-ха. Шыв çийĕн сарăлнă йывăç-курăк шăрши çăтса тăранмалла мар ырă.

— Куратăн-и? — терĕ чунĕ савăннă Михха, вăрман еннелле ал сулса. — Йăлтах иксĕмĕрĕн ку!

Атăл леш енче бурлаксем юрлани илтĕнет.

Рейд инçе те мар ĕнтĕ, бурлаксем ĕçлени ывăç тупанĕ çинчи пек курăнать. Виç-тăватă çухрăм тăршшипех халăх хĕвĕшет. Вĕсем бердасем туса йывăç тиеççĕ. Вăйпитти арçынсем çукпа пĕрех пулин те, ĕç ăнса пырать.

Катер çывхарнине курсан, бакенщик çĕрпӳртрен кăштăртатса тухрĕ. Михха кунта час-часах çтерлĕк шӳрпи пĕçерттеркеленĕ. Халь те çав сăлтавпа килнине тавçăрса, лешĕ катер çинчен ансанах:

— Сирĕн телейшĕнех, Михаил Петрович, паян тăхăр вершкалли çакланнă! — терĕ.

— Чаплă! — ырларĕ Михха. — Хуран çак, Энтри мучи, пĕçеретпĕр!

Елюк улăх-çаран илемĕпе киленесшĕн сăрта чупса хăларчĕ те тĕлĕнсех кайрĕ. Инçе те мар шучĕ çук лав тăрать. Çавăнтах çыннисем хĕвĕшеççĕ. Çава сассисем янлаççĕ.

— Михха! — хыпăнса укнĕн чĕнчĕ Елюк. — Кил-ха, кил! Михха пĕрре пăхсах хăрушă инкек сиксе тухнине тавçăрчĕ. Куçне кăра юн тулчĕ. Вара ун-кун шухăшласа тăмарĕ — ураписем тăракан çĕрелле чупрĕ. Çитнĕ-çитмен хаяррăн кăшкăрса пăрахрĕ:

— Ман çарана таптама мĕнле хăятăр?! Тасалăр кун-тан! Унсăрăн!.. — çак сăмах çинче шухăшĕ татăлчĕ.

Ку хĕрринерех энĕшкассисен лавĕсем иккен. Хуçа юнанине илтсен, чи малтан Натали сăмах хушрĕ:

— Эппин... Сан çаран-и-ха ку?!.

Çак сасă Миххана тăна кĕртрĕ. Вăл каллех инкеке сирме вăй-хăвачĕ пур пек кăшкăрчĕ:

— Манăн! Эп ăна сутăн илнĕ! Тасалăр!

— Атьсемĕр! — пĕтĕм сассипе йыхăрчĕ Натали. — Тата нумайччен хамăртан култарар-и çак путсĕрсене? Аяк шăмми шутлама вахăт мар-и?!

Михха халăх çывăхне пырса йăнăшнине сисрĕ. Пурпĕр ним каламасăр пăрăнма намăс-çке.

— Астăвăр, паянхи куна куççульпе аса илĕр!.. 

Тăвăлса çитнĕ хĕрарăм ушкăнĕ Сехмет патнелле куçа пуçларĕ. Лешĕ Атăл хĕрринелле тапса сикрĕ. Анчах çамрăксем ăна инçете ямарĕç — хуса çитсе çулса илчĕç. Кам тапрĕ, кам чăмăрĕпе патлаттарчĕ, кам çуçрен туртрĕ.

Михха тӳсеймерĕ — пулăшу ыйтса çуйхашрĕ. 

Елюка упăшки куянла тарни кулăшла пек туйăнчĕ. Ăна тăсса пăрахсан, сехĕрленчĕ. Пулăшу ыйтса кăшкăрнине илтсен, çилли чашкăрса хăпарчĕ. Хĕрарăмсен ушкăнне вирхĕнсе çитрĕ те Елюк иккĕш-виççĕшне тыта-тыта сирпĕтрĕ.

— Сехмет йытти те кунта иккен?! — тереç те хăшпĕрисем, Елюка тытма хăтланчĕç. Лешĕ чурăс кайăк пек чăрсăрланчĕ, пĕрне чышрĕ, теприне тапрĕ. Çав самантра тахăшĕ ăна çӳçрен çулса илчĕ. Ыратнине тӳсейменниле Елюк каялла çаврăнса ӳкрĕ. Пурпĕр парăнасшăн мар хăй. Пусма вырттарнă сысналла çухăрашрĕ, тăпкалашрĕ.

— Мĕн хăтланатăр эсир?! Чарăнăр! — хăтăрса кăшкăрчĕç çак вăхăтра катер çинчен тухса килнисем.

Елюк упăшкинчен малтан сиксе тăчĕ те:

— Мĕн пăхса тăратăр?! Ма çапса ӳкерместĕр кĕлмĕçсене?! — тесе çухăрашрĕ.

Хăраса тарас вырăнне хĕрарăмсем кулса ячĕç.

— Пăхăр-ха, çыран хĕррине шыври тухнă!

— Шыври мар вăл, арçури!

Елюку тăна кĕнĕ пек пулса, хăй çине пăхрĕ те, кăкăрĕсене аллипе хупласа, лăпчăнчĕ. Çийĕнчи кĕпинчен татăк-кĕсĕк кăна юлнă иккен.

Хĕрарăмсем сирĕлсенех Михха та сиксе тăчĕ, арăмĕ пуррипе çуккине мансах Атăл еннелле вĕçтерчĕ.

Пĕчченех ларса юлсан, Елюк çакна аса илчĕ: çаппа-çарамас тăратса хăварни темех мар, хĕрарăмсем каялла таврăнса тепĕр хут çулса илесрен хăрушă. Улăшкине хăваласа кайнă пек чухне тарса хăтăлмалла. Вăл хăвачĕ çитнĕ таран анаталла чупрĕ...

— Шупашкаралла çул тытăр! — терĕ те Михха каютăна кĕрсе çухалчĕ.

Елюк маларах ĕлкĕрнĕ иккен. Ури-аллипех диван çинче ларать.

— А-яй, паянхи куна лайăх паллă турăмăр! — кулас килмесĕрех ахăлтатрĕ Елюк. Сатур та чăркăш кăмăлĕ епле тӳсейтĕр-ши!..

Михха хăрушлăх курман теме çук. Пин те тăхăрçĕр пиллĕкмĕш çулĕнче пăрахут çине ларса тарман пулсан, çуртне-йĕрне çунтарнипех çырлахмĕччĕç. Хăйне те вута ывăтĕччĕç. Халь ухмахла çакланчĕ те, кам мĕнпе пĕлет, çавăнпа ислетрĕç. Кĕпĕрленсе çапкаланипе ытлашшиех тивертеймерĕç пулин те, машкăлĕ чĕрене ыраттарать. Капла пĕтĕм çĕре те туртса илĕç. Микула юнани кăлăхах пулмăрĕ-шим? Арăмĕ ахăрни пушшех тарăхтарса ячĕ ăна.

— Эс мĕн, картран тухрăн-и?

Елюк шăпăртах пулчĕ. Упăшки çине чăр! пăхрĕ. Ун умĕнче пуян арçын мар, çапса хаярлатнă йытă тăрать тейĕн. Елюк, шăртланса, хыттăн тавăрса хучĕ:

— Картран тухсан та — сан пирки! Çав мĕскĕнсене выртсах хĕнеттертĕн! Хам арçын пулсан, хырăмĕсене тапса шăтараттăм, шăлĕсене çапса хуçаттăм!

— Вĕсене çапса аллăма та вараламастăп. Уншăн çĕр хут та тавăрăп!

Елюк хăй тивĕçсĕр айкашнине ăнланчĕ. Хăвăрт шкапран эрех кăларчĕ те упăшкине тултарса пачĕ.

Тем вăхăтран вĕсем Шупашкара çитрĕç.

Михха пырса кĕрсен, уес комиссарĕпе пĕр çуртра ĕçлекенсем хăраса ӳкрĕç. Лаврский кабинечĕ патĕнче тахăшĕ ун çулне пӳлме хăтланчĕ.

— Сирĕл, сăрнай! — сиввĕн кăшкăрса пăрахрĕ ăна Михха.

Шăв-шава илтсе, коридора тухрĕ те Лаврский пăхма хăрушă çын çывхарнипе хытса тăчĕ.

— Михаил Петрович, эсир-им?.. Мĕн пулчĕ? — палласа илчĕ вăл Миххана.

— Кăна сирĕнтен ыйтмалла, хисеплĕ комиссар. Ман пурнăçа упрама сăмах параканĕ камччĕ çав? Ăçта сирĕн влаç?! Ăçта салтаксем?!

Лаврский аптраса ӳкрĕ. Темле инкек сиксе тухни паллах. Ытти ĕçлекенсем умĕнче калаçма аван маррипе:

— Михаил Петрович, кабинета атьăр-ха... Унта сӳтсе явăпăр! — терĕ.

Кĕрсенех Михха пукан çине персе анчĕ.

— Ĕнел халăхĕ утрава çулма аннă. Чарма хăтлантăм та, мĕн туни куç умĕнче. Хама çеç мар, мăшăрăма та хĕнесе пĕтерчĕç. Паян утрава туртса илĕç. Ыран вăрмана, çĕре.. Ăçта влаç? Мĕншĕн пуля шеллетĕр?! Пĕр каторжника çĕнтерейместĕр. Ман ăçта кайса кĕмелле ĕнтё, кама шанмалла?

Лаврский Михха хуйхине ăнланчĕ. Улпутсен, мăнастирсен çĕрне туртса илесси Атăлкассинче çеç мар. Пурпĕр ăна йăпатма тивĕç. Тата ун валли ырă хыпар та пур.

— Каторжникне вилмеллех тивертейменшĕн хам та кулянатăп. Анчах ĕç унта çеç мар. Вăл вилес пек выртнă вăхăтра та тарçусем парăнтарчĕç сана. Тата чирку умĕнче çамрăксем мĕн айкашнине мантăр-и? Пĕтĕм инкек — большевиксем халăх шанăçне кĕрсе пынинче. Сирĕн пурнăç тăнăçлăхĕшĕн çавсене тĕпрен кăкламалла! — пĕр ăнлантарса, пĕр лăплантарса калаçрĕ Лаврский.

— Ма кăкламастăр?! Ма çăвар карса ларатăр?!

— Кăклама тытăннă ĕнтĕ. Вĕсен çулпуçне — Ленина — тытса хупма приказ панă. Унăн çывăх юлташĕсене те шĕкĕлчемелле. Эпир те çăвар карса лармастпăр. Шупашкарти Совета ертсе пыракан паллă большевика тытса хупнă. Кĕçех революци чухнехи çирĕп саккунсемпе суд тăвĕç. Паян-ыранах сирĕн вулăса та отряд ярăпăр. Сире çапла канаш пама хăятăп: патак çиесси ырриех мар. Пурпĕрех лăпланăр. Кĕçех пуриншĕн те тавăрăпăр!

Энĕшкасси халăхе паян ирех утă çулма кайнипе урам хушши пушах. Микуласем те Атăлкассине çитсе вулăсри влаçа хăйсен ирĕкне илме хатĕрленнĕччĕ. Кĕтмен çĕртен Трифун килсе хыпарлани тĕпĕр май шухăшлаттарчĕ. Грасиспа унан хăшпĕр юлташĕсене арестленĕ иккен. Вĕсене халех тĕрмерен хăтармасан, пăлхавăрлă саманара судсăрах пĕтерме пултараççĕ. Микуласем Атăлкассине каяс вырăнне Шупашкаралла çул тытрĕç.

Хула çывăхĕнчи вăрмана каçпулттипе çитрĕç. Лашасене кантармалла. Тата куçпуç çутипе тапăнма хăрушă, гарнизонти салтаксене ура çине тăратĕç те арестленисене тĕрмерен кăларма кансĕрлĕç. Чи пархатарлă вăхăт — ир енне, пурте ыйха путнă тапхăр. Унччен Шупашкара кайса ăçта мĕн сас-хура пуррине сăнамалла.

Микулапа Натюш хаçатра ĕçлекен Ильина шыраса тупрĕç. Хулари лару-тăру çинчен сăмах хускатрĕç. Грасиспа темиçе большевика тытса хупни тĕрĕсех иккен. Вăхăтлăх правительствăн çĕнĕ пуçарăвĕшĕн эсер-меньшевик таврашсем çав тери савăннă. Кашни урамра, кашни кĕтесре большевиксем çинчен элек сараççĕ, вĕсене айăплама чĕнеççĕ. Анчах большевиксем те çывăрмаççĕ. Хулари çынсем хушшинче çеç мар, вулăссене те листовкăсем салатаççĕ. Ехрем хуçан хăма çуракан завочĕпе ытти çĕрте ĕçлекен рабочисем, хăшпĕр служащисем те, большевиксем майлă пулса, уес комиссарне хирĕç кĕрешме хатĕр. Гарнизонри салтаксем хушшинче те ăнлантару ĕçĕ пырать.

Микуласем тĕрмене хăш енчен тапăнсан май килтерме пулассине сăнама кайрĕç. Анчах пушăллах таврăнма тиврĕ. Тытса хупнă Грасиспа ытти большевиксене Хусана кăларса кайнă иккен.

— Кĕçех туран пăрахут анмалла, — терĕ Микула Натюша, урама тухсан. — Эсĕ Хусана, Леонид Сергеевич патне, вĕçтер. Кунта мĕн пулса иртнине каласа пар.

— Эсир?..

— Ильин ĕнер митинг тăватпăр терĕ. Çавăнта каятпăр.

— Халех, Николай Степанович... Натюш пристанелле васкарĕ.

Следователь кăмăлĕ пăсăлчĕ. Грасиссене тытса хупсан савăннăччĕ. Вĕсене шпион тесе суд умне тăратсан, чапа тухас шанăç пурччĕ. Ĕмĕтленни вырăна килмерĕ. Хусана илсе кайрĕç. Эрленсе утрĕ вăл урам тăрăх. Кĕçех собор чанĕ ĕненекенсене йыхăра пуçларĕ. Ун хыççăн ытти чиркӳ чанĕсем те сĕрлеме тапратрĕç. Ку мĕн тата? Атăл хĕррине йышлă халăх пухăннă. Çывăхарах пынă май следователь ак мĕн курчĕ: трибуна çинче — икĕ арçын. Пĕри «Чебоксарская правда» хаçатра ĕçлекенскер. Кăвак сухалли кам-ши? Надзирательсем каланă çын мар-ши?

...Кĕтмен çĕртен следователь пырса кĕни Лаврскии шухăшне татрĕ.

— Аркадий Кириллович, мĕн çăмăлпа? — пăлханса чĕнчĕ вăл.

— Господин Лаврский, инкек! Большевиксем тĕрмене тапăннă! 

Следователь хăй курнине каласа пачĕ те сăмахне çапла вĕçлерĕ:

— Халь Атăл хĕрринче митинг пырать...

Хысна мулне туртса илме тапăннă çынсене тĕрмерен кăларса янăшăн тарăхмаллах ĕнтĕ. Грасиссене Хусана ăсатма ĕлкĕрни паха. Митинг пыни те тем мар. Лаврскии калаçас ăсталăхĕ иксĕлмен-ха: кайĕ те лăплантарĕ.

— Пуçа усмăпăр, Аркадий Кириллович! Кăларса янисене тепĕр хут пухма та пулать. Паянах вулăс кантурĕсене пĕлтерĕпĕр. Халь хăйсем уçнă митингпа усă курар.

Следователĕн вырăнтан та хускалас килместчĕ. Трибуна çинче кĕрешесси ун ĕçĕ мар. Пурпĕр начальникран юлаймарĕ.

Сĕвеккĕн тăсăлакан урама хăпарчĕç те — куç умне эшкер халăх тухса тăчĕ. Трибуна çинче сăмах калаканĕ каторга çынни иккен.

— Хула Совечĕн председателĕпе ытти хăшпĕр большевиксене тытса хупни, Ленина арестлеме приказ пани Вăхăтлăх правительство вăйсăрланнине, меньшевик-эсер таврашсем ĕçхалăх шанчăкĕнчен тухса пынине пĕлтерет, — илтĕнет трибуна çинче калаçаканăн сасси. — Вăхăт нумай та иртмĕ, большевиксем ертсе пынипе хĕçпăшалланнă ĕçхалăх, Вăхăтлăх правительствăна сирпĕтсе, Совет влаçне туса хучĕ. Помещиксен çĕрне, капиталистсен фабрик-завочĕсене хăйĕн аллине çавăрса илĕ. Социализм тума тытăнĕ...

Лаврский трибуна çине хăпарма хăю çитереймерĕ. Унта улăп евĕр паттăрсем тăраççĕ. Сăмахĕсем те витĕмлĕ. Пухăннисене парăнтарма, трибуна çинчисене çĕнтерме пĕр май çеç — вĕсем калаçнă хушăра гарнизона ура çине тăратмалла...

Капитан арăмĕ пыл хыпса выртнăн вăранчĕ те тутлăн карăнчĕ. Чĕри тăнăçлăн тапать — хĕрĕн ăраскалĕ ырăпа тĕвĕленет-çке. Хуçасем хăтана хăйсем килĕç тени те ытлашши мар. Зина та тăн илсе йĕркеленни аван.

Капитан арăмĕ хăвăрт тăрса тумланчĕ. Хĕрĕ çывăрнă çĕре пырса пăхрĕ. Вырăнĕ пушаххине курсан та кăмăлĕ улшăнмарĕ. Килте чухне вал яланах амăшĕнчен малтан тăрса пахчана тухаканччĕ. Халь те çавăнта ĕнтĕ. Ан тив ку килтен ĕмĕрлĕхе кайиччен ĕçлесе савăнтăр.

Упăшкине сĕтел хушшине ларма хушса хăварчĕ те хăй хĕрне чĕнме пахчана тухрĕ.

— Зина! — терĕ вăл темиçе хут. Хиреç ним сас-хура та пулмарĕ. Каллех йыхăра-йыхăра пахча вĕçĕнчен вĕçне утрĕ. Аптраса, каялла таврăнчĕ. — Пирĕн хĕр таçта кайнă тата? Эп ăна пахчара пулĕ тесеччĕ.

«Таврăнĕ-ха», — тесшĕнччĕ капитан, сĕтел çинче конверт выртнине курса шăпланчĕ. Ăна илсе уçрĕ. Çырăвне вуласа тухрĕ те вĕриленсе кайрĕ. Ура вăйĕ шĕлтĕрех пулнипе пукан çине персе анчĕ.

— Мĕн хучĕ вăл? 

Капитан хăйне алла илме тăрăшрĕ.

— Итле... — терĕ те васкаса вулама тытăнчĕ. — «Юратнă аттеçĕм, аннеçĕм... Эсир çакна вуланă чухне эпĕ сиртен инçе пулăп. Мана ятлăр, кӳренĕр, тен, ылханăр та... Пурне те тӳсĕп. Эпĕ сиртен ирĕк ыйтмасăр венчете тăрса айăпа кĕтĕм. Эсир манпа килĕшес вырăнне, юратман çынна качча пама, савнă мăшăртан уйăрма тапăнтăр. Ку ĕнтĕ турă умĕнче те киревсĕр ĕç. Сережăна чăннине пĕлтертĕм. Вăл манран ухмаха ернĕ пек уйрăлса кайрĕ. Юлашкинчен çакна каласа хăварасшăн: Ванюкран урăх никама та юратассăм çук, унран урăх мана никам та кирлĕ мар. Çавăнпа ăна шырама каятăп. Сывă пулăр. Маншăн нимĕн те ан пăшăрханăр. Çын пурăнакан çĕрте ман валля те ăшă кĕтес тупăнĕ... Зина».

Капитан арăмĕ, çапса анратнăн, сассине кăлараймасăр ларчĕ. Кăштахран çуйхашса макăрса ячĕ:

— Мĕн кăтартрĕ путсĕр хĕр, мĕн кăтартрĕ?.. Хуçасен умне мĕнле курăнмалла?! Мĕн калĕç вĕсем?!

Арăмĕ вырăнлă кӳлешнине йышăнать капитан. Çапах пĕтĕм айапа хăй çине çеç тиес килмерĕ. Тепĕр тесен, ĕç урăх çĕрте те тупăнĕ. Вăл пултаруллă капитанне ытти хуçасем те пĕлеççĕ. Каярах пулсан та, хĕрачи хутне кĕме шутларĕ. Арăмне ятласа тăкрĕ: 

— Эп айăплă-и? Пилĕкри пиçиххирен кăкарса ямаллаччĕ-и? Çук, ман айăп унта мар. Иккĕшĕ пĕр-пĕрне юратнине пĕлсен, Ванюка улталарăм, çавăншăн мана çупкăпах ислетмелле. Вăл пирĕн хĕре тивĕçчĕ. Ашшĕпе амăшĕ те мухтавлă çынсем. Пире хуçа пуянлăхĕ суккăрлатрĕ.

Капитан хуçа патне тухса утрĕ.

  